
   Çак таврара кĕркунне кăçалхи пек йĕпе те сивлек пулнине Укахви пачах астумасть. Иртен пуçласа каçчен, каç кӳлĕм пуçласа ирччен татти-сыпписĕр çумăр çăвать; пĕр самантлăха чарăнать те çавăнтах тепĕр хут пуçласа ярать; çывăхри вăрман хыçĕнчен çăра пĕлĕтсем йăтăнса тухсах тăраççĕ. Хĕвел эрни-эрнипе çынсенчен пытанса пурăнать, темĕнле айăпа кĕнĕрен вĕсен куçĕ умне курăнма именет тейĕн. Урамра çĕрĕн-кунĕн йăмрасем кашлаççĕ; кĕрхи çил вĕсен юлашки çулçисене тăпăлтара-тăпăлтара илсе каять, виçĕ ял хушшинчи кӳлле ăçти-çукпа тултарасшăн пулнă пек, шыв çине ывăçĕ-ывăçĕпе çулçă сапать.

Укахви хăйсен пахчи вĕçĕнче, çаврака кӳллĕн çурçĕр , кукăрĕнче тăрать. Унран инçе мар валашкалла чавса тунă кимĕ, пĕтĕмпех шывпа тулса, хăрах пуçĕпе юшкăна тăрăнса кĕрсе ларнă. Çулла шыва кĕнĕ чухне унта ачасем ишетчĕç, халĕ ĕнтĕ вăл никама та кирлĕ мар, ак хĕлле кӳлĕ шăнса ларĕ те, кимĕ çаплипех чалăшшăн пăр хушшине хĕсĕнсе юлĕ.

I


Çак таврара кĕркунне кăçалхи пек йĕпе те сивлек пулнине Укахви пачах астумасть. Иртен пуçласа каçчен, каç кӳлĕм пуçласа ирччен татти-сыпписĕр çумăр çăвать; пĕр самантлăха чарăнать те çавăнтах тепĕр хут пуçласа ярать; çывăхри вăрман хыçĕнчен çăра пĕлĕтсем йăтăнса тухсах тăраççĕ. Хĕвел эрни-эрнипе çынсенчен пытанса пурăнать, темĕнле айăпа кĕнĕрен вĕсен куçĕ умне курăнма именет тейĕн. Урамра çĕрĕн-кунĕн йăмрасем кашлаççĕ; кĕрхи çил вĕсен юлашки çулçисене тăпăлтара-тăпăлтара илсе каять, виçĕ ял хушшинчи кӳлле ăçти-çукпа тултарасшăн пулнă пек, шыв çине ывăçĕ-ывăçĕпе çулçă сапать.

Укахви хăйсен пахчи вĕçĕнче, çаврака кӳллĕн çурçĕр , кукăрĕнче тăрать. Унран инçе мар валашкалла чавса тунă кимĕ, пĕтĕмпех шывпа тулса, хăрах пуçĕпе юшкăна тăрăнса кĕрсе ларнă. Çулла шыва кĕнĕ чухне унта ачасем ишетчĕç, халĕ ĕнтĕ вăл никама та кирлĕ мар, ак хĕлле кӳлĕ шăнса ларĕ те, кимĕ çаплипех чалăшшăн пăр хушшине хĕсĕнсе юлĕ.

Çил хăваланипе çыран хĕрринелле çулçăсем вĕçĕмсĕр юхса килеççĕ, вĕсем Укахви ури патнех çите-çите чарăнаççĕ. Укахви вĕсене курмасть, хăй кунта мĕншĕн килнине манса кайсах вăл Тутаркас еннелле пăхать. Ун хăлхине çырма леш енчен [[I,518]] сасси килсе кĕчĕ те, халь ăна чунтан тĕмсĕлсе итлет. Мĕне пĕлтерет ку, кăнтăр варринче вархан нăйăлтатни? Хĕр кăна кам калать-ши тесе ыйтмасть, — вăл ăна чĕрен кашни хĕлĕхĕпе туйса тăрать, купăса çакăн пек кам ăста калама пултарнине ăна Укахви çеç мар, Атăлкассинчи, Турикасри, Тутаркассинчи пур çамрăксем те пĕлеççĕ. Хĕр чĕрине халь урăххи канăç памасть: камшăн калать çак вăхăтра Галимджан — хăй фронта каять-ши е юлташне ăсатать-ши?

Икĕ яла пĕрлештерсе тăракан карлăксăр кивĕ кĕпер урлă хĕр утса мар, чупса каçрĕ, урисем ывăннине туймасăр, тем çӳлĕш сăрта çăмăллăн хăпарса çитрĕ. Акă ĕнтĕ çырма хĕрринче ларакан Назиб пӳрчĕ те кая тăрса юлчĕ, умра Хаят инкен сăрланă чӳрече хупписем курăнса кайрĕç. Унталла çитес умĕн Укахви утăмне чакарчĕ, хăй сисмен çĕртенех пуçĕнчи тутăрне тӳрлетсе илчĕ те урамăн тепĕр енне каçрĕ.

Чӳрече умĕнче никам та курăнмарĕ. Ăна хăйне те асăрхамарĕç пулас: «пӳртрен нимле сас-чĕвĕ те илтĕнмерĕ. Кӳлĕ хĕрринче çĕкленнĕ пăшăрхану халĕ ĕнтĕ Укахвийĕн чун-чĕрипе ăстăнне пĕтĕмпех çавăрса илчĕ. «Чăнах та курса юлаймастăп-ши вара? Пĕр-ик сăмах каламасăрах, «сывă пул» тесе алă памасăрах тухса каять-ши вара?» Кăна унăн ĕненес килмерĕ, вăл каялла иртнĕ чухне те пулин Хаят инке патне кĕме хăюллăх çитерĕ тесе шанса пычĕ. Анчах хĕр именни куннинче те унăн шухăшĕпе ĕмĕтĕнчен вăйлăрах пулчĕ, вăл хĕр чăрсăрлăхне пĕтĕмпех çыхса тăлларĕ, Укахвие Галимджансен пӳрчĕ çине пăхтармасăр урампа вĕçĕмсĕр малалла хăваларĕ. Укахвийĕн тинех иккĕленӳ юлмарĕ: Галимджан килтех, ун патĕнче çамрăксем юрлаççĕ пулас, каччă аллинчи вархан ăсату кĕвви янратать. Кăна хĕр пӳрт умĕпе иртнĕ чухне лайăхах илтрĕ. Илтрĕ те, чарăнса тăрас вырăнне, такăнса ӳкесле кĕпер патнелле утрĕ, хăйне хыçалтан темиçе хутчен кăшкăрса чĕннине те хăлхине чикмерĕ.

— Агай, Агай тетĕп! — хăваласа çитсе хулпуççинчен тытса чарчĕ ăна Галимджан.

Укахви чарăнчĕ, Галимджан тухасса кĕтмен пек, Тутаркаса савнине курассишĕн килмен пек, каччă çине тĕлĕнсе пăхрĕ.

— Э-э, Галимджан... Аван-и? — ним калама аптрарĕ вăл.

— Аван-ха, — алă тытрĕ ăна каччă. — Эсĕ ăçта унпекех чупатăн?

— Чупмастăп-çке.

— Ух, çил пек вĕçтеретĕн, аран хăваласа çитрĕм. — Çавăнтах каччă пачах урăх сасăпа каласа хучĕ: 

— Агай, итле-ха, Агай. Эп çара каятăп вит, ман патăмра юлташсем...

— Хăçан каятăн? — ăна пӳлсе ыйтрĕ Укахви.

— Паянах... Кĕр интĕ ман патăма, эс нихăçан та кĕрсе курман вит.

— Çук, аван мар, Галимджан...

— Ну, пĕр минутлăха та кĕместĕн-и интĕ?

— Ан та чĕн, Галимджан, кĕместĕп. Кунта калаçнипе те çитĕ. — Укахви, темиçе утăм чакса, çул çинчен карта çумнелле пăрăнчĕ, Галимджан ун аллине вĕçертмесĕр хыçаларахран пычĕ.

Телейлисем вăхăта шутламаççĕ. Мĕн чухлĕ тăчĕç-тĕр хĕрпе каччă ял хĕрринчи карта çумĕнче — ăна калама йывăр. Вĕсен асăнмалăх калаçуне çулпа иртсе пыракан паллакан хĕрарăм, Марине, чарчĕ. Вăл, хĕрпе каччă алла-аллăн тытăнса тăнине курса, хыттăнах кăшкăрса ячĕ:

— Ай, ай! Левентее каласа* парăп! 

Галимджан аптраса ӳкмерĕ.

— Кала, йинке, кала! — терĕ те, кулкаласа, ун умĕнчех Укахвие чуптуса илчĕ. Вăтанса кайнă Укахви, ун аллинчен вĕçерĕнсе, Марине патнелле чупрĕ.

— Тăхта, Марине, пĕрле каятпăр, — терĕ вăл… 

Галимджан вĕсеяе иккĕшне те тытса чарчĕ.

— Чимĕр, чимĕр. Çара каякан çынпа çапла уйрăлаççĕ-и?

— Эсĕ çара каятăн-и вара? — тĕлĕнсе ыйтрĕ Марине.

— Çара каять, — уншăн тавăрчĕ Укахви.

— Апла каçар эппин, апла Левентее каламастăп, — кулчĕ лешĕ.

— Эп унран хăрамастăп. Агай хăй кунтан иртсе пыман пулсан, Левентей куçĕ умĕнчех килне пыраттăмччĕ, — вăрăм та кăтра çӳçне каялла шăлса илчĕ Галимджан.

— Ну, кăна суятăн ĕнтĕ, — терĕ Укахви. — Киле пымастăнччĕ, пире пĕлтермесĕрех тухса кайнă пулăттăн-ха...

— Çук, пирĕн ял каччисем ун пек мар, вĕсем вăтанса тăмаççĕ. Пыраттăмччĕ, килне кĕрсех уйрăлаттăмччĕ.

Виççĕн тăни иккĕн тăни мар. Хĕрпе каччă калас пек сăмахĕсене калаймарĕç. Кулчĕç, шӳт турĕç, Марине сисмелле мар майсемпе чĕрисенчи туйăмĕсене уçса пама тăрăшрĕç, çапах та пĕр-пĕринчен тахçан кĕтнĕ ăшă сăмах çăвартан тухаймарĕ.

Галимджан вĕсене ырă сунса алă пачĕ.

— Халĕ ĕнтĕ чипер юлăр. Ан кулянăр, эпир часах таврăнатпăр, — нумай çын ячĕпе каларĕ вăл. Унтан хăйĕн пăттăр кĕлеткипе мăнаçлăн сарăлса тăчĕ те, сылтăм аллине дирижер пек сулкаласа, хыттăн юрласа ячĕ:



Дан приказ: ему — на запад, 

Ей — в другую сторону... 

Уходили комсомольцы

На гражданскую войну...



Юрласа пĕтерсен вăл Укахвипе Марине аллине хыттăн чăмăртарĕ, вара, сарлакан яра-яра пусса, хăйсен пӳрчĕ патнелле утрĕ. Укахви, ун утăмне шутланă пек, вăл калинкке патне çитичченех пĕр хускалмасăр пăхса тăчĕ. Таçтан ăна асаттесемпе асаннесенчен юлнă сăмахсем асне килсе кĕчĕç. «Çаврăнса пăхать-и-ха, çаврăнса пăхать-и-ха, çаврăнса пăхать пулсан — юратать», тесе шухăшласа тăчĕ вăл. Анчах çăвăн пек вăхăтра Галимджан Укахви çине тепре пăхса илмесĕр ăçтан кĕрсе кайтăр-ха? Вăл чарăнчĕ, хĕрарăмсем еннелле пăхса тата чылайччен алă сулчĕ, вара, хăйĕн чунĕ хурланнине аякран та пулин кăтартас мар тесе, картишне кĕрсе çухалчĕ.

Марине çав-çавах вырăнтан пĕр хускалмасăр тăракан Укахвие хулĕнчен тытрĕ, вĕсем пĕр чĕнмесĕр Атăлкасси еннелле утрĕç.

— Эпĕ сана кансĕрлерĕм, айăп ан ту ĕнтĕ уншăн, эпĕ пĕлмен, — терĕ Марине яла çитеспе.

— Эс темскер ан шутла, хам та эпĕ ăна ăнсăртран çеç тĕл пултăм, — хушса хучĕ Укахви.

— Мĕн терĕн — кĕтетĕп терĕн-и? — тĕпчерĕ лешĕ.

— Ун çинчен калаçаймарăмăр та! — хирĕç хыттăнах кулса ячĕ хĕр.

— Ун çинчен калаçма та кирлĕ мар. Юрататăн пулсан — кĕтетĕн, юратмастăн пулсан — çук...



II


Фронтовиксене парне леçме кайнă Кăтра Михала таврăнасса колхозниксем çĕрĕн-кунĕнех кĕтрĕç. Тухса кайнăранпа ик эрне ытла иртрĕ ĕнтĕ, старик çав-çавах çук та çук. Ялти çынсенчен хăшĕ-пĕрисем Михала арăмĕ Кĕтерне патне киле те пыра-пыра кайрĕç. Мĕнле те пулин сăлтавпа пыраççĕ те тӳрех ун пирки ыйтаççĕ.

— Михала пичче халĕ те килмерĕ-и çак?

— Çук-ха.

— Ăçта çухалчĕ вăл? Нимĕçсемпе вăрçать-тĕр-ха!

— Килет пулĕ-ха, — тет вара Кĕтерне кашнинчех. Анчах вăл хăй те упăшкине самаях сехĕрленсе кĕтме тапратрĕ. «Фронта каякансенчен теприсем çапăçăва та кĕреймеççĕ тесе калаçаççĕ, çитичченех бомба айне пулса вилеççĕ, тет. Фронталла каякан эшелонсене нимĕç питĕ тапăнать, теççĕ. Михала тĕлне ан килтĕрччĕ ку», — пĕрре çеç мар шухăшларĕ вăл ăшĕнче.

Михала пиччен фронта колхоз председателĕ Левентей вырăнне кайма тиврĕ. Йăмшакрах сывлăхлă Левентей хăйне районтан чĕннĕ кун вырăнпах выртатчĕ. çавăнпа делегаципе кайма Кăтра Михалава чĕнсе илчĕç. Ун чухне колхозниксем район центрне каякан çул хĕрринче пахча-çимĕç пуçтаратчĕç. Михала пичче фронта каять тенине илтсенех вĕсем пурте çул çине чупса тухрĕç те старике вăрçа каякан çынна ăсатнă пек чысласа ăсатрĕç. Çынсенчен уйрăлас умĕн такăшĕ унран парса яма çырусем çырасси çинчен сăмах хускатрĕ, вара темиçе колхозник çавăнтах çыру çырма ларчĕ.

— Ан ухмахланăр, Михала пиччене ахаль тытса ан тăрăр, — ятларĕ вĕсене тăлăх арăм Марине. — Вăл сирĕн тăванăрсене ăçтан шыраса çӳретĕр ĕнтĕ?

— Фронтрисем пуриншĕн те тăвансем, колхозран килнĕ ăшă сăмахшăн вĕсем савăнсах кайĕç, — терĕ пĕри.

Васкаварлă çырнă çырусене Михала тутăрпа тирпейлĕ чĕркерĕ те тарантас ларкăçĕ айне чиксе хучĕ.

Парне леçме хăйсен çынни кайни колхозниксене ĕнер е виçĕмкун ăсатнă тăванĕсем çинчен ытларах шухăшлаттарчĕ, чун-чĕрене вĕсенчен мĕнле те пулин ăшă хыпар илтме хĕтĕртсе шанчăк парса тачĕ.

Кăтра Михала килне шăпах хăйне кĕтмен сехетре — тул çутăлсан çитрĕ. Çемйи ирхи апат çисе ĕçе кайма хатĕрленнĕччĕ, çав хушăра алăк уçăлчĕ те, пӳрте çул çинче ывăнса халран кайнă Михала кĕрсе тăчĕ.

— Ак çухалнă çын çитрĕ, — терĕ арăмĕ.

— Çухалнă çын тетĕн? Эсир мана çухатнăччĕ-и?

— Ара, эпир сана тахçанах вилнĕ тесе шутлатпăр. Миçе кун иртрĕ те ĕнтĕ...

— Апла эсир мана асăнса икерчĕ те пĕçерсе çирĕр пулĕ? — кулчĕ Михала. 

— Паян пĕçерес тенĕччĕ-ха.

— Ак ĕнтĕ, пăх та кур: эпĕ, кусем маншăн çунаççĕ пулĕ-ха тесе, çĕрхута килтĕм, кунта мана асăнса икерчĕ çиме васкаççĕ.

Вĕтсен хĕрĕсем, Укахвипе Анушка, ашшĕпе амăшĕн яланхи пекех шӳтлĕрех тухакан калаçуне пӳлмесĕр итлесе тăчĕç. Хăй сăмах хускатман пирки вĕсем ашшĕнчен фронта мĕнле кайса килни çинчен нимĕн те ыйтма хăяймарĕç-ха. Çитменнине амăшĕ тата ĕçе васкать.

— Тăхта-ха ĕнтĕ, çунмасть пулĕ унта, ĕлкĕрĕпĕр, — самаях çиллессĕн каласа хучĕ вăталăх хĕрĕ Анушка.

— Карчăк, ăçта хăвалатăн вĕсене? Тăччăр ĕнтĕ тепрер сехет, кăнтăрла та çитмен вĕт-ха, — тĕртсе илчĕ ашшĕ.

— Ара, эпир санран пĕр-икĕ сăмах илтесшĕн, — лăпкăн каларĕ текех чăтса тăрайман Укахви, ашшĕн йĕпе пиншакне кăмака çине çакса.

— Ĕç вăхăтĕнче эпĕ сире фронта кайса килни çинчен иксĕре доклад туса паратăп тетрем? Вĕçтерĕр ĕçе, пĕлесси вăл сиртен тармĕ.

Хĕрĕсем ăнланчĕç: ашшĕ халĕ вĕсене нимĕнех те каласа парас çук. Вăл ывăннă, сасси те унăн, шăнса пăсăлнипе пулас, хăрăлтатса çеç тухать, тата старик питĕ хытă тарăхнă пулмалла. Ун пек чухне вара ăна калаçтарма ан та тăрăш.

— Юрĕ, эпир кайăпăр, — упăшкин кăмăлне пĕлсе çемçен калаçма тăрăшрĕ Кĕтерне. — Эсĕ ларса çи-ха. Ак кунта тенкĕле пур. Çывăрма сивĕрех пулсан, витĕнме утиял ил.

— Тăр кăнтăрла çывăрса выртас-и ĕнтĕ манăн? — ал сума пикенчĕ Михала.

— Ывăннă хыççăн çывăрмасăр? Пăртак кан ĕнтĕ...

— Тавах ыр сăмахшăн.... Санăн хăвăн унта ман вырăна кайса килмеллеччĕ, вара эсĕ çывăрасси çинчен калаçман пулăттăн.

Анушка ашшĕн ку сăмахĕсенчен тата вăл çак сăмахсене калана май çаврăнса амăшĕ çине сивĕреххĕн пăхса илнинчен тĕлĕнсех кайрĕ. «Çук, ку ывăннипе мар, атте темле ывăнсан та кун пек калаçакан марччĕ, — терĕ вăл. — Ун кăмăлĕ фронтри йывăрлăхсене курнăран пăсăлнă пулас». Кăна вăл хăйĕн ăсĕпе çапла ăнланчĕ: вăрçă пĕтесси курăнмасть-ха, фронтра ĕçсем начар, савăнăçлă хыпарсем кĕтме иртерех-ха.

Хĕрарăмсем яракуна ĕçре ирттерчĕç. Амăшĕ фермăра кĕтӳрен юлнă темиçе пăрупа айкашрĕ, хĕрĕсем вĕтлĕх çумĕнче çĕрулми кăларчĕç.

Кăтра Михала килтисем тухса кайсанах çири тумтирне хывса ĕç тумтирĕ тăхăнчĕ, унтан апат çиме лариччен малтан каллех кăмкан патне пычĕ. Вăл сисет ĕнтĕ, ăна, икĕ талăк ытла чипер çывăрманскере, ыйăх пусмăрласа çитернĕ, çавăнпа ыйăха сирсе ярас тесен унăн лайăх кăна çăвăнас пулать. Старик пуç тăрăх темиçе курка сивĕ шыв ячĕ, вара кăшт кăвакара пуçланă çӳçне пӳрнисемпе туранă пек якатса, шывне сăрăхтарма пикенчĕ. Пӳрте Марине бригадир кĕнĕ хушăра вăл шăп кăна йĕпе çӳçне тирпейлесе тăратчĕ.

— Ак тата, фронтовик пӳртре мунча кĕме шут тытнă! — çăмăллăн каларĕ Марине. — Арăму хутса памарĕ пулать ĕнтĕ…

— Халлĕхе юрĕ-ха. Мунчине ăна каçхине те кĕме пулĕ. Кăтра Михала аллине шăлса типĕтрĕ те хĕр пек çиçсе тăракан Маринене алă пачĕ. — Мĕнле сирĕн ĕçсем?

— Чиперех-ха. Эс мĕнле кайса килтĕн? Çĕнни мĕн пур? 

— Çĕннине авă паян радиопа каларĕç. Пирĕннисем татах пĕр хула хăварнă. Илтрĕн-и?

Михала хăй те туйрĕ, ун сасси çиллессĕн тухрĕ, кăна илтсен Марине сасартăках сăнран улшăнчĕ те сак çине ларма тăнă çĕртен каялла ура çине тăчĕ.

— Эпир санран ырă хыпар кĕтнĕччĕ, — тăсарах сăмах хушрĕ вăл. — Халĕ те чакаççĕ-и вара?

— Чакаççĕ, Марине. Чун ыратать, чакаççĕ: Çавăнтах Михала бригадира хăйне ыйту пачĕ:

— Сан бригаду мĕн тăвать? 

— Çĕрулми кăларать.

— Эсĕ, бригадир, мĕн туса çӳретĕн?

— Ара, эпĕ сан пата кĕрсе тухас терĕм... Халь çавăнта каятăп-ха.

— Бригаду ĕçлет пулсан, неччу чупса çӳреме. Халь çимĕк вăхăчĕ мар...

Марине, Кăтра Михаларан çакна пĕрре те кĕтменскер, ун умĕнче пысăк айăпа кĕнĕ пек хĕрелсе кайрĕ, ку сăмахсем çине тăруках ним тавăрса калама та пултараймарĕ. Вăл, хăйĕн умĕнче чăнах та Кăтра Михала тăнине ĕненмен пулнă пек, ун çине тĕлĕнсе пăхрĕ. Çавах, тепĕр тесен, вăл та мар. Çавăн кăтра çӳçех, ав кăтри çунă хыççăн та пĕтмен, çавăн илемлĕ çамкиех, анчах сăнĕ, сасси, кăмăлĕ пачах урăх çыннăн.

Эп килнĕ чухне çула май кĕрсе тухрăм унта. Сан бригадун çĕмелĕсене шыв каять. Мĕншĕн асăрхамастăн çавна? Эс бригадир вĕт?

Марине куçĕсене чарса ун çине тата тĕлĕнерех пăхрĕ. Кам калать кăна, Кăтра Михалах-и? Мĕн пулнă ăна чăнах та? Вăл нихçан та кун пек калаçакан марччĕ-çке, мĕнле те пулин кăлтăк пулсан ялан тăрăхласа, сăмахпа айккинчен тĕртсе систерекенччĕ.

Акă вăл килнĕ çынни хăех хăналать, Маринерен иртсе алăк патнелле утать.

— Левентей килтех-и?

— Çук, вăл тул çутăличченех тырă леçме кайрĕ. 

— Ак тамаша. Хай кайрĕ-и?

Марине Михала сассинче килнĕренпе пĕрремĕш хут халичченхи кулăшларах сасса илтрĕ. Старик каялла пĕр-ик утăм турĕ те пĕшкĕнсе кровать айĕнчен пуртă илчĕ. «Апла правленине каймасть, тӳрех итем çине пырать, — вĕçрĕ шухăш Маринен. — Лекет паян ман бригадăри тырă çапакансене! Куран, нихçан вăрçма пĕлмен Михала пичче те хаярланса таврăннă».

Бригадир шутлани тĕрĕс пулчĕ, Кăтра Михала кун каç енне сулăничченех итем çинче ĕçлерĕ. Вăл ытла вăрçмарĕ, хăй мĕн курни çинчен каласа кăтартнă май унăн вăрçма вăхăчĕ те пулмарĕ темелле, анчах çынсем унтан унчченхи пек кулăшла сăмахсем те илтеймерĕç. Каçалапа Михала килне таврăнчĕ те урăх ниçта та тухмарĕ. Вăл канма тесе вырăн çине таянса пăхрĕ, анчах ăна çывăрма памарĕç, часах ун патне пĕрерĕн-икшерĕн ватăсем пырса тулчĕç. Кăтра Михалан варçă умĕн çеç тунă çĕнĕ хапхи мĕн çерле пуличченех чĕриклетсе уçăлса хупăнма чарăнмарĕ.

Каçхине Михала кăмăлĕ кăшт çаврăнчĕ темелле. Вăл апата ларас умĕн те, сĕтел хушшинче те нумай калаçрĕ. Çапах та çемьере вăл хăйне нихçан шӳт туса курман çын пек тытрĕ. Хĕрĕсене ашшĕ куçĕнче халиччен нихçан курăнман çутă тĕлкĕшсе çунакан туйăнчĕ. Упăшки никам çине те куç хывмасăр питĕ ĕçлĕ калаçса ларнине кура, сăмах ваклама юратакан Кĕтерне те ытлашши шарласах каймарĕ. Ачисем вара, мĕн те пулин ыйтсан ашшĕ кĕскен çеç тавăрса каланине туйса, хăйсене айăплă пек тытрĕç. Вĕсем ашшĕ сĕтел хушшинчех хыттăн хăтăрса тăкасса, пĕр-пĕр ĕçшĕн ятласса кĕтнĕ пек ларчĕç. Мĕншĕн айăпа кĕнĕ вĕсем ашшĕ умĕнче, мĕншĕн ятламалла унăн — кăна вĕсем хăйсем те каласа парайман пулĕччĕç.

Чăнах та, Михалан пĕрре хыттăн шавласа илмелех сăлтавĕ пулнă: паян ирхине вăл улма пусси урлă килнĕ те унта ĕçлекенсем çĕрулми нумай тăккаласа хăварнине курнă. Шултра çĕрулмисене тăпра ăшĕнчен алăпа чавса кăларса хăй тĕллĕн такама вăрçса тăнă вăл унта. Анчах уншăн, тем тесен те, килтисене мар, бригадирсене вăрçас пулать. Килтисене вăл сайра-хутра çеç хăтăрать. Ара, фермăра лайăх ĕçлекен Кĕтернене е колхозра пур ĕçре те малта пыракан Укахвипе Анушкана начар ĕçлетĕн тесе епле вăрçăн? Яйăпсăр айăплас йăла ун çемйинче пулман. Ун çемйи ĕçре яланах ырă ятлă пулнă, ялти çынсем хăйсен ачисене ăса вĕрентнĕ чухне тӳрех Кăтра Михала ачисем çине тĕллесе кăтартнă. «Ав, Укахви, Анушка мĕнле ĕçлеççĕ, çавсенчен те пулин кăшт намăса пĕлĕр», тенĕ. Çук, ĕç пирки вăл хĕрĕсене вăрçма пултараймасть.

Кĕтерне куç айĕн упăшки çине пăхса ларчĕ-ларчĕ те юлашкинчен чăтса тăраймарĕ, чĕлхе веçĕнчи сăмахне каласа хучĕ:

— Хĕрсем, эсир сисетĕр-и, сирĕн аçу фронтран епле куштанланса таврăннă, тулхăрса çеç тăрать? — терĕ.

Хĕрĕсем ун çине «Мĕн тума каларăн? Вăрçтаратăн акă» тенĕ пек пăхса илчĕç.

Ашшĕ вăрçмарĕ, чăн япалана хăех йышăнчĕ:

— Ăна эсир те асăрханă-и? Чăнах та мана тем çитмест, ăшăм тулашса кăна тăрать, — терĕ.

— Ху мĕншĕн тулашнине пĕлетĕн пулĕ ĕнтĕ, мĕн те пулин пулнă пулĕ? — терĕ Анушка, хăюлланса.

— Мĕн пултăр? Нимех те пулман. Чĕрене вăрçă вучĕ ĕнтсе илчĕ курăнать, çавă çеç. — Михала пичче сĕтел хушшинчен тухрĕ те питшăлли илсе тарланă çамкине хыттăн пусса шăлчĕ, унтан, хăйĕн ăшĕ вăрканине пытармасăр, питшăллине тĕпелти вырăн çине ывăтса ячĕ. — Эх, сире илсе кайса кăтартасчĕ çавăнта, вара эсир вăрçă мĕн иккенне кăшт та пулин пĕлнĕ пулăттăрччĕ!

— Ăна каймасăрах пĕлетпĕр-çке, чĕрепе туйса тăратпăр, — ашшĕ сăмахĕнчи ӳпкеве йышăнманннне систерсе каларĕ Укахви.

— Темĕн, пĕлетĕр-ши вара? Ман шутпа, эпир кунта вăрçă мĕнне пачах пĕлместĕр. Самолет вĕçмесг, бомбăсем ӳкмеççĕ. Пурăнатпăр çапла çăкăр çĕртсе, ĕçлем пекки тăватпăр...

Ашшĕ ытла хурласа калаçни Анушкана та кӳрентерчĕ курăнать, вăл та чăтса тăраймасăр сăмах хушрĕ:

— Начар ĕçлетпĕр пулать-и вара? Патшалăха икĕ эрнере тырă парса татрăмăр.

— Тырă парса татрăмăр тетĕн, а çĕрулми? — чĕрре кĕчĕ ашшĕ. — Çĕрулми юр айне юлать.

— Хăвармастпăр, йĕпере те пулин кăларса пĕтеретпĕр.

— Кăларса пĕтеретĕр! — йĕкĕлтерĕ Михала. — Куртăм эпĕ паян, пĕлетĕп эсир мĕнле кăларнине. Йăрансене хуратса тухатăр та, ĕçĕ те пĕтрĕ, çĕрулми çурри ытла тăпрапа варăнать.

— Вăл иккĕмĕш бригадăн, пирĕн пĕр улма та юлмасть, — çав-çавах парăнмарĕç хĕрĕсем.

— Пурин те çавах пулĕ-ха. Эсир те иккĕмĕш бригадăран тĕплех туман пуль...

— Терĕсле ара. Вара кала.

— Тĕрĕслетĕп акă, ĕлкĕрĕр.

— Çитĕ ĕнтĕ хивреленме, — чарчĕ упăшкине арăмĕ. — Менле вăл ялан çавăн пек калаçасси пултăр? Кăшт лăплансан юрамасть-и?

— Çук ĕнтĕ, — тата татăклăрах каларĕ Михала. — Манран лăпланасси пулмĕ, сире те ытла лăпкă пурăнма памăп. Ăнлантăр-и?

— Пирĕншĕн ан хăра, — пурин хутне те кĕчĕ Анушка. — Эпир çынтан ӳксех юлмăпăр.

— Халиччен намăс кăтартманччĕ, малашне мĕнле пулĕ. Каласа хуни ытлашши пулас çук: сирĕн çинчен ун пек-кун пек сăмах илтмелле ан пултăр, пуринчен те пикенерех ĕçлер. Нихçан та çăмăл ĕç ан шырăр, хăвăр çине йывăр ĕç илме тăрăшăр. Çавăн пек, ачамсем...



* * *

Вахăт чылая çитнĕччĕ ĕнтĕ, Кĕтерне вырăн та сарса панăччĕ, анчах Михала çывăрма выртас вырăнне Левентей патне тухса кайрĕ. Тырă парса таврăнсан председателе [[I,519]] каçнă терĕç, çавăнпа та Михала правленине тепре çитсе курма шут тытрĕ. Куннинче Левентей хăйĕн пӳлĕмĕнчех ларатчĕ. Çавăншăн юратать вара Кăтра Михала çамрăк председателе — каçхине ăна яланах правленинче е ял Советĕнче курма пулать, вăл сехет тăрăх ĕçлемест, ĕç пулсан, çутăличченех правленинче ларать.

— А-а, Михаил Михайлович! Кĕр-ха, кĕр! — хăйне куричченех, алăк хыçĕнче ӳсĕркеленинчен палларĕ старике председатель. — Эпĕ сан патна: те каяс, те çывăрма выртрĕ, тесе ларатăп.

— Эп хам та эс киле пырасса кĕтрĕм. Кунта килме хăратăп, — сывалнă-и-ха тесе тĕплĕн сăнаса алă тытрĕ Михала пичче.

— Ак тата. Мĕншĕн хăратăн?

— Ара, фронта сан вырăнна каймалла пулчĕ те...

— Эй, вăл пурĕпĕрех мар-и? Эс мĕнле кайса килтĕн? Çавăн çинчен кала.

Левентей, хăй умĕнчи кĕнекесене этажерка çине илсе хурса, Михала çывăхне куçса ларчĕ, унран нумай интереслă япала илтессине пĕлсе, тăнлавне сылтăм аллипе тĕрĕнтерсе итлеме хатĕрленчĕ.

Михала, вăхăт шутне çухатнăскер тата канасси çинчен пачах манса кайнăскер, калавне делегаци Канашран мĕнле ларса кайнипе пуçларĕ те хăйсен колхозне мĕнле çитсе кĕнипе пĕтерчĕ. Левентей ăна пӳлмерĕ темелле, хăш-пĕр чухне çеç «Кăна пухура калама манса ан кай, ку питĕ кирлĕ» тесе асăрхаттара-асăрхаттара пычĕ.

— Пухура каласа памалла пулать-и çакна йăлтах? — ыйтрĕ Михала, ун калавĕ хыççăн пит-куçран телейлĕн çуталса ларакан Левентей çине ытараймасăр пăхса.

— Каламасăр. Хамăр ялта çеç мар, кӳршĕ ялсенче те докладсем тутараççĕ пулĕ-ха. Ку вăл халăха питĕ кирлĕ хыпар. Сана итленĕ хыççăн хамăн та чунăм савăнсах кайрĕ. Ĕçлер апла, Михаил Михайлович! Часрах çĕнтермелле пултăр çав эсремете!

— Вĕçлес пулать, Леонтий Петрович, ĕçлес пулать. Пирĕншĕн халĕ ĕçрен хакли нимĕн те çук.

Михала сăмаха пĕр хускатнă япала колхозри ĕçсем, çинчен те калаçасшăн пулчĕ курăнать, анчах, Левентей киле кайма хатĕрленнине туйса, çине тăмарĕ. Хăйĕн заместителĕн калаçу мехелне пĕлсе çитнĕ тата вăл мĕнле пăхкаланинченех ун шухăш-кăмăлне йăнăшмасăр тавçăракан пулнă Левентей Михала тем каласшăн иккенне сисрĕ те картусне илме тăнă çĕртен хăйĕн вырăнне ларчĕ.

— Васкамастăн пулсан, лар-ха, хамăр ĕçсем çинчен те калаçса илер, тен, эсĕ çĕнĕ шухăшсем илсе килнĕ пулĕ, — терĕ вăл.

— Çĕнни-масарĕ, нимех те çук-ха, — терĕ Михала пичче, — çĕннине шухăшласа кăларма ман пуçăм мăкалчĕ пулĕ ĕнтĕ. Ват çын вăл киввипех супать.

— Апла каллех эртел пирки пулĕ? — кулчĕ председатель.

— Çавăн çинченех, Левентей. Кирек мĕн кала та, эртел пире кирлех. Ăна пĕтермелле марччĕ. Çул çинче тăршшĕпех шухăшласа пытăм та санпа таврăнсанах калаçас терĕм...

— Ав мĕнле çирĕп кĕрсе ларнă иккен вăл сан пуçна, ниепле те тухма пĕлмест! — пĕтĕм шăмшакĕпе каялла ыткăнса тенкел хыçĕ çине тайăнчĕ Левентей.

— Çапла, Левентей, — ытларах хавхаланчĕ Михала. — Ун пирки эпир санпа калаçса татăлаймарăмăр. Тĕрĕссипе, ун чухне эп килте пулман, хам курсра вĕренмен пулсан, эпĕ промысла эртелне тем тусан та пĕтерттерместĕмччĕ. — Вăл, Левентее ӳкĕте кĕртме пултаракан сăмахсем шыраса, чарăнса тăчĕ. — Акă санпа эпир фронт валли ĕçлесси çинчен калаçрăмăр. Пĕр-пĕрне ăнлантăмăр темелле.

— Питĕ лайăх ăнлантăмăр, — хавасланчĕ Левентей.

— Апла пулсан, кала-ха: хĕл каçиччен мĕн тăватпăр ĕнтĕ эпир?

— Вăрман касатпăр, çуракине хатĕрленетпĕр. Еçĕ вăл мăй таранах.

— Ку ĕçсене ăна чи начар колхоз та туса пырать. Пире таврара вăйлă колхоз тесе шутлаççĕ. Эпир пысăк ĕçсем тума пултаратпăр. Ну, юрĕ, эсĕ каланă пек пултăр, колхозниксен пĕр пайĕ вăрман хатĕрлеме кайĕ, тейĕпĕр. Ыттисем, сăмахран, ман пек стариксем мĕн тăвĕç? Кĕрĕк арки йăвалĕç-и? Эртел пулнă пулсан, вĕсенчен кашни виççĕр корзинка аватчĕ тата тепĕр вунпилĕк çуна тăватчĕ.

— Эх, Михала пичче! — лăплантарма пăхрĕ ăна Левевтей. — Эпĕ ĕçлеме çын ăçтан тупас-ши тесе пуç çĕмĕрсе ларатăп, эсĕ ара çынсем ĕçсĕр ларасран хăратăн. Эртел пĕтнĕ ĕнтĕ вăл, ăна эпĕ пĕтермен, вăрçă пĕтернĕ.

Ак вăрçă хыççăн ун пек мар чаплă эртел туса хурăпăр...

Кăна Михала пĕрремĕш хут кăна илтмест. Эртел пирки сăмах хускатсан, Левентейĕн яланах пĕр юрă: вăрçă вăхăтĕнче тырă акса тумалла, корзинкăсемпе çунасем туса аппаланмалла мар, эртел вăл халĕ пире пулăшмасть, колхозра ĕçлеме çеç кансĕрлет. Мĕн каласси пур -çамрăк пулсан та, председатель хăйĕн сăмахĕ çинче çирĕп тăрать, ваттисем тем пек ӳкĕтлесен те, Атăл леш енчи хăвалăха тасатма çын ямарĕ. Халĕ те авă эртеле хупнине тĕрĕс тесе шутлать.

— Апла пирĕн хăвалăх пĕтрĕ, кăçал хăва касма каймастпăр, — хăйĕн тахçанхи ĕмĕчĕ татăлнă пек хурлăхлăн каласа хучĕ Михала.

— Май та çук, — терĕ Левентей. — Хăвах шухăшла: çынсене хăва касма ярса çĕрулмине юр айне хăвармалла-и е мĕнпур халăха çĕрулми кăларнă çĕрте ĕçлеттермелле-и?

Михала ăна нимĕн те тавăрса калаймарĕ. Унăн пуçне, вăхăтлăха кăна пулин те, Левентейпе килĕшес шухăш килсе кĕчĕ. Тен, чăнах та вăл ыйтăва тĕрĕс лартать. Тен, чăнах та промысла эртелĕ вăл вăрçăчченхи ĕç кăнă пулĕ?

Старик председатель сĕтелĕ çинчи сехете пăхрĕ. Ун стрелкисем çурçĕр иртни сехет çурă çитнине кăтартаççĕ. Михала сисрĕ: калаçу ытла вăрăма кайрĕ, ăна кĕскетме те вăхăт.

— Пĕлетĕн-и халĕ манăн мĕнле туйăм, председатель? — терĕ вăл, ура çине тăрса.

— Мĕнле?

— Эпĕ хам алăпа хам çĕрĕн-кунĕн снарядсем тăвăттăм, вĕсене вагонпа фронта ăсатса тăрăттăм.

— Ăна рабочисем туччăр ĕнтĕ, пирĕн ĕç вăл — фронт валли ытлă-çитлĕ апат-çимĕç хатĕрлесси, — çакна Михала ăнланман пек, вĕрентсе каларĕ Левентей.

— Çапах та эс мана, Левентей, паянтан пуçласа йывăртарах ĕç хушсах тăр-ха.

— Сан шутпа мĕнле ĕç чи йывăрри пултăр? Мĕнле ĕç хушсан кăмăлу тулĕччĕ?

— Вăрман касма яр.

— Санăн кунта та ĕç нумай.

— Хĕл — çу вăхăчĕ мар, Левентей, мана эс вăрмана яр-ха, эпĕ халĕ кăтьăр-катьăр ĕçпе канăçма пултараймастăп.

— Ун пирки калаçса татăлăпăр-çке, — çемçен сăмах хушрĕ Левентей. — Вăрмана сана бригадир туса ярăпăр та çĕмĕрттер кăна! Кăçал ахаль те план пысăкрах пулма кирлĕччĕ, иксĕмертен пĕрин вăрмана каймаллах пулать.

— Мана яратăн, — тепĕр хут ыйтрĕ Михала.

— Юрĕ. Эс каланă пек пултăр. Тата мĕншĕн варçатăр мана? — кулса пăхрĕ Левентей старик çине.

— Вăрçмалли нумай, — унăн шӳтлесе каланă сăмахне йышăнмарĕ Михала. — Çĕрулми пирки калаçасшăнччĕ эпĕ санпа.

— Кала, кала, — çумăр çумасть-и-ха, тесе чӳрече енне пăхса илчĕ председатель.

— Хире улма юлать. Бригадирсем тĕрĕслесе тăмаççĕ курăнать, йĕпе çанталăк тесе эпир çĕрулмине ячĕшĕн çеç кăларса хире хăварма пултараймастпăр, Леонтий Петрович.

— Ку тĕрĕсех ĕнтĕ, Михала пичче. Юр айне хăварас мар тесе-çке ытла васкарăмăр пулас çав. Ыран бригадирсемпе калаçса пăхас-ха.

— Калаçмалла пулать, — çирĕплетрĕ Михала. — Кăçал выльăх апачĕ те çителĕксĕр пек-ха, улмаран аптрамалла ан пултăр. Çĕрулми вĕт вăл иккĕмĕш çăкăр, Михаил Иванович Калинин çапла каланăччĕ пулас?

— Çапла, Михала пичче, — пуçне сĕлтрĕ лешĕ.

— Тата калам-ха сана, председатель: çĕрулми çĕрме пултарать, çавăн çинчен те шухăшламалла.

— Нӳхрепсене хуриччен уçă çĕрте тытмалла пулать çав.

—  Тытасах пулать. Иртнĕ çул витнĕ сарайне аслăлатмалла пулĕ тетĕп эпĕ.

— Мĕнле, Михаил Михайлович, çав ĕçе Сахрун пиччене, хушсан, хăйĕн бригадипе туса пăрахĕ-и ăна? — çийĕнчех сĕнӳ пачĕ Левентей.

— Мĕншĕн тумалла мар? — хăйĕн сăмахне тăрăшса итленипе хавхаланчĕ Кăтра Михала. — Хăма çителĕклĕ унта, вĕрлĕхлĕх йывăç тупса витмелле çеç. Килĕшетĕн пулсан, ку ĕçе эпĕ хам çине илетĕп. Хутран-ситрен пулăшкалăп, час-часах пуртă тытмасан манăн ывăç тупанĕсем кĕçĕтме пуçлаççĕ. Тем тесен те, платник вĕт... 

— Вот, ку мана килĕшет! — калаçу вĕçленнине систерсе аллине лампă сӳнтерме тăсрĕ Левентей. — Çийĕнчех туса пăрахас та хиртен турттаракан çĕрулмине типĕтме тытăнас. Тĕрĕс сан сăмаху: çĕрулми вăл иккĕмĕш çăкăр.



III


Атăл хĕрринчи кукăр-макăр сукмакпа çар тумтирĕ тăхăннă çын утать. Аллине вăл çĕçĕпе якатса тунă кукăр туя тытнă, çурăмĕ çинче симĕсрех сарă кутамкка. Вăл туйи çине таянса хытă уксахласа пырать. Те утма питĕ йывăр пулнăран, те ывăннăран, хăй пĕрре те васкамасть, -хутран-ситрен чарăна-чарăна тăрать, куçĕпе тем шыранă пек, йĕри-тавраналла çаврăна-çаврăна пăхать.

Çывăхарах çитсен çакна асăрхама пулать: çыннăн сулахай ури чĕркуççирен хуçланмасть те, ăна тӳрĕ хăма татăкĕ çумне çыхса лартнă тейĕн. Утнă майăн кӳлепи йывăрăшĕ çак ура çине куçнă чухне çар çынни кашнинчех кĕске туя çине сулăнарах таянать.

Сăн-питрен вăл самаях имшеркке, кĕлеткинчен вара питех те тĕреклĕ. Хăй тин çеç госпитальтен таврăнать пулмалла. Çапах та çак вăхăтра ун пит-куçĕ савăнăçлăн çутăлса тăрать, çакăнтан тата йĕри-тавралăха пит пăхкаласа пынинчен вăл хăйĕн тăван уй-хирĕ тăрăх пынине чухласа илме пулать. Апла пулсан, вăл халь чунтан савăнать ĕнтĕ. Пĕр икĕ çул ĕлĕкрех тухса кайнă та вăл тăван кĕтесрен, халь акă кунта каялла таврăнать. «Тăван кĕтес, ырă кĕтес! Мĕнле юрататăп эпĕ сана, çак мĕнпур çырма-çатрана, тăван вăрманлă улăха, çак чуна кăмăллăн хумхантаракан тавралăха, ăна витсе тăракан кăвак тӳпене!» тенĕ пек мăкăртатаççĕ ун тутисем.

Çын пĕрре хăйсен ялĕ еннелле, тепре Атăл çинелле пăха-пăха илет. Хăй ĕнтĕ Атăл хĕрринчи чи чăнкă вырăна çитнĕ. Кунтан шыв темиçе çухрăм тăршшĕ курăнса выртать. Унпа юнашар, Атăлăн сулахай енĕпе, хитре сатин тăрăхĕ çумне çĕленĕ симĕс пусма пек, Йăлăм вăрманĕ тăсăлать. Ку енче унта та кунта лапамсене, çырма кукăрĕсене ларса тухнă ялсем курăнаççĕ.

Вăл ытарма çук картинăна киленсе пăхса тăрас терĕ пулас, çурăм çинчи кутамккине вĕçертрĕ те, çерем çине выртса канма хатĕрленнĕ пек, хăйĕн умне хучĕ. Унтан картусне хывса çутă та сарлака çамкине алтутрипе шăлса типĕтрĕ.

Çапла чылайччен тăрсан, сасартăк вăл пĕлĕт çинелле пăхрĕ. Хăй пăшăрханнă пек пулчĕ, мĕншĕи тесен хĕвеланăç енче тӳпе тĕксĕмленме тытăннине асăрхарĕ, йĕри-тавра шурă пĕлĕт тăрăхĕсем шăваççĕ. Йалăм çинче çумăр пĕлĕчĕсем, çунă хыççăн типме тухса çакнă кĕпесем пек, йывăррăн çакăнса тăраççĕ. Кун пăсăласса сиснĕ пек, Атăл та тĕсне улăштарнă. Паçăр вăл çӳлти кăвак тӳпе пекех лăпкăн юхатчĕ, ун кăтра хумĕсем çыран хĕрринче çеç кăшт палăратчĕç, халĕ ак Атăл варринче кĕреш пек хумсем йăваланаççĕ, шыв йӳçсе чылай çӳлелле çĕкленнĕ тейĕн.

Çын кутамккине алла илчĕ те васкамасăр малалла уксахларĕ. Халĕ ĕнтĕ вăл час-часах хăйĕн хыçнелле, çумăр пĕлĕчĕсем йăсăрланса килекен еннелле пăхма тытăнчĕ. Вăл çумăр пуçланиччен тăван килне çитсе ӳкме васкарĕ пулас.

Тăршшĕпех çуран утнă пулсан, вăл, тен, çумăр айне пулнă та пулĕччĕ, анчах ун телейне часах çула май лав тупăнчĕ. Тăван ял çинчен, ывăлне кĕтсе тăракан ватă амăшĕ çинчен шухăша кайса пыракан çар çынни хăйĕн хыçĕнче урапа сасси илтрĕ. Урапа çинче хĕрарăм ларса пырагь. Малтан тилхепине турткаласа чуптарса килекенскер, вăл çул çинчи çын тĕлне çитсен лашине хăвалама пăрахрĕ, хăйĕн умĕнчи çын çине тинкерсе пăхрĕ. Вĕсем пĕр-пĕрне иккĕш те пĕр тăруках палларĕç.

— Ятман!

— Кĕтерне инке!

— Ятман, эс киле таврăнан пулĕ-çке?

— Киле таврăнатăп, Кĕтерне инке, — терĕ Ятман.

— Çапла уксахласа килмелле пулчĕ-и ĕнтĕ?

— Çапла килмелле пулчĕ...

— Лар, лар часрах. Ха, эп чуть çеç чуптарса иртсе кайман.

Вăл лашине тăратрĕ те Ятмана вырăн хатĕрлесе пачĕ. Леш хăпарса ларсан, малтан саппун аркипе шăлса илсе, ăна алă тăсрĕ.

— Аван-и?

— Аван-ха. Хăвăр мĕнле пурăнатăр? — Алă пачĕ ăна Ятман.

— Эпир мĕн? Пурăнатпăр эпир килте. Пирĕн кунта бомба пăрахакан çук. Эс пристаньрен килтĕн пулĕ-ха? Мĕншĕн телефонпа чĕнсе илсе лав ыйтмарăн?

— Халь çĕртмĕ вăхăчĕ те, чăрмантарасси терĕм.

— Лашасем пурччĕ, ыйтмаллаччĕ. Но-но, — хăваларĕ лашине Кĕтерне. — Çумăр айне пулас мар, ав епле хупăрласа килет. Ну, Ятман, ăçтарахран таврăнатăн-ха? Хăш енче çапăçрăн?

— Украинăра çапăçрăм, Кĕтерне инке.

— Харушă пулĕ? Халь те тапăнса килет-и-ха?

— Хăрушă. Вăйлă хĕсет нимĕç, урса кайсах тапăнать. Атăл çине тухасшăн.

— Атăл çине тухасшăн-и? Ай-тур-тур, апла вăл кунта та çитет пулĕ?

— Кунтах çитме памĕç. Халь малтанхи пекех çăмăллăн кĕреймест ĕнтĕ. Пирĕннисем те хаярланчĕç, унчченхи пек чакмаççĕ.

— Тахçан пĕтĕ, тахçан пĕтĕ çав урнă фашист, — терĕ Кĕтерне.

Кун хыççăн вĕсем пĕр вăхăт хушши калаçмасăр пычĕç, вăрçă хăрушлăхне кашниех хăй пĕлнĕ пек тавçăрса илме тăрăшрĕ пулмалла. Кĕтерне тусанлă урисене шаккаса урапа çине хăпартса хучĕ, япаласем тĕрĕсех пыраççĕ-и тесе урапа хыçнелле çаврăнса пăхрĕ. Ятман ку хушăра куçне хупрĕ те асар-писеррĕн урса тăракан вăрçă хирне, хăй пулнă юлашки çăпăçăва аса илчĕ. «Хăрушă» тесе ответлерĕ вĕт-ха вăл Кĕтернене. Анчах çак «хăрушă» сăмах вăрçăн чăн-чăн хăрушлăхне мĕн чухлĕ каласа парайтăр? Вĕсем ăна курман, пĕлмеççĕ, ăнланмаççĕ. Ку хăрушлăха пăртак та пулин пĕлес тесен, вăрçа хăвăн куçупа курас пулать. Акă, Ятман ăна манас тесен те манаймасть. Вăл ăна аса илмесĕрех аса килет, юлашки çапăçусем ун куçĕ умĕнче ĕнер каçхине çеç курнă хăрушă тĕлĕк пек тăраççĕ.

— Ялта мĕн çĕнни пур? — вăрçă çинчен аса илнисене хăваласа ярас тесе ыйтрĕ Ятман.

— Мĕн пултăр ялта? Пурăнатпăр çапла. Кунĕн-çĕрĕн тăшмана ылханатпăр. Председательте пирĕн Левентеех ĕçлет, счетоводра леш Кĕтӳç Куçми. Эп ак ĕлĕкхи пекех фермăра. Бригадирсем виççĕш те хĕрарăмсем. Çапла-çке, Ятман, херарăм вĕçне юлтăмăр çав. Пĕтерчĕ вĕт ку Гитлер, мĕнпур вăйпитти арçын вăрçа кайрĕ. Вĕсемсĕр, паллах, йывăр, мен тăвас тен, тĕрмĕшкелетпĕр çапах та, макăрса ларман. Макăрнипе пире никам та çăкăр килсе тыттарас çук. Пирĕн çемьере пурте сывах-ха, Алексейрен çеç уйăха яхăн çыру илмен. Хĕрсем иккĕш те ӳссе çитрĕç ĕнтĕ манăн. Сан аннӳ пĕр майлă пурăнать-ха. Хĕрĕ вилни пĕтерчĕ çав ĕнтĕ карчăка, унсăрăн кун пекех йывăр пулмастчĕ пулĕ те...

Кĕтерне инке ял пурнăçне йĕркипе, кĕнеке вуланă пек, каласа парать. Тепĕр чухне мĕн çинчен те пулин хыпарланă май хăйĕн шухăшне каласа хурать: «Тăрăшать-ха, ашшĕ-амăшĕ пекех пулать пулмалла» е «Темскер ĕçĕ ăнмасть», «Пултарсах каймасть». Ку кĕске сăмахсенчен Ятман çакна ăнланать: вăл лайăх ĕçлет, ку начар ĕçлет. Кĕтерне инке йăнăшмасть ĕнтĕ, тӳрĕ кăмăллăскер, мĕнпур ĕçе тĕплĕн тăваканскер, çынна питех те тĕрĕс хак парать.

Калаçса тата шухăшласа пыракан Ятман туйман та, çумăр пелĕчĕ вĕсен хыçнех çитнĕ иккен. Вăл Атăл тĕлĕнче, те йăтăнса анас, те çынсен сехрисене хăптарса малалла каяс тенĕ пек, çакăнса тăрать. Йăтăнса анас-тăк, çакăнта чĕреслетсе çумăр çумалла. Пĕлĕт пуç тăрринчех пулсан та, вĕсем çине пĕр тумлам та ӳкмерĕ, унтан пĕлĕт икке йӳпленсе шĕвелсе кайрĕ.

— Çук, кунта çумасть, — терĕ Кĕтерне инке, Ятман пĕлĕте сăнанине асăрхаса. Вара çине тăрсах тилхепине уртрĕ. — Ну, ну, яра пар! Часрах киле çитес, çитесси инçе юлман ĕнтĕ. Çывăхрах йăмра тăррисем палăра пуçларĕç, ял вĕçĕнче ултă çунатлă çил арманĕ курăнса кайрĕ. Ятман икĕ çула яхăн курман тыр пуссисене, улăха, çывăхри мĕнпур япалана тинкерсе пăхать.

Ял патне çывхарса пынăçемĕн унăн илемлĕхĕ куç умне ытларах тухса пырать. Чăваш çĕршывĕнче илемлĕ ялсем татах нумай пулĕ, анчах Атăлкасси пеккине Ятман урăх ниçта та курман. Атăлкасси хитререн те хитре. Вăл икĕ çырма пĕрлешнĕ çĕрте, лапамра ларать. Аякран пăхсан, Атăлкассине ял теме те йывăр, йăмрасем айне путнăскер, вăл вăрман кати пекех курăнать. Йăмрисене пурне те пĕр вăхăталла лартнă пулмалла, вĕсем пурте пĕр пек ӳссе çитĕннĕскерсем. Йăмрасемсĕр пуçне кунта сад нумай, кашни пахчарах улма йывăççи, чие, çĕмĕрт ӳсет. Панулми пулнă çул вара тулли çимĕçлĕ туратсем карта урлă урамаллах усăнса тăраççĕ, — татса ил те çи. Шĕшкĕлĕх юнашарах пулсан та, нумайăшĕ пахчана шĕшкĕ йывăççисем лартса тухнă. Ятман çара кайнă çул мăйăр йышлă пулнăччĕ те, пахчасенче чăмакки-чăмаккипе сар мăйăр çакăнса тăратчĕ. Кашни килтех кăмака çи тулли мăйăрччĕ, кам патне те пулин пырса кĕрсен, сана чи малтан мăйăрпа хăна тăватчĕç.

Атăлкасси пĕр вĕçĕнче, аслă çул хĕрринче, темиçе çухрăма тăсăлакан çамрăк вĕтлĕх кашласа ӳсет. Хурăнçырли пиçнĕ вăхăтра хĕрсем унта çырлана çӳреççĕ. Çуркунне ку вĕтлĕхри пысăк уçланкăра шавлă Акатуй пулса иртет, ку Акатуйне вара таврари вунă-вунпилĕк ялтан халăх пуçтарăнать.

Виçĕ ял хушшинчи кӳлĕ ытла пысăках мар, анчах, тем тесен те, кун пек кӳлĕ çывăхра çук-ха. Ун шывĕ тăп-тăрă — çурçĕр енчен унта çăл шывĕ тапса тăрать. Кӳлле виçĕ ял вăйĕпе тунă, çапах та Ятман унпа хăй ăшĕнче халĕ те пулин савăнса пырать: ăна Ятман секретарьте ĕçленĕ чухне Атăлкасси комсомолецĕсем пуçарнипе чавма тытăннă, ăна чавнă чухне вĕсенчен кашниех ал хăпарса тухиччен ĕçленĕ.

Укăлча хапхи патне çывхарса пынăçемĕн Ятманăн чĕри хăвăртрах та хăвăртрах тапрĕ. Çуран чылай инçе утса ывăннă пулин те, шăмшакĕнче вăй хутшăннă пек пулчĕ. Акă вăл тăван ял! Фронтра пурăнса мĕн чухлĕ аса илмен-ши çак яла? Мĕнле аса илмелле пулман-ха ăна: вăл унта хăйĕн ачалăхне ирттернĕ, шкула çӳренĕ, ӳссе çитсен, çак яла çĕнетессишĕн мĕнпур çамрăк хастарлăхне хунă, унти çынсемпе тăвансем пек пĕр шухăшпа, пĕр ĕмĕтпе пурăннă...

— Çитрĕмĕр, — терĕ Кĕтерне инке, лашине колхоз картишнелле пăрса. — Эп çак савăт-сапана кĕртсе хурам, вара сана килне çитичченех леçсе хăварăп.

— Çук, çук, кирлĕ мар, киле çуран та çитĕп. Тавах лартса килнĕшĕн, — терĕ Ятман, анма хатĕрленсе.

Кĕтерне лашине чарсан, вăл аран-аран лав çинчен анчĕ те, тумтирне тусантан шăлкаласа, укăлча патнелле уксахласа утрĕ. Йĕритавралла çаврăнса пăхрĕ — никам та курăнмасть. Укăлча çывăхне çитсен çеç ун умне мунча хыçĕнчи çамрăк хурăнсем хушшинчен икĕ тулли витре йăтнă хĕр тухрĕ. Çул çине Ятманран маларах тухнă май, хĕр ăна курса витрисене лартсах ун çине тинкерчĕ. Ятман та, паллас тесе, хĕр çине пăхса илчĕ. Кам ку? Ятман ку херачана паллаймасть.

— Телейĕм пурах çав-ха, тулли витреллĕ çынна тĕл пултăм. — терĕ Ятман.

Хĕрача пăртак хĕрелчĕ, витрине çĕклес пек малалла ӳпĕнчĕ, унтан сăмах хушрĕ:

— Эсир ăçта каятăр вара?

— Киле таврăнатăп. 

— Хăш ялсем эсир?

— Кӳршĕ ялсем, ав, курăнать ман ялăм. — Ятман вăл тухнă еннелле, виçĕ çухрăмра ларакан кӳршĕ ял çинелле тĕллесе кăтартрĕ. Хай, кулса ярса, тепре хĕрача çине пăхса илчĕ. Хĕрача кивĕрех хĕрлĕ блузка тăхăннă, пуçне пĕчĕк тутăр чĕркенĕ, тутăр айĕнчен хăйĕн йĕтен сӳсĕ пек сарă çӳç пайăркисем курăнса тăраççĕ. Пичĕ-куçĕ унăн пиçсе çитнĕ чие çырли пек. Анчах кам хĕрачи ку? Ятман ăна халиччен тĕлĕкре те курман. «Ялта çĕнĕ учительсем пулĕ-ха, çавсен хĕрачи пулĕ», — шутларĕ Ятман ăшĕнче.

— Вăрçăран таврăнатăр пулĕ эсир? — ыйтрĕ хĕрача.

— Вăрçăран, йăмăкăм.

— Аманса таврăнатăр-и?

— Аманса.

— Вăрçă час пĕтет-и?

— Ăна калама пултараймастăп, йăмăкăм.

Хĕрача ун кăкăрĕ çинчи аманнине пĕлтерекен паллăсене асăрхарĕ, унтан унăн кăвак куçĕсем таçта айккинелле пăрăнчĕç, çавăнтах вăл кĕтмен çĕртен ыйту пачĕ:

— Эсир унта ман пиччене курмарăра?

— Хăш фронтра вăл?

— Украинăра. Пĕлтĕр Украинăра çапăçатчĕ, халь пĕр çыру та çырмасть, пĕлместĕп ĕнтĕ ун сывлăхне. Орден та илнĕ имĕш, çав тери пултараканскер теççĕ.

Хĕрача хăйен хӳхĕм шăмшакĕпе пĕшкĕнчĕ те витрисене алла илчĕ, çавăнтах тата вĕсене каялла лартрĕ.

— Итлĕр-ха, çар çынни, пирĕн пата кĕрсе тухмастăр-и? Пирĕн сăра пур. Кăмăл тăвăрсамăр. Юрать-и?

— Тавах ырă сăмахушăн, — ăшшăн тавăрчĕ Ятман. — Тĕттĕм пулчĕ, часрах киле çитмелле. Мана килте ватă анне куç пек кĕтсе тăрать.

— Ну, тепĕр чух кĕрсе тухăр апла. Эпир ак çакăнта пурăнатпăр, — шап хĕрринчи киле тĕллесе кăтартрĕ хĕр-ача. Ятман пушшех тĕлĕнсе кайрĕ. Ара ку Кĕтӳç Куçма çурчĕ вĕт? Кам килнĕ вара ун патне? Кам пулчĕ вара ху саркайăк пек юрласа калаçакан хĕрача?

Çак шухăшсемпе вăл çырма урлă каçса колхоз итемĕ патнелле çул тытрĕ. Итем çинчи улăм урисем хушшипе вăл хăйĕн икĕ чӳречипе урамалла пăхса лăракан пысăках мар пӳртне те курчĕ ĕнтĕ. Пӳрт мăрйинчен тĕтĕм тухать, апла пулсан, амăшĕ те килтех, ĕçрен таврăнса каçхи апат çакса янă пулĕ-ха. Итем варрине çитсен вăл ун пĕр хĕрринче çынсем мĕкĕлтетнине асăрхарĕ. Çыннисем те ăна курчĕç пулас, паллакан сасă «Ятман!» тесе кăшкăрса ячĕ. Вăл вара, килне кĕрес вырăнне, вĕсем патнелле пăрăнчĕ.

— Аван-и, Ятман? — терĕ вараланнă аллине пусма татăкĕпе шăлса тăракан Кăтра Михала.

— Аван-ха. Хăвăр мĕнле?

— Каларăм вĕт çавă тесе!

— А эп сана аякранах палларăм.

— Мĕн, машина юсас тетĕр-им? — ыйтрĕ Ятман.

— Тимĕрçе кайса чĕнме ӳркентĕмĕр те аппаланатпăр-ха. Кăçал авăн çапас ĕçе вăраха ятăмăр. Çитменнине машини те ĕçлемест, — терĕ Кăтра Михала. — Ниепле те юсаймастпăр. Халь ак тĕттĕмленчĕ те, куçсем курми пулчĕç.

— Мĕн пăсăлнă?

— Барабанĕ çĕмĕрĕлнĕ.

— Ну-ка, кăтартăр-ха.

Ятман, туйине тайăнтарса, машина патне пĕшкĕнчĕ, пур пайĕсене те тĕрĕслесе тухрĕ, унтан барабан патне кĕрсе кайрĕ.

— Çапла, барабан пăсăлнă. Эсир мана хатĕрсем илсе парăр-ха, халех юсатпăр.

Ăна çавăнтах темиçен пӳлсе каласа хучĕç:

— Ан чăрман, Ятман.

— Килне çитмен, ĕçлеме тытăнасшăн!

— Нимех те мар, — терĕ Ятман. — Пăсăлнă япалана çийĕнчех юсас пулать.

Вăл барабана часах тӳрлетĕп тесе шутланăччĕ, анчах ĕç вăраха кайрĕ. Тĕттĕм пулса çитрĕ, таврана каç сулхăнĕ çапрĕ, çынсем хăшпĕрисем килĕсене кайрĕç, Ятманпа Кăтра Михала тата икĕ çын çав-çавах авăн çапмалли машина патĕнче тăрмашаççĕ-ха. Ятман пикенсех ĕçлет, хăй çав вăхăтрах колхозри ĕçсем çинчен ыйта-ыйта пĕлет. Ăна тăван колхозри мĕнпур япала интереслентерет: хăш пусăра тырă мĕнле пулнă, ăçта вăрлăх участокĕ тунă, выльăх ытла пĕтсе кайман-и, мĕн чухлĕ чакнă, колхозниксенчен кам ăçта ĕçлет, мĕнле ĕçлет. Кăтра Михала ăна пурин çинчен те тĕплĕн каласа пачĕ. Вĕсем ĕçрен чылай çĕрле пулсан çеç пушанчĕç. Юсаса пĕтернĕ хыççăн хускатса ячĕç те, машина кĕрлесе кăна кайрĕ.

— Ну, вот, пулчĕ те, — савăнчĕ Ятман. Авăн çапмалли машинăна хута яни ăна фронтра çĕмрĕк самолета юсанă пекех туйăнчĕ. — Çитĕ. Пĕтерейменнине ыран пĕтерĕпĕр. Халь айтăр ман пата каяр.

— Пырса калаçса лармаллаччĕ ĕнтĕ, курманни нумай пулать, анчах кĕçĕр вăхăчĕ çавăн пек, сакăр сехетре пухăва каймалла, — терĕ Ятман кӳрши Уçăп старик.

— Мĕн пухăвĕ тата? — интересленчĕ Ятман.

— Ак Михаил Михайлович фронта парне леçме кайса килчĕ пирĕн, çавăн отчетне итлетпĕр.

— Ав мĕнле! Апла пырса итлес пулать.

— Çитсе кур, çитсе кур, — чĕнчĕ ăна Михала пичче. Çынсенчен уйрăлсан, Ятман хăйсен пӳрчĕ умне васкамасăр пырса тăчĕ. Пӳртре вăйсăр çутă тĕлкĕшет, амăшĕ каçхи апат çинĕ курăнать те çывăрма выртма ĕлкĕреймен-ха. Ятман чăтаймасăр чӳрече патне утса пычĕ, пӳрт умĕнчи тăпра çине хăпарса пӳртелле пăхрĕ. Амăшĕ сĕтел патĕнче улма шуратса тăрать. Аллисем хăйĕн пăртак чĕтреççĕ пек. «Мĕскĕн, мĕнле пĕтсе кайнă вăл! Аллисенче те, питĕнче те пĕр хĕрлĕ йĕр те çук, шăнăр çеç. Ялан ман çинчен шутлать пуль, ялан хуйхăрать пуль, мĕскĕн. Анчах сĕтел çинче мĕн тирĕкĕсем лараççĕ унта? Пĕçернĕ апат вĕт, пĕçернĕ апат! Ниушлĕ вăл эп таврăнасса пĕлнĕ? Пĕлнĕ, паллах, кам та пулин килсе систернех ĕнтĕ. Апла пулсан, мĕн кĕттереп-ха эп ăна? Кĕрес, часрах керĕс»...

Ятман чӳрече патĕнчен пăрăнчĕ те ури ыратнине манса кайсах кĕçĕн алăк патне васкаса утрĕ. «Вăл мана кĕтнĕ, куç пек кĕтнĕ»...



IV


Пуху сакăр сехетре пуçланать тенĕрен Ятман правлени çуртне тăхăр сехет тĕлне çитрĕ. Вăрçăччен ялан çаплаччĕ: пуху пĕр сехет кая юлмасăр нихçан та пуçланмасть, пĕр сехет вăл, ваттисем каларĕшле, халлапçăсен вăхăчĕ. Анчах тахçанхи никам çырман йĕрке халĕ кивелнĕ иккен — пуху шăп саккăрта уçăлнă. Пусма тăрăх хăпаричченех Ятман уçă выртакан алăкран Кăтра Михалан кăшт çинçерех сассине илтрĕ. «Питĕ шел, — терĕ Ятман хăй тĕллĕн, — ун отчетне пуçламăшĕнченех итлемеллеччĕ. Старик вĕт чăваш делегацийĕпе Мускав леш еннех çитсе килнĕ»... Вăл хăйне Михала пиччене киле илсе кайса калаçса ларăп тенипе лăплантарчĕ те пӳрт тулли халăх иккенне кура, алăк янахĕ çумне тайăнчĕ. Ун еннелле çаврăнса пăхнисем, ăнă палласа, пыра-пыра алă тытрĕç, вара хăйсен хушшине вăрăм сак çине лартрĕç. Кунтан докладчик курăнмасть, анчах вăл мĕн калани лайăхах илтĕнет.

— Вăл дивизире мана хамăр ял çыннисене курма тĕл килмерĕ, юлташсем. Манăн сире çавна-çавна куртăм тесе суеçтерес кăмăлăм çук. Анчах Чăваш республикинчен пынă çынсем унта сахал мар. Вĕсем лайăх çапăçаççĕ, чăн-чăн паттăрсем пекех. Пирĕн делегацине ертсе кайнă Зоя Ананьевна çапăçура маттура тухнă салтаксемпе офицерсене республикăри ĕç çыннисен ячĕпе тав туса грамотăсем те пачĕ. Мухтансах калама пултаратăп: грамота илнĕ пĕр чăвашĕпе юнашарах лартăм, фашистсене вăл снайперла винтовкăпа перет. Ку таранччен пурĕ вăтăр икĕ фашиста леш тĕнчене ăсатнă. Хăйне те вара пĕр орден та икĕ медаль панă.

— Хăш енчисем, ыйтмарăн-и? — илтĕнчĕ кăмака патĕнчен пĕр çамрăкăн сасси.

— Хăй вара Шăмăршă патĕнчисем, тет, хир енчи чăваш. Пĕр çемьерен виççĕн фронта килтĕмĕр, тет. — Михала чарăнса тăчĕ, унтан, хăйĕн сăмахĕ пĕтнине систерсе, пурне те илтмелле каласа хучĕ: — Тата кам мĕн ыйтса пĕлес тет?

— Михала пичче, кала-ха, чăвашсенчен генералсем пур-и? — терĕ пĕри.

— Пулмасăр! — терĕ Кăтра Михала. — Пур. Пĕрре кăна та мар, темиçе.

— Эсĕ пĕрне те пулин курмарăн-и? — тĕпчерĕ çав сасах.

— Эп курман. Анчах лайăх астăватăп, çул çинче Зоя Ананьевна каласа панăччĕ, — ун патне чăваш генералĕ пырса кайрĕ, тет, фронтран тата темиçе генерал çырусем çыраççĕ, тет.

Ятман ури çине çĕкленсе çынсем хушшипе пӳртелле пăхрĕ те Михала сĕтел умĕнче хăй çулла тăхăнакан тĕрĕллĕ кĕпипе çеç тăнине асăрхарĕ. Çак икĕ çул хушшинче унăн çӳçĕ палăрмаллах кăвакарнă иккен, çавăнпа вăл халь аякран кăтра пек те мар, сухалĕ тата пысăкланнăн туйăнать, вăл старикĕн тăпăл-тăпăл кĕлеткине илем кӳрсе тăрать.

Михалана ыйту хыççăн ыйту параççĕ. Нимĕç самолечĕсем йышлă вĕçеççĕ-и? Салтаксен ĕçме-çиме çителĕклĕ-и? Вăл чĕрĕ фрицсене курман-и? Такăшĕ тата Мускав çинчен тĕплĕрех каласа пама ыйтать. Кăтра Михала калать, хăй мĕн курнине çаврăнăçлă сăмахсемпе колхозниксен куçĕ умне илсе килсе тăратать. Ăна итленĕ май вара çынсем те Мускав варринчи авалхи Кремле, Хĕрлĕ площадьри юрпа витĕннĕ чăрăшсене тата вĕсен çывăхĕнчи Ленин мавзолейне, аслă хула витĕр çĕрĕн-кунĕн çарсем иртнине — тата нумай-нумай япалана кураççĕ.

Халăхра Михала пиччен хĕрӳллĕ сăмахĕсем янăраççĕ:

— Вăрçă пуçланнă вăхăтра хăш-пĕр айван çынсем «Çĕнтеретпĕр-и? Нимĕç çапла пĕтĕм çĕршыва тĕшĕрсе тăкмĕ-и?» — тесе ыйтнине илткелеме пулатчĕ. Айванла сăмахсем вĕсем çав «çĕнтеретпĕр-и?» тенисем! Тем тесен те çĕнтеретпĕр! Фронтсенче пирĕн миллионĕпе çар тăрать. Мĕнпур çулсемпе фронталла эшелонĕ-эшелонĕпе танксем, тупăсем, снарядсем пыраççĕ. Пирĕнпе пĕрле Уралран рабочисен делегацийĕ çитнĕччĕ. Рабочисем çапла калаççĕ: «Халĕ ĕнтĕ çар хатĕрне пилĕк-ултă хут ытларах пама пултаратпăр», — теççĕ. Часах пирĕн танк та, самолет та, тупă та нимĕçсеннинчен нумайрах пулать. Эпир рабочисемпе фронтовиксене тырăпа тĕрлĕ апат-çимĕç ытларах парăпăр тесе шантарса каларăмăр. Юлташсем, пире фронтовиксем çапла каласа ячĕç: тăшмана çамăллăн çĕнтерессе шанса ан ларăр, фронта мĕн вăй çитнĕ таран пулăшăр, терĕç.

Михала пичче, пурте тимлĕ итлеççĕ-и тенĕ пек, пысăк пӳлĕм йĕри-тавра пăхса çаврăнчĕ. Итлеççĕ, ăна куçран шăтарас пек пăхса итлеççĕ.

— Мĕн каласси пур, — терĕ вăл малалла, — вăрçă хăрушă ĕнтĕ, тăвансем. Мĕн чухлĕ çын вилет, мĕн чухлĕ ялпа хула кĕл пулса юлать! Пире хур тăвас тесе çапла хăтланать ĕнтĕ тăшман. Пирĕн ывăлсем ăна хирĕç пăшалпа çапăçĕç, эпир мĕнле çапăçăпăр? Çавăн çинчен шухăшласа пăхăр. Пирĕн ĕнтĕ колхозра тăрăшса ĕçлемелле, фронт валли ытларах тырă туса памалла. Пирĕн колхоз нихçан та кая юлса пыман, вăрçă вăхăтĕнче кая юлса пыма пушшех те лайăх мар. Ваттисен сăмахне çĕлĕке хул айне хурса итлеме хушнă, теççĕ. Эпĕ, ват çын пулса, çапла калатăп: вăрçа кайнă тăванăреем çинчен-пĕр минутлăха та ан манăр, колхозра ĕçрен пăрăнма пăхаканни пĕр çын та ан пултăр. Пирĕн ĕç — тăшманшăн хĕç. Çапла ман сăмахăм.

Михала, яланах васкамасăр, нимĕн чухлĕ те вĕриленмесĕр, кăшт шухăшларах калаçаканскер, куннинче сăмахне самаях хĕрӳллĕн вĕçлерĕ. Унăн хĕрӳллĕхĕ ыттисем çине те куçрĕ пулас, унтан та кунтан «Тĕрĕс!» тесе кăшкăрнисем илтĕнсе кайрĕç, вара пурте вăйлăн алă çупса ячĕç. Вăл хускатнă ăшă кăмăл ыттисен сăмахĕсенче те лайăх туйăнса тăчĕ.

Алăк хыçĕнче, тĕттĕмре ларакан Ятман паçăрах сисрĕ ĕнтĕ, вăл килнĕ хыпар, хăлхаран хăлхана куçса, пĕтĕм зала сарăлчĕ, ăна пуху председателĕ патне те çитерчĕç, лешĕ вара Ятмана тĕпелелле иртме сĕнчĕ.

— Фронтовике сăмах парар! Ăна итлес килет! — кăшкăрчĕç темиçен Ятман курăннă-курăнманах. Ятман кĕçĕр калаçма шутламанччĕ, анчах кунта калаçмасан май та çук иккен. Куçран пăхсах паллă, пурте вăл каласса кĕтеççĕ.

— Юлташсем! — терĕ вăл майĕпен çеç. — Мана, киле паян çеç çитнĕ фронтовике, эсир вăрçă ĕçĕсем çинчен çапла: чунтан-чĕререн калаçнине итлесе ларма питĕ те кăмăллă пулчĕ. Фронтовиксем çапла шутлаççĕ те: тылри çынсем фронтра тăшман аллине панă кашни хулашăн хуйхăраççĕ, тăшманран туртса илнĕ кашни хулашăн савăнаççĕ. Урăхла пулма та пултараймасть, мĕншĕн тесен вăрçа пирĕн пĕтĕм халăх çĕкленнĕ... Фронтовиксем çĕнтерес шанчăка пĕр минутлăха та çухатмаççĕ. Эпĕ хам авиацире пулнă, çавăнпа тăшмана пирĕн летчиксем мĕнле аркатни пирки хам пĕлнĕ таран каласа пама пултаратăп. Совет летчикĕсем тăшманăн самолет нумай тесе хăраса тăмаççĕ, вĕсемпе хăюллăн çапăçаççĕ. Час-часах пирĕн пĕр летчик фашистсен виçĕ самолетне хирĕç тухать, вĕсене парăнмасть, çĕнтерсе, тăшманăн тепĕр ушкăнĕ çине ыткăнать...

— Хăвăн çинчен каласа пар-ха, Ятман, — сăмах хушрĕ çывăхра ларакан Левентей.

— Хам çинчен ман нумай каласси çук, мĕншĕн тесен эпĕ ытла ир аманса стройран тухрăм, — терĕ Ятман. Иртнĕ çул Мускава хӳтĕлерĕм, кăçал Дон таврашĕнче ытларах çапăçма тӳр килчĕ. Пĕр çапăçура ман ура хырăмне снаряд ванчăкĕсем çĕмĕрсе пăрахрĕç. Эп персе анатăп пулĕ тенĕччĕ, çапах та чăтса ирттертĕм, хам тĕле килнĕ фашистсен самолетне персе ӳкериччен штурвала алăран вĕçертмерĕм...

Ятмана колхозниксем нумайччен калаçтарчĕç. Аманса яла таврăннă фронтовиксенчен вăл пĕрремĕш кăначчĕ-ха. Ятман калаçнă май ял çыннисем çине пăха-пăха илет те çакна асăрхать: хăшпĕр хĕрарăмсен куçĕсем куççульпе шывланнă, вĕсем пит-куçне тутăр кĕтессисемпе шăла-шăла итлеççĕ, вĕсенчен кашниех халь Ятман çине пăхса хăйсен фронтри тăванĕ çинчен шухăшлать.



V
 

Укахви пухуран киле кайма Тутаркасра пурăнакан участковăй агрономпа — хăйпе пĕр çулхи Олимпиадăпа пĕрле тухрĕ. Олимпиада (ялта ăна Липа тесе чĕнеççĕ) институтран вĕренсе тухнăранпа иккĕмĕш çул агрономра ĕçлет ĕнтĕ. Малтанхи çул вăл хваттерте Укахвисем патĕнче пурăнчĕ, кăçал çулла, манăн Тутаркас колхозĕнче ытларах ĕçлеме тивет тесе, унта куçса кайрĕ. Хĕрсĕм Липăна лайăх агроном тесе çеç мар, тата вĕсен нушине ăнланма пĕлнишĕн юратаççĕ. Пур ĕçе те ĕлкĕрекен çамрăк агроном хĕрсен пурнăçне хастар хутшăнать: вĕсене вăл пĕрерĕн-перерĕнех хăй ертсе пыракан хор кружокне илентерет, кашнине кирлĕ кĕнеке тупса парать, тĕрĕ ĕçне вĕрентет, çамрăк пурнăçра пĕр-пĕр пăрăнăç сиксе тухсан, хай пĕлнĕ таран усăллă канаш парать.

Липăн участока кĕрекен ытти ялсенче те çывăх юлташсем сахал мар, анчах унта-кунта каймалла чухне вăл Тутаркасра пулсан тӳрех Зейнаб патне, Атăлкассинче пулсан Укахви патне кĕрет. Çак хитре хĕрсене вăл пуринчен ытла килĕштерет, — çав тери таса чунлăн, çав тери ĕçченĕн туйăнаççĕ ку сăпай çынсем Липăна. Весемпе ĕçлеме те, выляса кулма та кăмăллă.

Пĕрле çӳренĕ чухне асли вырăнĕнче яланах Липа пулаканнчĕ. Укахви, вăл мĕн каланипе килĕшсе, ăна вĕçĕмсĕр ыйтусем параканччĕ. Ак паян ун пек мар — пурне те пĕлекенни вырăнĕнче халĕ Укахви.

— Хушаматне мĕнле терĕн-ха эсĕ? — иккĕмĕш хут ыйтрĕ ĕнтĕ Липа.

— Ятман ятлă вăл.

— Вĕреннĕскер-и вара хăй? 

— Вăрçăччен ял хуçалăх институтĕнче вĕреннĕччĕ. Пĕтерчĕ-и, пĕтермерĕ-и — ăна калама пултараймастăп.

Вăрçа кайиччен пĕр çулталăка яхăн ял Совет председателĕнче ĕçлерĕ.

— Килĕнче кам пур вара? — асăрханарах ыйтрĕ лешĕ. 

— Ватă амăшĕ çеç, урăх никам та çук. Шăллĕ пур Сантăр, вăл фронтра.

— Вăл та çакăн пек тĕреклĕскер-и?

— Шăллĕ кунтан та патвар пулĕ.

— Итле-ха, Укахви, — умра çынсем пынине курсан майĕпентерех утма пуçларĕ Липа. — Ку Ятман мана темшĕн Галимджан пиччĕшĕ пек туйăнать. Сăнран вĕсем иккĕшĕ те пĕр пекех.

— Ан тĕлĕнтер, патне те пымаççĕ! — кулса ячĕ Укахви.

— Чăнах, чăнах. Пĕвĕпе вĕсем иккĕш те кĕреш пек. Çӳçĕсем... пĕрин — хуп-хура, теприн — сап-сарă, анчах иккĕшин те лапсăркка.

Укахви хĕр чĕрине паçăрах туйрĕ ĕнтĕ, Липа Ятмана куç хывма ĕлкĕрнĕ пулас, çавăнпа вăл ун çинчен мĕн пур таран йăлтах ыйтса пĕлесшĕн. Укахвие ку килĕшрĕ: Липăпа Ятман пĕр-пĕрне тивĕçлĕ çынсем пулмалла. 

— Паллаштарас-и? — терĕ вăл, Липăна алăран тытса.

— Кирлĕ мар, тен, ун хĕрĕ пур... 

Эпĕ пĕлетĕп ĕнтĕ! Никам та çук. Липа нимĕн те чĕнмерĕ. Укахви темле çывăх тантăш пулсан та, ăна паллаштар тесе мĕнле калатăр-ха? Хăй пулсан, Липа Ятманпа кĕçĕрех паллашмалла, анчах пурнăçра пурте эпир ĕмĕтленнĕ пек килсе тухмасть-çке. Васкаса, çын урлă паллашма кирлĕ мар, тен, ăраскалсем пĕр пекех пулĕç-ха.

Укахви, пухура вăрçă çинчен каланă сăмахсене асне илсе, çул тăршшĕпех Галимджан пирки шухăшласа пычĕ. Ăçта-ши халь вăл, унăн юратнă каччи? Мĕнле кăна хĕн-хур курма тивет-ши унăн çак хăрушă вăрçă пĕтиччен? Уйрăлу чĕрери туйăмсене сӳнтермест иккен, вĕсене тата

вăйлăраххăн амалантарса ярать. Галимджан кайиччен вăл ун çинчен кунĕн-çĕрĕн шухăшламан та пулĕ, ак халĕ çав шухăш яракунăн кирек хăш сехетĕнче те пуçран туха пĕлмест. Ăсатнăранпа темиçе кун иртнĕ ĕнтĕ, апла пулин те, урамра хуткупăс сассине илтсен, Укахви йăпăр-япăр чӳрече патне ыткăнса пырать: Галимджан мар-и, çав каламасть-и? Унăн кашни хусканăвĕ куç умĕнче, кашни сăмахĕ хăлхара. Тепĕр чухне çулла вăйăра пĕрле выляса кулнисем тата кӳлĕ çинче юрла-юрла ярăннисем çеç мар, ача чухне пĕрле çӳренисем те аса килеççĕ. Ак ĕнер çеç çывăрма выртсан çакна аса илсе хăй тĕллĕн кулса выртрĕ-ха: пĕррехинче Укахвие хăйсен класĕнче вĕренекен ачасем темиçен юр чăмăрккисемпе пеме ты-тăннăччĕ, Укахви йăмра патне лăпчăннă та «Аттене калатăп!» тесе макăрса тăрать. Галимджанпа тепĕр ача çавна курчĕç те ачасене чăлпар сапаласа ячĕç, унтан Укахвие килне çитичченех ăсатса хăварчĕç. Галимджан ăна çавăн пек пĕрре çеç мар хӳтĕленĕ.

Галимджан Укахвие Агай тесе чĕнесси те ачаранпа юлнă йăла. Пĕр тури чăваш хĕрарăмĕ аппăшне акай тесе чĕннине илтсе, Укахви ашшĕпе пĕр тăван аппăшне акай тесе чĕннĕ пулнă. Çакăн хыççăн вара ăна килтисем «акай» тесе тăрăхлама тапратнă, ку сăмах шкула та çитнĕ, ачасем ăна темиçе çул хушши Агай тесе йĕкĕлтенĕ. Галимджан ку сăмаха халĕ те çăвартан вĕçертмест, ăна çынсен куç умĕнче те, пĕччен чухне те Агай тесех чĕнет.

Укахви ял çинче каччăсемпе куçкĕретех çӳрекен хĕр пулман, Галимджанпа вăл кăнтăр кунĕнче ял витĕр юнашар тăрса утман та пулĕ, çавăнпа амăшĕ вăл кампа çӳренине ку таранччен те тĕплĕ пĕлмест. Халĕ ял çыннисем мар, килтисем те пĕлеççĕ ĕнтĕ, меншĕн тесен — кĕтсех тăр — Галимджан ăна килнех çыру ярать. Укахви ку çырăва чĕререн савăнса, мĕн пытармалли пур, вăтаннипе кăшт шикленсе кĕтет. Ак Ятман таврăнни Укакви чĕринче каллех çил-тăвăл хускатрĕ, Галимджан сăнарне куç умне тата чĕррĕнтерех кăларса тăратрĕ.

Хĕрсем Укахвисен умне çитсе чарăнчĕç. Пуху пулнă каçсенче Укахви Липăна кĕпер патне çитичченех ăсатса яраканччĕ, кĕçĕр ăна, ăсатас вырăнне, хăйсем патне чĕнчĕ. Çĕр чылая кайнă ĕнтĕ, килелле утма та вăхăт пек, анчах Липăн килне каяс килмест. Укахви, ун кăмăлне пĕлсе, ăна вăйпах хăйсем патне сĕтĕрет.

— Кĕрсе тух ĕнтĕ, Липа, эс кĕменни миçе уйăх пулать!

— Асту, яланах кĕретĕп. Иртнĕ вырсарникун çеç хăна пултăм.

— Эй, çав хăна пулни пулатьчи вăл? Кĕтĕн те Левентей пырса кĕрсенех тухса тартăн...

Пӳртре никам та çук иккен-ха, ашшĕпе Анушка пухуран килсе ĕлкĕреймен, амăшне Укахви иртенпе те курман, вăл пристане çу леçме кайнăччĕ пулас.

— Килте хамăр хуçа, Липа! — хыттăн каларĕ Укахви. — Салтăн та сĕтел хушшине кĕрсе лар. Эп халĕ сана хам звено ĕç планĕпе тинкӳне илме тытăнатăп. Анчах тăхта, сăмавар лартса ярам.

— Чăнах, чей ĕçер-ха, эп шăнса кайрăм, — килĕшрĕ Липа.

— Сисетĕп. Каччу çук санăн, чĕрӳне ăшăтакан каччу çук, çавăнпа шăнатăн.

— А Левентей? — кулчĕ Липа. — Левентей ман каччă мар-и вара?

— Вăл сан каччă пулнăччĕ те, анчах халĕ те çӳретĕр эсир унпа? Вăл каччи çавăн пек вĕт: санпа та çӳресшĕн, манпа та çӳресшĕн, теприне те ăмсанать, чăннипе хăйĕн чунтан-вартан юратакан пĕр савни те çук.

— Ку тĕрĕс ĕнтĕ, — килĕшрĕ Липа. — Ялта вара Левентей унпа çӳрет, Левентей кунпа çӳрет теççĕ. Маншăн кулăшла: çав çӳрени пулать-и? Пĕр вăхăтра вăл санпа çӳрет тесе те сăмах сарнăччĕ. Эп ĕненмерĕм, Укахви ăçтан ун савнийĕ пулма пултарать-ха, терĕм.

— Хăй мĕн ĕмĕтленнине чăн япала вырăнне хурать пуль, — терĕ Укахви.

— Çапла пулмасăр.



* * *

Кĕтерне Ятманран уйрăлсан лав çинчи мĕнпур япалине пушатрĕ те лашине леçме тесе колхоз картишнелле çул тытрĕ. Ăна хирĕç никам та тухмарĕ, Кĕтерне лав çинчен анса ĕлкĕриччен лаша, çамкипе хапхана хăех тĕртсе уçса, килкартинелле кĕчĕ. Ĕçе кайнă ытти колхозниксем те учĕсене килсе панă курăнать, мĕншĕн тесен тислĕк купи патĕнче икĕ лаша хыçкаланса тăраççĕ, çывăхра тата тепĕр лаши клевер ани патне тухмалли алăка уçма хăтланать. «Ăçта çав Сехре Иванĕ? Лашасене те йышăнмасть», — шутларĕ Кĕтерне.

— Иван, лашасем ĕçрен таврăннă, курмастăн-им? — кăшкăрчĕ вăл, анчах вăл кăшкăрни çине конюхсем пурăнакан пӳртрен никамам та тухмарĕ. Кĕтерне инке чăтаймасăр пӳрте хăй кĕрсе кайрĕ.

Сехре Иванĕ кутник сакки çине шапа пек сарăлса ӳкнĕ те харлаттарсах çывăрать. Вăл пӳрте çын кĕнине те туймарĕ. Темме Кĕтерне çак вăхăтра Ятман вăрçă çинчен каласа панине, нимĕçсем Атăл патне тапаçланаççĕ тенине асне илчĕ, вара çав тери хаяр сасăна кăшкăрса пăрахрĕ:

— Сехре, мĕн наяна персе выртатăн эсĕ кунта! Сехре Иванĕ шартах сиксе вăранса кайрĕ.

— Мĕн? — терĕ вăл ыйăх тĕлĕшпе...Кĕтерне ăна тата тем те пĕр каласа вăрççа тăкасшăнччĕ, анчах, малтан хăй кăшкăрнинчен хăй хăраса кайнăскер, майĕпен çеç çиллессĕн ыйтрĕ:

— Иван, эс вăрçăра пулнă-и?

— Пулнă. Вара мĕскер? — терĕ лешĕ.

— Унта та çапла çывăраттăна?

— Çук, унта капла çывăрсан вĕлерсе те каяççĕ.

— Кунта вĕлермеççĕ те, кăнтăр кунĕнче те сăвăр пек çывăрса выртма юрать эппин? Лашасене камăн пăхмалла? Ав лашасем ĕçрен килнĕ, эс тухса та курмастăн. Мĕнле лартнă сана лаша пăхма? Эс виç уйăх хушшинче мана йăлтах тарăхтарса çитертĕн. Ак халь сан кӳршӳ Ятман таврăнчĕ, каласа парам-ха, сана кăларса çапчăр.

Капла каласан, Сехре Иванĕ йăпăр-япăрах сиксе тăчĕ. Çӳçне вăрăм чĕрнеллĕ пӳрнисемпе якаткаларĕ те, урайĕнче выртакан чĕн пушша çекĕлтен çакса ярса, Кĕтернерен хăранă пек ыйтрĕ: 

— Чим-ха, Ятман таврăнчĕ тетне?

— Таврăнчĕ çав. Ак халь манпа ларса килчĕ. Астăватна, вăрçа кайиччен вăл сана тырă вырнă çĕрте мĕнле тустарнăччĕ?..

— Астăватăп-çке, пĕлетĕп, Ятман мана юратмасть... 

— Мĕншĕн юратмалла сана, наяна? Тăрпалтай вĕт эсĕ.

— Ун пекех ан кала-ха, Кĕтерне. Эсĕ вĕт ман тăхлач пулатăн...

— Ну, сан тăхлачу-масарупа. Тăхлач тесе ман саншăн кунĕн-çĕрĕн ĕçлемелле-и? Ĕнисене пăх, тата, Сехре çыврать тесе лашисене те манăнах пăхмалла иккен. Ĕçленĕ пул. Унсăрăн тупата туршăн кăларттаратăп сана.

— Ан хăтлан, Кĕтерне, ан хăтлан, — ӳкĕтленĕ пек каларĕ Сехре, унтан кăштăртатса лашисем патнелле утрĕ.

«Пулать те кахал çын, — шутларĕ вăл тухсан Кĕтерне. — Колхозра пурте çапла ĕçлесен, мĕн пулнă пулĕччĕ-ши? Вăт пурăнать этем тĕнчере: ни çемйи, ни чипер хуçалăхе, ни ĕçĕ çук. Арăмĕ вилсен, темиçе сурăх та юлнăччĕ, чăх-чĕп те пурччĕ, йăлтах пĕтерчĕ вĕт, айван. Халь пĕтĕм çуртĕнче те выльăх чĕрни пĕр качака кăна пулас».

Килте каçхи апат вăхăтĕнче Кĕтерне хăй Сехрене мĕнле ятлани çинчен Укахвипе Анушкана тата Липăна каласа кăтартрĕ. Ашшĕ, Кăтра Михала, çукчĕ, çавăнпа та хĕрарăмсем ытлашши вăтанса тăмасăр Сехрене нумайччен тăрăхласа ларчĕç. Укахвипе Липа ун çинчен самаях пĕлеççĕ иккен, чылай кулăшла япаласене аса илчĕç. Сехре çинчен калаçма чарăнсан, амăшĕ хĕрсене хыпар пĕлтерчĕ:

— Калама мансах кайнă, манпа пĕрле Ятман ларса таврăнчĕ.

Лешсем, тĕлĕннĕ пек пулса, Кĕтерне çине пăхса илчĕç. Унтан Укахви куç айĕн Липа çине тинкерчĕ. Липа сăлтавсăрах хĕрелсе кайрĕ, пĕр вăхăт ни Укахви çине пăхма, ни тирĕкрен яшка ăсса илме аптраса тăчĕ.



VI


Сăнран Анушка ашшĕне хунă: ун пекех сап-сарă çӳçлĕ, чăп-чăмăр питçăмартиллĕ, хăмăр куçлă, пĕвĕпе Укахвирен кăшт лутрарах пулин те, ашшĕ евĕрлех тулли. Кăмăлтан кама пăхнине хĕр хăй те пĕлмест: çиллес тесен, çиллес мар, вĕри чунлă тесен, ытла вĕри пулни те сисĕнсех каймасть. Анчах, тем тесен те, ашшĕ кăмăлĕ палăратех пулмалла çав, — мĕн те пулин шухăшласа хурсан, хăйне ун пекех канăçсăррăн тыткалать, тумалли ĕçе тумасан вара, ниçта кайса кĕме пĕлмест.

Ĕнер вăл пухура ашшĕ каланине те, ытти çынсен сăмахĕсене те ним шухăшсăр итлесе ларчĕ, паян акă ăна кунĕпех тем çитмен пек туйăнать. Пуçĕнче пĕр ыйтăва татса пама пĕлмест: каяс-и, каяс мар-и, каяс-и, каяс мар-и? Хăлхара ашшĕн çине тăрса хушакан сăмахĕсем янраса тăраççĕ: «Паянхи кун пирĕншĕн ĕçрен хакли ним те çук. Ĕç — тăшманшăн хĕç. Халь пирĕн çăмăл ĕç шырамалла мар, кашниех хăй çине чи йывăр ĕç илмелле»... Мĕнле ĕç чи йывăр ĕç вăл Анушкашăн? Хăш ĕçрен пăрăнса тăнă вăл халиччен? Юлашкинчен вăл ыйтăва хăй тĕллĕнех татса пачĕ. «Каймалла! Шăллăм вырăнне тăмалла. Алексей çара кайиччен тракторист пулнă, манăн та ун вырăнне тракториста вĕренмелле». Ку шухăш Анушкана тата акă мĕншĕн камăла кайрĕ: унăн тантăшĕ (савнийĕ теме хăяймасть-ха вăл) трактористра ĕçлет, тен, ун патне çакланма та тӳр килет. Вара ĕç кайĕччĕ, вара вăл Карачăмпа ăмăртнă пулĕччĕ!

Ашшĕ хĕрĕн шухăшне хирĕç пулмарĕ, анчах амăшне Анушка ун пек шут тытни пĕрре те кăмăла каймарĕ.

— Эс ĕçсĕр мар пулĕ вĕт? — терĕ вăл. — Мĕн сĕтĕрĕнсе çӳремелле çавăнта? Вăл ĕçĕн ним йĕрки те çук, паян — пĕр колхозра, ыран — тепĕр колхозра, паян — пĕринпе, ыран — тепринпе...

Анушка амăшне ăнланчĕ: вăл ӳссе çитнĕ хĕрне алран вĕçтересшĕн мар, вăл ăна хăй куçĕ умĕнче ĕçлеттересшĕн.

«Ан хăра, анне, ятăма ярас çук, хама тытма пĕлĕп», — терĕ вăл хăй ăшĕнче.

Левентей Анушкана ĕненесшĕн те пулмарĕ. 

— Çук, ниçта та каймастăн, ĕçлес тесен, колхозра та ĕç нумай. Эс аçу хыççăн ан кай, вăл пăртак...

Тем каласшăнччĕ Левентей, Анушка халь ăна-кăна итлесе тăмарĕ, вăл Левентейрен тем пулсан та хăйне трактористсен курсне яни çинчен справка илме шутларĕ.

— Эп каятăпах, Левентей. Халь колхозра çуракине тухиччен нимле пысăк ĕç те çук.

— Мĕнле çук? Авăн çапмалла, вăрман касмалла.

— Авăн çапма пултаракансем пайтах-ха кунта. Ман пеккисем тракторпа ĕçлеççĕ!

— Эх, Анушка, Анушка, — терĕ Левентей, ун çине ытараймасăр пăхса. — Таса мар ĕç вĕт вăл трактор патĕнче. Сана вăл ĕç килĕшмест те. Сана ял илемĕ Анушка теççĕ-çке, хĕрĕм. Вараланса пĕтĕн те, каччăсем пăхми пулĕç, çавăнтан хăратăп.

Пăхаççĕ, ан хăра. Часрах справка пар, ман вăхăт çук.

Левентей, тем пек турткалансан та, Анушкана вĕренме яма килĕшрĕ-килĕшрех. Анушка çавăнтах телефонпа курс хăçан пуçланассине ыйтса пĕлчĕ, тата виçĕ кунтанах каймаллине пĕлсен, Левентее тав туса, хăйĕн савăнăçне тантăшĕсене пĕлтерме тухса чупрĕ.

Каçхине вăл урамра пĕр каçлăха киле таврăннă Карачăма курчĕ.

Карачăм — лутрарах кăна пӳлĕ, сарлака хулпуççиллĕ, хуп-хура çӳçлĕ, питех те çамрăк сăн-питлĕ каччă. Вăл çулĕпе те çамрăк-ха, унăн янах çинчи çемçе мăйăх пĕрчисене бритва та лексе курман. Хăй утнă чух васкамасăр, ӳркенсе тенĕ пек, енчен-енне сулланарах утать. Малтанлăха ăна питех те наян çын вырăнне йышăнма пулать. Чăнах та вăл ĕçчен çын та мар, темле васкавлă ĕçе те хыпăнса укмесĕр, ытлашши хавхаланмасăр тăвать, çавăнпа хăй колхозра ĕçленĕ чух хĕрсем унран кулма та пăхатчĕç. Çулталăк каялла Карачăм МТС-а кайса, кĕчĕ. Унта вăл малтан мастерскойра ĕçлерĕ, кайран, тракториста вĕренсе, çывăхри пĕр колхозра çураки ирттерчĕ.

Анушка çамрăксем патне çитсен, Карачăм ăна курман пек пулчĕ, ун аллинчи купăсĕ ытларах нăйкăшма тытăнчĕ. Хĕр хăй патне пырса тăрсан, каччă, купăсне чарса, Анушка çине айăпа кĕнĕн пăхса илчĕ.

— Аван-и? — хăюллăн алă пачĕ ăна Анушка.

— Аван-ха.

— Ман санпа калаçмалли пур.

Карачăм, «ку сăмахсене кам-кам илтрĕ-ши» тенĕ пек, хăй сисмен çĕртенех çамрăксем еннелле çаврăнса пăхрĕ. Мĕне пĕлтерет ку? Нихçан алă тытман хĕр çынсен умĕнчех алă тытрĕ, çитменнине тата хăйпе калаçма чĕнет. Кун хыççăн пĕр вăхăт хушши купăс инçете илтĕнмелле янрарĕ, купăсçă урисем паçăрхинчен хытăрах тăпăртатрĕç, унтан купăс юлашки хут нăйк! турĕ те чарăнчĕ.

Вĕсем Анушкасен мунчи умне çитсе ларчĕç. Юнашарах сад пулнăран кунта панулми шăрши кĕрет. Урам леш енче хĕрпе каччă мăкăртатса калаçни илтĕнет. Карачăм, Анушкапа калаçма сăмах тупаймасăр, çав-çавах купăсне юсам пек тăвать. Тĕрĕссипе каласан, Анушкан та паçăрхи хăюллăхĕ таçта кайса çухалнă ĕнтĕ. Вăл та ӳпре-шăна çыртман çĕртенех урисене çĕмĕрт çулçисемпе çатлаттаркаласа ларать (питĕ йывăр çак Карачăмпа калаçма, хăюсăр вăл, анчах çав вăхăтрах унпа ларма кăмăллă, Анушка унпа пĕр калаçмасăр та çĕр каçах ларĕччĕ).

— Эп санпа пит хăюллă пултăм-ха, эс ман çинчей тем ан шухăшла, — терĕ вăл, Карачăм купăсне тӳрлетсе пĕтернине ,курса. — Çапах та ун çинчен никампа та мар, санпа калаçмалла: эс ялта пĕртен пĕр тракторист.

— А Алексей? — терĕ Карачăм.

— Алексей вăрçăра, ăна халь мĕн шутламалли пултăр? Эпĕ акă ун вырăнне тракторист пулас тетĕп. Кала-ха, Карачăм, мана, пултарайăп-и? Е аппаланса та çӳрес мар-и?

— Мĕн пултармалла марри пур унта?

— Çапах та йывăр ĕç. Сухапуç мар вĕт-ха вăл — трактор.

— Вĕренсен ним те мар.

— Вĕренейĕп-и? Унта пин пай та пулĕ те.

— Пир тĕртессинчен йывăр мар ĕнтĕ, — кĕтмен çĕртен каласа хучĕ Карачăм.

— Ну, каларăн тата! Пир тĕртесси мĕ-ĕн вăл...

— Ку та çавах.

— Апла эсĕ хушатăн-и? Атте те хирĕç мар, справка та хатĕр ĕнтĕ манăн. Тата виçĕ кунтан района каятăп.

— Юрать, юрать. Пĕрле ĕçлеме хаваслăрах пулĕ.

— Тавах ырă сăмахушăн.

Анушка Карачăмран тракторист ĕçĕ пирки темĕн те пĕр ыйтса пĕлчĕ. Вăл каланă тăрăх, ăна тракторист ĕçĕ пĕрре те хăй тума пултарайман ĕç пек туйăнмарĕ. Вĕреннĕ чухне йывăр пулĕ ĕнтĕ, пĕр вĕренсе тухса хăй тĕллĕн ĕçлеме тытăнсан, Анушка çынтан юлас çук.

...Анушка паçăрах пӳрте кĕнĕ ĕнтĕ, ун чӳречи витĕр лампă çути йăлтăртатни курăнать. Карачăмăн урисем çаплах итлемеççĕ, çук, каясшăн мар вĕсем çак çурт умĕнчен. Ак сад, çӳлĕ тĕкме, чӳрече умĕ. Карачăм Анушкана çывăхранах курать, икĕ утăм çеç вĕсен хушши, вĕсене уйăрса тăраканни хупă кантăк çеç. «Уç, сар хĕр, чӳречӳне, пăчă вĕт сана», — тет каччă хăй ăшĕнче. «Çук, ан уç, лар çапла çерĕпе, эп сан çине ху сисмен çĕртен сехечĕ-сехечĕпе пăхса тăрам», — тет вăл çавăнтах.

Садри йывăçсем ун çине çумăр тумламĕсем тăкăççĕ, сăмсана çĕмĕрт шăрши, панулмин ытарайми шăрши çапать, пит-куçа нӳрлĕ çулçă сĕртĕнет, йывăçсем, Карачăм çинчен вăрттăн калаçнă пек, пăшăлтатса илеççĕ. Каччă ăна-кăна нимĕн те туймасть, унăн пĕтĕм тимлĕхĕ хĕр çинче.

Анушка аллине хулăн кĕнеке тытнă та ăна сирет те сирет. Страницăсем хушшинчен сăнӳкерчĕксем, çырусем, таса хут татăкĕсем тухаççĕ. Вăл, кашнине майлаштарса хурса, кĕнекене малалла пăхать. Карачăмăн: «Ан шыра, çук унта ман сăн, ӳкерттереймерĕмĕр», — теес килет. Анчах такшин сăнне шырать-ха, такшин çинчен шухăшлать-ха Анушка? Акă вăл аллине пĕр çыру илчĕ те ăна малтан пуçласа вĕçне çитичченех вуласа тухрĕ. Кам çырăвĕ вăл? Паллах, Карачăмăн мар. Çырман вăл ун патне пĕр çыру та. Ак Анушка, кĕнекисене сирсе тухса, аллине пĕчĕк тĕкĕр тытрĕ. Чылайччен пăхрĕ вăл ывăç тупанĕ пек тĕкĕр çине, унăн шухăша кайнине пĕлтерекен хурлăхлă куçĕсем хăйĕн сăн-питне пĕрремĕш хут курнă çынна сăнанă евĕр сăнарĕç.

Миçе сехет тăчĕ çапла Карачăм? Тата миçе сехет тăнă пулĕччĕ вăл, Анушка лампине сӳнтермен пулсан? Анчах Анушка лампине сӳнтерчĕ те, унăн сăнĕ курăнми пулчĕ.

«Чипер юл, Анушка! Канлĕ ыйăхпа çывăр, тĕлĕкре Карачăм тракториста кур! Эпĕ санпа калаçса тăранаймасăр сирĕн садăра вăрă пек кĕрсе тăнăшăн айăп ан ту».

Вăл тĕкме урлă мĕнле çăмăллăн сиксе кĕнĕ, çавăн пекех маттуррăн каçса кайрĕ. Ăна Анушкана хăй кунтине систерсе купăсне мĕнпур вăйран тăсса ярасси килчĕ, анчах кăна тума хăюллăхĕ çитеймерĕ. Урам кукăрне çитсен çеç шăпланнă урамра уйрăмăнах янăравлăн вылянакан купăс сасси çывăрса кайнă çынсене те чылайăшне вăратса хаварчĕ.



VII


Колхоз правленийĕн çурчĕ çырма хĕрринче, виçĕ ял кӳллине хирĕç, ытти çуртсенчен уйрăмтарах ларать. Ăна пилĕк-ултă çул каялла ятнех правлени валли тесе тутарнă. Чӳречисем унăн пысăк та çӳлĕ. Пӳрт тăрринче радиомачта сывлăшалла кармашса тăрать. Ĕç çук чухне правленире кунĕн-çĕрĕн халăх хĕвĕшетчĕ, паян ак унта никам та çук, — пĕтĕм халăх уя çĕрулми кăларма кайнă.

Правленире колхоз счетовочĕ Куçма Иванч пĕчченех ларать. Вăл кунта ирех килет те ниçта тухмасăр ĕçлет, — хутсемпе чакалашать, шут шăрçисене вĕçĕмсĕр каялла-малалла шутарать. Ĕçĕ ун нумай: вăл çак чылаях пысăк колхозăн учет ĕçне пĕчченех туса пырать. Çапах та Куçма ӳпкелешмест. Вăл çынни çавăн пек: ытлашши калаçмасть, вĕçĕмсĕр ĕçлет. «Пирĕн счетовод тĕплĕ çын, унсăр колхозри йĕркене тытса пыма та кансĕр пулнă пулĕччĕ», — теççĕ ун çинчен ялта. Унăн куçĕ те ытлашши витĕрех мар, иртнĕ тĕнче вăрçинче вăл куçран аманса кăшт çеç суккăр пулса ларман. Тепĕр çын çавăн пек куçпа сулхăнра çеç чĕлĕм туртса, такама вăрçса лармалла. Куçма ун пек пурăнма пултараймасть. Çук, вăл ĕçсĕр пĕр минут та лараймасть. Калас пулать, кăмăлтан Куçма ытлашши уçă çын мар, унтан виçĕ сăмах илтесси те теме тăрать, çапах вăрттăн этем те мар. Вăл чунĕпе питĕрĕнсе çӳрени Куçма хăй пурнăçĕнче инкек нумай курнинчен килет пулмалла. Вăрçăччен Куçма вунтăхăр çулхи хĕрĕпе иккĕш пурăнатчĕ, вăрçă пуçланнă хыççăн хĕрачи, Санюк, хăй ирĕкĕпе фронта медсестрара ĕçлеме кайсан, пĕр-пĕчченех юлчĕ. Куншăн та ӳпкелешмерĕ Куçма, Санюка пĕр тумлам куççуль кăлармасăр салтака ăсатса ячĕ. Нумайăшĕсем вăл ăна капла ăсатса янинчен тĕлĕнчĕç те. «Кай, мĕнле кăмăл вара çав Куçман, пĕртен-пĕр хĕрачине ăсатнă чухне те макăрмасть», — терĕç… Кăтра Михала ăна çапла ăнлантарчĕ: «Куçма Иванч нимĕçсемпе çапăçса курнă çын. Вĕсем ун чунне витернĕ. Унăн нимĕçсене тавăрмалла пулнă, çавăнпа хăй каяйманнипе хĕрне фронта ярать», — терĕ.

Правленире хутран-ситрен телефонпа шăнкăртаттарса илеççĕ. Куçма телефон патне васкамасăр утса пырать, те кашкăрса калаçакан çынна пĕр-ик сăмахла типпĕн тавăрать, унтан «кансĕрлетĕр çав ĕçлеме» текен кăмăлпа каялла хăйĕн вырăнне кайса ларать. Ак телефон тата тепре шăнкăртатса илчĕ.

— Алло, Атăлкасси итлет, — терĕ Куçма, трубкăна тытса. 

— Атăлкасси? Кăна райзоран калаçаççĕ. Сирĕн унта çĕрулми миçе гектар кăлармасăр юлнă? Миçе?.. Аллă гектар?

— Аллă гектар! — тепре хыттăн каларĕ Куçма.

— Кам ыйтать ăна? — илтĕнчĕ паллакан сасă. Куçма çаврăнса пăхрĕ те хăйĕнчен пĕр утăмра Ятман тăнине курах кайрĕ.

— Э-э, Ятман! Килĕрех, килĕрех...

— Мĕнле пурăнать, счетовод? — алă тăсрĕ Ятман. Ăна курсан, Куçман çиллессĕн туйăнакан сăнĕ самаях çемçелчĕ, унăн пит-куçĕ пĕчĕк ачанни пекех çуталса кайрĕ.

— Эсĕ ĕнерех çитнĕ пулас, пухăва та пынă, терĕç.

— Пынăччĕ, — терĕ лешĕ.

— Пирĕн Людмила ĕнер урамра пĕр çар çыннине куртăм, терĕ, орденпа, терĕ, апла вăл сана курнă пулĕ-çке?..

— Мĕнле Людмила?

— Ман патăмра пĕр украинка пурăнать, çавăн хĕрачи. 

— Çапла, çапла, курнăччĕ, шыв ăсса килетчĕ, — терĕ Ятман, укăлча патĕнче курнă хĕре аса илсе.

Куçма пичче Ятмана тăван ывăлне кĕтсе илнĕ ашшĕ пек пур енчен те тинкерсе пăхрĕ. Ятман хĕвел çинче шурăхнă гимнастеркăпа, çухави айне çĕлесе лартнă шурă пусма йăрăмĕ илемлĕн курăнса тăрать. Урине çап-çутă çутатнă атă тăхăннă. Сăнран вăл чылай пĕтсе кайнă, хăрах ура çинче çеç тăнăран пулас, пĕвĕнчен те пĕчĕкленнĕ пек. Куçĕсем вара ĕлĕкхинчен çутăраххăн пăхаççĕ тата нумай пысăкланнă пек. Калаçасса хăй унчченхи евĕрлех лăпкăн калаçать, ĕлĕкхинчен те лăпкăнрах пулĕ.

— Мĕнле сывлан-ха, Куçма пичче?

— Пурăнатăп çапла. Кунĕпе кунта ларап, ĕç питĕ нумай. Килте ĕнтĕ ман никам та çук, хĕрача çара кайрĕ. Çавăнпа эвакуаципе килнĕ украинка çемйине кĕртрĕм. Вот, çапла пурăнатăп пĕр майлă.

Ку сăмахсене те Куçма типпĕн, шут шăрçисене васкамасăр шутара-шутара хунă пек, калать, вăл мĕнле каланинчен Куçма пичче чăнах та питĕ кичем пурнăçпа пурăннине туйса илетĕн. Çиелтен пăхсан, çак этем ĕнтĕ-пурнăçра урăх нимшĕн те тăрăшмасть пек, ун нимĕнле ĕмĕт те çук пек. Анчах вăл ĕçре калама çук чăтăмлă, шухăш ун çирĕп.

Куçма кашни çынпа пакăлтатма пултараймасть, çынна тӳрех чĕрине уçса памасть, çапах та унăн хăйне кура чунĕ пур, хăйне кура вăл савăнма та, хурланма та, тарăхма та, хăпартланма та пултарать. Ăна та хăш-пĕр çынсем кăмăлне каяççĕ, хăш-пĕрисене вăл тӳсме пултараймасть. Кăна вăл куç умĕнчех каламасть, çапах та сисет, курать. Ак вăл Ятмана калама çук юратать. Ыйтас пулсан, мĕншĕнне уççăнах каласа пама та пĕлес çук, çапах та ăна вăл хăйĕн тăван ывăлне савнă пек савать. Унпа вăл çулталăк ытла пĕрле ĕçленĕ, çак çулталăк хушшинче çиленмеллипех çиленсе курман. Ĕçре Ятман яланах Куçмана кирлĕ пек тĕплĕ пулнă, çынсемпе кăшкăрса мар, хăшпĕрисем пек çăвар вылятса та мар, ĕçлĕ калаçнă, вăл çынсен кăмăлне никамран лăйăх пĕлсе тăнă, çăвăнпа та кашни çын валли унăй хăйне уйрăм сăмах тупăннă. Ялта мĕнпур çын кăмăлне кайма çуках ĕнтĕ, темле ырă пулсан та, сана хурлакан тупăнатех, çапах та Ятмана ялта пурте тенĕ пекех юрăтнă. Чи кăра характерлă хĕрарăмсем те ун çине нумай вăхăт хушши çиленсе çӳреме пултарайман, вăл хăтăрарах, вĕрентерех каланă чух шăрт-март тукаласа илнĕ, çавăнтăх, килĕшӳ ыйтнă пек, юрĕ-çке, Ятман, эс каланă пекех тăвăпăр, — тесе каласа хунă. Ăна ват çынсем те хисепленĕ. Мĕншĕн тесен вĕсем Ятман колхоза вăйлăлатассишĕн мĕнле тăрăшнине курса тăнă. «Вăл, çамрăк пулсан та, аслă, хуçалăха тытма пĕлет», — тетчĕç ун çинчен. Куçма, ял Советĕнче пĕрле ĕçлесе, ун кăмăлне пур енчен те вĕренсе çитнĕ, ăна çур сăмахран ăнланса, вăл хушнине вăхăтра туса пынă. Ятман фронта кайсан, Куçма ăна яланах ырă ятпа аса илнĕ, кунта юлнă руководительсем час-часах ĕçе вăл шутланă пек туманнине кура, кашнинчех «Эх, Ятман çук, вăл пулсан ку ĕçе пачах урăхла тумалла та», — тесе хунă. Ак вăл хастар, ват çын пек ăслă руководитель каллех ун куçĕ умĕнче тăрать.

— Эс мĕнле, Ятман, каллех председатель пулатна? — терĕ ăна Куçма. 

— Мĕнле вăл «председатель»? Сирĕн суйласа лартнă председатель пур вĕт?

— Суйласа лартасси вăл сана та пулĕ. Эс уншăн ан шутла.

— Çук, эп председатель пуласшăн мар, Куçма пичче, — йывăррăн ăна хирĕçле ларчĕ Ятман. 

— Хăвах куратăн, ав мĕнле таврăнтăм. Кансĕр пулать...

— Ман сана каллех председатель тăвас килет.

— Ĕçĕ вăл унсăр та тупăнĕ-ха. Тепĕр тесен, те нумай канатăп-ха эпĕ килте, те темиçе уиăхранах каялла та каятăп. Ура мĕн калать...

— Хăвăнне ху пĕлетĕн ĕнтĕ, — терĕ Куçма ничче, ним калама аптраса.

— Сан Левентей мĕнле ĕçлет? — сăмаха урăх çĕрелле пăрчĕ Ятман.

— Левентей начар мар ĕçлет. Тăрăшакан этем, ĕçе питĕ юратать.

— Астăватăн-и, эсĕ унтан чипер работник пулмасть теттĕн? Пулчĕ вĕт?

— Пулчĕ, Ятман. Эп ăна кĕтменччĕ. Мана вăл ытла çăмăлттай та вĕçкĕн çын пек туйăнатчĕ. Халь пăхатăп та, чун савăнать: Левентей тепĕр чухне çĕрĕпе килне каймасть, тумалли ĕçе пурпĕрех тăвать.

Çав вăхăтра алăк яриех уçăлчĕ те, правленине сăмах çинех Левентей кĕрсе тăчĕ.

— Эсĕ ав ăçта! — Ятман патне пырса ăна сывлăх сунчĕ вăл: — Эпĕ сана шыраса итем çинче пултăм, килне çитрĕм. Сана лав кирлĕ тет пулас, çапла-и?

— Кирлĕччĕ çав, райкома çитсе килесшĕнччĕ, — терĕ Ятман.

— Хуть çилен, хуть ан çилен, уйрăм лав параймастпăр, Ятман. Эпĕ сана агрономпа пĕрле лартса ярасшăн...

— Мĕншĕн уйрăм лав? Мана хама пĕр лав кирлĕ те мар.

— Апла пулсан, лав пусма патĕнчех тăрать. Халь тесен халь кайма пултаратăн. Ямшăкĕ — ытарма çук херача...

Ятман, тав туса, пусма вĕçне тухрĕ. Чăнах та кунта çăмăл трантас çинче пуç таранах накидкăпа пĕркеннĕ хĕрача ларать. Накидка айĕнчен унăн кăн-кăвак пысăк куçĕсем курăнаççĕ.

— Эсир мана район центрне илсе çитерме пултаратăр-и? — терĕ Ятман, вăл хирĕçлес çуккине пĕлнĕ пек тӳрех лав патне çывхарса.

— Ларăр, ларăр, каятпăр.

Ялтан тухнă çĕре вĕсем паллашма та ĕлкĕрчĕç. Ятман пĕлчĕ ĕнтĕ: хĕрачана Олимпиада Осиповна Ашмарина тесе чĕнеççĕ, вăл Етĕрне районĕнчен, килĕнче унăн ашшĕпе амăшĕ тата вунпилĕк çулхи йăмăкĕ пур. Каччăн ĕнтĕ хĕр миçе çултине ыйтса пĕлесси çеç юлчĕ.

— Миçере эсир, Олимпиада Осиповна? — терĕ вăл, ун çине чалăшшăн пăхса илсе.

— Эсир урăх çĕршывсем тăрăх çӳресе Чăваш хĕрĕсен йăлисене мана пуçланă, — кулчĕ лешĕ. — Чăваш хĕрĕсем нихçан та ют çынна хăйсем миçе çултине каламаççĕ, ăна арçыннăн сăнран пăхса пĕлмелле.

— Ну-ка, эппин юмăç пулса пăхар-ха, — ун енне çаврăнчĕ Ятман. Вăл ĕнтĕ халь хĕр çине лайăххăнах пăхса илчĕ. Олимпиада Осиповна тап-таса сăн-питлĕ, питçăмартисем хĕп-хĕрлĕ, кулнă хушăра вĕсем çинче илемлĕ путăксĕм пулса тăраççĕ, куçĕсем, пысăкран пулас, çын çине тĕлĕнсе пăхнăн туйăнаççĕ. Çӳхе тутисем кулнă чухне вĕсем хушшинчен алмаз пек йăлтăртатса тăракан шурă шалсем пĕр тикĕс курăнаççĕ. — Пĕлетĕр-и, миçере эсир? Пĕр вăтăр улттăсене тултарса вăтăр çиччелле кайнă пуль тетĕп.

Иккĕшĕ те вĕсем ахăлтатса кулса ячĕç.

— Чакартăм-и вара? — ыйтрĕ Ятман.

— Чакармасăр. Эпĕ тахçанах ватă хĕр пулнă ĕнтĕ!

— Ну, апла эппин çирĕм иккелле çитетĕр пулĕ, — хальхинче кулмасăр каларĕ Ятман.

— Каллех пĕлеймерĕр, — терĕ Липа уçă саслăн. — Эп çирĕм виççĕ те тултарнă ĕнтĕ...

— Чăнах-и?

— Мĕншĕн суяс?

— Шутларăм çавăн пек пулĕ тесе!

— Хăвăр миçере? — хăйĕнчен ыйтрĕ Олимпиада.

— Пĕлĕр! Эсир хăвăр каламарăр-çке...

— Пĕлетĕп. Эп начар юмăç мар. Çирĕм улттăра! — терĕ вăл çавăнтах.

— Тĕрĕс! Э, эсир çынна пĕрре пăхсах пĕлетĕр иккен. Пултаратăр та. 

Вĕсем çапла камăллăн калаçса лашине анаталла май юрттарчĕç. Грави сарнă çул тăрăх трантас çăмăллăн пырать. Çулăн икĕ енĕпе лартса тухнă йывăçсем район центрнех кĕрсе çухалаççĕ. Сылтăм енче Ятман халиччен курман пысăк çĕнĕ çуртсем курăнчĕç.

— Вăл пирĕн кăçал çеç туса петернĕ комбинат, — терĕ Липа. 

Район центрĕнче вĕсем, лашине колхоз хваттерне хăварса, иккĕш икĕ еннелле уйрăлса кайрĕç — агрономăн райисполкома хăпармалла пулчĕ, Ятман Атăл хĕррипе райком çурчĕ патнелле çул тытрĕ.

Райкомра ăна пĕрремĕш секретарь Камышин йышăнчĕ. Коридорпа иртсе пынă çĕртех вăл Ятмана палласа илчĕ те, хăйĕн кабинетне чĕнсе кĕртсе, унпа нумайччен калаçса ларчĕ.

— Ну, мĕнле ĕçсем унта, Атăлкассинче? Эпĕ эрне ытла пулман ĕнтĕ, — терĕ вăл, фронт çинчен тата мĕнле аманни çинчен тĕпĕ-йĕрĕпе ыйтса пĕлнĕ хыççăн.

— Ним те калама пĕлместĕп, лару-тăрупа паллашса çитмен-ха, — тĕрĕссине каларĕ Ятман. — Ĕнер пуху пулса иртрĕ. Кудрявцев фронта кайса килни çинчен отчет туса пачĕ.

— Илтсеттĕм ун çинчен, — терĕ секретарь. — Ăна ĕнтĕ халь пур ялсенче те отчет тутарăпăр-ха. — Çавăнтах вăл Ятмана ăнсăртран ыйту пачĕ: — Эсĕ члена кĕнĕ пуль ĕнтĕ?

— Пĕр çулталăк ытла парти членĕ, — терĕ Ятман.

— Юрать, ку ĕç питĕ лайăх, — тем аса илесшĕн куçĕсене мăч-мăч хупрĕ Камышин. — Апла эсир миçен пултăр-ха? Левентей, Куçма, Кабир, эсĕ... Тăваттăн, Тогаев юлташ! Пиллĕкмĕш çын та пулать пек те-ха, рекомендацисем пухса çитереймен курăнать.

— Кам вăл? — интересленчĕ Ятман.

— Кудрявцев хĕрачи, звеньевой...

— Э, Укахви пулĕ-ха?

— Çавă, çавă. Комсомол организаци секретарĕ. Ăна илетпĕрех, маттур хĕрача. — Унтан вăл Ятман тем ыйтма тăнă çĕртенех ăна пӳлсе каласа хучĕ: — Çынсем фронта тухса кайнă хыççăн сирĕн унта виçĕ колхозĕпе те пĕр партгруппа çеç тăрса юлнăччĕ. Халĕ ĕнтĕ пуçламăш парторганизаци тăватпăр. Эсĕ мĕн ыйтасшăнччĕ? — терĕ вал, телефон пăтне кармашса.

— Манпа пĕрле пĕр агроном ларса килчĕ, вăл комсомолка-и е партире тăрать-и?

— Кандидат. Вăл учетра кунта тăрать пулас-ха. Ăна сирĕн пата куçармалла.

— Малашне те пирĕн патăрта ĕçлет пулсан, паллах, учетра та пирĕн организацирех тăмалла, — савăнса каларĕ Ятман.

Хăйĕн пирки сăмах хускатма, вăл именчĕ, секретарь те ăна ĕç парасси пирки пĕрре те шутламан пек туйăнчĕ. Ара, мĕнле ĕç хуштăр-ха халех вăрçăран аманса таврăннă çынна? Камышин, ун шухăшне пĕлнĕ пекех, аманнă ура мĕнле тӳрленсе пынине, госпитальте мĕн чухлĕ выртнине ыйтса пĕлчĕ. Уйрăлас умĕн вара аллисене Ятман хулпуççийĕ çине хурса çапла каларĕ.

— Эс тăван çĕршывшăн çапăçса аманнă, пирĕншĕн ылттăнран хаклă çын. Сана тӳрех ĕçе кӳлетпĕр, Тогаев, çавăнпа санпа курнăçса калаçасшăнччĕ те. Эпĕ хам сана Атăлкассинче парторга суйлама сĕннĕ пулăттăм. Мĕнле пăхан кун çине?

— Пултараяс çук, секретарь юлташ, — тавăрчĕ Ятман. 

— Пултарасси пирки сăмах пымасть. Эпир ĕлкĕрнĕ таран пулăшма тăрăшăпăр. Халăх пур çĕрте те лайăх, ертсе пыма кăна пĕл.

— Маншăн ытти ĕç те тупăнĕ-çке... пĕчĕкреххи.

— Тен, урăх ĕç парăпăр. Çапах та чи малтан кун пирки шутла. Эс хăюллăрах пул, ан хăра. Çынсемпе ытларах çыхăнсан, хăвăн çине шанса тăрсан, ĕç каять. — Вăл Ятман патĕнчен пăрăнчĕ те сĕтел сунтăхне уçса унтан темле çыру кăларчĕ. — Каларăм-çке-ха сана тӳрех ĕçе кӳлетпĕр тесе. Акă сана малтанлăха пĕр ĕç паратпăр. Ку çырăва сирĕн ялтан çыраççĕ, — вăл çырăва Ятмана тыттарчĕ. — Атăлкасси çыннисем промысла эртелне хупнăшăн вăрçма пăхаççĕ. Вырăнта тĕрĕсле: кирлĕ-и вăл эртел е кирлĕ мар-и? Тен, чăнах та ăна пĕтермелле пулман? Вăрçă енчен илсе пăх: тăшманпа çапăçас ĕçре пулăшма пултараймĕ-и çав эртел?

Ятман кунта киличченех эртел çинчен шухăшлатчĕ-ха, хăй вăрçăра пулнă чухнех тăван ялĕнчи эртел пысăк пулăшу парасса ĕмĕтленнĕччĕ. Акă халь вăл эртел ĕçлемест тенине илтрĕ те тĕлĕнсе кайрĕ. Мĕншĕн ĕçлемест? Хăçантанпа ĕçлемест? Анчах Камышинран çавăн пирки тĕплĕн ыйтса тăма именчĕ, ялтан тин çеç килнĕ, коммунист, эртел хупăннине те пĕлмест, тейĕ. Ялта пурин çинчен те ыйтса пĕлĕп-ха тесе, Ятман алăкран тухрĕ..

Тогаев Камышина чылайранпа пĕлет, хăй комсомол организацийĕн секретарĕ пулнă вăхăтра Камышин ун патне комсомолецсен пуххине те пынăччĕ. Аслă, пуçаруллă çын, хăйĕн ĕçне лайăх пĕлет, ыйтусене хăвăрт татса парать. Ятман вăл шухăшласа тăнă хушăра куçĕсене мăч-мăч хупнине аса илчĕ те хăй тĕллĕнех кулса ячĕ «Ĕçĕ çавăн пек, вăрахчен шухăшласа ларма юрамасть, çийĕнчех решени йышăнас пулать, çавăнтан пулса кайнă ĕнтĕ ку йăла», — терĕ вăл.

Колхоз хваттерĕнче ăна паçăртанпах агроном кĕтсе ларать-мĕн. Вăл Ятмана ӳпкеленĕ пек каларĕ:

— Э-э, эс, каччă, хĕрсене кĕтес вырăнне вĕсене ху кĕттеретĕн иккен. Аван мар-çке капла...

— Сирĕн умăрта айăпа кĕтĕм, Олимпиада Осиповна. Райкомра сăмах-юмах вăрăма кайрĕ, — терĕ Ятман. — Эсир мĕнле, ĕçсене пĕтертĕре?

— Эпĕ паçăрах пушаннă. Каяр хăвăртрах, — терĕ Липа.

Часах вĕсен трантасĕ Атăл хĕрринчи йышлă тумхахсемпе ланкашкаллă çулпа анаталла кăлтăртатрĕ. Тилхепе тытса пыракан Липа лашана хăваламарĕ те, лаши килелле ахалех, çăмăллăн юртрĕ. Халь ĕнтĕ Ятман хĕрачапа питех калаçăва хутшăнмарĕ, вăл, Камышинпа калаçнине тепĕр хут асне илсе, хăй ялта парторг пулса епле ĕçлесси пирки ытларах шухăшласа пычĕ. «Турткалашса тăма аван мар ĕнтĕ, çапах та йывăр ĕç тиеççĕ ман çине, — терĕ вăл ăшра. — Виçĕ ял ман совесть çинче пулать, темиçе пин çын... Фронтринчен илсе шутласан, эпĕ полк комиссарĕ пулса тăратăп ĕнтĕ. Кур-ха, мĕн тери пысăк ĕç шанса параççĕ сана, Ятман».



VIII


Анушка вĕренме кайнă хыççăн Кăтра Михала пӳрчĕ пушанмаллипех пушанса юлчĕ. Старик хăй е правленире, е колхоз килкартинче кун ирттерет. Кĕтерне кунĕн-çĕрĕн фермăра, килте вара Укахвие çеç курма пулать, вăл та унта тĕттĕм пулсан çеç таврăнать. Кил хуçи пулса юлнине туйса, вăл таврăннă-таврăнманах пĕчĕк кăмакине хутса ярать, апат пĕçерет, килти выльăх-чĕрлĕхпе кайăк-кĕшĕкне апат тухса парать.

Вăрçăччен пулсан, кил кун пек пушă тăнă кунсенче яланах улах лармалла, хĕрсене пуçтарса вăйă-юрă çеç пуçармалла, анчах халь улах вăхăчĕ мар, пĕр эрне пĕччен ларсан та улах пуçа килсе кĕмест. Ку эрнере Укахви ĕçрен кашни кун çав тери ывăнса таврăнчĕ, — нихçан çĕрулми кăларман пек, аллисем сурса çеç тăраççĕ, чĕрни хушшисем йăлтах чĕрре кĕрсе пĕтнĕ. Кăнтăрла хăйĕн çуркаланса кайнă аллисене курать те Укахви, вĕсем çине тĕлĕнсе пăхса тăрать: унăн аллисемех-и вĕсем е шап-шур та супăнь кăпăкĕ пек çемçе алăсем вырăнне урăх кĕмсĕркке алăсем лартса янă-и? Çапах та хĕрачан чĕринче лăпкă: çĕрулми юр айне юлмарĕ. Темиçе гектар улмана юр айне туса хăварнă пулсан, Атăлкасси колхозĕшĕн нихçан манăçми мăшкăл пулнă пулĕччĕ, ун пирки халех пĕтĕм тавра пĕлсе çитĕччĕ. Хĕрарăмсем тăрăшни харама каймарĕ — паян колхоз юлашки гектар çĕрулмине витнĕ сарайне куштăркама хучĕ.

Кăмакари вут çунса пĕтнĕ тĕле пӳрте Укахви ашшĕпе Сахрун старик тата Ятман килсе кĕчĕç.

— Арăм пăрахрĕ мана, эпĕ ăна эрнере пĕрре çеç куратăп, ак хĕр тытса усрать манăн хуçалăха, — вучах патĕнче хĕп-хĕрлĕ хĕрелсе кайнă Укахви çине кăтартса каларĕ Михала. — Пĕр хĕрĕ трактористка пулатăп тесе тухса вĕçтерчĕ, вăл ман йăвана тек килсе те кĕмĕст пулĕ ĕнтĕ. Ывăл — фронтра. Ак кайрĕ пурнăç.

— Вăрçă вĕт халь, ним тума та çук, — терĕ Сахрун, ун хуйхине ăнланнине палăртса. Хăй, кашта пек вăрăмскер, часрах сак çине ларма васкарĕ.

— Эс мана, Ятман, пурнăç çине ӳпкелешет тесе ан шутла, — ун еннелле çаврăнса асăрхаттарас сасăпа сăмах хушрĕ Кăтра Михала. — Халлĕхе ман хуйхăм çуккă-ха. Пурте сывă, пурте ĕçлеççĕ. Кил-çурт кичемленсе юлчĕ, çавăнпа калатăп.

Ятман лăпкăн çеç тавăрчĕ:

— Ак вăрçă пĕтет те, çемье çĕнĕрен пĕр çĕре пуçтарăнать.

— Пуçтарăнать-ши? — шухăша кайса ыйтрĕ Кăтра Михала.

— Пуçтарăнать, — терĕ Ятман.

Михала пичче шкапран бутылка илсе пычĕ, унти эрехе виççе пайласа, ĕçме сĕнчĕ.

— Ку мĕн ятпа? — терĕ Сахрун старик, йывăррăн ун патнерех шуса.

— Çĕрулми кăларса пĕтернĕ ятпа.

— Пысăк ĕç турăмăр пулать-и вара санпа?

— Калама çук пысăк ĕç турăмăр. Хам пулсан, эпĕ ку ĕçшĕн хĕрарăмсене халех кашнине орден парса тухнă пулăттăм.

Укахви ку сăмахсене илтрĕ те, арçынсем çине савăнăçлăн пăхса, ăшĕнче кулса илчĕ, ăна ашшĕ ку сăмахсене никам пирки те мар, хăйĕн хĕрĕ пирки каланăн туйăнчĕ. «Чăнах та нумай тар тăкрăмăр ĕнтĕ, — терĕ Укахви. — Çĕрулмине нихçан та кун пек асаплă кăларман. Атте хăй те сахал мар тăрмашрĕ пулас. Вăл çавăнтах сĕтел çине çупа ăшаланă пĕр çатма çĕрулми пырса лартрĕ, арçынсем ăна кашăк тулли ăсса çиме пикенчĕç.

— Эпĕ кĕçĕр сирĕнпе çĕрулми çинчен мар, урăххи пирки калаçасшăн-ха, — хыпарларĕ Кăтра Михала кăшт çырткаланă хыççăн. — Ятмана çавăнпа юриех чĕнсе кĕртрĕм. — Вăл хыçсăр тенкелне Ятман çывăхнерех туртса лартрĕ. — Сахрун, санпа та канаш тăвасшăн.

— Мĕнлескер тата вăл, манпа калаçса тумалли ĕç? — кулчĕ Сахрун старик.

— Ку ĕç пуринчен ытла сана кирлĕ. Пĕлетĕп эпĕ сан черӳ хăш майлă выртнине. Ятманпа мĕншĕн калаçнине ăнлантарам эппин сана, эсĕ пĕлместĕн пулĕ-ха: Ятман ĕнертенпе ĕнтĕ пирĕн парторг, пуринчен асли...

— Эс, Михаил Михайлович, ху та пĕчĕк çынах мар, — терĕ Ятман, старик мĕн çинчен калаçассине пĕлмесĕр.

— Эпĕ пĕчĕк çын пултăм пулас çав, ман сăмах витмерĕ, темĕн чухлĕ тавлашсан та, çĕнтереймерĕм.

— Эртел пирки мар пуль те? — ăнкарса илчĕ Сахрун старик.

— Шăп çавăн пирки. Астăватни, Ятман, пирĕн ялта промысла эртелĕ пурччĕ? Промсоюза пинĕ-пинĕпе корзинка авса параттăмăр, мĕнпур кӳршĕ колхозсем валли çуна-урапа тăваттăмăр.

— Астумасăр, — терĕ Ятман, — хăйне кирлĕ калаçу пуçланнишĕн хĕпĕртесе. Ара, эртел вăрçă пуçланнă çул та ĕçлетчĕ вĕт-ха?

— Ĕçлетчĕ. Вăл преми те сахал илмен. Эпир тунă япаласенчен выставкăсенче пĕтĕм халăх тĕлĕнетчĕ. Хăш ялсем тунă тесен, тӳрех Атăлкассисем тетчĕç. Ячĕ кăна мĕне тăрать. Халĕ çав эртеле пĕтерсе лартрĕç.

Ятман шухăша кайса тăчĕ. «Эртел вăл колхоза кăна мар, тăван çĕршыва та усă кӳрĕ. Фронт валли тесен сăмахран»... — Ятманăн куçĕ, пĕр самантра хĕпĕртесе çунма тытăнчĕ. Темĕн асне илчĕ Ятман. «Чăнах та!» терĕ вăл сасăпах. Вара, эртел ĕçлеменнишĕн кулянса, хăй çине хăй çиленнĕ пек пулчĕ.

— Чимĕр-ха, мĕншĕн пĕтернĕ вара ăна? — чăтаймасăр ыйтрĕ Ятман.

— Мĕнле калас, хупасси пирки решени пулман… Эртел машинине фронта илсе кайнă хыççăн Левентей промсоюза çырса янă та, лешсем пирĕн хăвалăха тепĕр эртеле памалла тунă.

— Апла хăвана касса та пĕтернĕ пулĕ?

— Çук, касман вĕсем. Аякра тесе, килсе те курман... Эпир пĕр кун Сахрунпа кайса килтĕмĕр, хăва кашласа çеç ларать.

— Апла иккен, кăçал мĕн тери хăва сая каять, — кулянса илчĕ Сахрун старик.

Левентей тенĕрен, Ятман ним калама та пĕлмерĕ. Левентей пĕтернĕ пулсан, ăна пĕр сăлтавсăр пĕтермен пулĕ-ха, вăл шухăшласа тунă пулĕ. Анчах эртел у, колхозĕнче мар-çке тата вăл колхоза кансĕрлеме пултарайман? Колхозра хĕлле ĕç сахалтарах, çавăн, чухне эртелте ĕçлеççĕ те колхозниксем.

Кăтра Михала ăна Левентей сăмахĕсене те пĕтĕмпех каласа пачĕ.

— Пĕлетĕн-и, вăл ыйтăва мĕнле лартрĕ? — терĕ вăл, — е хăва касма ямалла, е çĕрулми кăларттармалла, терĕ…

— Михала пичче, — лăпкăн юмахларĕ Ятман, — Халь ĕнтĕ сире нимĕн те калаймастăп. Улмине те вăхăтра кăларма ĕлкĕрмелле, хăвине те касмалла пулнă. Ун чухне Левентей тĕрĕс те тунă-тăр, хăйпе калаçса пăхмалла вара куç курĕ. Ыран е тепĕр кун акă паллă пулĕ.

— Эпир васкамастпăр, анчах эртеле пĕтерес марччĕ, — леш кайма хатĕрленнине кура, ура çине тăчĕ Кăтра Михала.

Ятман çак ыйтăва татса парасса шансах юлчĕç: стариксем, вăл тухса кайсан, ăна ырласа та илчĕç.

— Куртăна? — терĕ Кăтра Михала, куç хĕссе. — Парторг мĕнле пирĕн? Ыйтăва çăттăр-çаттăр татса памасть, шутласа пăхăпăр, тет.

— Ятман çавăн пек çын ĕнтĕ вăл, çиччĕ виçсе пĕрре касать, ытла хĕрсе каймасть, васкамасть, — терĕ Сахрун.

Укахви ваттисен сăмахне тĕпелти сак çине тайăнсан та чылайччен тăнларĕ. Пĕр-пĕрне тĕплĕ итлесе, пĕр-пĕрин вырăнлă сăмахĕсене ырласа, вĕсем ытла та хитре калаçса лараççĕ. Хăш вăхăтра вĕçленчĕ ку калаçу — Укахви ăна туймарĕ, вăл ывăннăскер, тутлă ыйхăпа çывăрса кайрĕ.



* * *

Михала патĕнчен тухсан, Ятман, эртел пирки пуç çине ӳкнĕ йышлă ыйтусене хăй тĕллĕн мĕн чухлĕ те пулин татса пама тăрăшса, Левентейсен çурчĕ еннелле пăрăнчĕ. Таврăннăранпа вăл Левентей килĕнче пулса курман-ха, çавăнпа та калаçмалли пур чух кĕрсе тухас, терĕ. Левентей çемйинчи çынсем — инкĕшĕ, амăшĕ тата вунпилĕк çулхи шăллĕ — пурте килтеччĕ. Амăшĕ, калаçма вашават хĕрарăм, ăна алă тытса, çавăнтах сăмах пуçласа ячĕ.

— Калап Левентее кам та пулин аманса таврăнать тесе. Виçĕм кун тĕлĕк куртăм. Пирĕн кушак шăши тытнă пек те эй вылять пек, эй вылять пек. Пăхатăп — хăй юнланса пĕтнĕ. Ман тĕлĕк вăл яланах тӳрре килет... 

— Ну, юрĕ тĕлĕкӳпе, — чарчĕ ăна ывăлĕ. — Эс пире луччĕ сăра ăсса пар-ха.

Амăшĕ, тĕпсакайне анса, пĕчĕк витрепе сăра ăсса тухрĕ, хăй, çамрăксемпе пакăлтатса ларма ĕмĕтленсе, сĕтел кĕтессинех тĕрĕнчĕ. Вăл ялти тĕрлĕ ĕçсем çинчен хĕрсе кайсах калаçма тытăннăччĕ ĕнтĕ, Ятман хăйне итлет пулĕ тесе ун çине ăшшăн пăха-пăха илкелетчĕ, çав вăхăтра ăна çын пур чух ытлашши калаçнăшăн юратман Левентей тепре пӳлсе хучĕ:

— Анне, эсĕ тĕпелте хăвăн ĕçӳпе лар-ха, — терĕ. Ятман ăна куншăн ăшра мухтарĕ çеç, мĕншĕн тесен унăн пули-пулми çинчен юмах итлеме пĕрре те кăмăл çукчĕ.

— Ну, паян ăçта пултăн, фронтовик? — терĕ Левентей, Ятман шухăшĕсене пĕлес ĕмĕтпе.

— Пур çĕре те çитсе курасшăнччĕ, ниçта та çитеймерĕм, — пĕр пытармасăр каларĕ Ятман. — Протоколсем вуланипех кун иртсе кайрĕ паян, сисмерĕм те. Эсир кунта мĕнле решенисем йышăннине пăхса тухрăм.

— Вăл та кирлĕ ĕç, — терĕ Левентей, Ятман шухăш йĕрĕ çине ӳкеймесĕр. — Тĕрĕс мар йышăнни çук-и унта?

— Курăнмарĕ-ха, — тавăрчĕ Ятман. — Питĕ тăрăшса ĕçленĕ иккен, чунăм савăнса тăрать. Анчах сирĕн пĕр решение ниепле те тĕл пулаймарăм. Промысла эртелне пĕтересси пирки эсир ниçта та сӳтсе-авман-и вара?

Левентей ăнланчĕ: акă мĕн çинчен калаçасшăн иккен çĕнĕ парторг унпала. Кăна вăл кĕтменччĕ. Эртел Сахрун, Уçăл, Кăтра Михала пек стариксене кирлĕ пулма пултарать, çавсем ялан ун пирки хăлхана йĕрĕнтереççĕ, Ятман эртеле мĕншĕн пĕтернине ăнланмалла пек-çке?

— Эртел пирки эпир калаçман та, çырман та, Ятман. Вăл пĕтĕмпех ман ĕç, вăрçас пулсан, мана вăрç, — Ятман мĕн калассине кĕтсе пĕлтерчĕ Левентей.

— Эпĕ вăрçма та, тĕрĕс тунă тесе калама та шутламастăп-ха. Ман пĕлессĕм кăна килет.

— Вăрçă вăхăтĕнче корзинкăсем туса хăтланни ытлашши ĕç пек туйăнчĕ мана. Колхозник, колхозра ĕçлес вырăнне, килте корзинка авса лартăр-ха, пысăк усă парĕ-и вара вăл?

— Пушă чухне автăр кăна, сана кансĕрлемест вĕт вăл? -терĕ Ятман. — Корзинкăпа пирĕн çынсем хĕл вăхăтĕнче айкашаççĕ.

— Эртел колхоза пĕр пус та усă памасть. Чăрмавĕ çеç. 

— Сана ытлах усă памасан та, патшалăха усă кӳрет. Çавна ан ман. 

— Халь вăрçă вăхăчĕ, — алă сулчĕ Левентей. 

Ятман кăна илтсен кăшт вĕриленнĕ пек пулчĕ:

— Сан шутпа вăрçăччен промысла эртелĕ кирлĕ япала пулнă, халь кирлĕ мар, халь ăна пĕтермелле çеç. Тĕрĕс мар вĕт ку философи!

Вăл Левентее эртел колхоза та пысăк усă кӳни çинчен, вăрçă вăхăтĕнче вăл кирлĕ япаласемех туса кăларма пултарни çинчен ăнлантарма пикеннĕччĕ, анчах лешĕ пĕрре пĕтернĕ эртел пирки нумай калаçма кăмăл тумарĕ курăнать, юлташне пӳлсех хыттăн каласа хучĕ:

— Итле-ха, Ятман, октябрь уйăхĕнче эсĕ ман вырăнта председатель пулнă пулсан, мĕн тунă пулăттăнччĕ — колхозниксене çĕрулми кăларттарăттăна е хăва касма ярăттăна?

Эртел пирки тавлашнă чухне нумай çынна парăнтаракан çак сăмахсем Ятмана пĕрре те витмерĕç темелле, вăл çииĕнчех хăй ыйту пачĕ:

— Кала-ха, пирĕн эртел членĕсем эртел ĕçĕ пирки колхоз ĕçне тухмасăр тăни пулнă-и? — терĕ.

— Пулман, тейĕпĕр, анчах пулма пултараймасть-и вара? 

— Туман тихан пилĕкне ан хуç-ха эсĕ. Хăраса тăмалли сăлтав çук. Эртел сана кансĕрлемĕ. Ăна пĕтерме мар, ӳстерме тăрăшмалла, часрах çĕнĕрен туса ĕçе кĕртмелле. Ан тив, тăшманла çапăçакан эртел пултăр.

— Тăшманпа çапăçаканни? — юриех хыттăн, ыйтрĕ Левентей.

— Çапла. Эпĕ сана Камышин сăмахĕсене калатăп, — терĕ Ятман.

— Ха, капла эсĕ мана йăлтах аркатса тăкрăн, Ятман, — айăплăн кулчĕ председатель. — Темле пысăк ĕç шухăшланă курăнать те эсир, анчах эпĕ шансах пĕтерейместĕп-ха.

— Пысăк ĕçне малашне хăвах курăн акă, — ура çине тăчĕ Ятман. 

—  Ай-яй, мĕнле пăхатăн эс эртел çине... Эпĕ санăн ăна пĕтерме мĕнле те пулин урăх сăлтав пулнă пуль тесе…

Левентей çав-çавах ăна парăнасшăн пулмарĕ:

— Ара, маçтăрсем вăрçа кайса пĕтрĕç, маçтăрсемсĕр ĕçлеме те май çук! — икĕ аллипе те хăлаçланчĕ.

— Ват çынсем маçтăрсем мар-и вара? — терĕ Ятман. — Вăрçа кайнă маçтăрсем камран вĕреннĕ тетĕн эсĕ? Сахрун пиччесенченех мар-и?

— Çавсенчен вĕреннĕ те-ха, — ирĕксĕртен тенĕ пек килĕшрĕ Левентей, — анчах вĕсемпе кăна эртеле тытса тăма май çук.

Ятман тухса кайсан, вăл хăйне çине-çине ыйтусем пачĕ. «Мĕншĕн питĕ тăрăшать çак парторг — эртеле пĕтернĕшĕн вăрçать-и е çынсем хистенĕ тăрăх ăна çĕнĕрен уçасшăн çунать-и? Çак пĕчĕк эртел мĕнпе ытлах пулăштăр иккен фронтовиксене? Эртеле вырăнсăр хупрăн тесе ӳпкеленине тӳссе ирттерме пулĕ, вăл эртеле çĕнĕрен уçни мар, анчах Ятман, стариксем хыççăн кайса, ку ĕçе хăй çине илсен, начар вара, ун пек пулсан, эртеле çĕнĕрен туса хурĕç те колхозра ĕç дисциплини начарланĕ. Вăт, Ятман, — терĕ Левентей, — çитнĕ-çитменех маншăн чăрмавлă ĕç пуçласа ячĕ».



IX


Чӳрече патĕнче тăракан Ятман, тарланă кантăка шăлса, Сехре Иванĕн пахчи урлă çырма леш еннелле, Тутаркас ялĕн сăрталла тӳп-тӳрĕ хăпаракан урамĕ çинелле тинкерет. Пăхма вăл çывăх пек, урампа çын иртсе пыни те е мăрьерен тĕтĕм йăсăрланса тухни те курăнать, Тутаркас правленине çитме сахал та, çухрăм утас пулать. Çухрăм вăл халĕ Ятмана вуникĕ çухрăма тăрать. «Çапах та паян икĕ колхозне те çитсе курас пулать, — тет хăйне Ятман. — Кун пек килте ларсан, мĕнле парторг пулатăп-ха эпĕ?»

Тĕпелте амăшĕ тулă çăнăхĕнчен икерчĕ пĕçерет. Ун çатми кашни çу ямассеренех хыттăн чашлатса илет, пĕтĕм пӳлĕме сăмсана çуракан йӳçĕкрех шăршă сарать. Унччен те пулмасть, амăшĕ сĕтел çине турилкке тулли икерчĕпе пĕр чей чашки шăратнă çу илсе пырса лартать.

— Сивĕниччен çи, ывăлăм, — тет вăл.

— Эсĕ ху хăçан çиен? — тет ывăлĕ, икерчине хуçлатса тытса.

— Эпĕ кайран та çийĕп. Кăвар пур чух пĕçерсе пĕтерем.

Ятман малтан сĕтел хушшинчех ларчĕ, икерчĕсене çупа пуçа-пуçа пĕрин хыççăн тепĕрне питĕ юратса çирĕ, унтан пысăк икерчине хуçлатрĕ те чӳрече патне пырса тăчĕ. Пĕчĕкрех чухне пулсан, амăшĕ ăна чипер апат çиме те пĕлместĕн тесе хăтăрса та тăкнă пулĕччĕ, анчах халĕ, ывăлĕ вăл çулсенчен иртнине кура, пĕр сăмах та каламарĕ, хăй тĕллĕн «ял çыннисене сăнать, чунĕ тунсăхласа çитнĕ ĕнтĕ» тесе çеç шухăшларĕ.

Çав вăхăтра Ятман урампа вĕсен пӳрчĕ умĕнченех Укахвипе Олимпиада Осиповна утса иртнине асăрхарĕ те чӳрече рамине ал чăмăрĕпех шаккама тытăнчĕ. Лешсем, кăна илтсе, чарăнчĕç те ун еннелле çаврăнса пăхрĕç.

— Хĕрсем, кĕрĕр-ха! — чĕнчĕ вăл.

— Мĕн тума?

— Кĕрĕр-ха, кĕрĕр. Пĕр минутлăха кăна...

Хĕрсем кăшт иккĕленсе тăчĕç, пĕтĕм çын куçĕ умĕнче каччă патне кĕме аван мар терĕç пулас, унтан васкаса пӳрте чупса кĕчĕç. Ятманпа амăшĕ иккĕн пĕр тăруках вĕсене тĕпелелле иртме сĕнчĕç.

— Пĕри Укахви пулас, тепĕрне эпĕ палламарăм та-ха, — терĕ амăшĕ.

— Тепри вăл хамăр ялта участковăй агроном, Олимпиада ятлă, — ăнлантарчĕ ывăлĕ.

— Липа ятлă.

— Липа тесен, калама пулать.

Тем пек турткалансан та, карчăк хĕрсене пĕрер икерчĕ тутантарса пăхтарчĕ, вара тин, Яттман вĕсене ĕçпе чĕннĕ пулĕ тесе, кăмака умне пăрăнчĕ.

Укахвипе Липа, кунта нихçан та кĕрсе курманскерсем, калаçнă хушăрах пӳрте йĕри-тавра пăхса çаврăнса, ăçта мĕн выртнине куç хыврĕç.

Ятмансен пӳрчĕ пысăк мар, кăмака умĕсĕр пуçне унта пĕр пӳлĕм те çук. Пахча енчи чӳречесем хушшинче клеенкăпа витнĕ диван ларать. Стена çинче вăрçăчченхи картинкăсĕм çакăнса тăраççĕ. Пĕр картини айĕнче Липа пĕлтĕрхи календаре те курчĕ — Ятман амăшĕ ун листисене ывăлĕсемсĕр татса пыма та хăяйман, календарь килтен чи кайран тухса кайнă ывăлĕ уçса хăварнă числопах — июлĕн 10-мĕшĕпех çакăнса тăрать. Этажерка çинче кĕнекесем чылай, вĕсем те хăйсен хуçисем кайнăранпа пĕр хускалмасăрах тăнă курăнать.

— Малтан сире хамăн секрета кăтартам, — терĕ Ятман, сентре çинчен салтак кутамккине сĕтĕрсе антарса. Анчах унта вăл шыранă япалине тупаймарĕ. — Анне, эсĕ кунти тулă вăррине курман-и?

— Эп ăна хаçатпа чĕркесе çав урайĕнчи пĕчĕк арчана хунăччĕ, — терĕ амăшĕ.

— Калăр мана, агрономпа звеньевой, мĕнле вăрлăх çакă — лайăх-и, начар-и? — сĕтел çине пĕр пĕчĕк хутаç тулă лартрĕ Ятман.

— Ăçтан илсе килнĕ эсир ăна? — часрах пĕлесшĕн пулчĕ Липа.

— Фронтран.

— Фронтран? — тĕлĕнчĕ Укахви.

— Чăнах, ара. Хама амантсан манăн пĕр санинструкторпа темиçе сехет хушши хирте выртмалла пулчĕ, нимĕçсем десант антарнă та, ниепле те иртсе каяймастпăр. Пирĕнпе юнашар кăкăр çӳлĕш тулă кашласа ларать. Эпĕ ура ыратнăран вĕçĕмсĕр тулă шĕкĕлчетĕп, çапла икĕ кĕсье шĕкĕлчесе тултартăм. Санинструктор тăкасшăн — эпĕ памастăп. Мана ăна киле илсе çитермех пӳрнĕ иккен: госпитальте сестрасене хутаç çĕлеттертĕм те хам пуçелĕк айнех чиксе хутăм.

Шултăра кăна, пуклак сăмсаллă сап-сарă тулă пĕрчĕн-пĕрчĕн суйласа пуçтарнă пек курăнать. Суйласа тăман тенĕрен Олимпиада кашни пĕрче тыта-тыта ытараймасăр пăхрĕ.

— Унпа мĕн тăвасшăн эсир? — терĕ агроном.

— Аксă пăхасшăн. Тулă ӳсекен çĕрĕ пирĕнни пекехчĕ, эп юри чавса пăхрăм.

— Парăр мана, эпĕ çуркунне акатăп.

— Çу-ук, Олимпиада Осиповна, памастăп, — тулла вĕсен умĕнчен пуçтарса илчĕ Ятман. — Эп хам та кăшт агроном. Çуркунне малтан пахчара сăнаса пăхма ĕмĕтленетĕп-ха. Лайăх ӳсет пулсан, хире акатпăр.

— Апла кĕркунне сирĕн пата тул кулачи çиме килмелле-çке! — кулчĕ Укахви.

— Мана памасан, шăтмасть ун вăрлăхĕ, хĕл каçиччен типсе каять акă, — терĕ Липа.

— Эп сире парасса парăп та-ха, — çемçен каларĕ Ятман, — анчах ман ăна хамăн акса тăвас килет. Сирĕншĕн вăл варлăх ун пекех хаклă пулас çук, маншăн çав тери хаклă. Ăнланатăр-и?

— Ăнланатпăр, ăнланатпăр, — тăрăхласа хыттăн тавăрчĕ агроном. — Пысăк супинккеçĕ эсĕ, Тогаев, ху пахчуна тулă акса пуйса каясшăн. Çавăнпа вăрлăхне ман алла пама та хăратăн.

— Эппин памастăпах, — терĕ Ятман. — Тем пек намăслантарсан та, памастăп.

Хăйĕн ăшĕнче вăл çамрăк агроном пирки çапла шутларĕ: «Тем каласан та, лайăх хĕрача ку агроном. Ав епле çемçен пăхаççĕ унăн кăвак куçĕсем. Эпĕ ăна именчĕк çын тесе, вăл самаях хăюллă иккен. Хăй хакне пĕлекен, хушнă ĕçе ăстан туса пыракан çын çавăн пек хăюллă пулать те». Унăн Ашмарина ĕçĕпе часрах паллашасси килчĕ, агроном хăйне шанса панă колхозсенче мĕн тунине часрах пĕлесшĕн пулчĕ.

Укахвирен вăл комсомолецсен пухăвĕ хăçан пуласси çинчен ыйтрĕ. Пуху пуçтарманни чылай пулать иккен, секретарь паян тесен паян пухма хатĕр.

— Эс пире, Левентейпе иксĕмĕре, чĕн вара, систермесĕр ан хăвар, — асăрхаттарчĕ Ятман.

— Эпир Левентейсĕр пĕр пуху та ирттермен, ак çак анчах пымасть пирĕн пухăва, — Липа çинелле кăтартрĕ Укахви.

— Суять, суять, ан ĕненĕр, яланах пынă! — терĕ лешĕ.

— Иртнĕ пухăва пымарăн-çке?

— Ну, ун чухне ĕçсем çавăн пек килсе тухрĕç, пушанаймарăм.

— Э-э, агроном, эс пухусене те çӳреми пулнă курăнать, — хирĕç тăрăхларĕ Ятман. — Аван мар, аван мар...

— Эпĕ пухăва çӳренĕ чухлĕ эсир салма та çиместĕр пулĕ! — хыттăн каларĕ Липа. — Кашни ялта колхозниксен пухăвĕнче пулатăп, комсомолецсен пуххисене çӳретĕп, ăçта кăна мĕнле канашлу пулать, унта пур çĕре те пыратăп.

— Çапах та Укахви пуххине çӳреместĕн?

— Çӳресе йăлăхтартăм та пулĕ ĕнтĕ. Çавăнпа хутран-ситрен сиктеркелесен те юрать.

— Эпĕ малашне санăн парти пухăвĕсене те çӳремелле пулать пулĕ тетĕп-ха, — тĕртсе хучĕ Ятман.

— Вăл мĕншĕн тата?

— Сан учетра кунта тăмалла.

— Шухăшлаттăм-ха ун çинчен, — терĕ Липа савăнăçлăн. 

— Кунта пурăнакан çыннăн сирĕн организацинче тăмалла ĕнтĕ. Манăн хамăн та сирĕнпе пĕрле ĕçлес килет.

— Ку савăнтарать вара мана та, — терĕ Укахви, кайма хатĕрленсе.

Хĕрсене Ятман тата темиçе минутлăха тытса тăчĕ.

— Укахви, эпĕ сана акă мĕншĕн чĕнсе кĕртнĕччĕ, — терĕ вăл. — Эсир правленире хаçат витрини тунă. Куншăн ырламалла çеç. Анчах та ĕçĕре кăшт туса çитереймен пек. Правление пыракан кашни çын фронтри ĕçсем çинчен сводка ыйтать. Çынсем ытла аптратнăран паян Куçма пичче сводкăна радиопа йышăнса хăй аллипе çырса çапнă. Ман шутпа, ку ĕçе сирĕн, комсомолецсен, тăвас пулать. Çăмăллăн вуламалла çыракан çынна уйăрса лартăр та задани парăр: кашни кун ирех сводка çырса çаптăр. Тума пулать-и çавна?

— Пулмасăр, — терĕ Укахви. — Эпĕ çав тери йывăр ĕç хушатăн тесе.

— Ку вăл йывăр япала мар, анчах питĕ кирлĕ ĕç.

— Тăватпăр! — шантарчĕ Укахви. — Сводкине ăçтан çырса илмелле? 

— Левентей пӳлĕмĕнче — радиопа.

Хĕрсем тухса кайсан, Ятман, манăçа хăвариччен тесе, тулă вăрлăхне кĕлете тухса хучĕ. Кунта вăл типсе те каймалла мар пек тата колхозран илнĕ тулă çинче нимĕнпе те пăсăлмалла мар пек.

Амăшĕ ятнех пĕçернĕ вир пăттине тăраниччен çинĕ хыççăн Ятман, хăйĕн хурамаран тунă кукăр патакне алла илсе, кĕпер патнелле уксахларĕ. Вăл кӳлĕ хĕррипе васкамасăр утса тухрĕ, юнашар çырмари пĕвене пырса тĕрĕслерĕ, унта çĕннине нимĕн те тĕл пулмасăр, кĕпер урлă каçса, сăрталла çул тытрĕ.

Тутаркас урамĕпе унăн пĕччен утмалла пулмарĕ, пĕр-ик кил умĕпе иртсенех ăна çак ял çынни, унччен малтан ял Совет председателĕ пулнă Гариф хăваласа çитрĕ. Ятман вăрçăран таврăннăранпа пĕрремĕш хут курнăçнăран вĕсем ĕлĕк пĕр-пĕрне юратмасăр пурăннине манса кайсах шавлăн калаçса пычĕç. Пĕрре пăхса илсех Ятман çакна асăрхарĕ: Гариф çак çулталăк çурă хушшинче сăнран ытла ватăлса кайнă пек, унăн мăнтăр пичĕ лапкăшпех пĕркеленнĕ, çурăмĕ унчченхинчен ытларах пĕкĕрĕлсе тухнă, аллисене хыçалалла тытса утнăран ун курпунĕ пушшех те пысăк пек курăнать.

— Çарта командир пултăн-и е рядовойра çапăçрăн? — терĕ Гариф, Ятмана пуç тӳпинчен пуçласа ура тупанĕ таран виçсе илсе.

— Командир пултăм, — терĕ Ятман.

— Кунта кам пулатăн ĕнтĕ?

— Кунта — рядовой.

— Тем, ĕненес килмест. Пуçлăх пулма вĕреннĕ çынна рядовой пулма йывăр пулĕ ăна? — кăмăлсăр кулчĕ Гариф.

— Эсĕ кам, мĕнле пуçлăх? — хăй пекех тăрăхласа ыйтрĕ Ятман.

— Эпĕ пуçлăх мар. Эпĕ хамăн юрра юрласа пĕтернĕ ĕнтĕ. Халĕ пирĕн çамрăксем ăслă, пур вырăна та çавсене суйлаççĕ.

— Килĕшесех килмест, — унран юлас мар тесе хытăрах утма тăрăшрĕ Ятман. — Хăвăр ялтах колхоз председателĕ ват çын. Кабир çамрăк-и вара вăл? Пирĕн колхозра Кăтра Михала ĕçлет.

— Çав икĕ ват çын пур ĕнтĕ, ыттисем пурте çамрăк...

— Çамрăксем ĕçленинче начарри ним те çук пулĕ унта? — ăнă питрен пăхса каларĕ Ятман.

— Çук, паллах, — мăкăртатрĕ Гариф. — Каларăм-çке-ха, хальхи çамрăксем ăслă тесе. Пур ĕçе те пултараççĕ, пирĕн пеккинчен ыйтса та тăмаççĕ...

— Эс правленине-и? – терĕ Ятман, ун йĕплĕ сăмахĕсене питех хăлхана чикмесĕр.

— Çавăнта çитсе курас. Пуçлăхсем мĕн калаçаççĕ, çавна итлесе пăхас. 

«Характерĕ ним чухлĕ улшăнман, мĕнле пулнă, çавăн пекех юлнă, — шутларĕ Ятман хăй тĕллĕн Гариф çинчен. Ваттисем тĕрĕс каланă çав, курпуна тупăк çеç тӳрлетет тесе».

Ятман Гарифа мĕн ачаранпах астăвать. Ăçта кăна ĕçлемен пулĕ Гариф çак вунă-вунпилĕк çул хушшинче: ялăн счетовочĕ пулнă, кооператив лавкинче тавар сутакан пулса ĕçленĕ, ун хыççăн икĕ çул ял Совет председателĕнче тăчĕ, вăрçă пуçланас умĕн хăйсен колхозĕнче кладовщикра ĕçлетчĕ. Хăшпĕр руководительсем ун пек çынна активист теççĕ, — вăл пур çĕре те çитет, хĕрӳллĕ сăмах калать, сĕнӳсем парать, унран ытла ĕçшĕн хыпса çунакан çын та çук пек. Ял çыннисем вăл мĕнле активист пулнине питĕ лайăх пĕлеççĕ: калаçма вăл пуринчен те ăста, ăçта та пулин суйламалла пулсан, куç умĕнчех хăй сĕкĕнет, ĕçре вара çынсем мĕн тунине çеç пăхса çӳрет. Колхоз тунăранпа ăна суха тунине, сӳре сӳреленине е тырă вырнине никам та курман. Ялта ăна пурте, «начальник» тесе чĕнеççĕ, ĕç патĕнче тĕрĕслем пек туса çӳренине курсан, «ак начальник килчĕ, ăс парать вăл сире» теççĕ. Гариф хăй çак сăмахсене илтет, анчах вĕсем ун чĕрине нимĕн чухлĕ те хускатмаççĕ курăнать, — калаçчăрах, вĕсем тăрăхланине пăхас пулсан, унăн тахçанах ялтан тухса тармалла. Ятман ыйтмасăрах сисет, Гариф халĕ пачах вырăнсăр тăрса юлнă, çапах та ĕçлĕ çын пек правленине утать. Ĕçлекен çынсене кансĕрлеме килет ĕнтĕ, килте ларма кичемрен пырать, анчах ун пирки кала-ха, вăл сана уншăн тем тума хатĕр пулĕ.

— Кабир, сан пата атăлкассисене илсе килтĕм, йышăн хăнана, — терĕ Гариф, председатель алăкне Ятманран малтан уçса.

— Йышăнас, мĕншĕн йышăнмалла мар? Вĕсем виçĕ çулта пĕрре çеç килеççĕ, — терĕ Кабир.

— Кам виçĕ çулта пĕрре килет?

— Ара, эсир, атăлкассисем!

— Эп килсе кайни çулталăк çурă çеç-ха, — кулчĕ Ятман.

— Эс кайнăранпа кунта никам та пулман. Левентей вăрçă пуçланнăранпа та пĕрре кĕрсе тухман.

— Ан тĕлĕнтер!

— Чăнах, ара. Вăл çын патне çӳреме юратмасть. Пирĕн пата килме ун кăмăл та çук: кайра пыракан колхоз.

— Çавăн пекех юлса пыратăр-и вара? Ĕлĕк пит кайра марччĕ-çке, — тарланă çамкине шăлса илчĕ Ятман.

— Халĕ те чи кайра сĕтĕрĕнместпĕр ĕнтĕ, çапах та Атăлкассинчен юлса пыратпăр. Тĕрĕссине пытарас мар.

Те Гариф умĕнче калаçас мар тесе, те секретарь колхоз хуçалăхне хăйĕн куçĕпе куртăр тесе Кабир Ятмана колхоз килкартине илсе кайрĕ. Кунта пурте куç умĕнче — начарри те лайăххи те. Ферма çурчĕсене Кабир улăм вырăнне хăмапа виттернĕ, вĕсем халь урамран тем вăрăмăш вĕрçĕнĕ пӳртсем пек курăнаççĕ; хапхапа юнашарах çуна-урапа лартма тепĕр пысăк мар сарай тунă; тырă кĕлечĕ унчченхиех, — ăна тахçанах сӳтсе юсама вăхăт ĕнтĕ. Кĕркунне пулсан та, утсем ытла та ырхан, каламасăрах паллă, вĕсене халичченхинчен ытларах ĕçлеме тивет.

— Лаша сахал юлчĕ, — терĕ Кабир — Лайăххисене йăлтах фронта патăмăр.

— Машинăр ĕçлет-и сирĕн? — ăна шыраса тупас пек йĕритавра пăхкаларĕ Ятман. — Сирĕн машина пурччĕ вĕт-ха?

— Халь çук. Вăл пулнă пулсан, лашасене ун пекех лутăркамастăмăрччĕ, çав çукки пĕтерет.

— Машина час кураймастпăр пулĕ-ха, — терĕ Ятман çав-çавах лашасем çине пăхса. Унтан сăмахне тӳрлетсе хучĕ. — Вăрçă пĕтмесĕр машинăсем парас çук ĕнтĕ пире. Хамăр лашасем çинех шанас пулать...

Кабир вăл мĕн каласшăн пулнине вăхăтра ăнланчĕ. Ырхан çав. Конюхсем начар пăхаççĕ. Ĕнер комсомолецсен пуххине ирттертĕмĕр. Комсомолецсем мĕнпур лашана хамăр пăхма тытăнатпăр, терĕç.

— Ку тĕрĕс, — ырларĕ парторг. — Çавсене уйăрса лартмалла. Лашасене кăçал хĕлле те кантарма тĕл килмест пулĕ-ха: вăрман нумай хатĕрлемелле пулать. Çавăнпа...

— Çавăнпа лашасене лайăх пăхмалла, çапла-и, парторг? — кулчĕ Кабир.

— Çапла, — терĕ Ятман, ним калама аптранă енне, хай шкул ачи пек хĕрелсе кайрĕ.

Ăна хăйне алла илме çăмăл пулмарĕ, — Кабир ку сăмахсене ытла та ăнсăртран тĕртсе хучĕ. «Çав кирлĕ, — терĕ Ятман, хăйне-хăй вăрçса. — Çакăн пек сĕтĕрĕнсе ан çӳре, çынсем тахçанах пĕлекен япалана ан вĕрент. Чылай çĕре çитсе курнă тата правленире Кабирпе нумайччен калаçса ларнă хыççăн та вăл çавăн çинченех шухăшларĕ. Сасартăк çуралса хăвăрттăн пĕтĕм пуç мимине çавăрса илнĕ шалти туйăм ăна çакна систерчĕ: ун умĕнче пурин ĕçне те тĕрĕслесе çӳрекен ревизор, кирлĕ-кирлĕ мар çĕрте ăс паракан контролер пулас хăрушлăх тăрать. Кабир хăйĕн йĕплĕ сăмахне мĕнле шухăшпа каларĕ-тĕр, анчах вăл ăна пĕр сăмахпах çак чăнлăха ăнланса илме пулăшрĕ. «Хăшне йышăнас тетĕн — йышăн, Ятман, — терĕ вăл хăйне, — е эсĕ суйласа лартнă ĕçсĕр çын, Гариф пек «начальник» пулатăн е массăсен организаторĕ пулса тăратăн».

Киле Ятман тĕттĕм пулсан çеç кайма тухрĕ.

Тӳрĕ урам тăрăх анаталла пĕр пĕччен аннă май вăл, кăçал кĕркунне пĕрремĕш хут çĕр шăннине туйса илчĕ. Аллинчи кукăр патакне кашнинчех сивĕпе хыта пуçланă пылчăк çакланать, вăл халь ура айĕнче тин сухаласа пăрахнă нӳрлĕ тăпра пек нăтăрт-нăтăрт туса пусăрăнса пырать. «Çĕрулмине кĕртсе пĕтерчĕç-ши? — вĕçрĕ ун пуçĕнче шухăш. — Кĕçĕр шăнтса лартмасть-ши ĕнтĕ? Михала пичче килте пулсан юрĕччĕ. Вăл, килте-тĕк, кĕçĕр шăнтассине манран малтан сисрĕ пулĕ».

Кĕпер патĕнче юнашарах пĕр хĕрарăм ун ятне асăнчĕ. Иккĕмĕш хут çеç илтет пулсан та, ку сасса вăл çийĕнчех палларĕ — Людмила сасси.

— Эсир ку ял мар вĕт, мĕншĕн Атăлкассинелле çул тытатăр? — терĕ вăл Ятманпа танлашнă-танлашман. Ун сассинче пытанса тăракан вăрттăн кулă янăрарĕ.

— Пĕр хĕр патне каятăп-ха, манăн вăл ялта савни пур, — терĕ Ятман шӳт тăвас кăмăлпа.

Кам-ши вăл, сирĕн савнийĕр? Пĕлесчĕ! Эпĕ ăна сивĕтнĕ пулăттăм.

— Мĕншĕн апла?

— Ултавçă качча ан юраттăр вăл, — пĕр кулмасăр тавăрчĕ Людмила.

— Эпĕ ултавçăпа ултавçă маррине ăçтан пĕлтĕн-ха? — ыйтрĕ Ятман.

— Ара, пĕлмесĕр. Пĕр кунхине мана мĕншĕн улталарăн? — ыйтрĕ Людмила, çывăх пĕлсе тăран çын пек.

— Улталаман-çке.

— Ан суй, улталарăн! Эсĕ çак ял çынниех. Эпĕ сан ятупа хушаматна та пĕлетĕп.

— Эпĕ те сан ятупа хушаматна пĕлетĕп, апла пире паллашма та кирлĕ мар, — кулчĕ Ятман. — Людмила Петренко пулас, çапла-и?

Хĕр, тĕлĕннĕ пек пулса, тимкерсе пăхса илчĕ.

— Мана çавăн пек каларĕç, — терĕ Ятман малалла. — Апла мар пулсан, Куçма пичче патне пырса ыйтас-ха эппин, тĕрĕс ятна калатăр.

Çамрăксем хушшинче час-часах пулакан çакăн пек çăмăл калаçу хыççăн вĕсем пĕр-пĕринчен сахал мар япала ыйтса пĕлчĕç, халĕ ĕнтĕ вĕсем шӳт туса курман мăн çынсем пек питех те ĕçлĕн юмахларĕç.

Людмила Атăлкассине амăшĕпе пĕрле иртнĕ çулхинех килсе кĕнĕ-мĕн. Вăрçăччен вĕсем Винница çывăхĕнчи пĕр колхозра пурăннă, анчах вăрçăн пĕрремĕш уйăхĕнчех нимĕçсем бомба пăрахнипе çуртсăр-йĕрсĕр тăрса юлнă та, ялтан яла, станцăран станцăна куçса, хĕвелтухăç енелле чакнă, юлашкинчен, пĕр хулара поезд çине ларса Чăваш республикине çитнĕ. Станцăран кунта вĕсене Куçма Иванч лартса çитернĕ, вăл ун чухне хăйĕн хĕрне Хĕрлĕ Çара ăсатма кайнă пулнă. Куçма Иванч Людмилăпа амăшне колхоз правленине леçмен, тӳрех хăйĕн патне илсе пынă.

— Пурăнăр, — тенĕ вăл, — тăван килти пек пулăр, эсир мана кансĕрлес çук, эп сире кансĕрлемĕп.

Людмила каланă тăрăх, халĕ вĕсем Куçма патĕнче чăнах та килти пекех пурăнаççĕ. Куçма хăйĕн ĕнине Людмила амăшне сутарттарать, апат та вĕсем ялан пĕрле çиеççĕ.

— Ку сахал-ха, — терĕ Людмила, — халĕ вăл пĕр çынна ман валли çăматă тума çăм леçсе пачĕ. Эпир аннепе ним калама та пĕлместпĕр.

— Эсир те пулăшăр ăна, — терĕ Ятман, Куçма пиччешĕн чĕререн савăнса.

— Эпир ун валли мĕн тума пултаратпăр? Кил-çурта тирпейлетпĕр, кĕпе çуса паратпăр, апат хатĕрлетпĕр. Пире пулăшнине илсе шутласан, ку вăл нимĕн те мар.

Хĕрача сăмахланине итлесе пыракан Ятман çак вăхăтрă хăй яла таврăннăранпа Куçма Иванч патне пĕрре те кĕрсе тухманнишĕн ӳкĕнсе илчĕ. Кĕрсе тухмаллах терĕ вăл, эпĕ ку хĕрачан амăшне палламастăп та вĕт-ха. Людмила, ун шухăшне пĕлнĕ пек, ăна амăшĕ çинчен ăнлантарчĕ.

— Ман анне хамăр колхозра пахча-çимĕç бригадирĕ пулнă. Вунă çул çав ĕçпе ĕçлерĕ пулĕ. Анчах вăл кунта ӳсекен çимĕçсене туса илме пĕлмест.

— Вĕренет, — терĕ Ятман. — Эсĕ тата мĕн тăватăн?

— Çӳретĕп акă ял тăрăх, тăрлавсăр ĕç мар-и манăн? Ятман халь вăл ăçта кайнине пĕлесшĕн пулчĕ.

— Эсĕ хамăр ялта мар-ха, ют ял тăрăх çӳретĕн, — тăрăхларĕ вăл.

— Сан пекех, — тавăрма сăмах тупрĕ лешĕ. — Эсĕ те килте ларсах каймастăн курăнать, ют ялсем тăрăх çӳретĕн.

— Ман ĕçĕм çавăн пек, — вĕсем уйрăлса каймаллине сиссе чарăнчĕ Ятман.

— Манăн унта лайăх юлташ пур, — терĕ Людмила. — Зейнаб. Паллатăн-и ăна? 

— Паллатăп-çке.

— Çавсен патĕнче пултăм. Унта Украинăран килнĕ тата тепĕр çемье пурăнать...

Вĕсем сывпуллашрĕç.

Людмилăран уйрăлсан, Ятман хăйне тепĕр хут вăрçса илчĕ.

«Çынсене начар пĕлетĕн-ха, парторг, — терĕ вăл хăйне. — Эвакуаципе килнĕ çынсем патĕнче те пулса курман-ха эсĕ, ун пек юрамасть».



X


Кĕтерне хăй иртнинче вăрçнă хыççăн Сехре пăртак итлекен пулать пулĕ тесе шухăшланăччĕ. Сехрешĕн хĕрарăм калани нимех те мар иккен. Паян ак вăл Сехрене тепре пăсăрлантарса илчĕ, анчах хальхинче те усси пулмарĕ. «Юрĕ ĕнтĕ, Кĕтерне, ан ятла, куçа хупнăччĕ те, çывăрнă кайнă», — текелесех ирттерсе ячĕ. Тата икĕ сехетрен, ĕнесене суса килсен, пăхрĕ те Кĕтерне, Сехре каллех çывăрса выртать. Ну, мĕн тăвăн ĕнтĕ эс ăна?

Кĕтерне лаша витине кĕрсе тĕрĕслерĕ. Сехре ăна темиçе кун тасатман, унта туллиех тислĕк пуçтарăннă. Апат валашкисенче тахçанхи апат юлашкисем нумай.

— Эс каллех çывăрса выртатни, Иван? — кăшкăрчĕ Кĕтерне ăна хăлха патĕнченех. — Ăçтан кăна тухать сан ыйăх? Кунĕпе çывăратăн!

— Кăнтăрлахи апат хыççăн кăшт куç хупса илес терĕм — тăрса ларчĕ Сехре. — Каланă вĕт ваттисем, апат хыççăн начар улпут та выртса канать, тенĕ.

— Кай, аçа та çапмасть сана пĕреххут.

— Мĕн тума аçа çаптăр мана? Эп çылăхсăр этем.

— Çылăхсăр! Сан çылăхна турă каçарса та пĕтерес çук!

— Çавăн пекех нумай тетни? 

— Нумай пулмасăр.

Сехре сентре çинчен тураман табак аври илчĕ те ун çулçине алтупанĕ çинче ватма тытăнчĕ. Кĕтерне инке ăна та асăрхамасăр хăвармарĕ:

— Табак турама та ӳркенетĕн вĕт эсĕ? Ай, хам сан арăму мар, Иван, эп сана пăртак ăса кĕртнĕ пулăттăм...

— Илес пулсан та, эпĕ сан пек усал хĕрарăма илес çук, йăваш арăм тупатăп. Штоп манпа вăл кушак пек пурăнтăр терĕ Сехре. — Хĕрарăм вăл килте чуна хытарса мар, çемçетсе тăмалла. Киле çиллессĕн пырса кĕрсен, ман тавра пăрчăкан пек йăпăртатса кăна çӳретĕр...

— Çавăн пек хĕрарăм тупасса шанатăн-и-ха, Иван? — ун çывăхнерех пырса ларчĕ Кĕтерне. 

— Эс манран ытла нумай кĕçĕн мар вĕт?

— Çулпа ытла нумаях кĕçĕн мар, чунпа нумай кĕçĕн, — çавăрттарса хучĕ Сехре.

«Калаçма пултарать вăл, ăсран катăках мар курăнать, хăйне евĕрлĕ чеелĕхĕ те сисĕнет. Çав, наянĕ çеç пĕтерет ăна, тирпейлĕрех мăшăр пулсанчĕ хуть», — шухăшларĕ Кĕтерне, ун çине çиленмесĕр пăхса. 

— Хам евчĕ пулам мар-и саншăн, Иван? Манăн пĕлсе тăнă пĕр лайăх хĕрарăм пур.

— Кам-ши вăл? — ун еннелле чалăшшăн куç хыврĕ Сехре. — Хĕрарăмăн ячĕ пур-и хăть?

— Ячĕ те пур, сăвапĕ те пур, пурлăхĕ те пур — пурте пур.

— Эс малтан ятне кала... Хамăр ялсемех-и?

— Хамăр ялсемех. Марине пирки шухăшлатăп та-ха... Хăй килĕшмест пулĕ, тетĕп. Ытла тăрлавсăр вĕт эсĕ. Вăрçсан — ялан вăрçнă пек сана, вăрçмасан — кунĕпе çывăратăн. Сăмахран, килĕшес пулсан, мĕнле пурăнĕ-ши вăл санпа?

— Сан пекех хаяр вăл, вăрçаканскер. Эпĕ вăрçакан хĕрарăма юратмастăп...

— Сан пек наяна вăрçмасăр епле чăтса тăрăн? Пĕлместĕп, мĕнле арăм сана вăрçмасăр пурăнма пултарĕ-ши? — кулчĕ Кĕтерне.

— Тупăнать. Хĕрарăм вăл тĕрли пулать. Санăн, сăмахран, хĕрарăм мар, арçын пулмалла пулнă, сан упăшкун, Михалан, хĕрарăм пулмалла пулнă. Вăл — хĕрарăм кăмăллă арçын. Пăхатăп та, эс ĕçлессе те арçын пек ĕçлетĕн. Çапла-и?

— Пулĕ те. Сан пек кăнтăр кунĕнче çывăрса выртмастăп ĕнтĕ, хам хырăма хам тăрантма пултаратăп.

Кĕтерне пĕр пуçланă калаçăва яланах вĕçне çитерме юратать. Паянхи калаçу ахаль те уншăн ăнсăртран сиксе тухнă япала та мар, Маринене Сехре валли çураçасси çинчен вăл, пĕрре çеç мар шухăшланă. Çулла кун пирки Михалапа та сăмах-юмах хускатнăччĕ, анчах Михала ун çинчен итлесшĕн те пулмарĕ. «Марине çавна каять-и!» — тесе çеç каласа хучĕ. Иртнĕ уйăхра Марине темле ĕçпе килсен, Кĕтерне унпа хăйĕнпе те калаçса пăхасшăн пулчĕ, Марине ун чухне ытла васкатчĕ, ал сулчĕ те сăмаха урăххи çине пăрса ячĕ. Иван та хăйĕн шухăшне татсах каламасть-ха, Кĕтерне ăна та тата пăртак калаçтарасшăн пулчĕ.

— Сан урçалла пурăнма юрамастех, Иван, — ытахальтен лариччен мĕн те пулин çĕлес тесе саппунĕ айĕнчен йĕппе çип кăларчĕ Кĕтерне. — Тем тесен те, эс ватăлса çитмен вĕт-ха. Пĕччен пурăннипе хуçалăху та юхăнать, килĕнте те ним йĕрке çук. Иккĕн иккĕнех: калаçса чуна йăпатни те мĕне тăрать, тухса çӳреме те кăмăллă. Çи-пуç та питĕ, хырăм та тутă тенĕ пек...

— Вăл çаплах ĕнтĕ, — килĕшрĕ Иван. — Анчах кама илес тетĕн-ха?

— Илсе яр, ара, çав Маринене! Тиркес теместĕн-и тата?

— Эпĕ тиркеместĕп, вăл хăй тиркет пуль. Ĕçчен хĕрарăм вĕт, бригадир...

— Эс те хăвна кура хастарлан, — вĕрентрĕ Кĕтерне. — Сан мĕн, аллу-уру чăлах-и, турă сана мĕнрен те пулин катăк хăварнă-и? Эс те çынах-çке...

— Тата ун ачи-пăчи те нумай, — хушса хучĕ Сехре.

— Уншăн иккĕленсе ан тăр. Ун ачисене тула тухнă чух эс искĕртсе ларас çук — пысăкланнă! Кĕçĕнни кăçал шкула чупать ĕнтĕ. Ачисем амăшĕ пекех йĕркеллĕ ӳсеççĕ.

— Çапах вĕсене пăхас пулать-çке, — хăйĕннех печĕ Сехре. Ку Кĕтернене кăшт виçерен кăларчĕ курăнать, вăл хыттăнтарах каласа хучĕ:

— Пăхатăн, ара! Вĕсене вăл каçсерен ял тăрăх чупса туман вĕт, упăшкипе лайăх савăшса пурăннă. Упăшки те ĕçсе ӳсĕрĕлсе е пӳкле вилĕмпе вилмен, финсемпе çапăçса вилнĕ. Ун ачисене пахмашкăн та сăвап!

— Хамăр ялтан илсе пулмасть пулĕ ĕнтĕ, ют ялах кайса шырамалла пулĕ, — чĕлĕмне табак тултарчĕ лешĕ.

— Маринене илмесен, ухмах пулатăн, нихăш ялта та ун пекки тупаяс çук эсĕ.

— Чăнах та-ши?

— Ара, такшин питĕ хапсăнтăр ĕнтĕ сана! Сехре , тесен, кӳршĕ ялсенче те пĕлеççĕ пулĕ. Çав, пĕр-пĕр карчăк тупса килĕн...

— Хамран çамрăккине тупса килеп.

Вĕсем çапла чылайччен сăмахпа перкелешсе ларчĕç. Сехре васкамасăр чĕлĕм туртать, Кĕтерне пански çыхса ларать. Ĕçрен пушаннă хыççăн Кĕтерне урай ытла çӳпĕленнине кура, пӳрте тирпей кĕртрĕ.

— Эп çыврас çук та, пуçтарса парам ĕнтĕ, — терĕ вăл саксене шăлса.

— Пуçтар, пуçтар, тăхлачă, пурте вăрçма çеç пĕлеççĕ, никам та тасатса памасть, — терĕ Сехре. Вăл чӳречерен пăхрĕ те кунталла агрономпа колхоз председателĕ килнине курах кайрĕ.

— Кĕтерне, кунта пуçлăхсем килеççĕ, — хыпаланса ӳкрĕ вăл.

— Камсем, ара?

— Агрономпа Левентей.

— Килччĕрех. Маншăн пуçлăхсем хăрушă мар, — терĕ Кĕтерне. — Çапах та хам пата каяс, нумайрах лăпăртатса лартăм пулас эп кунта. Эс те тух, Иван. Вĕсем кĕриччен пуçтар хуть витӳне.

Сехре, урапасем патĕнче кăштăртатакан Сахрун пиччепе калаçса тăракан агрономпа Левентее курмăш пулса, тӳрех витене кĕрсе кайрĕ, кĕреçе илсе часрах тислĕк ывăтма тапратрĕ. Ăшĕнче хăй хĕрарăм агрономран хăранă пек пулчĕ, Левентейĕ кунта кĕрсе тухманни нумай пулать, кĕтĕр ĕнтĕ, анчах хĕрарăм агрономĕ виçĕ кун каялла кăна харкашу туса хăварчĕ вĕт-ха? Мĕн ĕç пур ĕнтĕ агрономшăн выльăх витисем тăрăх çӳреме? Ун ĕçĕ тырпул патĕнче пулмалла пек. Анчах çук, вăл кунта та çынсене вĕрентсе çӳрет, унсăр пуçне выльăх пăхма пĕлмеççĕ тейĕн. Ирхине лашасене хырчăкламаншăнах тем те пĕр каласа пĕтерчĕ.

Липа Сехрепе хыттăнах вăрçнине хăй те манман курăнать, вăл ĕçленĕ çĕре кĕме кăмăл тумарĕ. Сехре çине аякран çеç тĕллесе кăтартрĕ.

— Вăл конюх-и сан, председатель?

— Конюх.

— Аван конюх пулмалла. Кирек хăçан кил — вăл лашасем патĕнче. Вĕсене апат пăтратса парать, хырать, тасатать. Çывăрнине нихçан кураймăн.

— Кирлĕ мар ун пек... Манăн паян ахаль те нимле кăмăл та çук, — терĕ Левентей.

— Сан çыннусене ырлама та юрамасть-и?

— Сисетĕп эсĕ мĕн каласшăн пулнине. Кирлĕ мар... Хăвах пĕлетĕн вĕт, çынсем çитмеççĕ...

— Хĕрарăма ларт, — терĕ Липа, сассине улăштарса.

— Ку вăл арçын ĕçĕ-çке-ха.

— Тепĕр хĕрарăм лашана Сехре Иванĕнчен лайăхрах пăхать.

Аякра пулсан та, çак калаçăва Сехре илтрĕ-илтрех, мĕнпур сăмахне ăнланмасан та, калаçу хăй çинчен пынине туйса тăчĕ. «Ку, качча кайсан, Кĕтерне пекки пулать ĕнтĕ, — терĕ вăл. — Левентей унпа çӳрет, теççĕ, качча илсе ан ятăр, вара пĕтет вăл çак майрана пула». Левентей ун сăмахĕсене мĕнле итлет-ха тесе, Сехре алăка ытларах уçса тулалла кармашса пăхрĕ, вĕсем тата аяккарах кайнă та хăмăт-пăявсене тĕрĕслесе тăраççĕ иккен. Хĕрача каллех такшине питлет.

— Юхăнать вĕт хуçалăх, — хăлхана килсе кĕрет ун сасси. — Кур-ха ак ку хăмăтăн пĕр пăявĕ чĕн, тепĕр пăявĕ пушăт, ак ку тилхепене епле сыпа-сыпа пĕтернĕ. Мĕн, сирĕн çакна явмалăх сӳс çук-и, пушăт çук-и?

— Явакан çук, çынсем ниепле те пушанаймаççĕ, — тет Левентей.

— Унран килмест вăл, — хирĕçлет Липа. — Вăл йалтах конюхсемпе бригадирсенчен килет, эпир пăхманнинчен килет.

Сехре, тӳррипе каласан, Левентее те ытла кăмалласах каймасть, тепĕр чухне вăл та ыттисем пек ятласа илме юратать. Нумай пулмасть вăл ферма пуçлăхне Сехрене ĕçрен кăларма сĕннĕ, терĕç. Çапах та Левентей ăна куçран нимех те каласа курман-ха. Агрономпа Ятман вара çынсем пур чухнех тем те пĕр калама хатĕр, вĕсемшĕн ват çын та ват çын мар. Ятманĕ, кӳршĕ çынни пулсан та, ăна темшĕн кураймасть. Вăрçăччен Сехре уй хуралçинче тăратчĕ, начар ĕçех марччĕ ку уншăн, канса выртсан та халăх курсах каймастчĕ. Вăл вырăнтан та ăна Ятман кăларттарчĕ.

Сехре Ятмана та, кăмăла хуçса хăварнă хĕрарăм агронома та, Левентее те хăй ăшĕнче нумайччен вăрçрĕ. Витери тислĕке картишĕнчи пысăк купа çине ывăтса пĕтерсен тин ун ăшĕ кăшт пусăрăннă пек пулчĕ, вăл, лашасене утă антарса парса, конюхсен пӳртне кĕчĕ. Кунта ăна Кĕтернен чуна çемçен кăтăклакан сăмахĕсем аса килчĕç. «Маринене илмесен, ухмах пулатăн, нихăш ялта та ун пек хĕрарăм тупаяс çук». «Ха, — терĕ вăл, чеереххĕн кулса, — Маринене сĕнет. Шухăшлас пулать-ха кун çинчен».

Каçхине, киле таврăннă чухне, Сехре Иванĕ Липăпа Левентее урамра правлени çывăхĕнче курчĕ. Вĕсем унта тырă сăвăрмалли машина патĕнче тем аппаланакан Сахрунпа калаçса тăратчĕç. Сехре çывхарнă вăхăтра вĕсем иккĕш те çӳлелле, Турикас еннелле хăпарса кайрĕç.

— Мĕн, сана председательсем ĕç парса хăварчĕç-им, Сахрун? — ун патне машина юсанă çĕре пырса тăчĕ Сехре.

— Ĕç парса хăварчĕç-ха, — терĕ Сахрун пуçне çĕклемесĕрех. — Мĕнле председательсем пирки сăмах ваклатăн çак эсĕ?

— Ара, икĕ председатель ĕнтĕ халь пирĕн, Сахрун. Паçăр ман пата та пырса тĕрĕслесе кайрĕç. Левентейĕ нимĕн те шарламасть, ку вара ну тиркет, ну тиркет. Юхăнать иккен хуçалăх, тет. Вăрçă вăхăтĕнче хуçалăх юхаймасăр епле вăл? Хăçан юхăнман вăрçă вăхăтĕнче пуçлăх? Астăватна, иртнĕ вăрçăран таврăнтăмăр та, пĕтĕмпех пĕтнĕччĕ. Ни сӳри çук, ни сухапуçĕ, ни вăрлăхĕ. Çийĕнчен тата хуралтăсем çĕрсе кайнă. Кайран юсарăмăр. Ку вăрçă хыççăн та юсăпăр-ха акă. Унăн саккунĕ çавăн пек ĕнтĕ.

— Тĕрĕсех мар пуль çав сан саккуну, — хирĕç сăмах хушрĕ Сахрун, — тĕрĕсех мар пулĕ çав...

Сехре çăварне карсах пăрахрĕ.

— Мĕн тĕрĕс марри пур унта?

— Халь хуçалăха вăрçă вăхăтĕнче те юхăнтармалла мар, теççĕ. Вăрçă пырать пулсан та, вăй çитмест-им-ха çак вĕт-шака тирпейлеме? — машинăна тĕллесе кăтартрĕ Сахрун. — Левентей каларĕшле, мĕншĕн ĕçсĕр лартас-ха ăна кунта? Юсас та ĕçе ярас. Машина вĕт-ха вăл...

— Юсама май пур-и вара? — килĕшӳ сĕннĕ пек ыйтрĕ Сехре Иванĕ.

— Пулмасăр. Ыран ак тимĕрçĕпе иккĕн тытăнатпăр та каçчен юсаса та лартатпăр. Липăна эс ахалех хурлатăн, вăл ĕç çине ырă куçпа пăхать.

— Мĕн тĕрĕс пăхни пултăр? Кам пит хушать ăна пур çĕре те сăмсине чикме? Ĕçлетĕр кашни хăй пĕлнĕ пек. Çук, вăл сана пырса тĕрĕслетех.

— Вăл та тĕрĕслемесен, урăххи те тĕрĕслемесен, ытла наянланса каятпăр-çке, тусăм. Камăн та пулин тĕрĕслемеллех ĕнтĕ. Çавăнпа колхоз та.

«Ха, ку та мĕнле çаптарать, — терĕ Сехре хăй ăшĕнче. — Кĕтерне пекех. Мĕн шуйттанне пуçларăм ку сăмаха? Халĕ вĕçне тух ĕнтĕ». Вăл, Сахруна çĕнтерес çуккине кура, сăмаха часрах пĕтерме шутларĕ.

— Ну, юрĕ-ха, эпĕ уттарам-ха. Сывă пул.

— Сывă пул, — терĕ Сахрун, ун еннелле пăхмасăр. Çав вăхăтра правлени енне васкамасăр утакан Липăпа Левентей, Сехре Иванĕ пирки шухăшлама та манса кайнăскерсем, пачах урăххи çинчен калаçрĕç. Ку вăл Левентейшĕн витере пулса иртнĕ калаçуран самай йывăртарах пулчĕ. Унта агроном ăна кахал Сехре Иванĕшĕн, хăмăт-лавшăн тĕртсе илчĕ, — ăна Левентей пĕр кӳренмесĕрех йышăнать, чăнах та юлашки вăхăтра вăл ферма ĕçне хутшăнсах каймарĕ, анчах халĕ Липа мĕншĕн ăна юри тенĕ пек чуна ыраттаракан сăмахсем калама тăрăшать-ха?

— Олимпиада Осиповна, пахатăп та, эсĕ темскер улшăннă пек-ха, — терĕ Левентей яланхи пекех çемçен те ырă кăмăллăн.

— Усалланнă пек-и е ырă пула пуçларăм пек-и?

— Ман шутăмпа, хаярланнă пек-ха. Ытла хивре калаçатăн...

— Ку пуçламăшĕ кăна-ха, эп мĕнле усаллине эс ыран пухура курăн, çамрăксен пухăвĕнче. Вот унта сана çакланмаллах ĕнтĕ! — хыттăнах кулчĕ Липа.

— Хĕрхен ĕнтĕ кăштах, мĕнле вăл сан мана яланах вăрçас килет?

— Эп пурне те вăрçатăп.

— Çапах та мана ытларах лекет.

— Ара, лаши май — пушши, çынни май сăмахĕ, теççĕ, — тавăрчĕ хĕр. — Тен, сана ытларах та лекет пулĕ, юлташла...

— Юлташла ăшă сăмах каласан та пырĕччĕ, вăрçакансем ахаль те нумай.

— Ăшă сăмаха ыттисем калаччăр. Манран ăна кĕтмешкĕн ан васка.

— Камран кĕтес тата? 

— Камран та пулин.

— Апла эс ним чухлĕ те хĕрхенместне? — çине тăчĕ Левентей.

— Сана хĕрхенме эс мĕскĕн çын мар вĕт, — татăклăн каламарĕ Липа.

Левентей Липăпа паллашни çулталăк ытла ĕнтĕ, унтанпа куçа-куçăн та нумай калаçнă, Тутаркаса та пĕрле çӳрекеленĕ, анчах хĕр ун çине мĕнле пăхать, ăна вăл паян кунччен те пĕлмест. Липа калаçать, кулать, шӳт тăвать, ушкăнра та, иккĕн чухне те хăйне нихçан та чĕмсĕр тытмасть, çапах та чĕре туйăмĕсем çинчен калаçма тытăнсан, шăпăртах пулать, çăварне шыв сыпать тейĕн. Левентее тиркет тес пулсан, ун пек калама май çук, хĕр ăна нихçан та палăртман, çав вăхăтрах вăл Левентейпе ытлашши интересленни те сисĕнмест. Çулла вăйă вăхăтĕнче Левентей кун пирки Укахвипе те калаçса пăхнăччĕ. Укахви ун чухне «Вăл юратса курман-ха», — тесе хучĕ. Тен, чăнах та çапла пулĕ, тен, унăн каччи таçта аякра пулĕ — хĕр юратăва чĕре тĕпĕнче тытса усрать пулĕ? Кирек мĕнле пулсан та, Левентей унпа куннинче те йĕркеллĕ калаçаймарĕ.

— Ăсатас-и? — сĕнчĕ вăл, Липа правлени еннелле пăрăнманнине кура.

— Кирлĕ мар. Ахаль те вăхăту çук-тăр.

— Халь вăхăт çине перетĕн-и ĕнтĕ?

— Ара, çынсем сана тепĕр чухне правленирех çывăрать теççĕ те...

— Кам калать?

— Ĕнер ваттисем кулатчĕç. Пирĕн Левентей каçсерен киле те кайми пулчĕ, теççĕ. Ахальтен çывăрмастăн ĕнтĕ унта, ĕç нумайран çывăратăн. Çапла-и?

— Вăл ним те мар, — ал сулчĕ Левентей. — Хăш чухне çĕрле те районран телефонпа чĕнкелеççĕ те, ларма тивет çав. Ĕç нумайланчĕ, Липа, пĕлсенччĕ эсĕ, ĕçлеме мĕнле йывăрланчĕ халĕ!

— Кама çăмăл тесе шутлатăн эсĕ! — пĕрре те тĕлĕнмерĕ Липа.

— Çынсене ун пекех асап мар пулĕ.

— Тен, хăшĕ-пĕрисене çĕр хут асапрах пулĕ? Ятманран ыйт-ха, фронтрисене çăмăл-и?

— Пĕлетĕп, — терĕ Левентей, шухăша кайса. — Анчах кала-ха, Липа, çакăн пек йывăр вăхăтра колхоза епле ертсе пымалла?

Липа сисрĕ, кăна Левентей пĕр шӳт тумасăр ыйтать. Хĕр каччă пичĕ çинче çак минутра нимле кулă та курмарĕ. Кунтан та ытларах, Левентей пĕччен чухне çак ыйтăва хăйĕн умне пĕрре кăна мар лартнă пулмалла. Чăнах та, йывăр ĕнтĕ ăна, пăхма та улăх тăрăх чупмалли каччă кăна вĕт-ха. Анчах Липа пĕлет: пултаруллă каччă, колхоза пĕрре те тепĕр опытлă председательтен кая ертсе пымасть. Ахаль мар Ятман та ырлать ăна, пирĕн Левентей хăйĕн колхозĕшĕн вута кĕме те хатĕр, тет. Липа ăшĕнче Левентее хĕрхенсе те илчĕ: пурте ыйтаççĕ унран — ăна пар, кăна пар, пурте вăрçаççĕ — вăл ун пек мар, ку ун пек мар, ун пурне те пĕлмелле, пур ĕçе те вăхăтра тумалла. Пулать пуль çав, ывăннă хыççăн киле каймасăр диван çине выртса çыврасси те пулать пуль.

Анчах, калама тăрсан, Липăн чĕлхи вĕçне хĕрхенӳ сăмахĕсем килмерĕç.

— Пĕлетĕн-и, Леонтий Петрович, ĕçлеме йывăрри çинчен эс урăх никама та ан кала. Темле йывăр пултăр, çапах та ан кала. Кайран, вăрçă пĕтсен, аса илĕпĕр. — Йывăр пулчĕ-и пире, çăмăл пулчĕ-и?

— Эс ман сăмахсене тĕрĕс ăнлан, — терĕ Левентей. — Эпĕ тек пултараймастăп, тархасшăн ĕçрен кăларăр, теместĕп. Санран канаш çеç ыйтатăп.

— Ман канашăм çапла, — сассине çемçетмесĕр каларĕ Липа. — Ун çинчен ан шухăшла. Хăвăн умна «Колхоза епле ертсе пырас-ши?» тесе ыйту ан ларт, çемçе чунлă ан пул. — Кун пек вĕрентни уншăн хăйĕншĕн те кулăшла пулчĕ курăнать, вăл хавассăн каласа хучĕ: — Ав, мĕн чухлĕ ăс патăм сана, — терĕ те кулса ячĕ.



XI


Хăва касма каймалла тенĕрен Кăтра Михала тул çутăлнă-çутăлманах тăрса тумланчĕ. Тулта тĕтреллĕ çанталăк тăрать пулин те, ăна паян кун лайăх пулассăн, туйăнчĕ, вăл, хĕвел курăнмасть-и-ха тесе, картишĕнчи пĕчĕк кантăкран та пăхса илчĕ. Кăтра Михала хăва касма тахçан хăтĕрлесе хунă вăрăм çĕççине пиçиххийĕнчен çаклатса ячĕ. 

Правленине вĕсем Левентейпе иккĕш пĕр вăхăтрах çитрĕç.

— Пĕрлех каятпăр-и, е эсĕ юлатăн-и? — терĕ Михала уйрăмăнах хаваслăн. Левентей туйрĕ, ăна паян ĕçрен хăварас тесен те хăвараймастăн, хăй каларĕшле, унăн паян ĕçшĕн ăлă тупанĕ кĕçĕтсе тăрать. Левентей ун çĕççине тытсах пăхрĕ.

— Эп патшалăха сухан леçтерем, — терĕ вара кăштах тăрсан.

Атăл урлă çынсем виçĕ пысăк кимĕпе каçрĕç. Икĕ ачана кимĕсем сыхлама хăварса, колхозниксем темиçе çухрăма тăсăлакан илемлĕ хăвалăха кĕрсе кайрĕç. Часах леш енчен тепĕр пĕчĕк кимĕ ишсе каçрĕ, унпа çамрăксем купăсçă Карачăма лартса килчĕç.

Михала, кăна курсан, сухал айĕн кулса çеç илчĕ:

— Ара, çамрăксем Атăл урлă купăс каламасăр каçаççĕ-и? Ав, шыраса тупнă вĕсем Карачăма. МТС-а каяс çĕртен кунта сĕтĕрсе килнĕ пуль...

Карачăм купăс калама чарăнса çыран хĕррине ансанах нимрен малтан кунта кӳршĕ ялсем çуккине асăрхарĕ. Вăл, ват çынсем хăйĕн купăсĕ çине ытлашши ырă куçпа пăхманнинчен именмесĕр, пĕтĕм сасăпа кăшкăрса ыйтрĕ: 

— Ку мĕне пĕлтерет, юлташсем? Эпĕ тутаркассене курмастăп!

— Чăнах та, тутаркассем ăçта? — терĕ ун çумĕнче Ваçук ятлă çамрăк çын. — Çитеймен-им вара вĕсем?

Ятман кунта ĕç ырă маррине туйса илчĕ: паян кӳршĕсене хăва касма килмешкĕн никам та чĕнмен пулас. Вăл тӳрех Сахрун патне ухсахласа пычĕ.

— Сахрун пичче, — терĕ вăл, — эсир тутаркассене каламан вĕт! Мĕнле пулчĕ-ха ку?

Ĕнер çеç суйланă правлени членĕ Сахрун Атăл урлă ял еннелле пăхса илчĕ, унтан, такама ӳпкеленĕ пек аллипе сулса, каласа хучĕ:

— Ан та кала, Ятман. Паçăрах шутларăм-ха ун пирки. Ĕнер чĕнме юри çын ярас тесе калаçса татăлтăмăр. Никам та кайман курăнать. Хитре мар пулса тухрĕ...

Çамрăксем, Ятман ват çынсемпе мĕн çинчен калаçнине туйса пулас, пушшех шавласа кайрĕç.

— Иртнĕ çул пĕрле касрăмăр иккен те, мĕнле вара капла?

— Кӳршĕсемпе хаваслăрах пулатчĕ-ха!

— Эртелĕмĕр пĕрле вĕт пирĕн! Чĕнес пулать! Михала, кăна илтсен, шăппăн çеç сăмах хушрĕ:

— Халь çын ярас, ара. Хамăр кăна касаймастпăр ĕнтĕ, — терĕ.

— Кая юлмарăмăр-и?

— Каç кӳлĕм те пулин çитчĕр. Кала пĕрне, вĕçтертĕр часрах...

Михалапа Сахрун Ваçука яла кайма чĕнсе илсе ĕç пирки ăнлантарнă хушăра Карачăм ытти çамрăксемпе хăвалăха кĕрсе çухалчĕ. Весенчен кăшт юларах пыракан Ятман вăрманта уяв чухнехи пек кăмăл туса хунă хуткупăс кĕввине савăнса итлерĕ. Кĕмĕл чĕлĕхсем такама мухтаса юрланă пек е такама кунта йыхăрнă пек янраççĕ, вĕсен сассинче пĕрре хĕрсен чĕрене кайса тивекен юрри, тепре вăрманти кайăксем чĕвĕлтетни, тепре тата садри шăпчăкăн илемлĕ кĕвви илтĕнсе тăрать. Пултарать çав Карачăм купăс калама! Галимджана пит ăста купăсçă теççĕ, ку та унтан кайра тăрас çук.

Карачăм, хăвалăха çитсен, унталла-кунталла çаврăнса пăхрĕ. Куçĕсемпе хĕрсене, вĕсен хушшинче Анушкана шырарĕ пулас, анчах тăрăшса ĕçлекен стариксемсĕр пуçне никама та курмарĕ. Анушкана ĕнтĕ вăл темиçе эрне тĕл пулман: хĕрача яла килме те вăхăт тупаймасть.

— Эс кунта йăнăшпа килсе çаклантăн куранать, купăсçă, — илтĕнчĕ хыçалта Михала сасси.

Карачăм ăна ăнланман пек пулчĕ.

— Мĕншĕн йăнăшпа? Эпĕ ĕçлеме килнĕ.

— Ĕçлеме-и вара? Кансĕрлеме мар-и?

— Çу-ук, — старик куртăр тесе çĕççине часрах йĕннинчен кăларасшăн пулчĕ Карачăм, унтан ăна аври таранах çĕр çине тăрăнтарса лартрĕ.

— Аа, чăнах та, эс çĕçĕ илме те манман иккен! — тĕлĕнчĕ Михала.

Карачăм, купăсне ăвăс айне лартса, ашшĕ çывăхнерех кайса тăчĕ, аллалпи çине темиçе хутчен сурчĕ те, çамрăксене куç хĕссе, хăва тĕмĕ патне пĕшкĕнчĕ. Сахруна ку питех те кăмăла кайрĕ — ывăлĕ никам хушмасăрах хăва касма килнĕ иккен. Çавăн пек тумалла та — тракторпа ĕçлемен чухне ашшĕне пулăшмалла, хĕл вăрăм, çуркуннеччен ĕçлеме Сахрун пиччене хăва нумай кирлĕ пулат-ха. Кăна туйса тăнă пекех, ашшĕпе ывăлĕ хăвăрт ĕçлеççĕ, вĕсем патĕнчи симĕс купа ӳснĕçемĕн ӳссе пырать.

Пурте ĕçе тытăннăран малтан çынсем ытлашши калаçсах каймарĕç, ялан шапăлтатма, чĕлхе вылятма юратакан Кăтра Михала та пĕр сехете яхăн нимĕн те чĕнмерĕ, кăшт хĕрсе çитсен вара çынсем пĕр-пĕринпе ытлăрах хутшăнакан пулчĕç. Михала, ваттисемпе юнашартарах ĕçлекенскер, вĕсене хăйĕн савăнăçне пĕлтерме васкарĕ:

— Çапах та уçрăмăр вĕт эртеле! Кăçал хăва касасса шанманччĕ. Хăви мĕнле тата — хăмăш пек вĕт!

— Кăçал хăва лайăх, кунтан хыçлă тенкел те хитре тухмалла, — килĕшрĕ унпа Сахрун.

— Аватпăр ĕнтĕ хĕл каçиччен! — терĕ юнашарах тепĕр ватă çынни.

Ятман вĕсен калаçуне хĕпĕртесе итлерĕ. Юратнă ĕç мĕн тесен те канлĕ çав, стариксене хĕлле пикенсе тумалли ĕçсĕр ларма çав тери кичем пулнă пулĕччĕ. Çавăнпа йăлăннă та вĕсем Левентее: уçса пар эртеле çĕнĕрен, ăнлан ват çынсен кăмăлне, тесе.

Атăлкассисем корзинка авас, çуна-урапа тăвас ĕçе халь çеç вĕренмен, вăл Михалапа Сахрун стариксен ашшĕсемпе аслашшĕсем пуçласа янă ĕçех пулнă. Революциччен нумай ĕлĕкех ял çыннисем, улпут аллинче тăракан хăвана хаклă хак парса илсе, хĕл каçиччен корзинка авнă, кайран вара ăна Тарасов купеца çурма хакпа сутса янă. Тарасов ăна Шупашкара та Хусана лавĕ-лавĕпе леçсе тăнă, хресченсенчен сăптăрса илнĕ укçапа унта та кунта чайнăйсем уçнă. Кайран, революци пулсан, ăтăлкассисем ялта колхозпа пĕрле промысла эртелĕ организациленĕ, ун урлă патшалăха лайăх корзинка туса панă. Патшалăх вĕсене укçасăрах хăвалăх уйăрса панă, колхозниксем, пĕр вăхăтрах промысла эртелĕн членĕнче те тăрса, кашни çулах пиншер тенкĕ укçа , ĕçлесе илнĕ. Вăрçă пуçланас умĕн вĕсем çуна-урапа ĕçне те тытăннă, çапла вара, эртел патшалăха та, колхоза та пысăк тупăш паракан предприяти пулса тăнă. Çуна-урапа тума эртелĕн хăйне уйрăм пĕчĕк мастерской пулнă, корзинкăсене эртел членĕсем кашни харпăр хăй килĕнче авнă. Атăлкассене кура юлашки çулсенче ку ĕçе Турикасра Тутаркас колхозникĕсем те пуçарса янă. Вĕсем хăйсен ялĕсенче эртел уçман, мĕнпур пек ĕçе Атăлкасси урлă туса тăнă.

Эртеле пĕтерни унта нумайранпа ĕçлекенсемшĕн, ун ĕçне хăйсен тăван ĕçĕ тесе шутлакансемшĕн пысăк инкек пулнă, çавăнпа вĕсем ăна çĕнĕрен уçасси çинчен калаçма пăрахман. Хăйсем вĕсем района та, промсоюза та кайман, çапах Левентее кашни утăмрах ӳкĕтленĕ. Халь Ятман шухăшлать те, Левентей чăнах та тĕрĕс мар тунă: эртел колхоза кансĕрлеме кăна мар, пысăкран пысăк усă пама пултарать, вăл туса хатĕрлекен урапа-çунасем фронтра та, фронт çывăхĕнче те мĕн те пулин турттарнă çĕрте кирлĕ пулма пултараççĕ. Вăрçăра унта тепĕр чухне мĕнпур япалана машинăпа турттарса тăма çук.

Ятман çĕççи çивĕччĕшне чĕрĕ хăва хулли ăшне çăмăллăн кĕрте-кĕрте ярса тата юнашарти çынсем калаçнине итлесе, ĕнерхи пухăва аса илет. Çĕр питĕ тĕттĕм пулнă пулсан та, халăх йышлă пуçтарăннăччĕ. Епле хавасланса калаçрĕç стариксем! Левентей хирĕç тăма хăяймарĕ, хирĕç тăнă пулсан та, унăн ĕçĕ тухмастчех ĕнтĕ. Çавна сиссех-и тен, Левентей эртел председателĕ пулма Куçма Иванч кандидатурине те хăех сĕнчĕ.

— Правлени членĕ ĕçлет-ха, — терĕ Михала, Сахрун патне çывăха пырса тăрса, — анчах сирĕн председатель курăнмасть. Счетоводрах ларасшăн-им?

— Вăл паян çурçĕр иртсенех промсоюза вĕçтерчĕ. Халиччен хулана та çитет пулĕ, — пилĕкĕ сура пуçланăран аллине аяк пĕрчи çине хучĕ Сахрун.

— Юманпа вĕрене пирки пулĕ? 

— Çавăн пирки ĕнтĕ.

— Параççĕ, — терĕ Михала, Куçма Иванч ĕç татмасăр килес çуккине малтанах пĕлнĕ пек. — Промсоюз хирĕç пыма пултараймасть.

— Хирĕç пулмалла мар пек, — ун хутне кĕрсе каларĕ Сахрун.

Михала çамрăксем еннелле пăхса илчĕ те таçта аякка илтĕнмелле кăшкăрса ячĕ:

— Йĕкĕтсем, канăр ĕнтĕ пăртак, мĕн эсир кунти хăвана пĕр-ик кун хушшинчех касасшăн-им?

Çамрăксем çакна çеç кĕтнĕ тейĕн, унта та кунта хаваслăн ахăрашни, шăхăрса юрлани, пĕр-пĕрне ятран чĕнни илтĕнсе кайрĕ. Пĕр ачи Карачăма купăсне йăтса пырса пачĕ, тепри ун валли тенкел вырăнне йывăç тункати тупрĕ, вара хăвалăх çийĕн каллех янкăр кĕвĕ юхрĕ.

— Ак ăçта вăл çимĕк! — çамрăксене ăмсаннă евĕр каларĕ Михала. — Мĕнле, Сахрун, кайса ват шăмшаксене çемçетер мар-и?

— Кирлĕ мар, йăпанччăр хăйсемех, — алне сулчĕ лешĕ.

— Эх, эсĕ ташă-юрă таврашне юратмастăн вара! — кăмăлсăр пулчĕ Михала. — Ташă вăл чуна çемçетекен япала!

Анчах хăй çамрăксем патне кайма кăмăл тумарĕ, Сахрунпа юнашар тĕмеске çине вырнаçса ларчĕ те кĕсйинчи табак хутаççине шырама пикенчĕ. Сахрун çакна кура хăй тĕллĕн кулса илчĕ: вăрçă Михала кăмăлне те хытарнă иккен, кун пек чухне ялан çамрăксемпе пĕрле пулакан старик ташлама та манчĕ темелле, сăмахпа хăйне хăпартлантарса, хăрах урипе ташлам пекки тукаласа илет те çавăнтах лăпланать, купăсçă пĕтĕм ял пĕлсе тăракан «Михала кĕвви» каланине илтмĕш пулать.

Акă халь те Карачăм чи малтан «Михала кĕввине» каласа ячĕ, унтан, Михала килес çуккине пĕлсе, урăх кĕвĕ пуçларĕ. Çав вăхăтра Атăл хĕрринчен Ваçукпа пĕрле Тутаркас ачисем виççĕн-тăваттăн пырса тăчĕç, вара ташă хĕрмеллипех хĕрсе кайрĕ. Стариксем курчĕç, лутрарах кăна, анчах пĕвĕпе тĕреклĕ тутар ачи, Садыков, ушкăн варрине тухса пиçиххине тӳрлетсе илчĕ, шăмшакĕпе сатуррăн çӳлелле çĕкленчĕ, вара, нӳрлĕ хăйăра тĕшĕрсе, çынсен умĕпе хăвăрт-хăвăрт утса çаврăнчĕ, çавăнтах купăсçă умне чарăнса пĕр-икĕ хутчен урипе çĕр çине тапрĕ те кăлтăрмач пек çаврăнма пикенчĕ. Ташă хăвăртлăхĕ ӳснĕçемĕн ура айĕнчи хăйăр айккинелле вăркăшрĕ, çиеле шап-шур та типĕ хăйăр тухса пычĕ, пăртак тăрсан ташлакансен ушкăнĕ çийĕн тĕтре евĕр тусан йăсăрланса хăпарчĕ. Садыков хăй ташласа ывăннă хыççăн икĕ çамрăка туртса кăларчĕ, вара пĕр çын юлми ташличчен Карачăма канма та памарĕç.

Тутаркассинчен ват çынсем йышлăн каçса çитсен, ташă пĕтрĕ. Çынсем каллех ĕçе пикенчĕç. Халĕ ĕнтĕ халăх, парка хăва шыраса, темиçе çухрăма сапаланчĕ.

Каç кӳлĕм, кăшт ĕçлесен, Михалапа Сахрун çамрăксене каснă хулла кимĕсем çине тиеме хушрĕç. Вĕсемшĕн виçĕ кимме утă капанĕсем пек тиесе тултарасси йывăр ĕç пулмарĕ, анчах Атăл урлă каçма яланхи пекех чăрмавлă пулчĕ.

Кимĕсем çыранран хускалса кайнă чухне Атăл çинче нимле пароход та курăнмастчĕ, çамрăксем хăйсене «Мĕн парохочĕ пултăр халĕ пăр ларас ӳмĕн?» тесе те лăплантарчĕç, тепĕр çырана çитеспе вара çӳлти кӳкăртан кĕтмен çĕртен икĕ баржа кăкарса янă буксир персе тухрĕ. Çамрăксем, кĕсменсемпе вăйлăн ишсе, перевоз патне васкарĕç; вĕсем ĕнтĕ çыран хĕрринех çитнĕччĕ, çав вăхатра тулли кимĕсене Атăл варринчен капланса килекен хум вăйлăн пырса çапрĕ. Пушăлла пулсан, çамрăксем хум сиккипе ярăнма хăйсем шаларах кĕрсе кайнă пулĕччĕç ĕнтĕ, буксира хыçалтан хăвалатчĕç, халĕ унтан часрах пытанма тăрăшаççĕ.

Буксир анаталла май васкаса анать, ун хумĕсем шултра та вăйлă, кимĕсенчен пĕри çăмăллăн вылянса тăрăхла май çаврăнсан, хумсем ăна çийĕнчех ӳпĕнтерсе янă пулĕччĕç, çавăнпа кĕсменпе ĕçлекенсем тата кормовойсем халран кайсах юхăма урлă ишеççĕ.

Акă Карачăмсен киммине хумсем çине-çине темиçе пырса çапрĕç, ун çинчи çынсем пĕр вăхăтлăха кĕсмен сулăмне çухатрĕç курăнать, кимĕ, шыв çинче сăпка пек вылянса, хумсене май çаврăнчĕ.

— Симун, сылтăммипе иш, сылтăммипе! — кăшкăрчĕ Карачăм. Хăй, чĕрки çинчи купăсне ларкăç айне хурса, кормовой кĕреçине алла тытрĕ, унпа хирĕнсе ĕçлеме пикенчĕ, анчах кимме тепĕр майлă çавăраймарĕ. Çав вăхăтра вĕсен тĕлĕнчен чылай инçе иртсе кайнă буксиртан хумсен тепĕр ушкăнĕ çĕкленсе килчĕ, Карачăмсен кимми, тӳнсе каяс пек чалăшса, юнашар кимме çитсе çапăнчĕ. Икĕ кимĕ çинчи çамрăксем те пĕр-пĕрин кĕсменĕсенчен, кимĕ хĕррисенчен пĕр харăсах ярса тытрĕç, çавна пула хăйсене шыва путассинчен çăлса хăварчĕç.

— Турилкке пек ӳпĕнтерсе хуратчĕ вĕт, — терĕ Симун ятлă ачи, юнашар кимме тĕртсе ярса.

Çамрăксен сехрине хăпартнă хумсем часах лăпланчĕç, виçĕ кимми те перевоз баржи патне пырса чарăнчĕç. Çамрăксем пĕрпĕрне мухтаса хаваслăн калаçкалани илтĕнчĕ.

— Никам та шыва чăммарĕ-и сирĕнтен? — кулчĕç перевоз карлăкĕ патĕнче тăракан Укахвипе Людмила.

Карачăм, вĕсене курсан, паттăрланнă пек пулчĕ:

— Никам та путмарĕ, урасем çеç шывра. — Карачăм йĕп-йĕпе ботинкисемпе лаплаттарса, хĕрсем патне тухрĕ.

— Купăсу мĕнле, йĕпетмен-и? — аса илтерчĕ ăна Симун.

— Чăнах та, эпĕ ун çинчен мансах кайнă, — терĕ Карачăм каялла кимĕ çине кĕрсе. Вăл унта шыв кĕнĕрен çуталса тăракан купăсне тем вăрăмăш тăсса туртса кăларчĕ. — Эх, пĕтнĕ ман купăс, пĕтĕмпех сӳтсе типĕтес пулать!

— Хăвăр та хăтланатăр çав, — ятланă пек каларĕ Укахви, çамрăксем пурте тухса çитсен. — Çӳлтен буксир анать, вĕсем купăс каласа килеççĕ. Юрать-ха, путса вилмен, киммĕре хум çĕклесе çапнă пулсан, ишсе те тухаймастăрччĕ. Иртнĕ çул пĕр пулăçă çапла кимĕ айне пулса путса вилнĕ тетчĕç...

— Кам пĕлнĕ ăна, эпир тухнă чух нимле пароход та çукчĕ, — терĕ пĕр çамрăкĕ. — Ку вăхăтра Атăл çинче нимле буксир та çӳремест.

— Ку аташса юлнă буксир пулмалла, — терĕ тепри. — Затона çитме васкать.

— Затона сана! — хирĕçлерĕ Укахви. — Вăл Сталинграда каять. Кăçал вăхăтне пĕлеймĕн...

Хĕрсем пулăшнипе çамрăксем хăвана яла турттарса кайма çыран хĕррине пушатрĕç те каллех хăйсен киммисем çине кĕрсе ларчĕç. Карачăм купăсне киле кĕртсе пама Людмилăна тыттарчĕ.

— Чипер çӳрĕр, пароход пулсан, вырăнтан та ан хускалăр, — хăйĕн шăллĕсене верентнĕ пек ăс пачĕ Укахви.

— Эсир çăлма килĕр!

— Çăлăн сире! Куннинче те чунтан пăшăрханса хăраса тăтăмăр. Пулăшма май çук вĕт... Людмила халь-халь шыва сикес пек чĕтресе тăрать.

— Сикмеллеччĕ эппин!

— Эпир сирĕн пата ишсе çитиччен сирĕн чунăр та тухатчĕ, — терĕ Людмила пĕр кулмасăр.

Карачăм, кимĕ командирĕ пулнă пек, команда пачĕ те, кимĕсем хускалса кайрĕç.

Вĕсем вара пĕр тăруках Атăл леш еннелле çул тытрĕç.

Укахвипе Людмила кĕсменсем шыва шăмпăрт! шăмпăрт! тутарса харăссăн ыткăннине чылайччен савăнса пăхса тăчĕç, Людмила каччăсене таçта аякка ăсатнă пек аллине те сулкаласа илчĕ. Кимĕсем юханшыв варрине çитеспе çеç хĕрсем çыранран уйрăлчĕç те кунта лавсем ярасси пирки каламай ялалла утрĕç.

Каç пуличчен çамрăксем хăвапа тата темиçе хутларĕç. Телее, вĕсене пароход тавраш урăх кансĕрлемерĕ. Самаях тĕттĕм пулса çитсен, юлашки хут каçнă чух стариксем те ларса килчĕç. Куннинче кимĕсене хĕрсем мар, темле майпа кунта килсе тухнă Кабир кĕтсе илчĕ.

— Атăлкасси хăва касать иккен, — терĕ вăл, кимĕрен тухакансене алă тытса. — Çавăнта тутаркассем те каçнăччĕ, вĕсем мĕн тăваççĕ-ши?

— Вĕсем пулă тытма кайрĕç пулас, — йĕкĕлтеме тăчĕ такăшĕ.

— Начар ĕç мар. Октябрь праçникĕ валли чĕрĕ пулă нумай кирлĕ пулать... Аха, ав, пулă тиенĕ пулас, каçаççĕ, — Кабир Атăл леш енчен хăва тиенĕ кимĕ хускалнине курчĕ. — Ахаль мар-ха вĕсем — купăспа, илтетĕр-и?

Вăл пуçне кăшт чалăштарса хăрах пӳрнине хăлхи патне çĕклерĕ, «тутаркассем мĕнле çĕмĕрттереççĕ!» тенĕ пек, таврари çынсем çине пăхса çаврăнчĕ.

— Карачăм! Тутаркассем Карачăма хăйсем патне хăварнă! — кăшкăрса ячĕ Ваçук. Çамрăксем ăна кĕтсе илме çыран хĕррине чупрĕç, ваттисем вĕсен шуйханăвне курман пек ĕç çинчен калаçма тапратрĕç.

— Кабир Гайнуллович, — картусне тӳрлетсе ун патнелле тепĕр утăм турĕ Сахрун. — Тем тесен те, сирĕн ялтан промартель ĕçĕпе пĕр çын уйăрса хурас пулать. Куран, паян сире калама мансах кайнă...

— Назибе уйăрмалла, — татса каларĕ Кабир. — Ĕнер ăна ревизи комисси членне те суйланă тет пулас. 

— Самăй çавна уполномоченнăй пекки тумалла! — терĕ Михала та. — Пĕр пухуран та юлмасть. Ятнех çурчĕ те унăн ик ял хушшинче ларать.

— Тата хăй пирĕн яла та час-час çӳрет!

— Вăл çур пурнăçне сирĕн ялта ирттерет, — кулчĕ Кабир. — Çамрăк чухне хĕрсем патне те текех сирĕн яла чупатчĕ... 

Вĕсем калаçса тăнă хушăра сисмен çĕртен каç та пулса çитрĕ, ăна кура, çынсем килелле васкарĕç. Кабир Ятмана хăйĕн трантасĕ çине лартрĕ. Сахрунпа Кăтра Михала, урапу çĕмĕрĕлсе каять тесе, темле тархасласан та ларма килĕшмерĕç, вĕсем яла ыттисемпе пĕрле çуранах таврăнчĕç.

Сехре Иванĕн икĕ алла пĕр ĕç: вăл килте те, колхозра та выльăх пăхать, килте ун пĕр качака пур, колхозра вунă лаша пăхмалла. Конюхсен пӳртĕнче çĕр каçнă хыççăн вăл никам хутса ăшăтман килне таврăнать те, апат пĕçерсе çисе, çум пахчана çĕрулми аври йăтма тухать. Картари качаки, вăл таврăннине сиссе, урамри пĕтĕм çын илтмелле çухăрать, пуçне вĕрлĕк хушшине хĕсĕнмеллех чиксе лартса, хуçи курăк парасса кĕтет. Сехре, пĕр çĕклем курăкпа çĕрулми аври йăтса пырса, ăна картана ывăтать, хăй хăрах аллине консервăран юлнă кĕленче банка илет те качакине сума чĕркуçленсе ларать. Качаки сĕт нумаях памасть, çапах та укçалла илни мар ĕнтĕ, Сехре Иванне вăл та çитет.

Паян конюх хăйĕн качакине пăхассипе вăхăт ытларах ирттерчĕ пулас, колхоз витине ирхи апат вăхăтĕнче çеç çитрĕ, вăл пынă çĕре Левентей пур витесене те тĕрĕслесе тухма ĕлкĕрнĕ, халĕ Сехре Иванне конюхсен çуртĕнче кĕтсе ларать. «Палюк ман лашасене те апат панă пулсан юрать ĕнтĕ, кункăрасенче утă пулман пулсан, председатель вăрçасса кĕтсех тăр», — вĕçрĕ пуçра шухăш.

— Иван пичче, сан лашусем кĕнеке вулаççĕ, — тӳрех пуçларĕ Левентей. — Апат та паман эс вĕсене, шăварман та.

— Хам та çавăнпа васкасах чупса килтĕм те-ха, — йăпăлтатакан сасăпа каларĕ Сехре, — наччасах тухса пăхатăп...

Вăл, пӳртре манса юлакан япалана шыранă пек, унталла-кунталла куç хыпрĕ, ним илме аптранипе кăмака хыçĕнчи кивĕ шăпăрне ярса тытса, алăкран тухма тăчĕ.

— Лашусене пăхнă хыççăн правленине пырса кай-ха, Иван пичче, — чарчĕ ăна Левентей.

— Юрĕ, пымалла пулсан, пырас, — аллине алăк хăлăпĕнчен вĕçертмесĕр тавăрчĕ Сехре. — Тем тума ĕнтĕ тата?

— Калаçмалли пур.

— Юрĕ, пырса кайăп.

Сехре тухса кайсан, ун пирки тепĕр конюха, Палюк пиччене, нумай ӳпкевлĕ сăмахсем илтме тиврĕ.

— Эсĕ лашасем выçă тăнине куратăн, çапах та никама та пĕлтерместĕн, — терĕ Левентей. — Сехре пирки эпĕ санран мар, Кĕтерне инкерен пĕлтĕм. Кĕтерне лашасемшĕн ответ тытмасть, çапах та чăтайман, Сехре мĕнле ĕçленине курнă та правленине чупса пынă.

— Ара, ăна манăн мар, ферма пуçлăхĕн курмалла, — айăпне сирме пăхрĕ Палюк пичче.

— Кирлĕ мара ан калаç-ха. Ферма пуçлăхĕ пĕр эрне ытла чирлĕ выртать. Эс кунĕн-çĕрĕн витере.

— Эп хамăн ĕçе тӳрĕ тăватăп. Мĕншĕн манăн çыншăн ĕçлес...

— Çыншăн ĕçлемелле мар, анчах наян çынна курсан, ăна хистесех тăмалла, — хыттăнрах каларĕ председатель. Палюк кун пек тавлашни ăна пĕрре те кăмăла каймарĕ.

— Хисте, ан хисте ăна — пурпĕрех.

— Апла-тăк, правленине пĕлтермелле. Эсĕ хăвăн лашусене пăхнă та, Сехре лашисем хуть выçă вилччĕр тесе ларатăн. Çу-ук, Палюк пичче, халь колхозра ун пек ĕçлемеççĕ. Хăйĕн ĕçне лайăх тăвать пулсан та, мĕнпур колхозшăн чĕререн çунман çын халь начар колхозник.

— Ун пекех ан кала-ха, — кăмăлне йывăр илчĕ Палюк. — Колхозшăн тăрăшман çын тенине ку таранччен илтменччĕ-ха. Хам ĕçе яланах тӳрĕ туса пынă...

Левентей урăх сăмах хушмарĕ, вăл, сĕтел çинчи журналсене сиркелесе, çав-çавах кăмăлсăррăн ларчĕ, унтан, хăвăрттăн ура çине тăрса, картишне тухрĕ те правленине пыракан Сехрепе тĕл пулчĕ.

Левентей Сехрепе пĕр вăрçмасăр калаçрĕ. Юлташла калаçса вăл çак ялта пурте пĕлсе тăракан наянăн чунне кăшт та пулин пĕлесшĕн пулчĕ.

Сехре хăй çине кĕскерех кăна сăхман тăхăннă, пилĕкрен Хĕрлĕ пиçиххи туртса çыхнă. Пуçĕнче çăмран йăваласа тунă кивĕ шĕлепке. Ватă урçа сухалне час-час кастармасть курăнать, халь вăл качака сухалĕ пек шĕвĕрĕлсе чылай вăрăм ӳссе кайнă.

Сехрене ватă теме çук-ха: сăнран вăл начар пек курăнмасть, пичĕ çинче пĕркеленчĕксем те палăрсах каймаççĕ. Килте таса пурăнманни кĕпинченех паллă, ун çухави тарпа варланса сăран тĕслĕ пулнă.

— Иван пичче, — терĕ Левентей, унпа никам çук чухне калаçма тĕл килнĕшĕн хĕпĕртесе, — сана икĕ çĕрте выльăх пăхма ĕлкĕреймест, теççĕ.

— Мĕнле икĕ çĕрте? — ăнланмарĕ Сехре.

— Ара, сан килте, те выльăх пур вĕт-ха?

— Пĕр качака чунĕ пур.

— Ăна та пăхас пулать-çке.

— Эс ан кул-ха, Левентей, — вырăнта тăнă çĕртех кăшкăркалса илчĕ Сехре.

— Кулса мар, ара...

— Кулатăн пулмасăр. Качака çу каçиччен кĕтӳре çӳрет. Ăна мĕн пăхмалли пур? Халĕ, кĕтӳ çӳреме пăрахнă пирки, кунне пĕрре кайса апат паратăп. Паян çавна пула витере те партăк чăрмав пулчĕ. Эс çавăн пирки тĕртесшĕн пулĕ-ха мана...

— Паян çеç мар, Иван пичче, — пӳлрĕ Левентей, — çынсем сан пирки чылайранпа ӳпкелешеççĕ, паян хам куçăмпах куртăм. Правлени сана, Иван Пичче, мĕн тери пысăк ĕç шанса пачĕ, эсĕ ун пек ĕçлетĕн иккен. Итле-ха, юрать капла, намăс мар-и вăрçă хĕрсе пынă вăхăтра çапла ĕçлеме?..

Çак вăхăтра унăн Сехре Иванне чи хаяр сăмахсемпе вăрçасси, тем те пĕр каласа ӳкĕте кĕртесси килсе кайрĕ, анчах, хăй умĕнче аллăран иртнĕ çын тăнине, курса, чĕлхе вĕçĕнчи сăмахсене тытса чарчĕ, çиллине ирттерсе пирус илсе тивертрĕ.

— Çав тери начар ĕçлемен пулĕ те ĕнтĕ, çынсем ăна кураймасăр та калаççĕ пулĕ...

— Мĕншĕн сана çын ан курайтăр? — çăварĕнчи пирусне алла илчĕ Левентей. — Ан тавлашса тăр, начар ĕçлетĕн ĕнтĕ. Вăрçă вăхăтĕнче кун пек ĕçленĕшĕн, колхоз лашисене выçă, тăратнăшăн сана суда памалла. Чăнах, чăнах, суда памалла, — леш куçĕсене чарса пăрахнине курса çирĕплетрĕ.

— Ун пекех ан хăрат-ха эсĕ, Левентей, — терĕ Сехре, каллех вырăнтан хускалса.

— Хăратса каламастăп. Сан наянна пула лашасем вилме тытăнсан, хĕрхенсе тăрĕç тетне?

— Лашасене вĕлерес марччĕ, ахаль те сахалланса юлчĕç.

— Сăмахпа вĕлерес марччĕ, тетĕп, пăхма хушсан, пăхмастăн. Мĕнле-ха апла кутăнла пулса тухать?

Сехре пĕр вăхăт хушши ним калама пĕлмесĕр тăчĕ, унтан, Левентей ытлашши çиллес маррине курса, каçару ыйтнă пек хăвăрттăн калаçма тапратрĕ.

— Тек ун пек пулмĕ ĕнтĕ, Левентей. Ху каларĕш, çав качака пирки мар-и... Пĕр çĕклем курăк йăтса кĕтĕм — сахал пек туйăнчĕ, пахчана тепре тухрăм. Апат çикелерĕм, хайхи ман вăхăт иртнĕ кайнă. Лашисене йĕркеллех пăхăпăр-ха вĕсене...

— Çук, — пӳлчĕ ăна Левентей, — тек эпĕ сана шанмастăп. Конюха сан вырăнна урăх çынна лартмалла пулать. Çапла, Иван пичче. Асту, урăх сана ятлама правленине чĕнмелле ан пултăр. Паянтан фермăра ĕçлеме пăрахатăн. Мĕнле ĕçе чĕнеççĕ, вăхăтра тухнă пултăр. Сехре ун пек, Сехре кун пек тенине илтсен, урăхран эс манран хĕрхенӳ ан кĕт. Эпĕ сана пĕтĕм колхоз дисциплинине пăсма памăп.

Сехре Иванĕ хăйĕн çăм шĕлепкине пусарах лартрĕ те правленине кĕмесĕрех кайрĕ. Левентей вăл кайсан та час лăпланаймарĕ, колхозра çакăн пек йĕркесĕр те хăлăхăн çынсем пуррине туйса тăни ун чĕрине чăтмалла мар ыраттарчĕ. Вăл иртнĕ расра фермăри йĕркесĕрлĕхсемшĕн хăйнĕ Липа вăрçнине аса илчĕ, вара ун пичĕ татах та салхуланчĕ. Тĕрĕс вăрçнă мана Липа, тата маларах ăс памалла пулнă, терĕ вăл ăшĕнче.

Укахви комсомола Ятман секретарьте ĕçленĕ чух, вăрçă умĕн çеç кĕнĕччĕ. Ун чухне вăл юнашар ялти вăтам шкултан тин кăна вĕренсе тухнăччĕ-ха, авăн çанă çĕрте куçне çӳп лекнĕрен института экзамен тытма каяйманнишĕн кулянса çӳретчĕ. Часах комсомола кĕчĕ, хĕлле клуб заведующийĕнче ĕçлерĕ, кĕске вăхăт хушшинчех ялта паллă общественница пулса тăчĕ. Пĕвĕпе вăл амăшĕ пекех пысăк, анчах питĕ çинçешкеччĕ, хурарах сăнлăскер, питрен те типшĕмрех курăнатчĕ, çавăнпа вăл Анушка пек пĕтĕм ялĕпе палăрса тăракан хитре хĕр пулассăн туйăнмастчĕ. Ак халь президиум сĕтелĕ патĕнче пăхса тăранмалла мар хĕр ларать. Кăшт тăрăхларах пичĕ çинче ырă сăн вылять, çĕмĕрт пек хуп-хура куçĕсем çамрăклăх вучĕпе йăлкăшса çеç тăраççĕ, яштак пĕвĕ тулли те илемлĕ.

Комсомолецсем пурте пухăннă ĕнтĕ, Укахви пухăва уçма Липа килме ĕлкĕрейменнипе çеç чарăнса тăрать. Липăна телефонпа калаçма халь çеç правление чĕнсе кайрĕç, ăна райком секретарĕ Камышин чĕнтернĕ терĕç. Секретарь, вăл киличчен тесе, папка ăшĕнчен каллех отчетне кăларать, ăна тепĕр хут пăхса тухма тăрăшать.

Ак ĕнтĕ пурте хăйсен вырăнĕнче, президиум та суйланă, Укахви комсомол пуçламăш организацин çулталăк хушшинчи ĕçĕсем çинчен сăмах тытать. Ятман, вăл каланине çырса пырас пек, умне пĕр листа шурă хут сарса хунă, аллине кăранташ тытнă, анчах хăй çырмасть, пуçне кăшт чалăштарса итлесе çеç ларать.

Секретарь чи малтанах йыш çинчен калать, — комсомолецсен йышĕ, вăрçăчченхипе танлаштарсан, чылай ӳснĕ. «Апла пулсан, вăй та хутшăннă, — тет хăй тĕллĕн Ятман. — Ăçта йыш — унта вăй. Ку мана килĕшет, мĕншĕн тесен эсĕ вăйли вăл, Укахви, эпĕ вăйлине пĕлтерет». Çапла çав, кунта ларакансем çине пĕрре пăхса илсех паллă — организацине çĕнĕ çынсем нумай кĕнĕ. Ав, президиумра ларакан Симун виçĕ çул каялла кусналла та лапталла çеç вылянă, халĕ, хăйне чиперех тытса, пухăва ертсе пырать. Ун çинчен килте йытă пăтратман, ял çинче яшка пĕçернĕ, тесе калаймăн, вăл ĕçре те маттур, чĕлхерен те ӳксех юлас çук. Мĕнле кăна ĕç ан хуш, пултараймăп тесе тăмĕ, тытĕ те пурне те тĕлĕнтермелле туса пăрахĕ.

Ятман Карачăмпа Анушка пур-и тесе пăхкаларĕ, вĕсем кунта иккĕшĕ те çук иккен. Анушки ăçти иккенĕ паллă-ха, вăл пикенсех вĕренет пулĕ, Карачăмĕ вара комсомолец мар-шим? Епле çавăн пек пултаракан çамрăк çын комсомолта ан пултăр?..

Укахви комсомолецсем мĕнле ĕçлени çинчен калать, хăйсен организацийĕнчен фронта тухса кайнă комсомолецсем халĕ мĕнле паттăррăн çапăçнине те асăнмăсăр хăвармасть вăл. Колхозра ответла ĕçсенче комсомолецсем сахал иккен, пĕр звеньевой та пĕр учетчик çеç. Фермăра пĕр комсомолец та çук.

— Хăвăн звено ĕçĕ çинчен тĕплĕрех каласа пар-ха, — илтĕнчĕ хыçалтан агроном сасси. Пухура ларакансем, ку сасса палламан пек, пурте ун еннелле çаврăнса пăхрĕç.

— Ăна эпир иртнĕ хĕлле çĕнĕ çул умĕн тунăччĕ, — терĕ Укахви, кăшт хĕрелсе. — Хĕлле хамăр участок çинче юр тытрăмăр, çуркунне унта тислĕк нумай кăлартăмăр. Акмалли тулла лайăх тасатса хутăмăр. Çамрăксем пурте тăрăшса ĕçлерĕç. Анчах июнь уйăхĕнчи шăрăх пирĕн калчана сиен кӳрсе хăварчĕ, çавăнпа тулă ытла вăйлă пулмарĕ, эпир хамăр сăмах çине тăраймарăмăр...

Доклад пĕтсен, чи малтан сĕтел умне Ятмансенчен икĕ кил урлă пурăнакан Ваçук тухрĕ. Вăл, хăнăхнă майпа çӳçне аллипе темиçе хутчен туранă пек туса сăтăрчĕ те, пурпĕрех пĕр тикĕс вырттарас çуккине кура, аллине пуçĕ çинчен илсе сĕтеле ярса тытрĕ.

— Эпир ĕçлемен мар ĕнтĕ, — пуçларĕ вăл хулăмрах кăна сасăпа. — Вăйхалăмăр çитнĕ таран фронта пулăшас тесе çĕрне-кунне шутламасăр ĕçленĕ. Эп çакна каласшăн: колхозра эпир хутшăнман ĕç çук.

— Пур! — кăшкăрчĕ ăна тин çеç сăмах панă Симун, чăтаймасăр.

— Пĕлместĕп, Симун мĕнле ĕç çинчен каласшăн, анчах, ман шутпа, эпир кăçал нимĕнле ĕçрен те юлман. Акнă, сӳреленĕ, çĕртме тунă, тырă вырнă, кĕлте кӳнĕ, патшалăха тырă леçнĕ, — ача чухнехи йăлипе пӳрнисене тытсах шутласа кайрĕ Ваçук. — Анчах эпир хамăр ĕçе çынна кăтартма пĕлместпĕр. Вăл мĕнрен курăнать? Пирĕн нимле агитаци те çук, акă мĕнрен. Стена хаçачĕ пирĕн праçникрен праçнике çеç тухать, боевой листоксем кăлармастпăр, хĕрлĕ хăма çук. Акă Симун çуракинче чи малта пычĕ, ун çинчен районри хаçатра та çырчĕç, анчах хамăр колхозра пĕр сăмах та çырман. Укахвипе Анушка тырă вырнă çĕрте хăйсен ĕç нормисене виçшер хут тултарса пычĕç, вĕсем çинчен те çур сăмах та çырман, агитацисĕр юрамасть, юлташсем. Мĕн тунă, çавна çийĕнчех халăха пĕлтермелле. Мĕншĕн тесен пĕр бригада çитĕнĕвĕ ыттисене те пикенсе ĕçлеме çĕклентерет. Ку пĕрре, — вăл малалла мĕн каламаллине аса илме сулахай аллинчи хут татăкĕ çине тинкерчĕ, сассине уçмалла ӳсĕрсе илсе, сăмахне малалла тăсрĕ. — Кăçал пирĕн колхозра вăйлă тырпул ӳстерес тĕлĕшпе пĕр бригада ĕçлерĕ. Ку вăл çав тери сахал. Ман шутпа, кашни бригада çапла ĕçлемелле. Пирĕн ертсе пыма пултаракан комсомолецсем çук мар. Шанса парас пулсан, эпĕ хамах Укахвипе ăмăртăва тухмалла.

— Ох! — терĕ пĕри. — Вот Ваçук!

— Мĕн, пултараймасть тетнем? — хыттăн ыйтрĕ Ваçукĕ. — Пăхса тăр, мĕнле тулă ӳстерсе парăп!

— Темĕн-çке....

— Вот сана темĕн-çке!

— Шăпланăр! — чарчĕ вĕсене Симун, унтан, лешсем тавлашма чарăнсан, хăй сăмах пуçларĕ.

— Кунта Ваçук колхозра комсомолецсем хутшăнман ĕç çук терĕ. Ман шутпа, пур. Акă выльăх-чĕрлĕх ĕрчетес ĕçе илер-ха. Хăçан унта пирĕн ал пырса тĕкĕннĕ? Хутшăннă-и эпир вăл ĕçе?

Вăл сывлăш çавăрма пăртак тăхтаса тăчĕ, анчах хăйне кам та пулин чарасса кĕтмерĕ: ун пек çын пулма пултараймасть, мĕншĕн тесен Симун хăй тĕрĕс каланине лайах пĕлет.

— Тен, вăл пĕчĕк участок пулĕ? Тен, пирĕн чăнах та ку ĕçпе интересленме кирлĕ мар пулĕ? Çук, юлташсем, — Симун, колхоз председателĕ итлет-и-ха тесе, ун еннелле пăхса илчĕ. — Ку вăл эпир çак пысăк ĕçе хисепе хуманнинчен килет. Колхоз правленийĕ пур, конюхсем, дояркăсем пур тенĕ ĕнтĕ. Илсе пăхăр-ха кăçалхи ĕçсене: кĕлтесене хиртен ик эрне ытла турттартăмăр, çĕртме сухине çуррине те тăваймарăмăр, çĕрулмине кĕрхи çумăр витĕр кăлартăмăр. Мĕншĕн? Мĕншĕн тесен пирĕн туртăм вăйĕ çитмест, меншĕн тесен лашасем пушă лавпах ывăнаççĕ. Калăр-ха пиртен кам лаша витисене кĕрсе курнă, лашасене мĕнле пăхнине кам тĕрĕсленĕ?

— Эс ху тĕрĕслĕнĕ-и? — тĕртсе хучĕ Ваçук, паçăр хăйне чарнине аса илтерсе.

— Эпĕ тĕрĕсленĕ, — хăюсăррăн каларĕ Симун, çавăнтах, кунта мухтанма çуккине туйса, чăннине йышăнчĕ. — Анчах эпĕ те халĕ çеç. Конюхсем лашасене начар пăхаççĕ. Унта, хăвăрах пĕлетĕр, Сехре Иванĕ ĕçлет...

— Ĕçлемест! — терĕ пĕри.

— Мĕнле ĕçлемест? — тĕлĕнчĕ Симун. — Ара, Сехре Иванĕ...

— Паянтан вара ĕçлемест, кăларнă, — çирĕплетрĕ Левентей.

Симун кăна илтнĕ хыççăн тата хавхаланарах каларĕ.

— Тĕрĕс тунă, ăна тахçанах кăлармалла пулнă! Вăл лаша пăхакан çын мар, лаша мурĕ! Эпир, комсомолецсем правленинчен çапла ыйтатпăр: лартăр çав Сехре вырăнне пĕр-пĕр комсомолеца, вара унта ĕç юсанассине шанма пулать.

Ятмана Симун тухса калани килĕшрĕ. Вăл сăмах илчĕ, Симуна хӳтĕлесе, фермăсем çинчен тата та ытларах чарăнса тăчĕ, Тутаркас комсомолецĕсем лашасене пăхас ĕçе йăлтах хăйсен аллине илни çинчен каласа кăтартрĕ.

— Пирĕн те çавăн пек тумалла! Ав вĕсем пиртен малтан ăс çитернĕ! — терĕ Ваçук. Темиçе арçын ача, председатель чарнине пăхмасăр, хушса хучĕç:

— Лашана пур çĕрте те Комсомолецсем пăхăççĕ. Эпир вара çывăрса юлнă!

— Кăçал хамăр пăхатпăр!

— Сехре пеккисене шансан, лашасене часах çĕклесе тăратмалла пулать!

Президиум сĕтелĕ патне Липа тухрĕ. Ăна сăмах панине илтсен, Укахви, тем çырса лараканскер, кăранташне хурсах итлеме хатĕрленчĕ. Малтан каласа хунă пулсан та, вăл агроном калаçмасран хăранăччĕ. Липа сăмах илнĕ хыççăн Левентей пуçне аяларах пĕшкĕртрĕ, вăл Липа хăйне лаша фермишĕн тата вăйлăрах вăрçассине кĕтрĕ пулас. Анчах Липа ун пирки сăмах хускатмарĕ.

— Эпĕ пĕр ыйту çинче чарăнса тăрасшăн, — терĕ вăл хăйĕн янравлă та уçă сассипе, ку сасса илтсен вара Ятман, темшĕн тӳрех вăл юрлама ăста пулас тесе илчĕ. — «Атăл» колхозра кăçал комсомолецсем вăйлă тырпулшăн мĕнле кĕрешрĕç, вĕсен ку ĕçре мĕнле кăлтăксем пулчĕç тата вăйлă тырпул туса илес тесен пирĕн çитес çул мĕн тумалла?

«Ку интереслă, — шухăшларĕ Ятман ăшра, — кала, кала, итлетпĕр».

— «Атăл» колхозăн тырпул тухăçлăхĕ кӳршĕллĕ ялсеннинчен чылай пысăкрах, ку вăл эсир уй-хир ĕçне нумăй вăй хуни çинчен калать. Анчах малта пыракансенчен яланах ытларах ыйтаççĕ. Сирĕн тата пысăкрах тухăçлă тырпул пуçтарса кĕртме пур условисем те пулнă.

Ку пĕтĕмĕшле сăмахсем Ятман кĕтнĕ сăмахсем пулмарĕç-ха, вăл агроном ĕçе тĕплĕрех тишкĕрессе ĕмĕтленнĕ.

— Кăна эпĕ комсомол организаци секретарĕ Кудрявцева звенин тĕслĕхĕ çинче кăтартса пама пултаратăп. Эпĕ паçăр Кудрявцевăран звено ĕçĕсем çинчен тĕплĕрех каласа пама ыйтрăм. Те звенона хăй ертсе пынăран, вăл звено ĕçĕ мĕншĕн ăнăçсăр пулнине пĕрре те ăнлантарса памарĕ. Ун сăлтавне пытарса хăварма юрамасть, ăна шыраса тупасах пулать, мĕншĕн тесен вăл ĕçре малашне те кансĕрлеме пултарать. — Липа Укахви еннелле çаврăнса пăхрĕ те, вăл хăмач пек хĕрелсе кайнине асăрхаса, çынсем сисмелле мар кулса илчĕ, унтан малалла каларĕ: — Эпĕ звено ĕçне хурлама шутламастăп, Кудрявцева юлташ. Звенори вунă хĕрача хĕлле те, çуркунне те, çулла та лайăх ĕçлерĕç. Хĕллехи шартлама сивĕсенче вĕсем çĕрĕн-кунĕн уйра юр тытрĕç, темĕн чухлĕ кĕл пухрĕç, çуркунне вăрлăх акас умĕн çĕре пахчари кишĕр йăранне кăпкалатнă пек çемçетрĕç. Тулă шăтасса та лайăх шăтса тухнăччĕ. Анчах май уйăхĕн вĕçĕнче правлени Кудрявцевăна çулйĕр ĕçне бригадир туса ячĕ те, звенори хĕрсем сасартăк аллисене усрĕç. Шăрăх кунсем тăраççĕ, калчана çăлса хăвармалла — Кудрявцева çук, вăл тырă вырма тухас умĕн çеç таврăнчĕ. Эпĕ пĕлетĕп, çулйĕр ĕçĕ те пысăк ĕç, унта та пултаруллă çын ярас пулать, çапах та вăйлă тырпул тăвас ĕçре ертсе пыракан çынна унта ямалла пулман. Звенона хăйĕн ĕçне вĕçне çитерме кăçал чăннипе колхоз правленийĕ чăрмантарчĕ, кăна комсомолецсен пухăвĕнче тӳрех каласа хăварас пулать.

Ятман Липăна кун пек куç-кĕретĕн калакан хăюллă хĕрача тесе шутламанччĕ, вăл ăна хăш-пĕр çамрăксем пек никама та кӳрентерес мар тесе яланах çемçен те асăрханса калаçакан хĕр пулĕ тенĕччĕ. Вăл Левентейрен те хăраса тăмасть иккен тата Укахвие те тӳррĕн калать, — юлашкинчен вăл ăна хыттăнах тĕртсе илчĕ.

— Секретарь ĕçлеме пултарасси пирки эп нихçан та иккĕленмен, иккĕленместĕп те. Анчах Кудрявцевăн пĕр пысăк çитменлĕх пур: вăл тепĕр чух ытлашши йăваш чунлă пулать. Кăмăлĕ хытăрах та шăлĕ çивĕчрех пулнă пулсан, вăл хăйĕн звенине пăрахса каяс умĕн колхоз председателĕпе тавлашнă пулĕччĕ е мана пĕлтернĕ пулĕччĕ. Вăл мана та пĕлтермен, председателе хирĕç те нимĕн те каламан, кĕреçе йăтнă та часрах ĕçлеме чупнă. Ĕçре маттур пулмалла, хушнă ĕçе вăхăтра тумалла, анчах коллектив ĕçне хӳтĕлеме те пĕлмелле. Эсĕ, Кудрявцева, рядовой комсомолка çеç мар, тата комсомол организаци секретарĕ.

Çитес çул ĕçлеме Липа сахалтан та виçĕ бригадăра виçĕ звено тума, агрокружок уçса унта агротехникăна вĕренме сĕнчĕ, агрокружока хăех ертсе пыма пулчĕ.

Ăслă та тӳрĕ кăмăллă хĕрача пулас, ку, ĕçре çитменлĕх курсан, калама аван мар тесе тăрас çук, — унăн вутхĕмле çиçсе тăракан пит-куçĕ çине савăнса пахрĕ Ятман. — Юрать Укахвийĕ те ун пекех ăслă, тепĕр кĕске турталлă хĕрача кун хыççăн шăрт та март пулмалла, виç эрне сăмах чĕнмесĕр çӳремелле. Тупăннă хитре мăшăр, — хĕрпе каччă çавăн пек пулсанччĕ!..

Вăл Левентей каланă хушăра та Липа çинченех шухăшласа ларчĕ, çавăнпа пулĕ, Левентей тухса каланинче ăна ыттисем каланă шухăшсем нумай пек туйăнчĕç.

Пуху кăмăллă иртрĕ. Комсомолецсем малашне тăрăшарах ĕçлетпĕр тесе решени йышăнчĕç те секретаре каллех Укахвие суйларĕç.

Укахви, Липа, Левентей тата Ятман киле пĕрле таврăнчĕç. Çул çинче пуринчен ытларах Укахви калаçрĕ: нумай вăхăт хушши хатĕрленнĕ пухăва ирттерни уншăн пысăк ĕçрен хăтăлнă пекех пулчĕ, çавăнпа вăл хăйне хаваслăн та ирĕклĕн тытрĕ.

— Укахви, — терĕ Ятман. — Пăхса лартăм та пухура, сан комсомолецсем пĕринчен тепри маттур. Хама суйлас пулсан, эпĕ вĕсен секретарĕ пулма пĕтĕм кăмăлтанах килĕшмелле. Мĕншĕн хам комсомолец мар-ши?

— Эй, çăмăл тетĕн-им вĕсемпе ĕçлеме! — ал сулчĕ Укахви. — Эпĕ пĕлетĕп ĕнтĕ...

Урам кукăрĕнче вĕсен уйрăлса каймалла пулчĕ — Укахвипе Ятманăн тăкăрлăкпа кӳлĕ патне тухмалла. Алă панă чухне Ятман хăй кĕтмен çĕртенех Левентее ăмсаннине туйса илчĕ. «Ун вырăнне мĕншĕн манăн Липăпа пĕр урампа каймалла мар-ши?» — терĕ.

Укахвипе вăл хапха умĕнче те чылайччен калаçса тăчĕ. Вĕсем уйрăлас умĕн фермăран таврăнакан Кĕтерне инке хĕрпе каччăран инçех те мар, вĕсене курмăш пулса, иртсе кайрĕ. Укахвипе Ятман ăна сăмах хушма та ĕлкĕреймерĕç.

Ак хайхи, савнисем пек пултăмăр, аннӳ палларĕ ĕнтĕ, — терĕ Ятман.

— Паллатăрах, — тĕттĕмре куçĕсем çиçрĕç хĕрачан. 

— Эс кала, пухуран килтĕмĕр, те.

— Юрĕ, çавăн пек тейĕп, — кулчĕ Укахви.



* * *

Сехре Иванĕ, Левентейпе калаçнă хыççăн витене тек кайса та кĕместĕп тесе килне таврăнчĕ те мĕн тăвассине пĕлмесĕр аллине пуртă ярса тытрĕ. Картиш варрине çитсен чухларĕ — ун пуртăпа ним тумалли те çук, çав, пӳртре çакăнса таракан пĕр çыхă табак çулçине тураса пăрахсан кăна. Халиччен хăйĕнчен кулнине нумай илтсе курнă кăна тахçанах хăнăхнă тата çын сăмахĕшĕн нихçан та ытлашши пăшăрханман Сехре куннинче хăйне питех те канăçсăррăн тытрĕ. Ăна кăмака умĕнчи ăшă сĕт те, хăйĕн пахчинчен татса хунă тутлă анис та лăплантармарĕ, вара вăл картара хуçине кĕтсе макăрса тăракан качаки патне пымасăрах витене тухса чупрĕ. «Мĕн тăвас? — терĕ вăл правлени умĕне иртнĕ чухне. — Тепре калаçас-и? Калаçсан та ăна хам ӳкĕте кĕртес çук. Ытла вăрçса каларĕ».

Темиçе хутчен чарăнчĕ пулин те, вăл правленине кĕмерĕ. Мен тума кĕрес унта? Левентей ăна ăнланас çук. Кам сăмахне итлет-ши вăл, Левентей? Сехре Левентей кама «итлессине пĕлет, Ятман калас пулсан, вăл ун сăмахĕнчен тухман пулĕччĕ, анчах Сехре Ятман патне те каяс çук, вăл та Левентей пекех, кӳршĕ пулсан та, Сехрене пачах хисеплемест.

Кĕтерне инке Сехрене конюхран кăларнă иккенне Палюк урлă пĕлчĕ. Ку уншăн пĕртте тĕлĕнмелле хыпар пулмарĕ: кăна вăл тахçанах кĕтнĕ. Сехре ун патне ĕне витине хăй пырса кĕчĕ. Кĕтерне ĕнисене чĕкĕнтĕр çеçки паратчĕ, çавăнпа Ивана курсан та ĕçлеме пăрахмарĕ.

— Мĕн начальник пек тĕрĕслесе çӳретĕн, хăвăн лашусене тăрантартăн-и-ха? — хăтăрнă пек ыйтрĕ вăл, ун селкĕш пит-куçне курман пек пулса.

— Тăрантарнă, — терĕ Сехре.

— Левентей сана мĕншĕн чĕнтернĕ çак?

— Ĕç çукран. Пĕччен ларма кичем пулса çитнĕ те.

— Çавăнпа-и вара?

— Çавăнпа пулмасăр. 

— Ну, мĕн терĕ вăл сана? — чĕкĕнтĕр çеçкн çĕклемĕпех ун умне чарăнса тăчĕ Кĕтерне.

— Мĕн тĕтĕр? Ĕçрен кăларчĕ.

— Ĕçрен кăларчĕ тетни? Ай-ай, Иван! — терĕ Кĕтерне, çĕклемне ывăтса. — Халь мĕн тăватăн ĕнтĕ?

— Килте ларатăп.

— Эс именме пĕл вăрçă вăхăтĕнче çапла калаçма. Сехре чăнах та вăтаннă пек пулчĕ. Ытла вырăнсăр тухрĕ-çке ун сăмахĕ. Вара Кĕтерне умĕнче тӳрре тухас пек йывăррăн сывласа илчĕ те каласа хучĕ:

— Эп Левентее ун пек çын мар тесе тăраттăм. Пĕр хĕрсе кайсан, вăл та çиленме пултарать иккен.

— Ху çапла çилентерсен, — тĕртсе хучĕ Кĕтерне.

— Мĕн тăвас тейĕн? Тулхăрса кайрĕ те мана çăвар уçма та памасть. Халĕ вăрçă вăхăчĕ, суда паратăп, тет. Тем те пĕр каласа пĕтерчĕ.

— Вара?

— Вара ĕçрен кăларатăп сана, терĕ. Кăлар, терĕм. Калаçнă пулсан, кăлармастчĕ пулĕ те-ха, эп тавлашмарăм ĕнтĕ.

Кĕтерне инке, ĕçрен пушанса, ун патне пырса тăчĕ, аллине умĕнчи саппунĕпе шăлса типĕтрĕ те, халĕ ĕнтĕ пикенсе сăмахлассине систерсе, татăклăн каласа хучĕ:

— Тавлашма кирлĕ мар, Иван. Вăл сана ĕçрен пурпĕрех кăларатчĕ. Атя-ха, луччĕ урăххи çинчен калаçар. — Вăл Сехре Иванĕпе пĕрле конюхсен çуртнелле утрĕ.

Конюхсен çуртĕнче никам та çукчĕ, вĕсем вара Иван пиччен пăрăнăçлă пурнăçне тĕрлĕ енчен сӳтсе явса пăхрĕç.

— Пĕччен упа пек пурăннăран сан калаçма та çын çук пулĕ ĕнтĕ, — терĕ Кĕтерне, ун чĕре уççине шыраса тупасшăн пулса. — Тăхлач тенĕрен хуть хам пăртак ăс парам.

— Вăрçатăн пулсан та, хамăн та сан патна чун туртать çав, — чăн сăмаха пытарса тăмарĕ Сехре.

— Вăрçасси вăл пулать, — хĕпĕртерĕ Кĕтерне инке, чăнах та тепĕр чухне сана вăрçмасăр чун чăтмасть. Анчах ман сана çын йĕркине кĕртес килет. Шутла-ха хăвах, ну, сана ĕçрен кăларчĕç, тейĕпĕр. Эсĕ килте ларма тытăнăн, татах наяна перĕн. Чăнах та хушăнах начар пулма пултарать. — Сăмахсем Сехре ăс-тăнне вырнаçчăр тесе, вăл кăштах тăхтаса тăчĕ, вара малтанхи пекех васкамасăр, çывăх çынна питĕ кирлĕ ĕç çинчен ăнлантарнă пек, аллисемпе сулкаласа, малалла каларĕ: — Ман шутпа, сан çакăн хыççăн пурнăçа урăхла йĕркелесе ярас пулать. Çын сăмахне илтме, çын кулли пулма эсĕ çамрăк мар ĕнтĕ. Эс мана тăнла...

— Тăнлатăп, тăнлатăп-ха, — терĕ Сехре хăвăрттăн.

— Сана усал сунса мар, ырă сунса калатăп. Пул çын пек. Мĕнле ĕçе чĕнеççĕ — тух, сан ачу-пăчу çук. Çынна ĕç тăрăх хаклаççĕ-çке, Иван, ăнлан çавна...

— Вара?

— Вара авлан. Вăл тĕлĕшĕнчен те çынран катăк ан пул.

— Ĕçрен кăларнă конюха кам пытăр ĕнтĕ халь? — кулма пăхрĕ Сехре, анчах кулă тухмарĕ.

— Вăт, кала, Иван, Маринене çавăрса парсан, эс унпа тан ĕçленĕ пулăттăна? Асту, вăл ĕçре акăш-макăш хастар хĕрарăм...

— Эп, тытăнсан, ĕçлеме ӳркенсе тăмастăп, Кĕтерне. Пĕччен те ĕнтĕ, çавăнпа мана çынпа тан ĕçлеме нумай кирлĕ-им тетĕн.

— Апла шантарма пултаратăн? — хăйне кирлĕ сăмаха илтесшĕн пулчĕ лешĕ.

— Марине мана пырас пулсан, эп пĕрре те ӳркенсе тăман пулăттăм, — терĕ Сехре.

— Вăт çавна кала та. Вара манăн иккĕленӳ пулмасть.

— Пырĕ-и вăл мана?

— Ăна халлĕхе пĕлместĕп ĕнтĕ. Тăрăшса пăхатăп. Эп начар евчĕ пулакан марччĕ.

Сехре тухса кайсан, Кĕтерне кăнтăрла мĕнле те пулин сăлтав тупса Марине патне те кĕресшĕнччĕ, анчах хăйĕн дояркисем ăна Марине шыва хутнă кантăра кăларма кайнă терĕç. Вăл çынсем калаçнăран çак кун Сехре çинчен сăмах нумай вакларĕ, ыттисемпе пĕрле ăна вăрçрĕ, питлерĕ, çапах та пулăшас шанчăкне çухатмарĕ.

Киле Кĕтерне инке çурçĕр иртсен тин таврăнчĕ. Тĕттĕм урампа такăнкаласа хăйсен хапхи умне çитрĕ те — унта, кĕрхи сивве пăхмасăр, хĕрпе каччă тăраççĕ. Хĕрне вăл çийĕнчех палларĕ, анчах каччине аран-аран уйăрса илме пултарчĕ, — сăнĕнчен мар, хулăн сассинчен. Палларĕ те савăнса кайрĕ. «Тахçанах çапла кирлĕ, — терĕ вăл. — Унсăрăн тек виçĕ йывăç хушшинче аташса кайнă çынсем пек çухалса çӳреççĕ. Ку çапла пуласса эпĕ Ятман таврăннăранпах кĕтнĕ».



XIV


Ятман пынă вăхăтра Людмила амăшĕ, Анна Ивановна Петренко, çĕрулми шуратса ларатчĕ. Вăл кĕпе çаннисене чавса таранах тавăрса янăрав Ятман чи малтан унăн самай тулли аллисене асăрхарĕ, кун хыççăн тин хĕрарăмăн шултра кӳлепине куçпа виçсе илчĕ. «Вăйлă хĕрарăм, — шухăшларĕ вăл, — ку ĕçре пирĕн çынсенчен ӳксе юлас çук». 

— Килех, эсĕ Ятман пулĕ-ха? — терĕ Анна Ивановна, ăна хĕрĕ каланă тăрăхах палласа.

— Çавă. Сире килсе чăрмантарас терĕм, — картусне çакма вырăн шырарĕ Ятман.

Анна Ивановна чупса пырса ун картусне илчĕ те ăна камака хыçĕнчи пăта çине çакрĕ, унтан каллех çĕрулмм шуратма пикенчĕ.

— Эп сире питĕ кĕтеттĕм-ха, — тараватлăн калаçрĕ вăл. — Куçма Иванча темиçе хутчен чĕнсе кĕр тесе каласа ятăм. Вăрçăран таврăннă çынпа калаçас килет. Эсĕ тата ахаль те Украинăра çапăçнă, тет.

— Çавăнта çапăçмалла пулчĕ...

— Мĕнле ĕнтĕ унта, таврăнсан пире пурăнмалăх çурт юлать-и? Эпир килнĕ чухне нимĕç пĕтĕмпех çунтаратчĕ, пĕтĕмпе аркататчĕ. Халĕ мĕнле?

— Нумай ялпа хула пĕтрĕ, — тавăрчĕ Ятман. — Хăрушă çапăçусем пулчĕç Украинăра.

— Мĕн пек чаплă хуласем юлчĕç нимĕç аллине, аса илсен, куççуль тăкăнать. Хăçан каялла илеççĕ ĕнтĕ вĕсене? — Анна Ивановна кăна ыйтнă май улма шуратма та чарăнчĕ, Ятман çине пăхрĕ. Вăл хăвăртах тавăрса каламаннине кура, татах хушса хучĕ: — Пирĕн Винницăна хăçан илеççĕ?

— Фашистсем нумаях ашкăнаймаççĕ, пĕтĕмпех каялла илетпĕр, ĕнен, Анна Ивановна, — терĕ Ятман, пĕр çыншăн мар, темиçе çыншăн каланă пек хыттăн.

— Ăна ĕненсех тăратăп-ха эпĕ, анчах шухăшпа тепĕр чухне шикленсе те пăхатăп: хăçан тытса чараççĕ нимĕçе? тĕтĕп.

— Эсĕ ялта сăнанă-и — халăх пирĕннисем çĕнтерессине шанать-и? — ун патне çывăха пычĕ Ятман.

— Халăх шанать, — тӳрех тавăрчĕ лешĕ.

— Эсĕ те шан, ку вăл халĕ питĕ кирлĕ. Сталин мĕн терĕ? Нимĕç ăнсăртран, ултавлăн тапăнса кĕчĕ, çавăнпа малтанлăха çĕнтерсе пырать, эпир вăйсене пуçтарса çитермен-ха, пуçтарса çитерсен, кам çĕнтернине курăпăр, терĕ. Сталин каларĕ-тĕк, эпир çĕнтеретпĕрех вара.

— Тавах сана ман чĕрене пусарнăшăн, — терĕ Анна Ивановна. — Часрах çĕнтересчĕ, часрах Украинăна таврăнасчĕ.

Яшка çакса янă хыççăн Людмила амăшĕ пĕр чарăнмасăр хăй çулсерен колхозра мĕнле ĕçлени çинчен каларĕ. Тепĕр çур сехетрен! Ятман вăл мĕнле пахча çимĕç акса тунине, арбуз, дыня, хăяр, помидор мĕн чухлĕ туса илнине, ку таранччен темиçе хутчен преми панине, вăл миçе хутчен ялхуçалăх выставкинче пулнине — йăлтах, йăлтах пĕлчĕ. Сăмах ваклас тĕлĕшĕнчен Анна Ивановна Кĕтерне инке пекех иккен, анчах ĕçре, хăй каланă тăрăх, унран та маттур пулмалла.

— Кунта эп кам? Кунта эпĕ никам та мар, — ĕçрен пушанса, пысăк аллисемпе сĕтел çине чавсаланчĕ вăл. — Эвакуаципе килнĕ çын çеç. Колхозра пĕр çулталăк ĕçлерĕм ĕнтĕ, кăçал хамăра валли тырăпа çĕрулми те илтĕмĕр-ха. Куратăп, сăнатăп çынсем мĕнле ĕçленине. Пĕр ĕçе тĕрĕс тăваççĕ, тепĕрне вара пĕрре те эп шутланă пек тумаççĕ. Калас — вăрçса тăкасран хăратăп, килнĕ те ялтине çисе пурăнни çитмест, тата вĕрентет, тейĕç. Бригадирĕ манран ыйткалатчĕ, халĕ вăл та вăрçа тухса кайрĕ.

Кăшт тăхтасан, пӳрте кăнтăрлахи апата таврăннă Куçма Иванч кĕчĕ, вара Анна Ивановна, çав-çавах чарăнма пĕлмесĕр юмахласа, тутлă апатпа тата чĕкĕнтĕртен тунă пылак кăваспа хăналарĕ.

— Акă пирĕн пахча-çимĕç бригадин бригадирĕ, — терĕ Ятман, паçăрах пуçа килсе кĕнĕ шухăшне Куçмана пĕлтерсе. — Вăл сан килĕнтех пурăнать иккен.

— Ун пирки эпир шутланă, — лăпкăн тавăрчĕ Куçма иичче. — Пĕлмен çын тесе иккĕленсе тăчĕç.

— Халь пĕлеççĕ пулĕ ĕнтĕ? Кăçал вăл çăвĕпех колхозра ĕçленĕ.

— Ун хыççăн сĕнсе пăхман. Мана хама аванах та мар, хăй патĕнче пурăнакан çынна бригадира кĕртесшĕн тейĕç.

— Ну, ку вăл сăлтав мар ĕнтĕ, ĕç çине ун пек пăхмаççĕ, — тӳрлетрĕ Ятман. — Эс кала-ха: вăл тивĕçлĕ-и?

— Вăл тивĕçлине халь пĕтĕм ял пĕлет. Унтан хастар колхозница ялĕпе те çук. Арçынран ирттерет.

Ятмана çакă та кăмăлне кайрĕ: хăй çинчен калаçнине илтсенех, Анна Ивановна тем япала илме каям пек туса тĕпелти пӳлĕме кĕчĕ те унтан мĕн калаçу пĕтмесĕр те тухмарĕ. Пăхсах паллă, сĕмсĕр çын мар, йĕркене пĕлекен сăпай хĕрарăм. Вырăнне пырса ларсан та вăл хăйне именнĕн тытрĕ, Ятманпа Куçма пичче умĕнче айăпа кĕчĕ тейĕн.

— Анна Ивановна, — чĕнчĕ ăна Ятман, леш хăйĕн çине пăхманнине кура. — Сан юратнă ĕçӳ ĕнтĕ пахча-çимĕç ӳстересси. Колхозра калаçса пăхсан, пахча-çимĕç бригадине ертсе пыма сана хушсан, эсĕ мĕн каланă пулăттăн?

— Çук, çук, кирлĕ мар, — тавăрчĕ ăиа Анна Ивановна, сĕтел çинчен тирĕк-чашăкне пуçтарса. — Эпĕ, ют çын, ăçтан бригадир пулам? Бригадирĕ мансăрах тупăнĕ-ха вăл...

Ятман ăна тек калама памасăр пӳлсе лартрĕ:

— Ун пек калаçни мана килĕшмест-ха, — терĕ вăл. — Пирĕн ялта çулталăк пурăнатăн, Анна Ивановна, çапах та хăвна ют çын тесе шутлатăн. Эпĕ совет çĕршывĕнче кирек ăçта кайсан та хама ют çĕрте пек тытмастăп. Пур çĕрте те хамăр çынсем, совет çыннисем. Эсĕ те кунта ют çын мар, хуçа, колхоз хуçи!

— Ку тĕрĕс сăмах, — çирĕплетрĕ Куçма пичче. — Пирĕн ялта пурăнатăн пулсан, колхозра ĕçлетĕн пулсан, эс пуринпе пĕр танах...

— Çапах бригада илме ман хăюллăх çитес çук, — терĕ Аина Ивановна.

— Сан хăюллăх çитмесен, эпир пулăшатпăр, — ура çине тăчĕ Ятман. Вăл курчĕ: Анна Ивановна вĕсемпе килĕшет, çак вăхăтра халĕ вăл хăй юратнă ĕç çинчен çеç ĕмĕтленĕг, бригада шанса парсан, вăл çĕрне-кунне пĕлмесĕр ĕçлемелле, атăлкассене хăйĕн мĕнпур ăсталăхне кăтартса парас тесе тăрăшмалла.

Куçма Иваннпа правленине пырса, Ятман, паян пĕрре пулнă пулин те, каллех Левентей патне кĕчĕ. Тата виçĕ кунтан вара правлени ларăвĕнче вăл сĕннипе Анна Ивановна Петренкона пахча-çимĕç бригадин бригадирне кĕртрĕç.



XV


Кăтра Михала килĕнче Октябрь праçникĕ ноябрĕн улттăмĕшĕнче ирхине ирех пуçланчĕ. Почтальон нумай вăхăт пĕр хыпарсăр пурăннă Алексейрен çыру кĕртсе пачĕ, ку çыру вара пурин кăмăлне те çĕклентерсе ячĕ. Алексей праçнике малти позицире кĕтсе илетĕп тесе пĕлтерет, çемьери çынсене уяв ячĕпе саламлать. Укахви шăллĕ çыруне саспа вуласа пачĕ, унтан ăна кашни хăйне уйрăмăн вуласа тухрĕ. Пĕчĕк кăна хут татăкĕ — мĕн пысăкăш савăнăç илсе килчĕ вăл çак киле! Пурин пичĕ çине те никамран пытармалла мар савăнăç çапрĕ, старикпе карчăк чунран çамрăкланчĕç, Укахви вара вунпилĕк çулхи хĕрача пек лара-тăра пĕлмерĕ.

— Пурăнать иккен Алеша! — терĕ хăй пур чухне ывăлне нихçан кун пек чĕнмен ашшĕ. — Илтетни, карчăк, малти позицире, тет!

— Ах, турă, мĕн чухлĕ хуйхăртăмăр, — терĕ Кĕтерне инке, савăнăçне шанăçтараймасăр.

Вĕсем Алексей çинчен калаçса пĕтерейменччĕ, çав вăхăтра алăкран кĕтмен вахăтра Анушка кĕрсе тăчĕ.

— Ак тата тепĕр савăнăç маншăн! — хĕпĕртесе ӳкрĕ амăшĕ.

— Мĕн пулнă, анне? — терĕ Анушка, пурин пит-куçĕ те ахаль чухнехи пек маррине курса. — Алексей çыру янă-и?

— Çавăн çырăвĕ хĕпĕртеттерчĕ-ха пире. Ак, вула, — амăшĕ ăна виçĕ кĕтеслĕ хутлатнă хут татакĕ тыттарчĕ. Лешĕ ăна салтăнмасăрах, аллинчи тутăр çыххине сак çине хумасăрах вуласа тухрĕ.

— Ай, Алексей! — пĕр сăмах çеç калама пултарчĕ Анушка. Вăл васкаварлăн салтăнчĕ, тутăр çыххине илчĕ те унтан тĕрлĕрен ĕçме-çиме кăларчĕ. — Эп сире валли кучченеç илсе килтĕм...

— Кирлĕ марччĕ, — ытарлăн каларĕ амăшĕ, — тăккаланмасан та юранă пулĕччĕ.

— Пире унта лайăх çитереççĕ.

— Ку ман валли пуль ĕнтĕ, — хĕрлĕ эрех кĕленчине хăйĕн умне лартрĕ Кăтра Михала.

— Пурин валли те çитет терĕ Анушка.

— Ну, апла давай ĕçетпĕр!

— Халех-и? Халь уяв çитмен вĕт-ха.

— Пирĕншĕн çитнĕ, — терĕ ашшĕ, арăмĕ çине кулкаласа пăхса. Арăмĕ ăна ăнланчĕ, упăшки хутне кĕрсе каласа хучĕ:

— Чăнах та-çке, пирĕншĕн кунтан ытла мĕнле праçник пулма пултартăр? Ĕçер пĕрер черкке. Уяв иртерех пуçланни вăл ним те мар...

Кашни валли эрех тултарсан, Михала пичче черккене ыттисенчен çӳлерех çĕклерĕ те пуриншĕн те сăмах тытрĕ:

— Алексейшĕн... Унăн та черкки çакăн пек тулли пултăр. Киле сывă таврăнмалла пултăр!..



* * *

Кĕтерне инкешĕн яракун сисĕнмесĕр иртсе кайрĕ. Вăл, хăйĕн темĕн пек вăй пуçтарăннине туйса илсе, фермăра пырса тĕкĕнмен пĕр кĕтес хăвармарĕ, пур ĕçе те çăмăллăн, выляса тенĕ пек, турĕ. Ĕçленĕ хушăра вăл яланхи пекех нумай калаçрĕ, паян халичченхинчен те ытларах сăмахларĕ пулĕ, каç пулнă тĕле вăл Алексей çыру яни çинчен сахалтан та çĕр çынна калама ĕлкĕрчĕ.

Уяв ячĕпе ирттерекен чаплă пухăва вĕсем тăваттăн пĕрле тухса кайрĕç. Кил çынсăр юлнине кура, Кĕтерне инке эп пымастăп тесе турткалашса та пăхрĕ, анчах ыттисем яхăнне те ямарĕç.

— Çук, çук, аннене хăвармастпăр, — терĕç хĕрĕсем. — Эпир унта савăннă чух эсĕ кунта мĕн туса ларатăн?

Ашшĕ те вĕсен майлă пулчĕ:

— Тĕрĕс, тĕрĕс, хĕрсем. Ан хăварăр. Çураçнă хĕр пек тумлантарăр та, пухура саркаланса çеç лартăр.

Каçхине колхоз правленине тăп-тулли халăх пуçтарăнчĕ. Унта хĕрлĕ пусмапа витнĕ сĕтел çине репродуктор лартнă. Халь репродуктор пĕтĕм пӳлĕме савăнăçлă юрăпа янратса тăрать-ха, анчах пурте пĕлеççĕ, тепĕр темиçе минутран радиопа пысăк доклад пама тытăнмалла. Тен, Сталин хăй доклад тăвĕ. Çынсем шăпах лараççĕ, вĕсем доклад пуçланасса чăтаймасăр кĕтеççĕ. Шавланине юратман ваттисем кĕтесре хĕвĕшекен çынсем çинелле канăçсăррăн пăха-пăха илеççĕ те çавăнтах вĕсене чараççĕ.

— Шăпланăр унта, алăк патĕнче! — тет тĕпелтен Ятман.

Хĕрарăмсем унăн хутне кĕреççĕ:

— Çамрăксем! Ан шавлăр унта эсир!

Часах пĕтĕм ял халăхĕпе тулнă пысăк пӳлĕм шăпах пулса тăчĕ, радио та музыка пама пăрахрĕ. Стариксем хывнă çĕлĕкĕсене хулхушшине хытăрах хĕстерчĕç. Çынсем, вĕсене темле асамлă вăй тĕртнĕ пек, малалла, хĕрлĕ пусма сарнă сĕтел çинчи репродуктор патнелле туртăнчĕç. Ак репродуктор, передача пуçланасса систерсе, хыттăн шавлама тытăнчĕ. Ун шавĕнче таçта çакăнтан инçе те мар пек туйăнакан куçа курăнман пӳлĕмре çынсем калаçнă е ӳсĕрнĕ сасăсем илтĕнчĕç. Унччен те пулмарĕ, унта тăвăллăн алă çупни кĕрлесе кайрĕ.

— Октябрьти Социализмлă Аслă революци 25 çул тултарни çинчен доклад тума Государство Оборона Комитечĕн председательне Сталин юлташа сăмах паратăп, — терĕ пĕр арçын сасси. Вăл сасă çавăнтах темиçе пин çын тăвăллăн алă çупни айне пулчĕ.

Ятман ура çине тăчĕ. Ун хыççăн правлени пӳлĕмĕнчи пĕтĕм халăх çĕкленчĕ те, пĕр вăхăт хушши кунта та, таçти чаплă ларури пек, тăвăллăн алă çупни кĕрлесе кайрĕ.

Сталин хăйĕн докладне майĕпен, лăпкăн пуçларĕ. Вăл çапла пĕр сассине хăпартмасăр сехете яхăн каларĕ. Сĕтел пĕр вĕçĕнче упăшкипе юнашар ларакан Кĕтернене ку доклад тунă пек мар, хăй тахçан пĕлекен çынсемпе юлташла калаçни пек туйăнчĕ. Епле вал тĕплĕн, хăй калассине лайăх пĕлсе тата итлекен çынсем хăйне лайăх ăнланассине шанса калать. Кĕтерне куçĕсем Сталинăн тĕпелте çакăнса тăракан портречĕ çине ӳкеççĕ. Унта та епле лăпкă вăл, епле ăнланмалла! Курать Кĕтерне — Сталин тӳрех ун çине пăхать, хăйĕн йăваш куçĕсемпе, тути айĕнче пытанса тăракан яланхи пек ăслăн пăхса саламлать.

— Халĕ ĕнтĕ пирĕн заводсем, колхозсемпе совхозсем вăрçă вăхăтĕнчи йывăрлăхсене пăхмасăр, çителĕклĕ ĕçлесе пыраççĕ, кун пирки иккĕленмелли çук, — тет вăл. «Çапла, — тет Кĕтерне, — ĕçре эпир те ӳркенсе тăмастпăр-ха. Ĕçленĕ, хам та ĕçленĕ, упăшка та, хĕрсем те. Ĕçпе пулăшмалла пулсан, яланах пулăшма хатĕр. Ан иккĕлен, Сталин юлташ, тăшмансене ниçта та маххă памăпăр.»

— Çынсем типтерлĕрех, хастарлăрах, дисциплинăллăрах пулса тăчĕç, вăрçă хушнă пек ĕçлеме вĕренчĕç. Тăван çĕршыв умĕнчи тата ăна фронтра хӳтĕлекĕнсем умĕнчи — Хĕрлĕ Çар умĕнчи хăйсен тивĕçне ăнланса илме тытăнчĕç. Хăйсен граждăнла тивĕçне ăнланман çынсем, çăвар карса тăракан, наян, кахал çынсем тылра сахалланнăçемĕн сахалланса пыраççĕ. Йĕркеллĕ, дисциплинăллă çынсем, граждăнла тивĕç витĕр витнĕ çынсем йышлăланнăçемĕн йышлăланса пыраççĕ, — тет малалла Сталин юлташ. Кĕтерне ун сăмахĕсене хăйсен колхозĕнчи ĕçсем çине, хăйсен колхозĕнчи çынсем çине куçарать. «Халăх тăрăшать, ăна тӳрех каламалла, — çĕкленет унăн шухăш. — Малтанхн çул хăшĕ-пĕрисем ĕçе виççĕ-тăваттă пырса каламасăр та тухмастчĕç. Пушă марри çине, ачасем чирлени çине перетчĕç. Халь бригадирсем ирсерен кил тăрăх çӳремеççĕ, çынсем хăйсемех тухаççĕ. Пурччĕ ĕнтĕ наянсем те, вĕсем те халь ырма-канма пĕлмесĕр ĕçлемеллине ăнланчĕç».

Çулпуç фронтри ĕçсем çинчен калать, нимĕçсен вăхăтлăх çĕнтерĕвĕсем çинчен ăнлантарса парать. Вăл хамăрăн пулас çĕнтерӳ çинчен, Хĕрлĕ Çар нимĕçсене тытса чарма кăна мар, аркатса тăкма та пултарасси çинчен калать.

— Эпир çĕнтеретпĕр, кун пирки нимле иккĕленӳ те пулма пултараймасть, — тет вăл. Çак сăмахсене илтсен, пĕтĕм пуçтарăннă халăхăн кăмăлĕ çĕкленет. Кĕтерне те чĕринче вăй тата ытларах хутшăннине туйнă пек пулать. Хăлхара пĕр сăмах, лăпкăн та шанчăклăн каланă сăмах янăраса тăрать: эпир çĕнтермелле, эпир çĕнтеретпĕрех!

Лере, куçа курăнман юнашарти пӳлĕмре, каллех нумайччен алă çупаççĕ. Колхозниксем шăп. Вĕсем çулпуçăн пĕр сăмахне те сиктересшĕн мар. Колхозниксем те алă çупаççĕ, анчах сасăсăр — чĕрепе.

Ятман çынсем çине пăхать те курать: лере алă çупни ытларах кĕрленĕ майĕн кунти çынсен куçĕсем ытларах ялтăраççĕ. Сталин çакăнта сĕтел умĕнче тăнă пек, çынсем пĕчĕккĕнех ун патнелле туртăнăççĕ. Кашнин чĕрере савăнăçлă туйăм ытларах çĕкленсе пырать. Сталин тăшманран тăрăхланă чухне лери залра çынсем кулсан, кунта та колхозниксен пичĕсем илемлĕ кулăпа çуталаççĕ. «Мĕн çĕклет, мĕн савăнтарать çынсене çакăн пек йывăр вăхăтра, мĕн çуталать вĕсен куçĕсенче?» — хăйĕнчен хăй ыйтать Ятман. «Хурçă пек çирĕп шанчăк, — тет вăл çавăнтах. — Çак халăх хăйĕн вăйне шанса тăрать, вăл пĕлет: ку таранччен никам çĕнтерейменнине халь, çирĕмпилĕк çул иртсен, пуçсăр нимĕçе парăнас çук ĕнтĕ. Халăх савăнать, мĕншĕн тесен унăн çак хăрушă вахăтра аслăран та аслă çулпуç Çталин пур. Пĕтĕм совет халăхĕ хăйĕн аслă çулпуçĕпе мухтанать».

Лере каллех пĕтĕм пӳлĕме чĕтретсе алă çупаççĕ. Пĕр чарăнмасăр, тăвăллăн алă çупаççĕ. Çине тăрса, вăйлăран-вăйлă çупаççĕ. Ятман курать: ак унти хускану кунта куçать. Кунта та çынсен аллисем çĕкленеççĕ. Правлени пӳлĕмĕ те чылайччен алă çупнипе кĕрлесе тăрать.

Унтан пӳлĕм шăпланать. Доклад пĕтрĕ. Репродуктор калаçма чарăнчĕ. Колхозниксем çапах та вырăнтан хускалмаççĕ-ха. Пĕр вăхăт хушши никам та сăмах чĕнме хăяймасть. Кашни хăй шухăшне шухăшлать. Кашни чĕрине çулпуç доклачĕ çĕклентернĕ.

— Ăнланмалла-и, юлташсем? — тет Ятман.

— Ăнланмалла! Ăнланмалла! — теççĕ çынсем. Часах пӳлĕмре доклад тăрăх калаçу пуçланать. Иккĕн калаçаççĕ, виççĕн калаçаççĕ, тăваттăн-пиллĕкĕн ,уйрăлса сăмахлаççĕ. Доклад çынсене йăлтах хускатса ячĕ, вĕсен пуçĕнче темĕн чухлĕ шухăш çĕклетрĕ. Мĕн чухлĕ ыйту кунта: союзниксем çинчен, Хĕрлĕ Çар çинчен, Ленинградпа Севастополь, Сталинградпа Моздок, Японипе Турци çинчен. Сĕтел патĕнче темиçе арçын иккĕмĕш фронт пирки сӳтсе-яваççĕ.

— Пулатех апла иккĕмĕш фронт? — тĕпчет Сахрун. 

— Пулатех!

— Çапах та мĕн нумай кĕттереççĕ-ха вĕсем? Хатĕр мар-шим?

— Пурте хатĕр, тет, салтакĕсем валли пуриншĕн те тӳмме лартса пĕтереймен, тет.

— Тӳмме лартасси кăна юлнă пулсан, нумай тăмаççĕ апла? 

— Паллах, нумай тăмаççĕ. Тепĕр тесен, кам пĕлет вĕсене: те часрах пĕтересшĕн-ха вăрçа, те ытларах тăсасшăн... 

Тем çинчен калаçсан та, сăмах юлашкинчен хăйсен çыннисем çине, ашшĕсемпе упăшкисем, шăллĕсемпе пиччĕшсем çине куçать. 

— Никам та тытса чараймарĕ нимĕçе, пирĕн тытса чарчĕç, тет Сталин. Çавсем çинчен калать вĕт-ха вăл? Çавсем тытса чарчĕç ĕнтĕ хаяр тăшмансене?

— Часрах çапса аркатчăр та Гитлера, таврăнччăр.

Ятман халăха шăпланма сĕнчĕ. Унтан кĕттерсе тăмасăрах янравлăн:

— Пурте илтрĕр-и Сталин сăмахне? — тесе ыйтрĕ, вара малалла калама тытăнчĕ: — Тăшмана хăвăртрах çĕмĕрсе тăкас тесе Сталин пире пурсăмăра та хамăр ĕçе, тата тăрăшарах тума хушать. Тăван çĕршывшăн пĕтĕм вăя хурса ĕçлемелле...

Ятман тата та чылай каларĕ. Вăл сăмахне пĕтерсенех юнашар пӳлĕмре, колхоз клубĕнче, хуткупăс сасси янраса кайрĕ.

— Эй, юлташсем, халь хамăр вечера айтăр, — терĕ Левентей. — Праçник-тĕк праçник пултăр! Пăртак кайса савăнар.

Колхоз Октябрь, праçникне пĕр çĕрте мар, виçĕ çĕрте — кашни бригадăра уйрăмăн — ирттерчĕ. Пĕрремĕш бригада çыннисем пурте правленине юлчĕç. Кунта тепĕр пӳлĕмре уяв ячĕпе сăра та туса лартнă иккен, пристаньрен эрех те илсе килнĕ. 

— Кĕрĕр, кĕрĕр, — терĕ Кăтра Михала, кĕрекенелле иртсе. — Çын патĕнче мар, хамăр пăтăмăрта, вăтанса ан тăрăр.

Пӳлĕмре кукăль-пӳремечĕ шăрши кĕрет. Сĕтел çине ĕçме-çиме купаланă. Тĕпелте ик-виç хĕрача пичкерен сăра ăсаççĕ. Часах сĕтелсем çине кашнин умнех пĕрер курка сăра тата пĕрер черкке эрех пыра-пыра лартрĕç. Левентей ура çине çĕкленчĕ.

— Пĕрремĕш черккене хамăр аслă çулпуçăмăршăн. Сталин юлташ сывлăхĕшĕн ĕçер. Сывă пултăр Сталин юлташ! Урра!

Пӳлĕме пухăннисем харăсăн «урра» кăшкăрчĕç. Ун хыççăн пӳлĕмре чылайччен черккесем чанклатни илтĕнсе тăчĕ. 

Иккĕмĕш черккене фронтри тăвăнсемшĕн ĕçрĕç. Куннинче алăсенче черккесем ытларах тытăнса тăчĕç. Нумайăшĕн куçĕсенчен куççуль юхса анчĕ. Анчах никам та саспа макăрса ямарĕ. Çынсем çапла йĕпе куçсемпе чылайччен пĕр чĕнмесĕр ларчĕç. Левентей те вĕсене нимĕн те каламарĕ. Çук, кунта никама та йапатма кирлĕ мар. Кăмăлсем çемçелчĕç, анчах вăл иртет.

— Хĕрарăмсем, савăнăçлăрах! — кăшкăрчĕ Кĕтерне. — Ĕçре нихçан пуçа усманнине ĕçкĕре кичем ан ларăр ĕнтĕ!

Хĕрарăмсем те, арçынсем те пĕчĕккĕн уçăлса хăюлланса пычĕç. Купăсçă чăваш ташши кĕввине пуçласа ячĕ, вара çынсем пĕчченшерĕн те, мăшăрăн та ташлама пикенчĕç. Пăртак хĕрнĕ хыççăн стариксем те ташша тухрĕç.

— Ну, купăсçă, Михала пичче ташшине пуçлăха, — терĕ Ятман! — Михала пичче ташласшăн ларать. Манса кайман-и эс ун кĕввине?

— Манман, — пуçне сулчĕ Карачăм, вара мыскараллă ташă кĕвви пуçларĕ.

Хăй чылайччен авкаланса халăха култарнă хыççăн Кăтра Михала Кĕтернене сĕтĕрме пычĕ.

— Карчăк, пулăш, куран старику ывăннă.

Кĕтерне хыççăн ытти хĕрарăмсем, унтан хĕрсем тухрĕç. Хĕрсем ушкăнпа, çине тăрса, такмакласа ташлаççĕ.



Сар хĕвелĕ ăшăтать, 

Çутă тĕнче савăнать. 

Хĕрлĕ Çарта савни пуртан 

Манăн чунăм савăнать. 

Чунтан савнă сар ачана 

Эпĕ вăрçа ăсатрăм, 

Юрататăп, кĕтеп терĕм, 

Ăшă чунне йăпатрăм.



Вĕсем хĕрнĕçемĕн хĕрсе пыраççĕ, тата хытăрах такмаклама тытăнаççĕ:



Савнă чунăм, утар-и,

Уй хапхине çитер-и? 

Уй хапхине çитсессĕн

Ал тытса уйрăлар-и? 

Шăнкăрч, эсĕ хатĕр пул

Ирхи юрă юрлама. 

Савни, эсĕ хатĕр пул 

Сусăрлансан сиплеме. 

Эп каятăп, эс юлан, 

Эсĕ маншăн ан кулян! 

Сыхлар тăван çĕршыва, 

Тĕп тăвăпăр Гитлера!



Ташă хыççăн пӳртре çавра юрă пуçланать. Хĕрсем çав тери çинçе саслă, арçынсем хулăн саспа ăмăртмалла «Тухать-и те тухмасть-и» юрра тăсаççĕ. Ĕнтĕ урамра та юрă сасси илтĕнет, кăна ытти бригадăсенчен ĕçкĕрен тавăрăнакансем юрлаççĕ.

— Тавси, тăвансем!

— Тавах, хăна пулса кайăр!

— Савăнăр, юлташсем! — тет чылаях ӳсĕрĕлме ĕлкĕрнĕ Кăтра Михала. — Хĕрĕх тантăш — хĕр тантăш, утмăл тантăш ул тантăш — пурте савăнăр.

Хăй сĕтел хушшинче калаçса ларакан Ятмана ĕçтерме туртăнать.

— Ятман, пăхап та, эс урах ларатăн. Давай, ĕç-ха. Кил, иккĕн шаккаса шалт туса ĕçĕпĕр.

— Çитет сана, эс ӳсерĕлме пуçланă, атте, — тет сăра тултаракан Анушка. — Ак вĕсем аннепе шаккаса ĕçеççĕ. Ав, куран, анне те урах ларать.

Вăл амăшĕ валли сăра, Ятман валли эрех тултарать те хистесе ĕçтерме пуçлать. Лешсем ĕçмеççĕ, ăна кура Анушка тата ытларах куçа кĕрет, вĕсене шалтти ĕçтермесĕр те чарăнмасть.

— Сан хĕрне курмастăп-ха эпĕ, — сăмах хушрĕ питрен сар хĕр пек хĕрелсе кайнă Кĕтерне. — Чĕнмерĕн пулать-и вара хăвăн хĕрне ĕçке?

— Вĕсем хăйсем те ĕçкĕ тăваççĕ, çавăнпа килеймерĕ пулĕ, — кам çинчен каланине пĕлмесĕрех сăмах хушрĕ Ятман.

— Э-э, ун пек юрамасть, Ятман. Пĕрле ĕçсе çиес пулать, пĕрле савăнас пулать. Çамрăклăх вăл çавăн чухне илемлĕ.

— Кăнтăрла ĕçпе çӳресе кураймарăм, те килет, те килмест, — терĕ Ятман, темшĕн Липпа çинчен шухăшласа.

— Ай, тĕрĕс мар тăватăн, тусăм. Эс, ĕç тесе, кунпек пачах хĕрарăмсăр тăрса юлатăн. Кайран ӳкĕнмелле ан пултăр, çунат сарнă кайăк унталла-кунталла пăхкалĕ те пăр-р çеç вĕçсе кайĕ, хӳрине те курса юлаймăн. Çапах та хĕрӳ камччĕ вара сан? Пĕлме юрать-и?

— Хам та пĕлместĕп-ха, — чăннине каларĕ Ятман. — Тупайман.

— Э-э, ун пек юрамасть. Тупас пулать. Те хамăн тупса парас ĕнтĕ сана...

— Тупса пар-ха, Кĕтерне инке. Ман евчĕсĕр ĕç тухас çук пек туйăнать.

Вĕсем çапла шӳтлĕн калаçса ларнине Кăтра Михала асăрхарĕ те курка йăтса каллех ĕçтерме пычĕ.

— Ятман, эс хуть хĕр тупса хĕрпе калаçса лар. Вăл пур, ман арăма тупнă та, тек унпа вăрттăн калаçса ларать.

Çавăрас тетĕп-ха ăнă, — терĕ Кĕтерне.

— Çавăрас... Çавăрас... Ятмана карчăк кăна мар, хĕр те тупса парăпăр-ха. Ав, урамра кĕтсе тăратчĕ пĕри.

— Ăçта? — чӳрече витĕр курас пек кармашса пăхрĕ Кĕтерне.

— А-а çухатрăр-и? Çав кирлĕ сире. Вăл халь çук ĕнтĕ, ун çумне паçăрах пĕр каччă çулăхатчĕ, — кулчĕ Михала, хăй çавăнтах Ятмана ирĕксĕрлесе сăра ĕçтерме тытăнчĕ.

— Ан хăра, Ятман, хĕр тармасть вăл, сăра пĕтме пултарать. Хĕр вăл... Мĕнле каланă-ха юрăра? Чĕн тилхепе шарт турĕ, манăн савни карт турĕ: карт турĕ те мăрт турĕ, хăех килсе чуптурĕ, теççĕ вĕт? Килет ак. Ытах килмесен, хам Анушкана паратăп. Сан хĕрĕнтен пĕрре те кая мар, çамрăкрах çеç.

— Анушкан хăйĕн каччи пур, эс сисместĕн пулас-ха, — купăсçă çинелле кăтартрĕ Кĕтерне.

— Э-э, чăнах та, — сухалне якатрĕ Михала пичче. — Манăн хамăн та кĕрӳ начар мар. Тракторист!

Ятман сисрĕ: унăн кĕçĕр никама та мар, Липана курас килет. Ăçта вăл, пĕрре те курăнмасть? Укахви ăна Атăлкассине чĕнмен-ши? Çакăн пек шухăшпа вăл, уçăлма тесе, правлени пӳлĕмне кĕчĕ, кунта вара шăпах Укахвипе Людмилăна тĕл пулчĕ. Укахвипе Людмила темрен каçса кайсах кулса тăратчĕç.

— Айтăр киле, хĕрсем! — терĕ Ятман, вĕсем патне пырса: 

— Халех-и? — тĕлĕнчĕ Людмила. – Ташлар-ха, тепрер курка сăра ĕçер.

— Ура сывă пулсан, эп санпа кĕçĕр гопак ташламалла та...

— Гопак калама пĕлмест вăл, пирĕн Карачăм. 

— Вĕрентетпĕр.

Пысăк пӳлĕме каялла кĕрсен, вĕсем чăнах та Карачăма гопак кала тесе аптратма тытăнчĕç. Лешĕ, хĕрсене итлесе, чылăйччен купăсне ĕнерсе ларчĕ, унтан, тара ӳкичченех асаплăннă хыççăн, ĕç тухманнине кура, юриех темле ăнланмалла мар кĕвве хыттăн тăсса ячĕ. Хĕрсем, чупса пырса, купăса çавăнтах тытса чарчĕç, итлемен купăсçа çав-çавах гопак калама хистерĕç.

— Тухмасть, пултараймастăп, — терĕ Карачăм, купăсне сĕтел хĕррине лартса.

Вĕсем патне пĕр вăхăтлăха çухалнă Анушка пырса тăчĕ.

— Мĕн пултараймастăн эсĕ, Карачăм?

— Гопак калама. Туртса кăларнă ав Людмила: гопак та гопак...

— Çынсем ыйтаççĕ-тĕк — кала, мĕнле купăсçă эсĕ, хĕрсем ыйтнă кĕвве те калаймасан?

Карачăм ун çине «эс те пулин хĕрхенсемччĕ» тенĕ пек, йăвашшăн пăхрĕ те купăсне ирĕксĕрех тепĕр хут аллине тытрĕ.

— Тухмасть, мĕн тăвас-ха ĕнтĕ манăн?

— Тăрăш, вара тухать, — терĕ Анушка пăхăнтаракан сасапа.

Чылайччен ташланă хыççăн Укахви çамрăксене Тутаркассине çитсе килме сĕнчĕ. Ятман унта пырасшăн та марччĕ, мĕншĕн тесен ăна çынсемпе тан утма йывăр пулать, анчах Укахви Ятмана хăй ӳкĕтлерĕ. Вăл ăна итлеттерме вырăнлă сăмахсем тупрĕ:

— Пирĕн кунта хăйне майлă йĕрке пур: эпир вечер тунă чухне вĕсем килеççĕ, вĕсем вечер ирттернĕ чухне эпир каятпăр.

Ятман пĕлет, ку вăл тахçанхи йăла, вăл Ятман ĕçленĕ вăхăтрах çаплаччĕ, çапах та пĕлмĕш пулать.

— Çавăн пекех туслă пурăнатра вара тутаркассемпе?

— Вĕсемсĕр пĕр вечер та ирттермен, — тет Укахви. 

— Кĕçĕр мĕншĕн килмерĕç? 

— Кĕçĕр пирĕн вечер çук. Вĕсем иртнĕ расра килнĕччĕ, куннинче пирĕн черет.

Купăсçăпа пĕрле утакан ушкăн куçран та çухалнă ĕнтĕ, вăл çырма патне çывхарать, Укахвипе Ятман тин пусма çинчен анаççĕ-ха. Ятмана кайма та аван мар, вăл ĕнтĕ хайне вунçичĕ-вунсакăр çулхи çамрăксемпе çӳреме намăс тесе шутлать, анчах та каяс та килет, Липăна курас ĕмĕт ăна юнашар яла чĕнет.

— Ытла кая юлса тухрăмăр. Вечер пĕтнĕ тĕле çеç çитетпĕр, — тет Ятман.

— Пире ташламалăх вăхăт юлать-ха унта, — тет Укахви. — Вĕсем час саланмаççĕ. Мана, каймасан, аван мар, эпĕ Липăна сăмах панăччĕ.

— Саншăн эпир те айăпа кĕтĕмĕр-и?

— Вăл пурне те илсе пыма хушрĕ. 

— Пурне те-и? Хĕрсене çеç мар-и?

— Çук, каччăсене те. Сана та чĕнме каларĕ, — вăтанарах хыпарлать Укахви.

— Ну, кăна суятăн ĕнтĕ, Укахви.

— Мĕншĕн суяс? Задани паратăп тесех хушрĕ.

— Апла мана кайма пушшех аван мар, — утма чарăнас пек калать Ятман.

— Хăратăн-им? — кулать Укахви, çавăнтах ăна йăпатам пекки тăвать. — Ан хăра, вăл çав тери лайăх хĕрача...

Ятман чĕнмест, вăл ку сăмахсем çине мĕн каламаллине те пĕлмест. Ăшĕнче хăйне лăплантарма пăхать: «Юри ун патне каймастăп вĕт, вечера каятăп. Укахви каларĕшле, пĕр-пĕрин патне вечерсене çӳресси вăл пирĕн тахçанхи йăла».



XVI


Вăрмана каякансен списокне Левентей бригадирсемпе пĕрле хăй туса хатĕрлерĕ. Унта чи хастар колхозниксем кĕчĕç. Вĕсенчен нумайăшĕсем иртнĕ çулсенче те вăрманта ĕçленĕ, çавăнпа пăчкă туртассинчен хăраса тăрас çук.

— Ну, Михаил Михайлович, çынсем килĕшеççĕ-и? — ыйтрĕ Левентей, списока Кăтра Михалана тыттарса. — Тата кама илес тетĕн?

— Çыннисем килĕшеççĕ-ха та, анчах çав ваттисене сахалтарах илес мар-и? Ĕçлеччĕр эртелте! Эпир вĕсемсĕрех плана срокчен тултарма тăрăшăпăр.

— Ватти ахаль те сахал вĕт, — асăрхарĕ бригадир Марине.

— Пур-ха, унта, — списока тишкĕрме пикенчĕ Михала. — Эп çамрăксемпе ĕçлеме юратарах паратăп. Вĕсем питĕ пултаракансем, хушса кăна тăр.

Вăл тупса панă тăрăх, виç-тăватă старике вăрмана каякансен шутĕнчен кăларчĕç те вĕсен вырăнне хĕрарăмсен ячĕсене çырса хучĕç.

— Бригадирсенчен кам-кам каять? — ыйтрĕ Левентей, лешсем хăйсен шухăшне хăйсем каласса кĕтсе.

— Ытлашши мĕн ĕçĕ пур халĕ колхозра? Виçсĕмĕр те каятпăр, — пуриншĕн те каласа хучĕ Марине.

— Эс ху та каясшăн-и?

— Каймасăр. Мана мĕн пулнă?

— Ачусем кампа юлаççĕ? — терĕ Михала.

— Халиччен кампа юлнă? Вĕсем манăн ачаша вĕренмен, амăшĕсĕр те пурăнаççĕ.

— Çук, ун пек юрасах каймĕ, — хирĕçлерĕ Левентей. — Ыттисем кайсан та, пĕр бригадирăн юлмалла пулать. Районтан пĕр-пĕр питĕ кирлĕ ĕç хушас-тăвас пулсан, манăн кунта пĕр бригадир та юлмасть.

Колхоз председателĕпе бригадирсем çапла калаçса татăлчĕç: халь каякан ушкăн вăрманта плана çурри таран тултариччен ĕçлет, ун хыççăн вăрмана тепĕр смена пырать, вăл вара плана тултармасăр та таврăнмасть.

Вĕсем çынсене каçхине правление чĕнтерме пулчĕç.

— Çапах та пухса калаçас, çынсене ăшă сăмах ăшă икерчĕ пекех кирлĕ! — терĕ Михала пичче.

Левентей, унпа килĕшсе, пуçне сулчĕ.

Тепĕр кунне вăрмана каякансен вунпилĕк лавран тăракан обозĕ, Кăтра Михала ертсе пынипе, тин çеç ӳкнĕ çуна çулĕпе инçе çула тухса кайрĕ.

Марине, çак эрне тăршшĕпех вăрмана каясси çинчен шухăшласа пурăннăскер, килне тăрса юлчĕ. Ун чĕринче халĕ хăйне тахшин кӳрентернĕ чухнехи пек туйăм пулчĕ. Хĕрĕх çын ытла вăрмана кайрĕ иккен те, Маринен килте лармалла! Ун халь ĕнтĕ пĕр ĕç çеç юлать: хăва турттарса килес те корзина авма тытăнас. Вăл хăйĕн шухăшне ачисене каларĕ те, лешсем, хĕпĕртенипе, амăшĕ тавра сиккелеме тапратрĕç.

— Илсе кил, анне! Эпир сана пулăшатпăр! Чăнах илсе килетĕн-и? — куçа кĕчĕ кăçал çеç шкула кайма пуçланă хĕрачи.

— Пĕрле каятпăр тиеме, эсир янтине кĕтсе ан ларăр, — терĕ амăшĕ.

— Пыратпăр, анне, атьăр халех!

— Пĕр лав туллиех илсе килетпĕр. Аслă ывăлĕ мăнаçлăн çеç каласа хучĕ:

— Эпĕ хам корзинка аватăп. Эпĕ пĕлтĕрех авнă, — терĕ.

Марине вăрмана кайманнишĕн савăнаканни, ачисемсĕр пуçне, тепĕр çын та тупăнчĕ. Кăнтăрла тĕлĕнче вĕсем патне Липа пырса кĕчĕ.

— Э-э, эс килтех иккен-ха, эпĕ сана тĕл пулаймасран хăранăччĕ, — хĕпĕртерĕ вăл.

— Мĕн пулчĕ тата ун пекех?

— Ĕç пур. Кăçал кок-сагыз акатпăр, Марине. 

— Мĕскер, мĕскер? — ăнланмарĕ лешĕ. 

— Кок-сагыз. Каучук ларакан ӳсентăран. Унран вара калуш тăваççĕ. 

— Эс шӳт тăватăн пулас. Калуш шухăшĕ мар халĕ çынсен... 

— Кок-сагызран калуш çеç мар, автомашинăсем валли покрышкăсемпе камерăсем те тăваççĕ. Каучук вăл нумай çĕрте кирлĕ.

— Халиччен куçпа та курман, — терĕ Марине. 

— Курăкран тунă калуш çăпатана тăмасть ĕнтĕ вăл. Пушăт тесен хуть... Çăка лартасшăн мар-и эсир? Липа ахăлтатса кулса ячĕ.

— Кок-сагыз вăл çăка мар, — терĕ кăштах лăпланса, — каучук паракан курăк, каучукĕнчен вара калушпа шинăсем тата ытти резина ялаласем тăваççĕ. Питĕ кирлĕ курăк вăл, кок-сагыз. Ăна акса ӳстересси маншăн çĕнĕ ĕç-ха. 

Марине тĕлĕнмеллипех тĕлĕнчĕ. 

— Тем те акса тăвĕç кăчухне! — терĕ вăл. 

— Эпир кăçал çеç акма тытăнатпăр-ха ăна. Район задани парать. Вот, чи малтан санпа калаçса пăхас тенĕччĕ. Эпĕ, хам пулсан, ку ĕçе сан бригадăна панă пулăттăм. 

— Эх, нимĕн те пĕлместĕп вĕт-ха эп ун çинчен! — хыпăнса ӳкрĕ Марине... 

— Каларăм-çке, эпĕ те пĕлместĕп тесе. Вĕренетпĕр Пирĕн пата Растхаучукран агроном килет. Кок-сагыза кăçал эпир çеç мар, Тутаркаспа Турикас колхозĕсем те акаççĕ. Виçĕ колхоз!

— Акмалла пулсан, акăпăр ентĕ, — терĕ Марине. Анчах колхоз такăш бригадăна парать-ха. Эсĕ Левентейпе калаçса пăхрăн-и?

Çук, — тĕрĕссине каларĕ Липа. — Эпĕ районран килтĕм те тӳрех сан патна вĕçтерсе çитрĕм. Левентейпе калаçса татăлма пулĕ-ха унпа, çыннине эп кăтартса парсан, вăл килĕшĕ.

— Çапах та, ун шухăшне пĕлес пулать. Тен, пĕр-пĕр комсомолкăна паратăр? — çамрăксенчен кĕвĕçнĕ пек ыйтрĕ Марине.

— Унта ĕçĕ çамрăксем валли те, ваттисем валли те çителĕклĕ. Вунă гектар ытла акмалла.

— Калаçса пăх, — каллех Левентей çине йăвантарчĕ бригадир. — Тен, чăнах та ман хамăнах ĕçлемелле пулать. Вара тĕплĕрех шутлăпăр...

Левентей Липăна яланхи пекех ăшшăн йышăнчĕ, анчах калаçнă çемĕн вĕсем хĕрсе кайрĕç. Райзо планĕ çинчен сăмах хускатсан, Левентей тĕксĕмленчĕ те агронома тарăн шухăша кайнăн итлеме тытăнчĕ.

— Вот, çавăн пек, председатель, çĕнĕ ĕç пуçлатпăр, — терĕ Липа, унăн тап-таса çамки çинчи пĕркеленчĕксене сăнанă май. Левентей, хăйне темле йывăр ыйту панă пек, тăнлавне аллисемпе хĕстерсе тытса пĕр чĕнмесĕр ларчĕ, ку. Липăшăн тата кулăшларах пек туйăнчĕ.

— Мĕн, сана эпĕ пĕлтерни кăмăла каймасть-им? — терĕ вăл.

— Чăннипе калас-и? — пуçне çĕклерĕ председатель.

— Чăннине, паллах. Суйса калаçма юрать-и вара?

— Сан кок-сагызу мана пĕрре те кăмăла каймасть. — 

— Вăл манăн мар, патшалăхăн, — татса хучĕ Липа.

— Ăна пирĕн пата эсĕ илсе килтĕн-ха, çавăнпа çапла калатăп. Ăçтан туртса кăларнă эсир ăна райзора, эпĕ пĕлместĕп, анчах «Атăл» колхоз халĕ кок-сагызсемпе аппаланмасть. Вăл ыраш акса тăвать, тулă акса тăвать, çĕрулми лартать. Вăрçă вăхăтĕнче патшалăха тырă кирлĕ!

Тин çеç шухăша кайса ларакан Левентей халĕ пит-куçран чĕрĕлсе, аллисемпе сулкаласа калаçрĕ, Липа çине вут-çиçĕм сирпĕтнĕ пек хăюллăн пăха-пăха илчĕ. Анчах Липа аптраса ӳкмерĕ.

— Санран кăна кĕтменччĕ, — лăпкăн çеç каларĕ вăл. — Эпĕ çак ĕç сана интереслентерсе ярĕ тесе шутланăччĕ, ăна хăш бригадăна парасси çинчен калаçса татăласшăнччĕ.

Унпа мĕншĕн интересленмеллине те пĕлместĕп кама кирлĕ вăл? — сассине кăшт йăвашлатса, анчах çав-çавах сиввĕн ыйтрĕ Левентей.

— Кама кирли пирки сăмах та пулма пултараймасть. Хамăр çĕршыва кирлĕ, фронта кирлĕ.

— Фронта кирлĕ тетĕн-и? 

— Фронта.

— Фронта мĕн ытларах кирлĕ, Олимпиада Осиповна тырă-и е çав кок-сагыз-и?

— Ăна правительство ытларах пĕлет пулĕ, ку вăл правительство заданийĕ.

— Хам курмасăр ĕненессĕм çук, — Липа умĕнчи хута хăйĕн аллине илчĕ Левентей.

— Халиччен кок-сагыз акса тунă колхозсенче ăна халĕ те акмалла-тăр, вăл усă парать-тĕр, анчах эсир вăл культурăна урăх колхозсене сĕтĕретĕр-çке-ха! Шухăшла-ха, мĕнле пулса тухать: тырпул акса тăвас вырăнне эпир вăрçă вăхăтĕнче экспериментсем туса ларма тытăнатпăр. Кам пĕлет-ха тата — сирĕн кок-сагызăр пулать-и вăл, пулмасть-и? Çук, кăна эсир райзора çеç шухăшласа кăларнă. Эсĕ ĕнтĕ, çамрăк агроном, «Мана парар» терĕн пулĕ. Çапла-и?

— Кок-сагыз пирки сана эп пĕччен ăнлантарса параяс çук, райзора ăнлантармалла пулать, — Липа, тек тавлашас çуккине пĕлтерсе, хăйĕн хутне кĕсйине илсе чикрĕ те ура çине тăчĕ, ăна кура, Левентей те вырăнĕнчен çĕкленчĕ.

— Апла актарасах тетĕн? 

— Акмаллах.

— Пирĕн лозунг мĕнле халĕ? Пурне те фронт валли, пурне те çĕнтерӳ валли. Çапла тетпĕр вĕт?

— Çапла пулмасăр, — çирĕплетрĕ Липа. — Ку ĕç те фронт валли. Анчах эпир ăна иксĕмĕр икĕ тĕрлĕ ăнланатпăр.

Эпĕ йăнăшатăп ĕнтĕ, çапла вĕт? 

— Питĕ хытă йăнăшатăн.

— Курăпăр, — парăнмарĕ Левентей. — Райзона хăйне райкомра ăнлантарса парĕç. — Эх, Липа, — вăл ăна пурне те паллă ыйтăва пĕлменшĕн хĕрхеннĕ пек хулпуççинчен лăпкарĕ. — Фантазилес пулсан, халь нумай çĕнĕ ĕç шухăшласа кăларма пулать, анчах вăрçă вăхăчĕ-çке. Фантазие вăрçă пĕтиччен чарса тăрас пулать, ун пек çĕнĕ ĕçе аппаланма юрамасть. Халь фронта снаряд пар, çăкăр пар, часрах çĕнтерӳ тума пулăш.

Липа хăй мĕн тери вĕриленсе çитнине правлени çуртĕнчен урама тухсан çеç туйса илчĕ. Унăн питçăмартисем вут пек пĕçерсе тăраççĕ, тарăхнипе хăй сисмен çĕртенех хыттăн-хыттăн утать. Акă вăл утăмне чакарчĕ те, тем аса илсе, правлени еннелле çаврăнса пăхрĕ, — мĕн те пулин манса хăварнă ĕнтĕ. Анчах Липа каялла çаврăнмарĕ, çук, унăн текех Левентей патне кĕресси килмерĕ.

Агроном Левентейпе тĕрлĕ ĕç пирки чылай тавлашнă, çапах та кун пекех хыттăн калаçни пулманччĕ-ха. Кур та савăн, вăрçă вăхăчĕ тесе, вăл кок-сагыз акасшăн мар, райзо планне йышăнасшăн мар. Липа шучĕпе, çак халь тин пулса иртнĕ калаçура Левентейĕн яланхи пĕр енĕ — çĕнĕ ĕçрен хăрани — палăрчĕ, кăна Липа пĕрре çеç курмасть ĕнтĕ. Мĕнле калаçать вăл: «Фронт тырă ыйтать». «Пĕтĕмпе фронт валли, пĕтĕмпе çĕнтерӳ валли». Ку вăл каламасăрах паллă. Анчах вăл çак тĕрĕс сăмахсене пачах хăйне евĕрлĕ ăнланать-çке-ха. Çук, Левентей, сана кок-сагыз пирки ăнлантарса памалла пулать: вăл та вăрçă валли кирлĕ.

Такăрлăк патне çитсен, Липа Ятмана аса илчĕ те, тем çухатнă япалана ăнсăртран тупнă пек савăнса, вĕсен çурчĕ патнелле хăвăрттăн утса кайрĕ. Çак вăхăтра вăл Ятман патне кĕме аван мар тесе те шутламарĕ вăрăм чĕлхесем ăна каччă патне хăй çӳрет тесе сăмах кăларасси те хăратмарĕ, вăл ĕç çинчен çеç шухăшларĕ, кок-сагыз — акă мĕн хаклă пулчĕ уншăн халĕ. Вăл пĕлсе тăчĕ: Ятман ăна хӳтĕлет, Ятман Левентее каласа ĕнентерме кирлĕ сăмахсем тупать.

Тепĕр кун Левентейпе Ятмана района чĕнтерчĕç. 

— Иксĕмĕре-те-и? — терĕ Ятман, Левентей ун патне дежурнăй çырса илнĕ телефонограммăна илсе пырсан.

— Иксĕмĕре те. Çав кок-сагыз пирки пулмалла. Кайрăмăр часрах.

— Агронома пыма каламан-и унта?

— Çук.

Ятман Левентейпе мĕн калаçмаллине ирех калаçрĕ, çавăнпа çул çинче вĕсем кок-сагыза тек асăнмарĕç те. Района çитсен, вĕсене райзо заведующийĕ йышăнчĕ те тӳрех Камышин патне илсе кайрĕ, — лешĕ хăех чĕнтернĕ иккен-ха. Ятман, райком секретарĕн кабинетĕнче мĕн çинчен калаçассине малтанах пĕлесшĕн пулнă пек, Левентей хыççăн салхуллăн утса пычĕ, кабинета кĕрсе диван çине вырнаçсан та сивлеккĕн, «хамшăн мар, çыншăн çакланать ĕнтĕ мана халĕ» текен сăнпа ларчĕ. Анчах Камышин яланхи пекех хаваслă, кулкаласа çеç тăрать, Ятманпа Левентее вăрçма мар, çав тери ырă хыпар калама чĕннĕ тейĕн. Акă вăл сĕтел хушшине хăйĕн вырăнне кĕрсе ларчĕ, пӳлĕмре сулхăнтарах пулнăран аллисене сăтăркаласа, хăнасене çывăхарах пыма чĕнчĕ.

Унăн малтанхи сăмахĕсемех командир боецсене приказани панă пек янраса кайрĕç (Левентей мĕнле йышăнчĕ-тĕр те, Ятман вĕсене çавăн пек ăнланчĕ):

— Сире оборонăллă заказ парас тетпĕр, юлташсем. Пĕлетĕр-и ун çинчен? — вăл иккĕшĕнчен те ыйтрĕ пулин те, пăхасса Левентей çине тинкерсе пăхрĕ.

— Пĕлетпĕр, — терĕ Ятман, секретарь тĕрĕс сăмах тупнишĕн хĕпĕртесе.

— Тогаевран çеç илтетĕп-ха, Петров шарламасть, — терĕ Камышин, кунта чĕнмесĕр ларма май çукки çинчен асăрхаттарнă евĕр.

— Илтнĕччĕ, — сăмах хушрĕ Левентей. — Анчах манăн пĕлес килет, вăл оборона валли пулать-ши?

— Иккĕленетĕн апла? — тӳррĕн ыйтрĕ секретарь. — Парторг, ăнлантармарăн-и эс ăна?

— Ăнлантарнă, — самаях тарăхса каларĕ Ятман, унтан Левентее эс ухмаха пеме пăрах тенĕ пек тĕртсе илчĕ.

— Малтан иккĕленнĕччĕ, халь пĕлетĕп ĕнтĕ, вăл чăнах та оборонăллă заказ шутланать, — терĕ Левентей.

— Ăслă сăмахсене итлеме те кăмăллă! — хăйĕн савăнăçне пытармарĕ Камышин. — Сисетĕп, эсир парторгпа калаçса татăлнă. Апла эпĕ сире çакна çеç хушса калатăп, пирĕн район халиччен кок-сагыз акса туман, правительство çак культурăна вăрçă вăхăтĕнче тĕштырăпа пĕр тан акма хушать пулсан, ун пĕлтерĕшĕ каламасăрах паллă: ăна пăхса ӳстерме чи лайăх çынсене уйăрăр, хăвăр ăнланни сахал, ун çинчен колхозниксене те ăнлантарса парăр. Эсир ку ĕçе мĕнле хаклама пĕлнине кĕркунне «курăпăр: мана тĕрĕс ăнлантăр пулсан, эсир лайăх кок-сагыз ӳстермелле, кок-сагыз сахал тухсан вара — начар ăнланнă пулать.

Тепĕр минутран секретарь вĕсемпе пачах урăххи çинчен калаçрĕ. Вăл парторгпа колхоз председательне вăрман хатĕрлес ĕçе вăхăтра тытăннăшăн ырласа илчĕ, эртел ĕçĕ çинчен ыйтса пĕлчĕ. «Эсир урапасемпе çунасем нумайрах тума тăрăшăр-ха», — терĕ вăл, эртел çинчен калаçнă май. Комсомолецсем лаша пăхассине йăлтах хăйсен аллине илни çинчен пĕлсен, ăна хăйĕн блокнотнех çырса хучĕ.

— Ку лайăх ĕç-ха, кăна ытти колхозсенче те çавăн пек тăвас пулать, — хăпартланчĕ вăл.

Ятман ку ĕç камран пуçланнине те пытармарĕ:

— Ăна эпир Тутаркас комсомолецĕсене кура турăмăр. Вĕсем пиртен малтан сӳтсе явнă.

— Маттур Кабир, маттур, — аллисене сăтăркаларĕ Камышин. — Сахал калаçать, ĕçне тĕплĕн тăвать. Час-часах ытти çĕрте ниçта çук ĕçе туса хурать.

Ятманпа Левентее ăсатса ярас умĕн вăл Кăтра Михалана аса илчĕ: — Сирĕн Кудрявцев питĕ кăмăла каять мана. Пăхса тăрăр акă, çав плана ытлашшипех тултарса таврăнать. Çапла вĕт, председатель?

— Вăл пирĕн пултарать, — килĕшрĕ Левентей. Фронтран таврăнсанах каласа хучĕ: хĕлле мана вăрман касма яратăн, терĕ. Ĕçшĕн тесен, вилет старик.

— Вунпилĕк Лавпа кайнăччĕ-и?

— Вунпилĕк лавпа.

— Çитсе килес пулать-ха унта, — хăйĕншĕн каласа хучĕ Камышин. Вара çавăнтах кĕтмен çĕртен урăх ыйту çине куçрĕ: — Тата акă мĕн çинчен каласшăнччĕ эпĕ сире.

Сирĕн парторганизацине вăйлăлатас пулать. Халĕ партине кĕрес текен çынсем нумай. Вĕсене лайăх тишкерĕр те, çын тӳрĕ камăллине, Тăван çĕршывшăн чунне пама хатĕррине курсан, партине илме тăрăшăр. Атăлкассинче ун пек çынсем пурах...



XVII


Почтальон вăрттăн кулса пăхса иличченех Укахви хăйне çыру пуррине туйрĕ. Чăнах та, почтальон ăна пĕр сăмахсăр симĕсрех кăна конверт тыттарчĕ, хăй Укахви тав тума ĕлкĕричченех пӳртрен васкаса тухса кайрĕ. Алăк хупăннă-хупăнманах Укахви, такам курас пек, тĕпелти кĕтессе кайса тăчĕ те аллинчи çыруне çавра-çавра пăхрĕ, адресне темиçе хут вуласа тухнă хыççăн тин питĕ асăрханса конвертне уçрĕ.

Пĕрремĕш хут вăл çырăва хăвăрт вуласа тухрĕ: унăн пĕтĕм хыпара сасартăк пĕлес килчĕ. Унтан тепре вуларĕ, тата тепре. Çав ăшă сăмахсемех — Галимджан чĕринчен пĕр Укахвишĕн шăранса тухнă ырă та ачаш, сăмахсем!

«Шыв юхать, шыв васкать, ăçта васкать-ши? Ăшăм вăркать, чĕрем çунать, савни мана кĕтет-ши? Йывăç пуçне тайнă, шухăша кайнă, мĕн çинчен шухăшлать-ши?! Пырас пулсан, таврăнас пулсан, савни мана мĕнле йышăнать-ши? Çулçă пăшăлтатать, такшинпе калаçать, мĕн çинчен калаçать-ши? Пĕлесчĕ ман, пĕлесчĕ ман, Агай мана юратать-ши? Таврара чечек, илемлĕ чечек пурте мана пуç таяççĕ, юратать пулсан, савать пулсан, Агай мана кĕтет-ши?» 

Ку сăмахсене вуланăçемĕн Укахвин кăкăрĕ çĕкленсе пырать, чĕри хытăрах тапма тытăнать, хĕр, хăйĕнчен хăй именнĕ пек, хĕрелсе каять. Тутисем ун тем калаççĕ, анчах хĕр ăна хăй те туймасть, аллинчи çырăвĕ çинчен куçне илмест. Халĕ ĕнтĕ вăл уйрăм сăмахсене çеç курать: «Сирĕн Алексее тĕл пултăм, унпа сире асăнса, пĕрер черкке ĕçрĕмĕр»... «Çапăçăва кĕтĕм, ку çырăва пĕрремĕш хут вилĕм аллинчен хăтăлса тухнă хыççăн çыратăп»... «Пирĕн çинчен пĕлес тесен, кашни кун сводка вула»... Хăй ăçта çапăçни çинчен те вăл юптарса кăна пĕлтерет.

Çыру хыççăн Укахви тек килте ларма пултараймарĕ унăн халех ăçта та пулин тухса чупасси килчĕ, кампа та пулин калаçас килсе кайрĕ, вăл вара, пӳртне питĕрсе, Липа патне çул тытрĕ.

Липа, Тутаркасра колхоз председателĕ Кабир патĕнче хваттерте пурăнаканскер, тин çеç килне таврăннă та чӳрече патĕнче шухăша кайса ларать. Вăл питĕ ывăннă е такам çине çиленнĕ пулас, Укахви пырса кĕрсен, вырăнтан та хускалмарĕ.

— Тĕкĕр патне пырса ху çине пăх-ха, — терĕ Укахви, ăна тĕрткелесе. — Сăну кăмала каять-и?

— Пĕлетĕп, — терĕ Липа кĕскен çеç.

— Мĕншĕн эс паян кăмăлсăр? Йӳçĕ кăшман çимерĕн пулĕ вĕт?

— Çитерчĕç çав.

Липа ăна икĕ кун каялла Левентейпе пулнă тавлашу çинчен тĕпĕ-йĕрĕпе каласа пачĕ. Укахвийĕ вара ăна кулса çеç йышăнчĕ. 

— Ара, вăл икĕ кун каялла пулнă— çке! Халь Левентей хăех кок-сагыз пирки калаçса çӳрет. Ил бригада, тет мана. Эпĕ килĕшмерĕм. 

— Ан тĕлĕнтер! — хавасланчĕ Липа. — Вара эпĕ çавна пĕлмесĕрех юлнă пулать-и? Эс чăнах калатăн-и ?

— Чăнах пулмасăр. Вĕсем ĕнер Ятманпа района кайса килчĕç. Çавăн пиркиех чĕнтернĕ, терĕç…

Липа юлашки сăмахсене илтмен пек пулчĕ, вăл Укахвирен Левентей сĕнĕвĕ пирки ыйтрĕ: 

— Сана бригада илме сĕнет тетĕн-и-ха? Кок-сагыз бригади-и? 

— Çавă çав.

— Эсĕ мĕншĕн килĕшмерĕн? Эс илмесен, кам илтĕр тата? . .

— Ара, эп хам ĕçрен пăрăнасшăн мар-çке. Хăвах пĕлетĕн, манăн участок пур, — терĕ Укахви.

— Унта ĕçлеме урăххине уйăрса лартĕç, пирĕн çынсем пур вĕт?

— Пуррине пур та, ĕçе тин тытăннă вĕт-ха. Пĕр ĕçе туса пĕтермесĕр тепĕр ĕç илес мар, тетĕп.

— Ку тĕрес ĕнтĕ, — килĕшрĕ агроном. — Çапах та хăвăн комсомолецусене уйăрса паратăн ку ĕç валли, çапла-и?

— Комсомолецсемпе çамрăксенчен пĕр звено тумалла пулать, — ĕçлĕн тавăрчĕ Укахви. — Тутаркассем мĕн шутлаççĕ?

— Тутаркассемпе турикассем сирĕн Левентей пек юнтарса тăмарĕç. Кабир тавлашмарĕ те, Турикас колхоз председателĕ Кăтра Иванĕ пăртак турткалашрĕ, анчах эпĕ ăна час ӳкĕте кĕртрĕм. Икĕ колхозра та çамрăксенчен звено тăвас пек калаçаççĕ.

— Апла Левентей ăша витерчĕ? — кулса ыйтрĕ Укахви. 

— Вăл мана тарăхтарсах пăрахрĕ. Çавăн хыççăн ун патне тек каймарăм та, халĕ те каяс килмест.

— Чун сивĕнчĕ иккен савнинчен? — йĕкĕлтеме пăрахмарĕ Укахви.

— Сивĕнчĕ.

— Ĕлĕк лайăхчĕ те-ха Левентей, ĕлĕк чиперех çӳреттĕрччĕ...

— Унпа çӳренĕ чухне эпĕ айван пулнă, çынна сăнама пĕлмен. Халĕ...

— Халĕ урăх сар каччă пур...

— Темскер, Укахви, эсĕ паян питĕ шăл йĕретĕн, — асăрхарĕ Липа. — Кăмăлтан та раснах хаваслă пек. Мĕншĕн-ши вăл?

— Сăлтавĕ пулĕ, — ăна хăйне тавçăрса илме сĕннĕ пек каларĕ Укахви.

— Пĕлесчĕ-çке апла. — Липа ăна тата ытларах сăнаса пăхрĕ, вара сасартăк пĕççине шартах çапрĕ: — Ах, пĕлтĕм! пĕлтĕм! Паçăр сирĕн пӳрт тĕлĕнче пер караппăл явăнса çӳретчĕ. Çавă çыру пăрахса хăвăрнă пулĕ-çке? Шутларăм ку караппăл Укахви патне юри килмен-ши тесе!

— Юри килнĕ, — терĕ лешĕ, питрен тата илемленсе кайса.

— Вăрттăн сăмахсем нумай-и, мана вулама юрать-и?

— Тем тăвас, те вулаттарас? — терĕ Укахви, иккĕленнĕ пек, çапах та хăй хĕве чиксе килнĕ çырăва хыпашларĕ. — Юрĕ ĕнтĕ, вула, анчах ан кул вара.

Агаа, хăйне каччă çыруне шанса панăшăн хĕпĕртенĕскер, кунпа та кăмăлтан киленĕччĕ ĕнтĕ, вăл çырăва тытса пăхнă хыççăнах каялла парасшăнччĕ, анчах Укахви куçĕсенче çакна курчĕ: тантăшĕ чăнах та вăл çырупа паллашасса кĕтет. Вара вăл Галимджанăн вăрăм çыруне сарса тытрĕ те хăйĕн ячĕпе янă çыру пекех нумайччен алăран вĕçертмерĕ. Ун умĕнче Укахви пĕрре хĕрелсе, тепре шуралса ларчĕ. Çыру вĕçне Липа сăвă каланă пекех хыттăн вуласа пĕтерчĕ: «Эп туятăп, каç кӳлĕм эс ялан урамалла пăхатăн ĕнтĕ. Анчах кама кĕтетĕн-ши, кама шыраççĕ-ши сан хура куçусем?

Эс тĕкĕр умне пыратăн та хăвăн шухăша кайнă çынна куратăн, йăл-л! кулса илетĕн. Мĕншĕн кулатăн, тусăм? Кама аса илетĕн çак хушăра?

Акă эсĕ крыльца çине тухатăн. Сан куçусем крыльца патне пыракан сукмак çине ӳкеççĕ. Кам çӳрет сан патна çак сукмакпа каçсерен?»

— Ав мĕншĕн эсĕ мана тĕкĕр витĕр пăхтарасшăн, халĕ пĕлетĕп ĕнтĕ! — тантăшне пӳрнепе юнарĕ Липа. — Ху ялан пăхатăн. «Эс тĕкĕр умне пыратăн та хăвăн шухăша кайнă сăнна куратăн, йăл-л! кулса илетĕн. Мĕншĕн кулатăн, тусăм? Кама аса илетĕн çак хушăра?» Хитре каланă, Укахви, тупата туршăн хитре!

— Поэт пекех ĕнтĕ, — хăй вăтаннине ниепле те ирттерсе яраймарĕ Укахви.

— Чĕрере юрату çунсан, кашниех поэт, — терĕ Липа. — Вăл сана хытă юратать, çавăнпа ун сăмахĕсем те çулăмлă тухаççĕ. Малтанхи çыру-и ку?

— Малтанхи.

— Апла караппăл сирĕн пӳрт тĕлне ӳлĕмрен те вĕçсе килсех тăтăр.

Липа çыруне пачĕ те Укахвие хулпуççисенчен хыттăн тытса чăмăртарĕ. Çавăнтах, аллисене вĕçертсе, хăйĕн йĕс шăнкрав пек уçă сассипе Тутаркас хĕрĕсен юратнă юррине пуçласа ячĕ:



Мĕншĕн, мĕншĕн сан хура куçусем

Тинкерсе пăхаççĕ ман çине?



Унтан тата тепĕр хут:



Мĕншĕн, мĕншĕн сан хура куçусем

Тинкерсе пăхаççĕ ман çине?



Вара сĕрме купăс çеç кăларма пултаракан çинçе сасăпа:



Кама эсĕ кĕтрĕн, савнă тусăм, 

Кӳл хĕрринче ĕнер каçхине?



Укахви тантăшĕн чуна çĕклентерекен юррине пĕр сассăр ĕнĕрсе тăчĕ, — çӳле илет. Липа, унпа пĕрле юрлама ăçтан хăват çитерен! Анчах чĕри ун вĕçĕмсĕр юрларĕ, чĕри юррăн кашни тактне, кашни çаврăмне туйса тăчĕ. Ку туйăма вăл каçхине киле таврăннă чухне те çухатмарĕ.

Урамра тĕттĕм пулса çитнĕ ĕнтĕ. Хĕллехи каç тӳпере хăйĕн теттисене — çутă çăлтăрсене вырнаçтарать. Уйăх хăпарман-ха, çавăнпа ура айĕнчи çемçе юр самаях тĕксĕмĕн курăнать, ытла сивĕ кунсем тăманран вăл кĕленче ванчăкĕ пек кăчăртатакан пулман-ха, пусмассерен нăтăртатса çеç илет. Урам варринче çул хури нимĕн чухлĕ те палăрмасть — юр ӳкнĕренпе çунасем сахал шунă. Турикас енчен хутран-ситрен çил шăхăрнă пек туйăнать, хирте пирвайхи çилтăман вăй пуçтарать пулас.

Килте никам та юлманран Укахви, часрах çитес тесе, васкаса утать, хăй хуçалăхри ĕçсем çинчен шикленсе шухăшласа пырать: çитсенех пӳрте хутса ăшăтмалла, килти выльăха пăхмалла тата амăшĕ килнĕ çĕре апат та пĕçерсе хумалла. Ку çырăва пула вăл Липа патĕнче ытларах ларчĕ курăнать.

Сăртран пăхсан, вăл хăйсен пӳртĕнче нимле çутă та курманччĕ, анчах çырма урлă каçса тăкăрлăка кĕчĕ те пӳртре çап-çутă лампă ялкăшса çуннине асăрхарĕ. Ку ламппа Укахви ашшĕпе амăшĕ пĕр-пĕр çын пырсан çеç çутаççĕ, çавăнпа кĕмесĕрех паллă, вĕсен патĕнче çын пур. Пӳртри çынна Укахви сĕтел патне çитсе пăхмасăр та паллаймарĕ: пĕчĕк çеç карчăк çăм тутăрне пуç çинченех пĕркеннĕ те пит-куçне нимĕн чухлĕ те кăтартмасть. Палласан вара Укахви шартах сикрĕ — Хаят инке! Мĕн тума килнĕ вăл кунта? Галимджан мĕн те пулин çырса яман пулĕ те?

Калаçса тăма ун вăхăт пулмарĕ, часрах выльăх пăхма тухас пулать, амăшĕ Хаятпа пĕрлех килнĕ пулас, кăмака хутса яма та ĕлкĕреймен.

Ĕçрен пушанса каялла кĕнĕ çĕре Хаят çукчĕ, амăшĕ кăмака патĕнче айкашатчĕ.

— Япала ыйтма килмен пулĕ те вăл? — асăрханса сăмах хушрĕ Укахви. Çапах ун сасси чĕтренерех тухрĕ.

— Çук, — терĕ амăшĕ. — Ывăлĕ вăрçăра пирĕн Алекçее курнă тет те, сирĕн Алексей мĕн çырать тесе ыйтса пĕлчĕ. 

— Вĕсем унта пĕрле мар пулĕ вĕт?

— Пĕрле мар, тет, ăнсăртран çеç тĕл пултăмăр, тет.

Хĕрĕ амăшне урăх ыйту парса тăмарĕ, умне хура саппун çакса ячĕ те тĕпеле ăна пулăшма чупса пычĕ. Вăл çакăншăн савăнчĕ: çапах та Галимджан çыру яни çинчен амăшĕ пĕлеймерĕ, вăл пĕлесрен Укахви питех те хăранăччĕ.



XVIII


Турикасри «Çĕнĕ пурнăç» колхоз ял Советĕнчи чи пĕчĕк колхоз шутланать. Унта чăнах та пĕр кас кăна çирĕм-вăтăр кил. Вăрçăччен Ятман вĕсене «Атăл» колхоза е Тутаркасри «Алга» колхозпа пĕрлешме сĕннĕччĕ, анчах турикассем пĕрлешме кăмăл тумарĕç, çӳреме аякра, терĕç. Пĕчĕк хуçалăхлă «Çĕнĕ пурнăç» вăйлă колхозах мар, çапах та патшалăх умĕнчи парăмсене вăхăтра татса пырать, халиччен вăл ял Советне каялла туртман-ха.

Председательте унта чылаях ватă çын, ĕлĕк тимĕрçĕ пулнă Катрам Иванĕ ĕçлет. Ятмана вăл çав тери мĕшĕлти, анчах тĕплĕ çын пек туйăнать. Вăл, Кĕтӳç Куçми пекех, сăмаха хĕрхенсе, шутлăн калаçать, хăй калаçнинчен ытларах çын сăмахне итлеме юратать. Ытла çаврăнăçусăр пулнăран пит юратсах каймасан та, Ятман Катрам Иванĕ хăйне хушнă ĕçрен пăрăнса тăнине курман, унран «кăна тума пултараймастăп» е «кăна урăх çынна хушăр» тенине илтмен. Çавăнпа та ĕнер вăл ун патне пырса вăрман хатĕрлев планне чакарма ыйтни Ятманшăн кĕтмен япала пулчĕ.

— Эс ял Совет председателĕпе калаçрăн-и? — терĕ вăл, тĕпĕ-йĕрĕпе ыйтса пĕлме тытăниччен малтан.

— Пултăм. Вăл калаçасшăн та мар. Сан патна ячĕ… Эпĕ мĕн тума пултарăп-ши ĕнтĕ?

— Района кайтăр, плана чакарттартăр, вара сана та плана пĕчĕклетсе паратпăр, терĕ.

— Ав мĕнле, — пуçне сулчĕ Ятман. Вăл сисрĕ: старик унта тӳрех чупса килмен, вăл плана тултарма май пуррипе çукки çинчен хăй тĕллĕн нумай шухăшланă, тен, хăйĕн çыннисемпе те темиçе хутчен сӳтсе явнă пулĕ, вара тин, план чăнах та ытла пысăккине ĕненсе, ял Советне аннă.

— Иван Карпыч, мĕншĕн эсĕ план пысăк тесе шутлатăн? — сассине çирĕплетрĕ Ятман.

— Эпĕ лашаран илсе шутлатăп. Пирĕн лаша сахал, — питĕ ĕçлĕн тавăрчĕ Катрам Иванĕ. — Турттартăмăр-турттартăмăр, ниепле те пĕтерейместпĕр.

— Лаша вăл ытти колхозсен те нумай мар пулĕ-ха. Чи лайăх утсене Хĕрлĕ Çара патăмăр.

— Пирĕн колхозĕ пĕчĕк, мĕнпур лашана вăрмана кăларса яма тивет.

Ятман, телефон трубкине тытса, ял Совет председателĕпе Олангаевпа калаçрĕ, унран темле цифрăсем çырса илчĕ.

— Алга — тутар сăмахĕ, малалла тени пулать. План пĕчĕк мар, анчах вăл ытти колхозсен те пысăк, Атăлкассен, ав, пуринчен пысăкрах.

— Иван Карпыч, — председателĕн ывăннă куçĕсенчен пăхрĕ парторг. — Эс турттармалли плана çеç чакарасшăн-и е санăн касмалли плана тултарма та вай çитмест-и?

— Эпир шутласа пăхрăмăр, касмалли план та пысăк çăварничченех касма тивет.

— Эп çăварни хăçан пулассине пĕлместĕп те, — кулчĕ Ятман. — Те январьте вăл, те февральте...

Старик çăварни хăçан пулассине каламарĕ, вăл Ятман сăмахне кĕтрĕ. Ятман, кăна сиссе, татăклăн каласа хучĕ:

— Халь плана пĕчĕклетесшĕн тăмалла мар, вăй çитерсен тата ӳстересчĕ-ха ăна. Каçхине хăвăр çыннăрсемпе сӳтсе-явăпăр. Эпĕ унта çиччĕ тĕлне пыратăп...

Турикаса Ятман пĕччен каймарĕ, паян çеç вăрмантан килсе çитнĕ Кăтра Михалапа пĕрле пырса кĕчĕ. Халăх пуçтарăнман-ха, килнĕ пеккисем, пуху пуçланиччен тесе, доминолла выляççĕ е пĕр-пĕринпе калаçса лараççĕ. Председатель пӳлĕмĕ питĕрĕнсе тăрать, Катрам Иванĕ пырайман курăнать-ха.

Пĕчĕк колхозăн правлени çурчĕ те пĕчĕк, унта халăха ларса тăма та вырăн сахал. Пӳлĕм тăршшĕпе тем вăрăмăш сĕтел лартнă, ун ик айккипе сĕтелтен те вăрăмрах тенкелсем лартса тухнă. Стена çинче колхозниксен списки тата темиçе картина çакăнса тăрать. Председатель пӳлĕмĕ патне репродуктор вырнаçтарнă. Ĕçлеме ан кансĕрлетĕр тесе, радиона чарса лартнă пулас репродуктор нимĕн те шарламасть. Кăна Ятмантан малтан Кăтра Михала асăрхарĕ, вăл, пралука шыраса тупрĕ те, розеткине тирчĕ.

— Ĕçлет-и?

— Ĕçлекенччĕ — терĕç çывăхри çамрăксем.

Радио шарламарĕ, ăна кура, Кăтра розеткăри пралука тепре пырса пусрĕ.

— Ĕçлемест вĕт!

Вăл çакна калама ĕлкĕрнĕччĕ çеç, çав вăхăтра радиопа халăха йыхăракан илемлĕ сигнал сассисем илтĕнсе кайрĕç. Ку мĕнле сигнал иккенне лайăх пĕлсе тăракан çынсем шăпăртах пулчĕç. Алăкран кĕрекен председательпе темиçе колхознике вĕсем шăппăн асăрхаттарса кĕтсе илчĕç:

— Ан шавлăр. Питĕ кирлĕ хыпар пама тытăнаççĕ.

— Мускав-и?

— Мускав.

Тепĕр минутран диктор хăйĕн чĕрене вырнаçакан хăватлă сассипе Сталин приказне вуласа пачĕ.

— Икĕ уйăх хушши тапăнуллă çапăçусем туса пырса, Хĕрлĕ Çар нимĕçсен фашистла войскисен оборонине анлă фронтпа татрĕ... Гитлерла çарсене Сталинград патĕнче çапса аркатнă...

Верховнăй Главнокомандующи Сталин...

Мĕнле итлерĕ-тĕр Ятман çак приказа — ăна вуланă чухне вăл сывларĕ-и е пачах та сывламарĕ-и? Кун çинчен вăл шутламарĕ, приказа вуласа пĕтерсен те чĕрине савăнăç тулса ларнăран сывлăш çавăрайман пек ыттисемпе пĕрле ним чĕнмесĕр тăчĕ. Çав вăхăтра диктор приказа малтан пуçласа вĕçне çитиччен тепре вуласа пачĕ. Пĕрремĕш хутĕнче хăйсем мĕн илтнине хăйсем ĕненмен пек тăнă çынсем туллин, хаваслăн, пурте пĕр харăс тенĕ пек сывласа ячĕç, унтан тин кашни кунта хăй пĕччен тăманнине туйса илчĕ темелле. Колхозниксем шавлама, пĕр-пĕринпе кăшкăрса калаçма тапратрĕç.

— Вот, ку лайăх! — терĕ Тутаркасра тимĕрçĕре пурăнакан Нилов, çав тери хулăн саспа пĕтĕм пӳлĕме янратса.

— Сталинград çĕнтерчĕ!

— Атăл çине тухма памарĕç!

— Çавăн пек çапмалла та нимĕçе!

— Халь хăвалаççĕ пулĕ ĕнтĕ...

Юмахри паттăр пек тăракан Нилов, пурин сассине те хупласа, тепĕр хут янратса ячĕ:

— Хупăрласа илеççĕ вĕсене, юлташсем! Пăхса тăрăр акă, хупăрласа илеççĕ.

Ку шухăш Ятмана та килĕшрĕ: чăнах та çавăрса илесчĕ нимĕçе, Гитлерăн чи лайăх çарне пĕтерсе тăкасчĕ. Пирĕн çарсем нимĕçсене çавăрса илнине, Паулюсăн çирĕм икĕ дивизийĕ Хĕрлĕ Çар «хуранне» çакланнине вĕсем пĕлмерĕç-ха, кăна вĕсем Совет информаци! Бюровĕн пĕлтерĕвĕнчен каярахпа çеç пĕлчĕç.

Катрам Иванне колхозниксене шăплантарса пуху пуçлама йывăр пулчĕ — ниепле те каласа пĕтереймеççĕ вĕсем хăйсен чĕрери савăнăçĕ çинчен. Ятман курать: пуху пуçлама вăхăт çитмен-ха, колхозниксем мĕн илтнине ăш каниччен сӳтсе явман. Нилов тимĕрçĕ председатель чарса та чараймасть, вăл хулăн сассипе кĕрлесе кăна ларать:

— Сталинград вăл граждăн вăрçи вăхăтĕнче те шуррисене парăнман. Ун чухне эпир нумай вăйсăртарах пулнă-ха. Астăватăр пулĕ Царицына? Илеймен шуррисем Царицына! Гитлер халь Сталинграда илесшĕн хăтланчĕ. Алли кĕске!

Хăйне сăмах панă хыççăн сĕтел умне тухса тăрсан, Ятман каллех радиопа илтнĕ хыпар çинчен сăмах пуçларĕ. Урăх кунта халь мĕн çинчен калаçăн? Куçран пăхсах паллă, — çынсен ăстăнĕнче халь Сталинград çеç.

— Юлташсем! — терĕ Ятман, — ку пирĕн паттăр Хĕрлĕ Çар çĕнтерĕвĕ çеç мар, пĕтĕм халăх çĕнтерĕвĕ, мĕншĕн тесен Хĕрлĕ Çара пирĕн пĕтĕм халăх пулăшса тăрать. Колхозниксен ку савăнăçлă хыпара илтнĕ хыççăн пĕр ĕмĕт çеç пулма пултарать, вăл — фронта пулăшасси, хамăр заданисене вăхăтра татасси. Паян эпир кунта вăрман хатĕрлес ĕçпе пухăнсаттăмăр...

Ятманран колхозниксене мĕншĕн пухнине пĕлсен, Нилов ăна йĕркеллĕ каласа пĕтерме те памарĕ, вырăнĕнчен çĕкленчĕ те никамран сăмах ыйтса илмесĕрех калама пикенчĕ:

— Çакăн пек ырă хыпар илтнĕ хыççăн плана ӳстересси çинчен çеç калаçу пулма пултарать. Ман шутпа, халĕ ытти колхозсенче те планран ирттерсе вăрман касса хатĕрлесси çинчен калаçаççĕ. Вот, ун пек колхозсене чыс та мухтав!..

Нилов хăйĕн вырăнне вырнаçса ларсан, сĕтел патне Катрам Иванĕ тухрĕ. Тимĕрçĕпе танлаштарсан, вăл майĕпен, йăвашшăн калаçрĕ, çапах та çынсем ăна пĕр пӳлмесĕр итлерĕç.

— Эпир плана сӳтсе-яврăмăр та анчах пуçпа чипер шухăшласа пăхмарăмăр курăнать çав. Эп хам та малтанласа йăнăшрăм. Халĕ шухăшлатăп та, плана ытлашшипех тултарма пултаратпăр вĕт, юлташсем. Калаçасса та халь пирĕн плана чакарасси çинчен мар, панă плана мĕнле вăхăтра тултарасси çинчен калаçмалла. Вăхăт чылая кайрĕ, часах çăварни çитет...

«Каллех çăварни шутларĕ Ятман. — Мĕнле эсĕ вăхăта кивĕ праçниксемпе виçетĕн, председатель? Çăварни çитнĕ ĕнтĕ вăл, Сталинград — акă сана чи чаплă çăварни!» 

Çапах та Катрам Иванĕн сăмахĕ килĕшӳллĕ пулчĕ, Нилов каланă хыççăн вăл колхозниксен шухăшне пачах тепĕр майлă çавăрчĕ.

— Калаçса лариччен часрах вăрмана каймалла! — терĕ Ятманпа юнашарах пĕр кĕреçе сухалли. Ытти стариксем ун хутне кĕчĕç: 

— Мĕн тавлашмалли пур, ыранах каймалла! 

— Тултарайми план паман ĕнтĕ, çынпа тан панă пулĕ.

— Иван Карпыч сăмахĕпе килĕшес пулать...

Чи юлашкинчен сăмах илнĕ Кăтра Михала вара колхозниксене ӳкĕтлемерĕ те, вĕсене атăлкассисен ячĕпе вăрманта тăрăшарах ĕçлеме ăмăртăва çеç чĕнчĕ. Катрам Иванне вăл пуху хыççăн çапла ăс пачĕ:

— Эпир, санпа иксĕмĕр, — ват çынсем. Ват çыннăн унăн çиччĕ виçмелле те пĕрре касмалла. Ан çилен те — эс кăшт васканă, Иван Карпыч. Плана пĕчĕклетесси çинчен сăмах та хускатмалла пулман. Юрать-ха халăх çийĕнчех ăнланчĕ...

— Сталинград çинчен пĕлтерни пулăшрĕ, — терĕ Катрам Иванĕ.

— Ăна Сталинградсăрах: чухламалла пулнă. Халĕ кашни утăма вăрçăпа виçмелле. Кăна ĕнтĕ пирĕн, ват çынсен, пĕлмеллех...





ХIХ


Конюхран кăларнă хыççăн Сехре Иванĕ пĕр вăхăт хушши колхозра нимле ĕçе те хутшăнаймарĕ. Вăрмана яма ăна наян терĕç пулĕ ĕнтĕ, ун ячĕ вăрмана каякансен списокĕнче çукчĕ, ытти ĕçе ниçтах та чĕнсе каймарĕç. Вăл пĕрре утă турттарма кайса килчĕ, тепре вăрлăх турттрама тухрĕ, урăх Марине бригадир ун патне ĕçе чĕнме пымарĕ. Сехре хăй ăна тата та кĕтрĕ, килни курăнмасть-и-ха тесе ирсерен час-час чӳречерен пăхрĕ, анчах Марине курăнмарĕ. Вăл та Сехрене килте лартăр тет пулĕ ĕнтĕ, нимле ĕçе юрăхсăр тесе шутлать пулĕ.

Пурăна киле ку ăна тарăхтарма тытăнчĕ, юлашкинчен вăл, Маринене урамра курсан, хăех çаттла каларĕ:

— Марине, пĕр-пĕр ĕç пулсан, эс мана манса ан хăвар-ха, — терĕ.

Бригадир, ку шӳт тумасть-и тесе, ун çине тĕлĕнсе пăхрĕ, анчах, леш пĕр кулмасăр каланине кура, ыррăнах тавăрчĕ:

— Э-э, юрать, юрать. Хăвармăп. Ĕçĕ яланах тупăнать... 

Пĕр кунхине Сехре, килте пĕччен ларса йалăхнăскер, эртел правленине те çитсе килчĕ, эртелте корзинка авасси пирки калаçса пăхрĕ.

— Хăва нумай пирĕн, ав кăна, — терĕ Куçма. — Анчах эсĕ эртел членĕ мар. Ялан ĕçлес пулсан, эртеле кĕме заявлени памалла.

Ку сĕнӳ Сехрешĕн килĕшмерĕ: халĕ вăл ăна тума пултарас çук. Члена илнĕ чухне каллех ун пек те кун пек калаçма пуçлĕç, фермăра ĕçленине аса илĕç, тен, тата члена илме те килĕшмĕç.

— Эс мана ахаль ĕçлеттер, малтанлăха члена кĕмесен те пырĕ, — ăс тупрĕ Сехре, пăртак чĕнмесĕр ларнă хыççăн. Председатель хирĕç пулмарĕ:

— Турттарса килнĕ хăванах парас мар пулĕ сана, Йăлăма кайса хăва тиесе кил те — ĕçле çеç.

— Тавах ыр сăмахушăн, — пуç тайрĕ Сехре. — Кăна пĕлнĕ пулсан, кунта тахçанах килмеллеччĕ-мĕн. Эпĕ тек килте ĕçсĕр çуптăркаса ларатăп.

Тепĕр çын ыйтсан, председатель ăна эртел членĕ мар тесе хăва та памастчĕ пулĕ те, анчах Сехре Иванĕ ыйтни ăна самаях интереслентерсе пăрахрĕ. «Ĕçлемест ĕнтĕ, — терĕ вăл, — ячĕшĕн ыйтать. Авас пулсан та, вăл виçĕ кунта пĕр корзинка авас çук».

Тепĕр кунне хăва турттарса килнĕ чухне Сехре Иванĕ укăлча хапхинчен кĕнĕ-кĕменех Маринене тĕл пулчĕ. Шап-шур тутăрне хĕр пек çавăрса çыхнă Марине хирĕç килет, Сехре, аллинчи тилхепине турткаласа, хăва çинче выртса пырать.

— Кам валли турттаратăн вара эс кăна, Иван? — терĕ бригадир, лав тĕлне çитсен. — Эртеле ĕçлеме кĕмерĕн пулĕ те?

— Кĕмен те, — хăйне кура мăнаçлăн ответлерĕ Сехре, — çапах корзинка авма тытăнас тетĕп...

Урăх вĕсем ним калама та ĕлкĕреймерĕç, лав çул айккинче чарăнса тăнă Маринерен иртсе кайрĕ. Анчах Сехре Иванĕ çакăн хыççăн кунĕпех Марине çинчен шухăшларĕ, куç умĕнче вĕçĕмсĕр унăн тулли пичĕ, унăн хĕрле çыхнă шап-шур тутăрĕ тăчĕ.

«Кĕтерне сăмах пачĕ те, халь шарламасть, ĕçĕ тухмарĕ пулмалла, — хăй тĕллĕн тавçăрчĕ вăл. — Ун çине шанса пулмасть, хамăн кайса калаçас-ха»… Марине патне кайма вăл темиçе кун хушши хатĕрленчĕ. Чи малтан сухалĕпе çӳçне кĕскетсе касса якатрĕ, мунча кĕрсе таса кĕпе-йĕм тăхăнчĕ, урине пĕç тĕп таран хура çăматă тăхăнса ячĕ, вара, çур литр эрех чиксе, тăвалла утрĕ. Çул çинче вăл çын курасран сыхланарах пычĕ, бригадир умне çитсен чарăнса йĕри-тавра пăхса илчĕ, мĕншĕн тесен пĕр-пĕр вăрăм чĕлхе ун çинчен ыранах усал ят кăларасран хăрарĕ.

Каярах юлса килни вырăнлă пулчĕ: Марине лампă умĕнче пĕчченех ларать, ачисем таваттăшĕ те çывăрма выртнă. Кĕçĕн алăка такам туртнине илтсен Марине кĕпе вĕççĕнех чупса тухрĕ те ним ыйтмасăр-тумасăр питĕркĕчне вĕçертсе ячĕ.

— Такшин килет ĕнтĕ, паллаймарăм та-ха, — терĕ вăл, пичĕпе Сехре пичĕ патнех çывхарса. Унăн ăшă сывлăшне те туйса илнĕ Сехре аран-аран сасă пачĕ:

— Ку эпĕ-ха... Сан патна хăнана килсе курас терĕм.

— Иван-и? — тĕлĕнсе ыйтрĕ Марине. — Ак тамаша...

— Тамаши-масарĕ, çула май кĕрсе тухас терĕм. Чăрмантаратăп-та-ха...

Пӳрте кĕрсен, вăл ниçта пырса тĕкĕнме те пĕлмерĕ, пӳрт ăшчиккине сăнанă пек, унталла-кунталла çеç пăхса тăчĕ, хăрах аллине кĕсйинчен те кăлармарĕ.

— Килнĕ япала лар ĕнтĕ, — тенкел сĕнчĕ ăна Марине. Вĕсем хирĕç ларчĕç. Çутăра Марине Сехре çи-пуçĕпе сăн-питне пăхса илчĕ, вара вăл мĕншĕн килнине пĕр сăмахсăрах ăнланчĕ. Ун тулли питне хĕрлĕ сăн тапса тухрĕ, куçĕнче вут ялкăшрĕ, анчах хĕрарăм хăйне часах алла илчĕ.

— Нумайччен ларан курăнать, — сăмах хушрĕ Сехре, çӳçе якатса. — Ман пек ир выртса çывăрмастăн.

— Ара, ачасене шуйăхкаларăм та, вĕсем выртнă хыççăн кăшт йĕппе çип тытса пăхас терĕм. Кăнтăрла вăхăт çук.

Çаплах ĕнтĕ, — терĕ Сехре, хай, кĕсйинчен вăрттăн çĕç эрех кăларса, ăна майĕпен сĕтел çине лартрĕ. — Эс ан тĕлĕн-ха, Марине, ман санпа кăшт кăмăла çемçетсех калаçса ларас килет.

— Ку мĕн сăлтавпа? — ыйтрĕ Марине.

— Савăнăç, ара, уяв... Мĕн уявĕ?

Сехре ним калама пĕлмерĕ, ман паян менельник тесе кăшт çеç лаплаттарса хуратчĕ, анчах, суйма аван маррине туйса, чĕлхе вĕçне килнĕ пĕрремĕш сăмаха персе ячĕ: 

— Ара, Сталинград патĕнчи çĕнтерӳ ячĕпе…

Марине нимĕн калама аптраса тăчĕ.

— Эпир нумай мар, Марине, пăртак çеç, çĕнтерӳ ячĕпе, — аллине бутылка патнелле тăсрĕ Сехре.

— Çук, çук, ĕçес пирки ан та шутла. 

— Сталинградшăн ĕçмеллех ĕнтĕ...

Сталинграда тепре асăнни Маринене килĕшсех каймарĕ, Сехре çав ятпа çеç килменнине тавçăрса илчĕ вăл.

— Сăлтавне тупăн ĕнтĕ эс, — лампине хăпартрĕ вăл, вара вăйлă çутă çинче унăн пичĕ тата илемлĕрех ялкăшса кайрĕ.

— Уншăн ĕçмеллеччĕ те-ха, — ытараймасăр пăхрĕ Сехре Марине çине, — эсĕ тем кăмăл тумастăн...

— Тен, эпир уншăн ĕçме тивĕçлĕ те мар, — сиввĕн тавăрчĕ Марине, эпир теес вырăнне эсĕ тесе каласран хăйне аран-аран тытса чарса.

— Ун пекех ан кала ĕнтĕ. 

— Каламасăр.

— Хамăра хамăр хурлас мар. Çынсем хурлаччăр хамăр ырлар.

— Çынсем ырлаччăр, эпир хамăра хамăр хурлар! — вара тĕрĕс пулать! — сассине çĕклерĕ Марине.

Сехре, хĕрарăм кăмăлĕ иккĕллĕ тесе, бутылкине тепре те ярса, тытрĕ, ăна уçма тăчĕ, анчах Марине яхăнне те ямарĕ, хăй аллипех ăна Сехре кĕсйине каялла чиксе лартрĕ.

— Кампа та пулин урăххипе ĕçетĕн, халь ан та тăрăш.

Сехрен вара чăрмантарнăшăн каçару ыйтса киле тухса каясси çеç юлчĕ.

Тепĕр арçын ун вырăнĕнче, тен, хĕрарăм çине тарăхнипе ăна сăмахпа кӳрентерсе хăваратчĕ пулĕ е киле таврăнсан çур литра пĕр пĕччен пушатса хуратчĕ пулĕ.

Сехре Иванĕ ун пек çын мар, вăл килне васкамасăр кăна утса çитрĕ те чĕринче нимле çилĕ туймасăр ăшă сĕтпе каçхи апат турĕ, эрехне вара шкапа хăйĕн вырăнне лартса хучĕ. «Тивĕçлĕ мар тăк — тивĕçлĕ мар, тен, тепĕр чухне тивĕçлĕ пулăп», — терĕ вăл.

Каçхине час выртайманнипе пулас, тепĕр кунне вал яланхинчен ытларах çывăрчĕ. Хĕвел кăнтăр енне сулăннă, картара качака хăйне такам пусма тăнă пек макăрать, Сехре çав çавах вырăн çинче выртать-ха. Вăл чӳречерен хытă шакканăран сиксе тăчĕ. Пырса пăхрĕ те, ун чунĕ ирĕлсех кайрĕ, — чӳрече умĕнче Марине тăрать.

— Сана, Иван, вăрмана ярас теççĕ, эс правленине пыр-ха, — хыпарларĕ вăл, шăннă кантăк витĕр Сехре пит-куçне курмасăр.

— Юрать! — хăпартланчĕ Сехре, хăй часрах тумланма васкарĕ.

Правленире Левентей пӳлĕмĕнче Кăтра Михалапа Ятман лараççĕ. Ятманĕ тем çырать, Михали ăна хут тăрăх каласа пырать.

— Ман килес, — терĕ Сехре, лешсем хăйне асăрхаманнине кура. — Сывлăх пултăр.

— Сана та сывлăх пултăр! — терĕ Кăтра Михала. — Иртсе лар, Иван.

Сехре вĕсен умне пырса ларчĕ.

— Иван пичче, — сăмах хушрĕ Ятманĕ, çырма пăрахса. — Пирĕн вăрман касмалли план тулайман. Сана вăрмана ярас тетпĕр. Мĕн тейĕн эсĕ?

— Мĕн теесси пур? — хăйĕнчен хăй ыйтнă пек тавăрчĕ Сехре. — Каятăп, çавă анчах.

— Сан килте никам та юлмасть-çке? — терĕ Михала.

— Кил тармасть вăл. Пичче хĕрне, Алтаттие, чĕнетĕп те, эп киличчен пурăнать.

— Ыранах каяс пулать, — ăнлантарчĕ Ятман. — Пĕр-ик эрнелĕх апат илес пулать. Ĕç пирки бригадирпа калаçса татăлатăн — турттарма хушаççĕ-и унта, касма-и...

— Юрать, юрать, — терĕ Сехре, пĕрремĕш хут ĕçе каяссине çиленмесĕр йышăнса. Вăл хăй те пĕлмерĕ — мĕншĕн, анчах çак вăхăтра унăн вăрманти йывăр ĕçре хăрасси шухăшра та пулмарĕ, Сехре хăйне куннинче вăрмана тем пулсан та каймалла тесе ĕнентерчĕ. Куртăр Левентей: вăл судпа айăпламалли çын мар, вăл ыттисемпе тан ĕçлеме пултарать, кил-çуртне пăрахсах вăрмана каять. Марине те Сехрене ун пекех наян çын тесе ан шутлатăр.

— Ăçта пуçтарăнаççĕ вара ыттисем? — тухма тесе алăка уçнă çĕртен каялла çаврăнчĕ Сехре.

— Колхоз картишне. Миçере каяссине Марине калĕ унта. Эс ун бригадинче пулатăн.

Ку Сехре Иванĕн кăмăлне тата ытларах хăпартлантарса ячĕ. Марине те пырать, вăл Марине бригадинче пулать! Калама çук лайăх. Ун пек пулсан, Сехре вăрманта çуркуннеччен ĕçлеме хатĕр. Вăрмана вĕсем тепĕр кунне каç кӳлĕм çитрĕç. Хăйсене кăтартнă делянкăна шыраса тупрĕç те нумай чуптарнăран тарласа кайнă лашисене çапăпа карса тунă витесене канма тăратрĕç. Тухман çын тухсан, тăман тухать тенĕ пек, вĕсем лашисене тăварма ĕлкĕрнĕ-ĕлкĕрменех юр çума пуçларĕ, вăрман çулĕ ирхинеччен аллаппи хулăнăш юрпа витĕнчĕ.

Темиçе арçынпа пĕрле пăчкă туртма уйăрнă Сехре ĕçе тул çутăличченех тухрĕ. Çынсем (кунта такăш ял та пур-тăр) ĕçе вĕсенчен те маларах пуçăннă иккен: вăрман рабочисем кăшкăрашнипе тата касса янă йывăçсем ӳкнипе ухлатса кăна тăрать. Çывăхрах гусеницăллă трактор кĕмсĕртетет, — унпа та йывăç турттараççĕ курăнăть.

Вăрманпромхоз техникĕ йывăçа мĕнле касса йăвантармалли çинчен ăнлантарнă хушăра тул янках çутăлса çитрĕ. Марине турттаракансем патне кайса килнĕ çĕре атăлкассем пĕр йывăç та касаймарĕç.

— Мĕн, эсĕ вĕсене нихçан та вăрман касса курман тесе шутлатăн-им? — терĕ Марине, техника калаçнă çĕртен чарса. — Пĕлеççĕ вĕсем йăлтах!

— Пĕлекенсем пĕлччĕр, пĕлменнисем вĕренччĕр, инкек-мĕн пулсан, эсĕ ответ тытмастăн, эпĕ ответ тытатăп, — касса татрĕ лешĕ.

— Вăхăт сая каять.

— Тăрăшарах ĕçлесен, сая каймасть, инке.

— Килсе кур, мĕнле ĕçлетпĕр! — терĕ Марине.

— Килмĕп тетне? Пĕрре кăна мар ятлаçăпăр-ха.

Çакăн пек сăмахсемпе сăран пиншаклă техник тепĕр колхоз çыннисем патне уйрăлса кайрĕ. Атăлкас çыннисем, саккăрăн икĕ ушкăна пайланса, ĕçе пикенчĕç. Пĕр ушкăнĕн бригадирĕ Марине хăй, теприн — комсомолец Ваçук, пулчĕ. Сехре Ваçук бригадине çакланчĕ.

— Иван пичче, эпир кĕрешсене йăвантаракансем пулар пуль, хĕрарăмсем сыпăкăн-сыпăкăн татчăр, — терĕ çамрăк бригадир.

— Юрать, — алла пăчкă тытрĕ Сехре.

Тепĕр минутран темиçе çĕрте пăчкă сасси илтĕнсе кайрĕ. Сехре Иванĕпе Ваçук, пĕр-пĕрин вăйне тĕрĕсленĕ пек, малтанхи кĕреше пĕр канмасăр татрĕç, ку иккĕшне те йывăр пулчĕ курăнать, йывăç йăванас патне çитсен, пăчкă тăкăссăн çӳреме пуçларĕ, çапах та татакансем ăна чармарĕç, касса янă кĕреш, турачĕсемпе ытти йывăçсене, çапăнса, юр çине кĕрслетсе анчĕ, хĕрарăмсем ăна ваклама чупрĕç.

Малтан вĕсем ытлашши калаçмасăр, ыттисем мĕнле ĕçленине пăхмасăр ĕçлерĕç, — касса яраççĕ те, пĕç тĕп таран юр ашса, тепĕр йывăç патне пыраççĕ, ăна касса яраççĕ те тата теприн патне пыраççĕ. Часах вĕсен иккĕшĕн куçĕсем те Марине бригади çине ӳкрĕç — унта ирхине килнĕ техник пырса ларчĕ. Мĕн çинчен калаçрĕ вăл хĕрарăмсемпе — ăна вĕсем пĕлмерĕç, анчах вăл тунката çинче хăяккăн улпут пек ларни, аллинчи кукăр авăрлă патаккине вĕçкĕнле вылятни тата час-часах Людмилăпа Маринене юрпа перкелени Ваçукпа Сехрене пĕрре те килĕшмерĕ. Сехре ăшĕнче вăрçса та илчĕ: «Пулать те намăссăр çын, — терĕ вăл, — арçынсенчен те именмест. Маринене инке тесе чĕнет, хăй çапах та ун умне сăпса пекех çыпçăнать». Сехре хăй те ăнланмарĕ. кӳлешрĕ-и вăл çав çамрăк техника е ĕçленĕ хушăра кансĕрлесе çӳренĕшĕн тулашрĕ?

Техник чăнах та Марине бригадине час-часах çитетчĕ, пĕррехинче çапла каçхи апат умĕн барака та пычĕ, хĕрарăмсен ушкăнне кĕрсе ларчĕ те пули пулми калаçу пуçласа ячĕ. Лешсем техника малтан шавламасăр итлерĕç, анчах ытлашши йăлăхтарса çитерсен, Марине ăна, вăрттăн хыпар каланă пек, çапла пĕлтерчĕ:

— Пирĕншĕн пулсан, эс çӳре, никам та нимĕскер те калас çук, анчах сана Атăлкасси каччисем питĕ курайми пулса çитнĕ. Ну, ку техникăн урине çапса хуçатпăр-ха, теççĕ. Асту, вăйăран вăкăр ан тухтăр.

Çакăн хыççăн техник барака килни-туни пулмарĕ. Марине мĕн каланине кайран çеç пĕлнĕ Сехре ăна чĕререн ырласа илчĕ: тĕрĕс, Атăлкасси каччисем вĕçкĕн техник çине çав тери çиленсе çитнĕччĕ, вăхăтра куçран çухалман пулсан, тен, вăйăран вăкăр тухма та пултаратчĕ.

Малтанхи кунсенче Сехре каçсерен барака чылаях ывăнса таврăнатчĕ, унăн апат тумасăрах выртса çывăрас килетчĕ, ĕçленĕçемĕн кун пек халтан каясси иртсе пычĕ, вăл алсенче вăй хутшăнса пынине туйрĕ. Вăл çеç мар унпа пĕрле татакан Ваçук та ĕç тĕлĕшĕнчен йăлтах уçăлса кайрĕ, ывăнни çинчен пачах калаçми пулчĕ. Халĕ ĕнтĕ вăл Сехре чĕлĕм туртнă хушăра та унчченхи пек тунката çинче канса лармасть, пуртăпа туратсене иртме васкать.

Чĕлĕм туртма вĕренменни сана капла йывăра килет, — терĕ пĕррехинче ăна Сехре. — Эп канса ларатăп эсĕ ĕçлетĕн.

— Эй, вăл ним те мар! — ал сулчĕ Ваçук. — Ĕçлемесен, шăнса кайма пулать!

Иртнинче килне пырса кĕнĕрен пулас, Марине кунта Сехререн айккинерех пăрăнма тăрăшрĕ, калаçма та унпа сахал калаçрĕ. Каçсерен арçынсем апата хĕрарăмсемпе пĕрлех пĕçерчĕç, анчах кунта та Сехре урăх ушкăна çакланчĕ. Тен, вăл бригадирпа чипер калаçса та кураймастчĕ пулĕ, ку ĕçре ăна çамрăксем пулăшрĕç. Сехре чĕлĕм туртса ларнă вăхăтсенчен пĕринче Ваçук Людмилă патне кайрĕ те каялла пырсан хăйсен хушшинче пулнă калаçăва пĕлтерчĕ. 

— Вĕсем пиртен ĕнер начар ĕçлерĕр тесе кулаççĕ. 

— Камран начар ĕçленĕ? Çав Маринерен-и? — тĕлĕнчĕ Сехре.

— Çавсенчен çав.

— Пулма пултараймасть!

— Людмила çапла калать.

— Суять пулĕ. Эс Маринерен ыйт.

Тепре кайсан, Марине Ваçука цифрăсемпех ăнлантарса янă: Марине бригади кун каçиччен вунтăватă кубла метр татнă, Ваçук бригади вунвиçĕ кубла метр татнă. Сехре хĕрарăмсем еннелле куç хыврĕ те çакна курчĕ: Маринепе Людмила, вĕсем мĕн çинчен калаçса тăнине пĕлсе, ахăлтатсах кулаççĕ.

— Кулăр,кулăр! Каçхине тĕрĕслĕпĕр акă! – кăшкăрчĕ Ваçук.

Кун хыççăн вара вĕсем, иккĕшĕ пĕр сăмахсăр калаçса татăлнă пек, пуç çĕклемесĕр, пĕр-пĕрне ытлашши сăмах хушмасăр ĕçлерĕç, таврăнасса та делянкăран Маринепе Людмила татма чарăнсан тин чи юлашкинчен таврăнчĕç.

Ну, сирĕн миçе? — терĕ Ваçук десятникпе Маринене, вĕсем мĕн чухлĕ татнине йышăнма пырсан. — Сахалтарах-и е нумайрах-и?

— Сан шутпа мĕнле пек?

— Пирĕн нумайрах пулма тивĕç.

— Çук çав, нумай мар çав. Акă кур, — бригадир хăйĕн блокночĕ çине кăтартрĕ.

— Пĕр пекех, — кăмăлсăрланчĕ Ваçук. — Ну, ыран-пӳрпĕрех сиртен ытларах касатпăр! Каларĕ тесе калăн! Çапла вĕт. Иван пичче? 

Иван пичче чĕнмерĕ, çамрăка хăйĕн куллипе çеç ырларĕ. Ăçтан калăн-ха çапла тесе: тен, вĕсем ытларах та касĕç, Маринепе унпа асăрханарах ăмăртас пулать! Туман тихан пилĕкне ан хуç.

Çапах та юлашки эрнере Ваçук Людмила умĕнче хăйне герой пек тытрĕ: вĕсем кашни кунах хĕрарăмсенчен ытларах йывăç касрĕç. Киле таврăнăс ӳмĕн вара Сехрепе Ваçук çĕнтернине Марине те йышăнчĕ:

— Маттур, пиртен мала тухрăр, преми пама юрать, — терĕ вăл.-Çавăнтах тата хушса хучĕ: — Ара, эсир арçынсем-çке. Пирĕнпе тан çеç татсан, сире намăс пулать.

Киле каяс тенĕ чухне вăрмана хыçлă çунапа Кăтра Михала персе çитрĕ. Атăлкассем, ĕçе пăрахсах, ун патне кĕпĕрленсе пуçтарăнчĕç.

— Эп шутланă тăрăх, эсир виçĕ кун каяллах плана тултармалла, — терĕ Михала пичче.

— Яланах шутланă пек пулмасть çав, — ун умне тухса тăчĕ Марине. — Плана тултарас тесен, тата виçĕ кун ĕçлемелле. 

— Ан тĕлĕнтер! — куçне чарса пăрахрĕ Михала. Ку хыпар ыттисемшĕн те кĕтмен сăмах пулчĕ: вĕсем ĕнтĕ паян-ыран киле кайма хатĕрленнĕччĕ, нумайăшĕн çимелли те пĕтсе çитнĕ.

— План виçĕ кун каялла мар, тăватă кун каялла тулнă пирĕн. Эсĕ пире ытла начар ĕçлекенсем вырăнне хуратăн, — тепĕр майлă хыпарларĕ Марине.

— Мĕн туса пурăнатар апла? — терĕ Михала.

— Вара плана кăшт та ытларах тултармалла мар-и? Вăрман касакансем шавласа кайрĕç.

— Вăт, Марине! Пире систермест те! 

— Эпĕ калаçса татăлнă пек тунă. Мана Михала пичче пыриччен ĕçлемелле тесе каласа янă.

— Юрĕ-çке, — кулмасăр чăтаймарĕ Михала пичче, — ытлашши пулни вăл виçене çитерейменни мар. Уншăн сăвап çеç пулать.

Çул çинче Сехре Иванне малтанах ыйăх пусса антарчĕ, вăл чылайччен унран хăтăлаймасăр суптăркаса пычĕ. Çул такăр çĕрте çывăрсах каять, çуна çулăнка пырса çапăнсан вара, шартах сиксе ӳксе, умри лавсем çине пăхса илет. Унта та кунта лавçăçсем: «Но, но! ерипе! тесе кăшкăркалани илтĕнет, анчах ку çĕнĕрен ыйха кайма кансĕрлемест. «Кăтăш туса илем-ха» тет те вăл, унтан пăхатăн ун çине — сăмсипе шăхăрттара та пуçлать.

Атăл патне çывхарнă çемĕн çынсем ытларах калаçма лавсем çинчен сиксе анса час-час çуран утма тытăнчĕç, хăшпĕр лавсем çинчен çывракансене юр ăшне те йăвантаркаларĕç курăнать. Сехре ыйăх сирĕлнипе мар, ури шăнса кайнипе çуран утма пикенчĕ. Ваçук хыççăн ташлакаласа пырса, вăл Маринесен лавĕ патнех çитсе çапăнчĕ.

— Ташлаттарать-им, Иван? — илтрĕ вăл юнашарах Марине сассине.

— Сивĕрех, çӳçентерет, — чупма чарăнса унпа юнашар пысăкрах утăмсемпе утма тăрăшрĕ Иван.

— Эх, çакăнта сан çур литру пулсан, — терĕ лешĕ, те кулса, те кулмасăр.

— Вара мĕн?

— Халĕ турткалашса тăман пулăттăм. Ĕçсе янă-и эсĕ ăна?

— Эс чĕнессе кĕтетĕп-ха, — терĕ Сехре.

— Апла çула май хăнана илсе кĕретĕн пулĕ?

— Кĕмесĕр. Эрех вăл чĕре ăшши — сăмах уççи... Яла çитеспе Сехре эрех пирки хăй асăрхаттарчĕ:

— Тен, Марине, ман пата кĕрес мар, хăвăн патна илсе пырас? — сĕнчĕ вăл.

— Мĕскере? — ăнланмасăр ыйтрĕ Марине.

— Ара, эрехе... 

— Э-э, эс ун пирки-çке! — аса илчĕ вăл, унтан малти çынсем илтмеллех кулса ячĕ: — Вара эсĕ чăнласах-и?

— Чăнласах пулмасăр, — терĕ Сехре.

— Çу-ук, çăвар вылятса каларăм. Эпĕ нимĕн чухлĕ те шăнман. Хăвах ĕç ĕнтĕ, мĕн тытса усрамалла ăна пĕр илнĕскере?

— Пурпĕрех пĕрле ĕçмелле пулать, — ассăн сывласа илчĕ Сехре.

Тӳррипе каласан, Сехрене кун пек шӳт туни пĕрре те кăмăла каймарĕ. Ăна куннинче Марине пĕр сăлтăвсăр кӳрентернĕ пек туйăнчĕ.



XX


Галимджан хăйĕн çырăвĕнче Алексее асăннă хыççăн Хаят час-часах Кĕтерне патне килекен пулчĕ. Çыру пулманни пĕр эрне ытларах иртсенех чупса килет те «Сирĕн Алексей çырать-и?» тесе ыйтать. Алексей çырăвĕ пулсан вара, Кĕтерне ăна малтан пуçласа вĕçне çитичченех вуласа парать. Унта Галимджана асăнни çук, малтан курнă хыççăн вĕсем тек пĕр-пĕрне тĕл пулман, çапах та Алексей çыруне вулани Хаятшăн хăйĕн ывăлĕн çыруне вуланă пекех туйăнать. Ывăлĕнчен çыру илсен, ăна Хаят инке Кĕтерне инке патне чиксе килет.

— Ак эпĕ те çыру илтĕм, çав-çавах çапăçать-ха ман Галимджан, — çыруне сĕтел çине кăларса хурать вăл.

— Телейĕсем пулсан, вĕсем чиперех таврăнĕç-ха, — тет Кĕтерне.

Ĕнер Хаят сăмах май Кĕтернене хăйсен колхозне çитсе курма сĕнчĕ, — вăл та колхозра ĕне пăхнă çĕрте ĕçлет иккен. Лешĕ хисеплесе чĕннĕшĕн тав турĕ, анчах кайма шутламарĕ: мĕн лайăххи пултăр çав кайра пыракан колхозăн ферминче? Вĕсен калаçуне илтнĕ Кăтра Михала ăна пушă чухне чăнах та Тутаркасса çитсе курма хушрĕ.

— Сăвăр пек килте ларнипе те пулмасть, хутран-ситрен кӳршĕри колхозсене те çитсе курас пулать. Сăна, çынсем мĕнле ĕçлеççĕ?

— Эпĕ «Динамо» колхоза кайса килнĕ пулăттăм, — терĕ Кĕтерне. — Вĕсен ферми вăйлă теççĕ. «Алга» ферминче курмалли мĕнех пултăр?

— Кам пĕлет, тен, вĕсен ферми пирĕннинчен те лайăх. Эсĕ кайса курман вĕт-ха?

— Кайса курмасăрах паллă: пĕр ăратлă вăкăр та çук, ĕнисене чуптарма ялан пирĕн вăкăра илсе каяççĕ.

— Тупнă: вăкăр та вăкăр...

Ĕнисем те пирĕннинчен начар, — пăранмарĕ Кĕтерне. — Ыйтса пĕлтĕм, чи лайăх ĕнерен те икĕ пин литртан ытла суса илеймеççĕ. 

Упăшки ăна вăрçарах каларĕ.

— Апла пулсан, вĕрент. Малтисен кайра пыракансене вĕрентмелле, пулăшмалла.

— Ăна ĕнтĕ сирĕн, пуçлăхсен, пулăшмалла. Пире хамăр ĕçе йĕркеллĕ туса пырсан та çитет. 

— Ха, мухтанчăк карчăк, — терĕ Михала. — Вĕренесшĕн те мар, ыттисене те пулăшасшăн мар. Мухтанчăк карчăк…

Каçкӳлĕм Кĕтерне фермăна кайсан, Михала вулама тесе сĕтел çунтăхне пуçтарса хунă хаçатсене пăхса тухрĕ те каллех ĕçсĕр аптранă пек пулчĕ. «Мĕн тумалла ĕнтĕ халĕ? — шухăшларĕ вăл, правленине кайма хатĕрленсе. — Халап çапса лармалла-и? Вăрмантах лайăхчĕ, унта çынпа тан ĕçлеме пулатчĕ». 

Ку шухăш унăн Алексей çыруне тепĕр хут вуласа тухсан пушшех вăйлăланчĕ: ывăлĕ атăлкассисем фронта мĕнле пулăшни çинчен çырса яма хушать, унтан та ытларах — Ферапонт Головатый пек самолет илекен çын пирĕн таврара çук-и тесе ыйтать. «Ăçта унта самолет илме? — тет Михала, — аçу ав ĕçсĕр анраса ларать». Паян унăн колхоз пухăвĕнче пулмалла-ха, унта колхоз фронта епле пулăшни çинчен доклад та тумалла, анчах, ваттисен йăлипе, ,вăл пуху таврашне ĕç тесе шутламасть, уншăн пулсан, ал вăйĕпе тумалли ĕç кăна, чăн-чăн ĕç шутланать. Ĕç вăл тарламалăх, халран каймалăх, алă хăпарса тухмалăх пултăр.

Пуху пуçланас умĕн вăл правленинче райком секретарьне Камышина тĕл пулчĕ. — Камышин, тин çеç килсе çитнĕскер, кĕçĕр колхозра пуху пулассине те, унпа Кăтра Михала доклад тăвассине те пĕлет иккен. Вăл Михалапа Ятмана хăйпе юнашар лартрĕ те докладра мĕн çинчен калассине ыйтса пĕлчĕ.

— Пулăшкалатпăр,— терĕ Михала, цифра хыççăн цифра асăнса,— Танковăй колонна тума укçа пухнă, бронепоезд тума пуçтарнă... 

— Сирĕн Головатыйсем çук-и-ха? — терĕ секретарь кĕтмен çĕртен.

— Э, вĕсем çук. 

— Мĕншĕн çук?

— Çĕр пин вăл пирĕншĕн ытла пысăк укçа.

— Чăнах та, пĕчĕккĕ мар ĕнтĕ, — Михала çине сăнанă пек пăхрĕ Камышин. — Шутланă-и пурин укçине те? Тен, çĕр пин мар-тăк, аллă пин пуçтарăнать пуль? Сирĕн, коммунистсен, çакна пуринчен малтан асра тытса тăмалла.

— Эпĕ коммунист мар-çке, — Ятман енне çаврăнчĕ Михала. 

— Эпĕ сана коммунист тесе шутлатăп, — терĕ Камышин.

Вăл пухура та çавăн евĕрлех каларĕ:

— Эсир ялĕпе нумай укçа-тенкĕ пухнă, фронта тĕрлĕ парне те сахал мар ăсатнă. Çапах та сирĕн Головатыйсем çук-ха. Ман шутпа, вĕсем пирĕн районра та пулмалла. Кашни хăвăрăн укçăра шутласа пăхăр, тен, перекетлсе усракан укçана çакăн пек кирлĕ вăхăтра патшалăха ытларах тупса пама та пулĕ. Укçана вăрçă хыççăн тата та перекетлĕпĕр, халĕ кашниннех, Головатый пек патриот пулса, тăшмана паттăррăн çĕмĕрсе пыракан Хĕрлĕ Çара пулăшмалла.

Кăтра Михала ăна итленĕ май ялти хăйĕнчен пуян колхозниксем çинчен шутларĕ. Çук, ытлашши запаслă колхозник пуррине вăл пĕлмест, пысăк сум укçа никам та параймасть пулĕ. Шухăш тĕллĕн яла тĕрĕслесе тухса, вăл хăйне те манса хăвармарĕ; укçине те, тыррине те хушса пăхрĕ: унăн та ытла сахал пуçтарăнать.

Çапах та Михала мĕн чухлĕ укçа-тенкĕ тупма пултарассине тĕрĕс мар шута илнĕ мĕн, кăна вăл киле таврăнсан Укахвипе пĕрле шутласа пăхнă хыççăн тин пĕлчĕ. Тем тесен те, унăн укçа-тенкĕ сахал мар, анчах ун пирки Кĕтернепе мĕнле калаçса татăлмалла-ха? Çитменнине, арăмĕ кĕçĕр пухура та пулаймарĕ, унта пулнă пулсан, тен, ăна ӳкĕте кĕртме çăмăлтарах пулатчĕ.

Вăхăт чылая кайнă пулсан та, упăшки арăмне лампă сӳнтермесĕрех кĕтрĕ. Арăмĕ таврăнсан, хырăм выçрĕ тесе, унпа тепĕр хут апат ларса çирĕ, фермăри ĕçсем çинчен каласа панине пĕр хирĕçлемесĕр итлерĕ. Лешĕ чарăнсан вара, сăмах мехелĕпе хăйĕн калаçуне пуçларĕ.

—Вăт, карчăк, — терĕ Михала, — эпир кунта мĕшĕлтететпĕр — мĕшĕлтететпĕр, усси фронта те çитет, те çитмест. Çынсем фронта мĕнле пулăшаççĕ пулĕ тетĕн эс? Çынсем хăйсен укçипе самолет илеççĕ!

— Ан ухмахланса лар, — вăрçса тăкрĕ карчăкĕ. — Мĕнле çын самолет илме пултартăр? Ăна пасарта сутмаççĕ вĕт?

Пĕлетĕп, карчăкăм, пасарта сутмаççĕ, заводра тăваççĕ. Çынсем заводра пĕр самолет туса кăлармалăх укçа параççĕ. Пĕлетĕн-и? 

— Вăл пит хаклă тăрать пуль? — интересленчĕ арăмĕ. 

— Хакли-масарĕ — çĕр пин тенке яхăн. 

— Пĕр çын çĕр пин тенкĕ ăçтан парайтăр?

— Параççĕ çав.

— Кам панă вара?

Ан васка, хамах каласа парăп, — чарчĕ ăна упăшки. — Саратов облаçĕнчи пĕр колхозра Ферапонт Головатый текен колхозник самолет илме пĕчченех çĕр пин тенкĕ хывнă. Çакăн çинчен Сталина пĕлтернĕ те, Сталин ăна хăй ячĕпе телеграмма панă. Хĕрлĕ Çаршăн тăрăшнăшăн тав тăватăп, сан укçупа самолет тума хушăп, тенĕ. Куртăн-н?

Кĕтерне малтан упăшки шӳт тăвать пулĕ тесе шутларĕ, вăл ăна пĕрре те ĕненмерĕ. Ăçтан-ха пĕр çын çĕр пин тенкĕ укçа тупса патăр? Пĕр колхоз çавăн чухлĕ тупса панă пулсан çеç.

— Эппин вăл çав тери пуян пулĕ, унсăрăн ахаль кохозникăн çĕр пин тенкĕ укçа пулма пултараймасть.

— Пуянни масарĕ, пухнă çав ĕнтĕ вăл, перекетленĕ. Сталин патне янă çырăвĕнче те вăл çаплах çырать: хам перекетленĕ укçаран, тет.

Юлашкинчен Кĕтерне ĕненчĕ пулас, нимĕн те шарламарĕ. Пăртак ларсан çеç упăшкинчен: 

— Пĕр çын панă пулĕ те-ха, ун пекки тата пур-и? — тесе ыйтрĕ.

— Пур çав. Ахаль пулсан, санпа калаçмăттăм та. Тата пур. Головатый хыççăн ыттисем те параççĕ. Чăваш çĕршывĕнчи çынсем те параççĕ. Ак, сăмахран...

Кунта вăл арăмне паян хаçатран вуласа пĕлнĕ çынсем çинчен каласа пачĕ, вĕсем патшалăха самолет е танк тума çĕршер е аллăшар пин пани çинчен пĕлтерчĕ: Улатăр патĕнчи пĕр вырăс çĕр пин панă, Пăрачкав патĕнчи пĕр хĕрарăм аллă пин тенкĕ панă, Елчĕк районĕнчи пĕр колхоз председателĕ çĕр пин тенкĕ хывнă.

— Çапла, — терĕ Михала арăмне. — Çынсем ывăлĕсем валли танксем илеççĕ, сан пек хытса лармаççĕ. Эсĕ ăна укçа йӳнеçтеретĕн те тӳрех перекет кассине чупатăн.

Ку юри тĕртсе каланă сăмахсене илтсен, Кĕтерне вĕри шывпа сапнă чухнехи пек сиксе ӳкрĕ.

— Мĕнле вăл «хытса ларать»? Кам хытать? Мĕн эс мана тарăхтарса тăратăн?

— Ан вăрç, — терĕ Михала лăпкăн. — Чăн самахшăн ан çилен. Хытăлăху пур ĕнтĕ сан, ăна ан пытар. Мĕн чухлĕ тырă халь пӳлмере? Çав тырра хăçан çисе яран-ха?

— Пур тырра çисе ярăпăр ăна. Вăрçă вăхăчĕ тĕрĕс-тĕкел тăрас çук. Тепĕр çул выçлăх пулас пулсан, мĕнпе пурăнас тетĕн!

— Ха-ха-ха! — кулчĕ упăшки. — Ав мĕншĕн ун чухлĕ тырă тытса усрать вăл! Выçлăхран хăрать. Халь ĕлĕкхи выçлăх пулмасть ĕнтĕ вăл, карчăк. Пĕр çĕрте тырă пулмасан, тепĕр çĕрте пулать, сан пĕтсен, теприн пур. Пĕрлешӳллĕ хуçалăхра çынсем пĕр-пĕрне выçă вĕлермеççĕ. Тĕлĕнтеретĕн эс, тепĕр çул валли тытса усрасшăн! Мĕнле намăс мар-ха сана?

Мĕн, пирĕн ытлашши нумай-им? — вĕриленчĕ Кĕтерне.

— Шутла-ха, — терĕ Михала, ун çумнерех куçса.

Вĕсем вара мĕнпур илнĕ тата илес тыррине тĕплĕн шутларĕç, ăна укçа çине куçарса пăхрĕç. Тырăсăр пуçне вĕсен сутмалли сухан, кишĕр, çĕрулми нумăй пуçтарăнать иккен. Вĕсенчен те чылай укçа тухать.

— Пулăшасчĕ вăй çитнĕ таран, — килĕшрĕ юлашкинчен Кĕтерне.

Çакăнтан вара, тата пĕр-ик кун иртсен, Михала пĕтĕм кирлĕ укçине йӳнеçтерчĕ те каçхине шутлама пикенчĕ.

— Куратăн-и, мĕн чухлĕ пуçтарăнать! — хаваслăн каларĕ вăл арăмне. — Самолет илме çитмесен те, танк илме ытлашшипех çитет, карчăк. Мĕн шухăшлатăн эсĕ?

— Парас, ара, парас, — терĕ лешĕ. — Патшалăхĕ, хамăрăн... Укçи таçта каймасть, тăшмана аркăтнă çĕре каять...

— Чăнах та паратпăрах-и, карчăк? — сиксе тăчĕ упăшки. 

— Памасăр. Хĕрсем пур, хамăр ĕçлетпĕр, халăхран кая юлар мар ĕнтĕ.

Михала арăмĕ патне пырса ун аллине ярса тытрĕ, унтан леш сисмен çĕртенех арăмне çамкаран та, питĕнчен те, пуçĕнчен та чаплаттарса чуптума тытăнчĕ.

— Вăт, арăм ман! Арăм мар — ылттăн, тупата туршăн, ылттăн! А эп ӳпкелесе пурăнап: мĕншĕн качча илнĕ çакна, мĕншĕн качча илнĕ, тетĕп. Çакна илмесĕр кама илмелле пулнă-ха? 

— Э-э, усал, — хăмсарчĕ ăна Кĕтерне. — Мĕн калаçа пуçларĕ хайхи ватсупнă…

— Ан вăрç, — чарчĕ ăна упăшки. — Кăмăллă пул. Патшалăха вăрçса панă укçа кирлĕ мар, ăна таса кăмăлран панă укçа кирлĕ. Ăнлантăн-и?

— Ăнлантăм. Эп патшалăхна мар, хам ухмах упăшкана вăрçатăп. Тем кирлĕ-кирлĕ мара сӳпĕлтетме юрататăн çак эсĕ...

Çав вăхăтра тĕпелти пӳлĕмрен паçăрах çывăрма выртнă Укахви сиксе тухрĕ те, çине çӳхе пиншак уртса ярса, сĕтел патне пĕр сăмахсăр пырса тăчĕ. Ашшĕ куç хӳрипе пăхсах асăрхарĕ: вăл çывăрман, йăлтах итлесе выртнă, çавăнпа ун пит-куçĕ хаваслăн çутăлса тăрать.

— Лар, — терĕ ăна ашшĕ, чернил кĕленчипе хут илсе парса. — Çыр.

Анчах çырасси, çăмăл пулмарĕ. Укахви телеграмма тексчĕпе нумайччен асапланчĕ. Темиçе хутчен çырса тултарнă хут листине çура-çура тăкрĕ. Юлашкинчен вара, виççĕш те пĕрле тăрăшса, пурин кăмăлне те каякан çыру çырса хатĕрлерĕç. Укахви çак сăмахсене шултра саспаллисемпе тап-тасан тепĕр хут куçарса çырчĕ:



«Мускав, Кремль, Верховный Главнокомандующине Иосиф Виссарионович Сталин юлташа.

Хаклăран та хаклă çулпуç Сталин юлташ! Пирĕн халь пĕр ĕмĕт — нимĕç путсĕрĕсене тытса чарасси, вĕсене пĕтерсе тăкасси. Эпир, колхоз хресченĕсем, çакна пурнăçлассишĕн нимĕскере те хĕрхенсе тăмăпăр. Эпĕ, Чăваш республикинчи «Атăл» колхоз членĕ Кудрявцев Михаил Михайлович, хам перекетленĕ 50 пин тенкĕ укçана Хĕрлĕ Çар валли -боевой техника тума паратăп. Сиртен вăл укçана танк илнĕ çĕре пама ыйтатăп.

«Атăл» колхоз членĕ Кудрявцев М. М.»



Кун çумне çавăн пек пысăк саспаллисемпех адресне çырчĕ.

— Ме, атте, алă пус, — терĕ Укахви, хутне ун патнелле шутарса.

— Пуриншĕн те алă пус, — хистерĕ Кĕтерне инке. Упăшки вара, васкамасăр та тăрăшса, аяла хăйĕн хушаматне çырса хучĕ.

Çĕр нумая кайнă ĕнтĕ тул çутăласси те инçе мар, Кăтра Михала çемйинче никам та куç хупман-ха. Вĕсем халь пĕр-пĕринпе калаçмаççĕ, çав вăхăтрах çывăрса кайма та хал çук. Ытла пысăк ĕç пулса иртрĕ-çке-ха паян çемьере! Сĕтел хушшинче ларакан Михалан ĕненес те килмерĕ: чăнах та ун çырăвĕ Сталин патнех кайĕ-ши? Фронтсенчи ĕçсене сăнаса тăнă хушăра, çав тери пысăк ыйтусене татса панă хушăра çулпуç таçти чăваш ялĕнчен янă çырăва вулама та вăхăт тупĕ-ши? Сталина аса илсен, ун чĕри тата хавасланарах кăртлатса тапрĕ. Михала хăйне чĕннĕ çын патне именсе пынă пек, васкамасăр портрет патне пырса тăчĕ. Сталин ун çине тăванла ăшшăн пăхать. Вăл Кăтра Михала шухăш-кăмăлне пĕлет те пек ĕнтĕ, ун тутисем шăппăн çеç: «Ан шиклен, старик, пирĕн вăй пур, тӳссе ирттеретпĕр эпир ку инкеке» тесе калама хатĕрленнĕ пек.

Картишĕнче автан авăтса ячĕ, Кĕтернепе Укахви те ыйха кайрĕç, Михала çав-çавах лăпланаймасть-ха. Вăл вырăн çине те выртса пăхрĕ, кунта та канăçсăр шухăшсенчен хăтăлаймарĕ. Халь ĕнтĕ старик çине-çнне Алексее аса илчĕ. Ун куçĕ умне тĕрлĕ картинăсем тухса тăчĕç. Акă ывăлĕ çапăçуран тухнă та вăрманта, лаштра юман айĕнче, тăван килĕ çинчен шухăшласа ларать. Ун çывăхĕнче салтаксем апат çиеççĕ е çар хатĕрĕсене тасатаççĕ. Акă Алексей килĕнчен çыру илнĕ те ашшĕпе амăшĕ танк тума укçа пани çинчен юлташĕсене каласа кăтартать. Юлташĕсем те Алексейрен кая мар хĕпĕртенĕ, «Маттур сан аçупа аннӳ, мухтанма пултаратăн!» теççĕ вĕсем. Командир Алексее вĕрçĕнĕ танк парать: «Ак сана çĕнĕ машина, аçу илнĕскер. Аркат унпа нимĕсçсене!»

Чӳрече кантăкĕ ирхи çутăпа кăвăкарма пуçласанах ĕçе кайма сиксе тăнă Кĕтерне упăшки арча патĕнче çине тăхăннă çĕнĕ костюмне тӳрлеткелесе ларнине курчĕ.

— Эс кеçĕр çывăрмарăн та пулмалла? — терĕ вăл, упăшкине куçпа виçсе, хай хирĕç тавăрса калассине кĕтмесĕр кăмака çинчен ăшă çăматă илме чупрĕ.

Михала тул çутăлнă-çутăлманах Ятман патне кăштăртатса çитрĕ. Лешĕ старик ирех хваттере килнин сăлтавне чухлаймарĕ-ха, мĕншĕн тесен вăл унпа каçхине правленирен таврăнас умĕн çеç калаçнăччĕ. Васкавлă ĕç пур тесен, Михала хыпаланни курăнмасть. Пит-куçран та самаях хаваслă.

Михала Ятмана сăмахпа нимĕн те шарламарĕ, кĕсйинчен тăватта хутланă шурă хут çеç кăларса тыттарчĕ. Ятман ку хут мĕне пĕлтернине куçпа малтанхи йĕрке тăрăх чупса тухсанах ăнланчĕ. Вăл хыпăнса ӳкрĕ, ун пичĕ ача куллипе çуталчĕ. Ятман старике çӳлелле çĕклеме хатĕрленнĕ пек чавсасенчен чăмăртаса тытрĕ те ним калама пĕлмесĕр «Ай, Михала пичче! Ай, Михала пичче! тесе тăчĕ. Старик сисрĕ, Ятман ăна çак вăхăтра ытакласа илме хатĕр, анчах хăяймасть.

— Ара, Камышин кăшт тĕртсе илчĕ те, мĕн тума парас мар, парас, терĕм, — çĕлĕкне хывса çӳçне якаткаларĕ Михала. — Çĕр пин мар та ĕнтĕ, юрĕ...

Ятман ăна каласа пĕтерме памарĕ:

— Эпир Левентейпе каçхине çеç сан пирки калаçса илтĕмĕр. Пирĕн те Головатый пекки тупасчĕ, тетпĕр. Левентей: парас тесен, Михала пичче пĕр танклăх тупать, те ĕнтĕ, тет. Эсĕ ав, хăвах... Ну, кӳр, йăлт вуласа тухам, — вăл куннинче хута аллинче нумайччен тытса тăчĕ ăна пĕрре мар, иккĕ мар, темиçе хутчен вуласа тухрĕ.

Ятман амăшĕ вĕсем çине тĕпелтен тĕлĕнсе пăхса тăрать. Вăл ниепле те чухласа илеймест: мĕнле хут вăл ывăлĕн аллинче, мĕн пирки савăнать Ятман çав териех?

Çак кун Ятманшăн та, Михалашăн та çуллахи хĕрӳ ĕç вăхăтĕнчи пек сисĕнмесĕр иртрĕ. Вĕсем Ятман килĕнчен правление Левентей патне кайрĕç, телефонпа Камышинпа калаçрĕç. Унтан правленине çынсем пырса тулчĕç. Михала танк илме аллă пин тенкĕ панă текен хьпар наччасах виçĕ ялне те саланчĕ. Атăлкассинче вара никам чĕнмесĕрех митинг пуçтарăнчĕ.

Каç кӳлĕм Михалапа Ятман тата Левентейпе Липа колхоз кĕлечĕ патне хĕрлĕ обоз ăсатма кайрĕç, — пуху оборона фондне планран ирттерсе çĕр центнер тырă леçме йышăнчĕ. Тырра çав кунах леçес терĕç. Ака халь ĕнтĕ колхоз картишĕнче кӳлсе тăратнă çирĕм икĕ çуна тăрать. Кашни çуна çинче ултă-çичĕ михĕ, лавçăсем алла тилхепе тытсах лараççĕ, вĕсем малти лав тапранасса çеç кĕтеççĕ. Левентей малти лав çине хăмач ялав çирĕплетрĕ, вара обоз хускалса та кайрĕ.

— Хĕл кунĕнче обоз ăсатрăмăр иккен, — кăмăллăн сухалне шăлкаларĕ Кăтра Михала. — Ав, снаряд лавĕсем пек шăваççĕ çунасем...

— Тĕрĕс мар-и вара, Михала пичче? — çунасем çинчен куçне илмесĕр сăмах хушрĕ Левентей». — Ахаль чухнехи пек тырă мар, снарядсем ăсатрăмăр фронта. Лайăх пулчĕ ку.

Ятман киле çурçĕр иртсен ывăнса, халтан кайса таврăнчĕ. Амăшĕ çывăрман — ывăлне кĕтет. Унăн яшки те сивĕннĕ курăнать, карчăк çĕнĕрен хуранай чĕртет. Вăл ăшра ывăлне ӳпкелесе те илет, анчах куçкĕретĕн калама хăяймасть: вăхăчĕ çавăн пек-çке, пурте тăрăнса ӳкес пек ĕçлеççĕ. Мĕн тăвас тетĕн, кăнтăрла та апата килеймерĕ, те çирĕ ĕнтĕ, те выç варлах çӳрерĕ.

Тепĕр кун Ятман кĕтмен çĕртен чирлесе ӳкрĕ. Амăшĕ калани тĕрĕс пулчĕ, час-час шăннăран тата кашни кун нумай утнăран Ятман ури тӳрленме пуçланă çĕртен шыçăнса тухрĕ. Шкапри эмелсем пулăшмарĕç, иккĕмĕш кунĕнче Ятман утайми те пулчĕ.

— Анне, çимелли хатĕрле, — терĕ ывăлĕ. — Хула больницине каймасăр иртмест пуль ку ман суран. Пĕрер эрне кайса выртас.

Тепĕр кун ирхине амăшĕ çутăлнă-çутăлманах колхозран лав кӳлсе килчĕ. Иккĕшĕ те çула тухма ăшă япаласем тăхăнчĕç те çуна ăшне кĕрсе ларчĕç. Хăйне ăсатма Ятман юриех никама та чĕнмерĕ, хула кăтартма тесе амăшнех илсе каяс терĕ. Колхоз правлени тĕлне çитсен. Ятман чăтаймарĕ, амăшне хăварса, унта уксахласа кĕрсе кайрĕ. Правленинче никам та çук иккен, пĕр карчăк çеç дежурнăй вырăнĕнче ыйăхласа ларать. Вăл, витĕрех куçлă марскер, ăна палласа та илеймерĕ, вара Ятман унпа сывпулашмасăрах алăк патнелле васкарĕ. Çав вăхăтра тĕпелте телефон шăнкăртатрĕ, Ятман каялла çаврăнса ун патне пычĕ.

— Атăлкасси итлет терĕ вăл, трубкăна тытса. 

— Атăлкасси-и? — терĕ арçын сасси.

— Çавă, çавă.

— Кам ку? 

— Тогаев!

А-а, Тогаев! Сывлăх сунатăп, секретарь Камышин калаçать. Сана больницăна каять терĕç, кайман-и-ха?

Ятман отвечĕ хыççăн Камышин ăна хутпа кăранташ илсе вăл каланине çырса пыма хушрĕ. Кунта сирĕн валли питĕ кирлĕ телеграмма пур, терĕ.

Ятман, кĕсйинчен наччасах хутпа кăранташ кăларса çырса пыма пикенчĕ. Хăй, кăна кĕтнĕ пулин те, пĕрремĕш сăмахне çырнă хыççăнах пĕчĕк ача пек савăнса кайрĕ.

— Ку телеграммăна Кудрявцева паччăр, — янăрарĕ секретарь сасси, — каçхине çичĕ сехетре пуху пухчăр. Пухăва эпир те çитетпĕр. Вот, çапла...

Алри трубкăна хурсан, Ятман пĕр вăхăт хушши ним тума аптраса тăчĕ. «Дежурнăя ярас-и е хамăн кайса парас-и? Ку карчăк çухатса пĕтĕм ĕçе пăсса пăрахмĕ-и? Вăл телеграммăна карчăка памарĕ, амăшĕ патне тухрĕ те, ăна питĕ кирлĕ ĕçпе Кăтра Михала патне каймалли çинчен ăнлантарса, лашине каялла çавăрчĕ.

— Мĕн пулчĕ тата? Вăл та пымасть пулĕ те? — хыпăнса ӳкрĕ амăшĕ.

— Пымасть. Ăна çак хута памалла. Кăтра Михала патне Сталин телеграмма янă. Мĕн тетĕн çак эс?

Танк илме укçа панăшăн Кăтра Михалана Сталин тав тунă тетĕп, — терĕ ывăлĕ.

— Айтур, мĕнле паллă çын пулса кайрĕ пирĕн Михала! Сталин та хут ярать иккен ăна...

— Çапла çав!

Кăтра Михала тĕлĕнче вĕсен умне пĕлĕт çинчен лапах ӳкнĕ пекех Людмила тухса тăчĕ.

— Ятман! — терĕ вăл, ун патне чупса пырса. — Манăн хулана каймалла, лартса каятни?

— Лартса каймасăр, пĕрле кайма хаваслăрах пулĕ. Эпĕ Михала пичче патне кĕрсе тухатăп та, наччасах вĕçтеретпĕр. Ăна Сталинран телеграмма килнĕ. Акă, кур...

Людмила телеграммăна хăй аллине илчĕ, вĕсем вара васкаса Михала пичче патне кĕрсе кайрĕç.

— Аван-и? — саламларĕ Ятман алăка уçсанах. — Кайма тухнă япала каялла килтĕм. Колхоз правленине кĕтĕм те, ман тĕлех телефон шăнкăртатрĕ. Пырса тытрăм — райком секретарĕ калаçать. Ме, телеграмма ил тет. Илтĕм — Сталин телеграмми! Акă!..

Михала пичче ĕненмесĕр хутне ярса тытрĕ те чылайччен ним чĕнмесĕр ун çине пăхса тăчĕ. «Правительственăй», — терĕ вăл шăппăн çеç. Юлăшкинчен тин, пĕтĕм пит-куçран çутăлса, «чăнах та» тесе хучĕ. Унтан телеграмма алран алла куçрĕ. Авă Кĕтерне те, Укахви те темиçешер хут вуларĕç.

— Ĕненес те килмест, — терĕ Михала пичче майĕпен. — Сталин телеграмми!.. Савăнăç, ман пӳрте керейми, чĕрене вырнаçайми савăнăç!

— Эп ахаль те савăнăçлăн тухса каяттăмччĕ ялтан кунта чуна çĕклесе яракан тепĕр япала тупăнчĕ, — хавассăн калаçрĕ Ятман — Телеграмма. Телеграммине хам ятпа янă пекех туйăнать. Саламлатăп сана, Михала пичче!

Ятман, ун патне пырса, ăна алăран хыттăн тытса чăмăртарĕ.

Михала пиччене Людмила та ал тытрĕ. Вĕсене тĕпелелле чĕнчĕç, анчах Ятман унталла иртмерĕ.

— Ларса тăма вăхăт çук. Ман вуникĕ сехет тĕлне хулана çитес пулать. Ахаль пулсан, эп кĕçĕр каяс çук. Кĕçĕр яла районран килеççĕ, пуху пулать. Райком секретарĕ: пуху пуçтарччăр, эпир каç пулнă тĕле çитетпĕр, терĕ. Питĕ шел, эпĕ хам пулаймастăп. Луччĕ тепре сывпуллашар, Михала пичче. Тавах сана мана çапла савăнтарса кăларса янăшăн.

Вĕсем ашшĕпе ывăлĕ пек пĕр-пĕрне хулран ытакласа уйрăлчĕç.

— Чипер кайса кил, Ятман, — сывлăх сунчĕç ăна пурте. Ятман вара, пуринпе те ал тытса çуна çинче ларакан амăшĕ патне тухрĕ.

— Санпа уйрăлмалла мар-ха, санпа хулана çитиччнех калаçса каятпăр-ха, — терĕ вăл хăй çумĕнче пĕчĕк ача пек сиккелесе пыракан Людмилăна. — Уйрăлас пулсан та, эпĕ санпа хăвăнпа тĕл пулнă çĕртĕх — укăлча патĕнчех уйрăлнă пулăттăмччĕ... 

— Ун пек уйрăлма эпир савнисем мар вĕт, кулчĕ Людмила.

— Çапах. Вăл тĕлпулу мана питĕ килĕшрĕ: эпĕ çартан таврăнатăп, вăл мана икĕ тулли витрепе кĕтсе илет. Сăвăри пек.

— Сăвăра ун пек суймаççĕ, — алсишĕпе юнарĕ ăна хĕрача.

Ну, уншăн айăп ан ту эппин... Тепĕр вунă минутран виçĕ çын ларса пыракан хыçлă çуна, парпа витĕннĕ çырма урлă каçса, кĕрт хӳсе кайнă вĕтлĕх патнелле çывхарчĕ. Вăрмана кĕрес умĕн Ятман, каялла çаврăнса, тăван ялĕ çинелле пахса илчĕ. Ялĕ палăрмасть те ĕнтĕ халь. Çуртсем, шурă кĕрĕк тăхăннă евĕр, йăлтах юрпа витĕннĕ, йăмрасем çеç шурă тĕс çинче кукăр-макăр хура йĕр пек курăнаççĕ. «Акă вăл кирек-ăçта кайсан та чуна ялан хăй патне туртакан чăваш ялĕ, — терĕ ăшĕнче Ятман. — Аякран пăхсан, унта никам та çук пек, çак хăрушă вăрçа пула унта пĕр чун та юлман пек. Пăхма вăл калама çук тӳлек, çав кунтан курăнакан йăмрасем евĕр, унта çынсем çав тери лăпкă пурăнаççĕ пек. Анчах халь ял лăпкă мар, ял çапăçать, вăл хăйĕн мĕнпур вăйне фашистсене тĕп тума парать.

— Людмила, лайăхрах пĕркен, шăнатăн, — йăвашшăн сăмах хушрĕ вăл карчăк çинче унталла та кунталла пăхса пыракан хĕрачана.

— Çук, шăнмастăп,— терĕ Людмила. — Ку сивĕ маншăн ним те мар!

Вăл юриех Ятман еннелле — çиле хирĕç çаврăнса ларчĕ. Ун пичĕсем хĕп-хĕрлĕ хĕрелсе кайнă. Куçĕсем кулаççĕ, таçти аякри ĕмĕте курнă евĕр, темле савăнаçлăн кулаççĕ.

Колхозниксем тĕплĕ çынсене, чĕлхепе сахалтарах калаçса ĕçпе ытларах тăвакансене юратаççĕ. Тепри пухура аллипе кăкăрне çапса хитре сăмах тухса калама, мухтанма е ĕçри çитменлĕхсене çав тери хыттăн критиклеме пултарать: «хĕрӳ патăм-ха паян, пĕлчĕç çынсем ман вăя, халĕ ĕнтĕ пурте ман майлă çаврăнса ӳкрĕç» тет вара çын ун пек чухне, кайран пăхать — ăна никам та хисеплемест иккен, хăйĕн юлташĕсемех курмăш пулса иртсе каяççĕ. Тепĕр çын хĕрӳллĕ сăмах калама та пĕлмест, ытлашши шарламасăртарах кăна çӳрет, анчах хăйĕн ĕçне яланах тĕплĕ тăвать, кун пек çын сăмахĕпе мар, ĕçĕпе хитре. Куçма Иванча промартель членĕсем шăп кăна çавăншăн председателе суйласа лартрĕç. Вĕсем йăнăшмарĕç: Куçма Иванч чунне парса ĕçлеме тытăнчĕ. Вăл эртеле хĕл каçиччен ĕçлемелĕх йывăç материал тупса пачĕ, правлени çуртне юсаттарчĕ, эртел мастерскойне ĕçе ячĕ. Ĕлĕк эртел членĕсем хăваран корзинка авас тĕлĕшпе ытларах ĕçлетчĕç, халĕ, юманпа вĕрене нумай турттарса килнĕ хыççăн, ӳречеллĕ çуна тăварах парасçĕ. Темиçе эрне каялла кăна-ха вĕсем станцăра хăйсем авнă çунана икĕ платформа тиесе пачĕç, ку çунасем ытти çар хатĕрĕпе пĕрле фронта кайрĕç.

Çапах та Куçма Иванча эртел ĕçĕсене илсе пыма питех те йывăр. Çынсем пурте туймаççĕ-тĕр ăна, мĕншĕн тесен председатель ун пирки никама та шарламасть, хăй вара ун çинчен çĕрĕн-кунĕн шутлать. Эртелĕн чи кирли çук: транспорт. Йывăç турттарма каймалла, çуна, корзина леçмелле, — колхозран лав илес пулать. Куçма Иванчшăн çынран япала ыйтасси вилĕмпе пĕрех. Çитменнине тата Левентей вăрçмасăр пĕрре те лав парасшăн мар. Эртеле юратманнине пытараймастех çав вăл. Мăкăртатать вара: «Лаша, лаша... Ăçта вăл вăрçă вăхăтĕнче лаша? Эртел валли мар, хамăр валли те сахал. Йăтăр корзинкăсене тӳрех станцине». Хăй аслă конюх патне хут çырать, çапах та сăмахпа йĕплеме чарăнмасть. «Стариксем валли ĕç тупса патăр ĕнтĕ, карчăксем валли пĕр-пĕр эртел уçмалли çеç юлчĕ. Вĕсем валли тĕрĕ эртелĕ уçса памалла. Аппаланччăр ытахальтен. Кала Ятмана, мĕнле вăл çавна ку таранччен чухласа илеймест?»

Иртнĕ пасра Куçма Иванч Левентее хăйĕнпе пĕрле мастерскойне çитсе килме сĕнчĕ. Лешĕ йĕкĕлтесе çеç тавăрчĕ:

— Мĕн курман эпĕ унта? Тупнă ĕç, ăшă çĕрте пĕкĕ авса лараççĕ, çуна тăваççĕ! Халĕ çынсене унпа тĕлĕнтереймĕн.

— Çунасем фронта каяççĕ, Леонтий Петрович, — сиввĕн каларĕ председатель.

— Тем тума кирлĕ вĕсем фронтра! Мĕнех тийĕн çав çунасем çине?

— Тиеççĕ курăнть çав. Унсăрăн илсе каймĕччĕç. — Миçе çуна турăр кăçал? — тăрăхлама пăрахмарĕ Левевтей. — Аллă штук-и?

Вăл лаша кӳлме хушса çырнă хута ывăтса панă пек пачĕ, мастерскойне пырасси пирки шарламарĕ те. Председатель ăна лавшăн тав турĕ, хăй юлнă кăмăлпа витенелле утрĕ. Вăл çул çинче те тăршшĕпех Левентей сăмахĕсем пирки шухăшласа пычĕ. Ытла чăрсăррăн калаçăть-çке Левентей хăйĕн счетовочĕ пулнă çынпа! Эртеле ним вырăнне те хумасть. Эртелĕн хăйĕн транспорт пулмаллах çав. Лаша çеç мар, машина та. Промсоюзра калаçас пулать кун çинчен, тен, туянма пулĕ.

Шупашкарта ăна ку ĕçре пулăшма пулчĕç, анчах машина туянма халлĕхе ан та ĕмĕтленĕр, терĕç. Куçма Иванч тавлашса тăмарĕ: паллах, халь машина илме йывăр. Çапах та вăл куннинче иккĕленмерĕ: эртелĕн лаша пулатех. Тен, пĕрре çеç мар, иккĕ, виççĕ. Тем пекчĕ ку: хăтăласчĕ часрах Левентей «хӳтлĕхĕнчен», кашни утăмра ăна пуççапас марччĕ.

Киле килме тухас умĕн Куçма Иванч больницăна Ятман патне çаврăнса çитрĕ. Ятман унта çук иккен, ăна больницăран çар госпитальне куçарнă. Председатель ăна шыраса хула варринчи пысăк кăна çурта кĕрсе кайрĕ. Кунта Куçма Иванча шап-шур халат тăхăнтарчĕç, вара тин Ятман патне темиçе крават лартнă пӳлĕме кĕме ирĕк пачĕç.

Куçма Иванч Ятмана чи малтан эртел ĕçĕсем çинчен каласа кăтартрĕ. Ун сăмахĕнче парторга савăнтармалли нимех те пулмарĕ темелле. Хăй те сисрĕ председатель, ун мĕнпур калаçăвĕ Левентей пирки ӳпкелешнĕ пек тухрĕ: çав ăнланмасть, çав мĕнпур ĕçе чăрмантарса тăрать. Ятман ăна пачах урăххи çинчен шутланă евĕр таçта айккинелле пăхса итлерĕ, госпитальте выртнăран-тăр вăл çак вăхăтра питех те кичемĕн туйăнчĕ. Çапах та хăй председатель сăмахĕсене ăнланса юлнă иккен.

— Ĕç Левентейре мар, — терĕ вăл. — Левентей эртеле кăмăлласах кайманни паллă-ха вăл пирĕншĕн. Левентей сăмахĕсенче кăшт тĕрĕслĕх те пур: пирĕн эртел халлĕхе ытла мирлĕ. Итле-ха, — самаях чĕрĕлчĕ вăл, — çав креслона пăх-ха. Креслосем тăваймастпăр-и эпир?

— Тумасăр! — Ятман аллипе тĕллесе кăтартнă креслона патне пырсах тĕрĕслерĕ Куçма Иванч. — Кунта йывăрри нимех те çук. Çине витме çӳхе пир çеç тупас пулать.

— Ăна тупатпăр. Хулари госпитальсене çавăн пек креслосем темĕн чухлех кирлĕ. Кĕр те калаçса татăл начальникпе. — Унтан вăл, темскер аса илсе, каласа хучĕ: — Чим, пĕрлех каятпăр.

Ятман çи-пуçне тирпейлекелерĕ те, аллине патак тытса, председателе вăрăм коридора ертсе тухрĕ. Пӳлĕмри сестра ăна тытса чарасшăн пулчĕ курăнать, вĕсен хыççăн утрĕ, анчах чараймарĕ.

Тата тепĕр эрнерен хулана тепре килнĕ Куçма Иванч госпитале Ятмана яла илсе кайма тесе кĕчĕ. Куннинче вăл Левентей панă лашапа мар, промартель лашипе килнĕ иккен. Çывăхри пĕр хулара тăракан артиллери полкĕ фронта каяс умĕн хăйне темĕн чухлĕ çуна туса панăшăн промартеле икĕ лаша парнеленĕ. Илсе килнĕ чухне лашисем тем айăппа ураран кăшт ухсахланă пулнă, халĕ вĕсем чиперех çӳреççĕ. Председатель тилхепене савăнса çеç тытса пырать. Халĕ ĕнтĕ вăл лавшăн Левентее пуççапас çук, унăн хăйĕн транспорт пур.

Ятман киле таврăннă хыççăн пулса иртнĕ парти пухăвĕ пуринчен малтан эртел ĕçĕсем çинчен ыйту лартса сӳтсе яврĕ. Парти членĕсем эртеле малашне те фронта кирлĕ япаласем ытларах туса кăларма сĕнсе хăварчĕç. Левентей эртел госпиталь валли креслосем, артиллери полкĕ валли çунасемпе урапасем туса панине илтсен тĕлĕнсех кайрĕ.

— Чăнах-и? — ĕненмен пек ыйтрĕ вăл.

— Эс пĕлмен те ĕнтĕ ăна? — те кулса, те йĕкĕлтесе каларĕ Ятман.

— Ара, эп эртел ĕçĕпе интересленсех те кайман та... Кун пек пулсан, эртеле пулăшас пулать, чăнах та усăллă ĕç тăваççĕ. Апла ĕçлесен, лаша пама та шел мар. Кирек хăш вăхăтра пырса ыйтăр, чармастпăр.

— Тавах ыр сăмахшăн, — татса хучĕ Куçма Иванч. — Халь ĕнтĕ ытах кирлĕ чухне хамăртан лав ыйтма пултаратăн. Эпир нихçан та чарса тăрас çук, çăкăр-тăвар хире-хирĕç...

Кок-сагыз ĕçне пĕлекен агроном Ашмарина участокĕнче икĕ эрне пурăнчĕ те, аллинчи пур пек кĕнекисене хăварса тата çураки хыççăн тепре килме пулса, куçран çухалчĕ. Ку Олимпиада Осиповнăна çырлахтармарĕ, çапах та килни килменниех мар, тем тесен те, хĕрарăмсем кок-сагыз мĕнне хăйсен куçĕпе курчĕç. Тата, вăл килмен пулсан, Ашмаринăна кун чухлĕ тĕрлĕрен кĕнеке тупма та йывăр пулатчĕ.

Халĕ Липа пӳлĕмĕнче хăлха çакки евĕрлĕ курăк стена çумĕнчех çакăнса тăрать, килен-каяна Липа ăна тĕлĕнмелле мыскарана кăтартнă пекех кăтартать. «Ку сан мĕнле курăк?» тесе ыйтнине хирĕç кашнинех:

— Калуш тумалли курăк, кок-сагыз, — тесе тавăрать. 

— Ăçтан тупса килнĕ эсĕ ăна?— тĕпчеççĕ колхозниксем.

— Э, ку аякран илсе килнĕ ӳсентăран, — тет Липа. — Ăна Тянь-Шань тăвĕсем çинче тупнă. Ун тымарĕнче каучук нумай.

Ытти колхозниксемшĕн вăл тĕлĕнтермĕш курăк çеç, анчах Липашăн тата виçĕ колхозри кок-сагыз бригадисенчи çынсемшĕн çак илемсĕр курăк çĕрĕн-кунĕн шухăшлаттаракан япала: тепĕр эрнерен вĕсен ун вăрлăхне темиçе гектар акса хăвармалла, çу каçиччен ăна лавĕпе туса илмелле. Халиччен вĕсем ăна акса курман, вĕсен çĕрĕ çинче ӳсет-и, ӳсмест-и — ăна никам та пĕлместь.

Хĕвел ытларах хĕртнĕçемĕн, уй-хир юртан тасалса, хуралса пынăçемĕн Липа агроном сăмахĕсене аса илет. «Олимпиада Осиповна, эсĕ пуринчен ытла çавна асту: вăрлăха стратафикацилесе мĕн май пур таран иртерех акмалла. Тăпра нӳрĕ пултăр, унсăрăн сирĕн вăрлăх шăтса та тухмасть», — терĕ вăл. Агроном каланă тăрăх, кок-сагыз вăрлăхне уйри ĕçсем пуçланиччен пĕр эрне малтан акса пĕтермелле.

Вăрлăха виçĕ колхозра та стратификацилесе хунă ĕнтĕ, вăл, хуппинчен çемçелсе, кăшт сăмсаланма тытăннă. Халĕ агроном урăххинчен хăрать: вăрлăх ытлашши шăтса ан кайтăр, вара вăл пĕтме пултарагь.

Липа çĕнĕ ĕçшĕн мĕнле çуннине курса, Марине пĕрре унпа пĕрле хумханчĕ, тепре ăна лăплантарма пăхрĕ.

— Ан пăшăрхан, агроном, чиперех пăхса ӳстеретпĕр çав хăлха çаккине, — терĕ вăл. — Колхозра пĕрремĕш çул тулă акнă чухне тулăшăн та çавăн пекех сехĕрленеттĕмĕрччĕ. Халĕ акă чиперех акса тăватпăр. Гектартан çирĕм центнера яхăн пуçтаратпăр.

— Хăрамалла, — терĕ Липа. — Эс каларĕшле, хăлха çакки туса илĕпĕр, анчах кок-сагыз пулмĕ.

— Ĕçлесен, пулать. Эпир ĕçлеме ӳркенсе тăмăпăр.

— Çынсем маттур-ха, — килĕшрĕ агроном. — Кунта — эсĕ, «Алгара» — Назиб, «Çĕнĕ пурнăçра» — Кулине. Бригадирсем пĕринчен тепри хастар, хăшĕ çĕнтерĕ ĕнтĕ ăмăртура.

— Эпир ăмăртăва тухман-çке-ха? — асăрхаттарчĕ Марине.

— Эсĕ Назиба ăмăртăва чĕнетĕн пулĕ тетĕп эпĕ. Унсăрăн мĕнле пултăр?

— Çук, ăна ан кĕт. Пĕлмен ĕçпе епле ăмăртăва чĕнен? Пĕр çул ĕçлесе пăхар-ха, йĕркине вĕренсе çитер, вара ăмăртма та пулĕ.

— Ай, мĕнле хăравçă эсĕ, Марине! — терĕ Липа — Пĕрре калать: ан шиклен, кок-сагыз туса илетпĕр, тет тепре: пĕлмен ĕçпе епле ăмăртăва чĕнен, тет.

— Хăранăран мар, — хăйĕннех печĕ лешĕ. — Анчах кăçал эпĕ ăмăртма пултараймастăп. Кулинепе Назиб ăмăртчăр ĕнтĕ, вĕсем çамрăкрах...

Липăн колхозсем тăрăх кок-сагыз пирки çеç мар, çĕрулми пирки те нумай чупмалла пулчĕ: нихăш колхозра та çĕрулмине яровизацилеме хурасшăн мар. Малтанхи калаçу унăн каллех Левентейпе пулса иртрĕ. Левентей вăрлăхлăх çĕрулмине нӳхрепрен хăй кăларттарчĕ, ăна суйланă çĕрте çынсене бригадир пекех ертсе пычĕ, анчах яровизаци пирки сăмах хускатсан, тутине çеç пăрчĕ.

— Ытла кĕнеке тăрăх пурăнатăн-çке, Олимпиада Осиповна! — терĕ вăл. — Тен, халĕ яровизацилесе аппаланмасан та юрать? Вăрлăхлăх улма лайăх пирĕн, ăна эпĕ хам тĕрĕслерĕм...

— Уйăха яхăн çутăра яровизацилесен, тата лайăх пулать, — хирĕçлерĕ Липа.

— Ăна сарса хума пирĕн вырăн та çук.

— Председателĕн яровизацилеме кăмăл çук, кăмăл пулсан, вырăнне тупма пулать ăна.

Левентей калаçăва ыррăн вĕçлеме шутларĕ.

— Кăçаллăха юрĕ ĕнтĕ, тепĕр çул яровизацилĕпĕр, — ӳкĕтлерĕ вăл.

— Килес çул эпĕ «Атăл» колхозра яровизацилесе çеç касман çĕрулми лартса опыт тăвасшăнччĕ. Вот, вăйлă çĕрулми туса илнĕ пулăттăмăр!

— Ун пек касмасăр лартсан çĕрулми нумай кирлĕ.

— Вăрлăхĕ вăл кĕркунне ытлашшипех пухăнать, — терĕ Липа. — Ав малта пыракан колхозсенче кантăра тата ытти хăш-пĕр культурăсене те хĕреслесе акаççĕ. Вăрлăх ытларах каять, анчах ун вырăнне тырпул тухăçлăхĕ темĕн чухлĕ пысăкрах пулать.

Тавлашсан-тавлашсан, Левентей вăрлăхлăх çĕрулмине яровизацилеме килĕшрĕ, çапах та темиçе кун хушши ун пирки нимĕн те шарламарĕ, Липа тепре пырсан тин бригадирсене чĕнсе илчĕ.

— Çĕрулми лартасси çинчен шухăшлама вăхăт, — терĕ вăл. — Вăрлăхлăх çĕрулми пирки агроном мĕн хушать, çавна тăвас пулать. — Вăл Липăна бригадирсем çине ал сулса кăтартрĕ. — Командăлăр, Олимпиада Осиповиа.

Атăлкассинче ĕçе çапла йывăррăн пуçласа янă хыççăн Липа ытти колхоз председателĕсемпе калаçма тапратрĕ. Вĕсем яровизаци уссине те пĕлеççĕ ĕнтĕ, ăна пĕрремĕш хут çеç те мар туса ирттереççĕ, çапах та ку ĕçе хăйсемшĕн чăрмав тесе шутлаççĕ, вĕсене темшĕн яровизаци вăрçăчченхи ĕç пек туйăнать. Липа вĕсене ăнлантарать, ӳкĕтлет, вăрçать, намăслантарса та пăхать, лешсем çавах ку ĕçрен хăтăлма сăлтав шыраççĕ. Вĕсен чи витĕмлĕ сăлтавĕ — çĕрулмине çутта хума çурт çукки. Липа комсомолецсем урлă председательсене çурт тупса парать, вĕсене унта илсе кайса кăтартать, вара лешсем ним калама аптранипе ал сулаççĕ те Левентей пекех бригадирсене чĕнсе илеççĕ.

Кок-сагыз вăрлăхĕ акнă кунсенче Липа хиртен кĕме те пĕлмерĕ, ялтан яла, бригадăран бригадăна чупрĕ. Хĕр-ача хир урлă çуран çӳренине курса, Левентей ăна правленин çăмăл çула çӳрекен лашине хăех пырса пачĕ.

— Агроном, лаша ыйтас пулать, кун пек часах утайми пулатăн, — хăтăрчĕ вăл, ăна икĕ ял хушшинче хăваласа çитсе.

Липа Левентей пулăшнипе лаша çине утланса ларчĕ, председателе тав туса, Тутаркасалла вĕçтерчĕ.

Кунта кок-сагыз вăрлăхне кружокра вĕреннĕ пек лакăмсем туса ал вĕççĕн акаççĕ, кашни лакăма ик-виç грамм суперфосфат хурса, çиелтен çемçе çĕрĕк тăприпе витсе пыраççĕ. Агроном çынсем мĕнле ĕçленине пăхнă май хăй те сахал мар лакăм туса унта вăрлăх вырнаçтара-вырнаçтара тухрĕ. Мĕн каласси пур, йывăр ĕç ĕнтĕ, хăяр акнă пекех, анчах, хуларан килнĕ агроном каланă тăрăх, кун пек аксан, çулла çум çумлама, тăпрана кăпкалатма тата кок-сагыз тымарĕсене пуçтарма çăмăлтарах пулать.

— Паян пĕтеретĕн-и, Кулине? — терĕ Липа, Тутаркаса каяс умĕн звеньевой патне тепре пырса.

— Пĕтеретпĕр, — ĕçлеме пăрахмасăр тавăрчĕ лешĕ. — Çĕрлене юлатпăр, ырана хăвармастпăр.

Назиб та паян йăлтах акса пĕтеретĕп тесе ĕçлет, ăнчах ун бригадинче Липа айăпĕпе калама çук пысăк йăнăш ĕç пулса иртнĕ. Колхоз кок-сагыз валли иртнĕ çул пахча-çимĕç лартса тунă участока уйăрса панă. Ку вăл агротехника тĕлĕшĕнчен кок-сагыз акма юрăхлă çĕр шутланать. Пахча-çимĕç участокĕпе юнашар виç-тăватă метр сарлакăш çĕрулми йăранĕсем иртнĕ, Кабир ăна та кок-сагыз ани валли илме хушнă. Ку вырăна кок-сагыз акмалла пулман, мĕншĕн тесен çĕрулми лартнă участокра кок-сагыза проволочник текен сарă хурт ерет, вăл вара ăна сиенлеме тытăнать.

— Иртнĕ çул çĕрулми пулнине эпĕ хам та курнă, мĕнле-ха çавна манса кайнă? — терĕ Липа, хăйне-хăй вăрçса.

Назиб ăна лăплантарма пăхрĕ:

— Вăл вырăн пысăк мар, çĕрулмине ăна кишĕрпе хăяра сыхлама тесе çеç лартнăччĕ.

— Çапах та акмалла марччĕ. Халĕ ĕнтĕ хурт ерет те, пирĕн кок-сагыз пĕтсе ларать, — кулянчĕ агроном.

— Пĕтме памастпăр! — хыттăн каларĕ Назиб. — Пĕрерĕн-пĕрерĕн иртетпĕр, пĕр хурт та хăвармастпăр, ан хăра.

— Агроном патне çырса ярас пулать, канаш патăр— терĕ Липа.

Вăл вара хăйĕн çĕнĕ культурăна акса тăвас ĕçри пĕрремĕш йăнăшĕ çинчен çав кунах специалист-агроном патне çырса ячĕ.

Тĕттĕм пулас умĕн Липа, кок-сагыз ĕçĕсенчен хăтăлнă пек пулса, лашине леçмелле «Атăл» колхоза кайрĕ,витене çитнĕ май Кĕтерне инке патне кĕчĕ те унта тин çеç МТС-ран таврăннă Анушкана курчĕ.

— Халĕ эсĕ ĕнтĕ трактористка пулĕ, сана çапла чĕнмелле-и? — тантăшĕн вараланчăк ĕçре те хуралма пĕлмен аллисене тытса силлерĕ вăл.

— Трактористка! — мăнаçлăхне пытармасăр каларĕ Анушка.

— Çуракине пирĕн пата килетĕн пулĕ?

— Çук. Кунта Зоя Зубрилова бригади ĕçлет.

— Эсĕ ăçта каятăн вара?

— Виççĕмĕш бригадăна, кунтан пилĕк çухрăма.

— Шел, — терĕ Липа, унтан амăшĕ илтмелле мар хăлхаран пăшăлтатрĕ: — Карачăм миçемĕш бригадăра пулать?

— Зубрилова бригадинче, — терĕ лешĕ те шăппăн çеç.



XXIII


Пурнăçра час-часах çакăн пек пулать: пĕр-пĕр çĕрте ĕçлекен çын мĕншĕн те пулин хăйĕн руководителĕпе вăрçса каять те кун хыççăн вара ăна начар ĕçленипе, вăл хушнисене итлеменнипе пăхăнтарма тăрать. Çын хăйне руководитель тĕрĕс хăтăрса тăкнине те пĕлет, çапах та ăшĕнчи мăнкăмăллăхĕпе кутăнлăхĕ ăна çакна йышăнма кансĕрлеççĕ-кансĕрлеççех. Халь эпир кун пек çынсене сайра куратпăр ĕнтĕ, анчах юлнă-ха вĕсем, теплере пĕрре тĕлĕнтерсе илеççех хăйсен мыскарисемпе. Ак пирĕн Карачăмпа çуракинче шăп çавăн пек мыскара пулса иртрĕ.

Колхозсене тухса кайиччен темиçе кун малтан Карачăма трактор бригадин бригадирĕ тăвасси çинчен калаçу пулнăччĕ. Карачăм паянхи пек астăвать, ку сăмаха МТС директорĕ хăй каларĕ. Кĕракинче Иванов та начар мар ĕçлерĕ, çамрăк пулсан та, хăйĕн ĕçне лайăх пĕлет, çураки вăхăтĕнче эпир ăна бригадир тăвасшăн, терĕ. Ун заместителĕпе вăрçса кайнă хыççăн ĕçсем пачах урăхла килсе тухрĕç иккен. Пĕрре ĕçе кая юлса тухни тата директор заместителĕ чирлĕ механикшĕн ĕçлеме хушнине итлеменни ăна яла каллех ахаль тракторист çеç туса ямалли сăлтав пулса тăчĕ иккен. Çитменнине иккĕмĕш бригадăна! Çуркунне хăйĕн тракторне те аран-аран юсанă ватă хĕр патне, Зоя патне!

Çав тери тарăхнă Карачăм директор пӳлĕмне кĕчĕ тĕ, ун патĕнче механик ларнине пăхмасăрах, хыттăн-хыттăн каласа хучĕ:

— Кирек те мĕн тăвăр, эп Зойăпа ĕçлеместĕп, мана урăх бригадăна куçарăр, — терĕ.

— Мĕншĕн ĕçлеместĕн? — ыйтрĕ унтан директор.

— Ĕçлеместĕп, каланă сире. Эсир мана унпа пĕрле мăшкăласа çеç яратăр...

— Иванов, ан кутăнлан. Зоя — лайăх бригадир, кай та яла тракторна тирпейле. Ан кансĕрлесе çӳре.

— Çук, ĕçлеместĕп, кирек мĕн тума та пултаратăр.

— Ĕçлетĕн, — терĕ директор. — Ытах ĕçе пăсма тытăнсан, суда та паратпăр.

— Мĕншĕн мана суда памалла? Эпĕ хама урăх бригадăна куçарма ыйтнăшăн-и?

— Ну, çитĕ, çитĕ, — кăмăлне çемçетрĕ директор. — Манăн санпа тавлашса тăма вăхăт çук.

— Апла мана урăх бригадăна куçармастăр-и? — çине тăчĕ Карачăм.

— Халь ун пирки сăмах та пулма пултараймасть. Çынсем пурте хăйсене çирĕплетсе панă колхозсене кайса пĕтнĕ иккен те, мĕн бригадăсене пăсмалли пур.

— Ну, кайран ан вăрçăр...

Карачăм директор патĕнчен пӳлĕм алăкне юрийех хыттăн хупса тухса кайрĕ. Ун каралăхне пĕрре çеç мар курнă директор ку сценăран нимех те тĕлĕнмерĕ, çапах та ăна куннинче Карачăм чăнласах кутăнланассăн туйăнчĕ. Колхоза çитĕ те трактора ĕçсĕр лартĕ, вара уншăн пĕтĕм коллективăн намăс курмалла пулĕ. Вăл тепĕр икĕ сехетрен Карачăм патне хваттерне кайса унпа чĕререн калаçас тесе шутларĕ. Ачи çамрăк-ха, айван, вăл хăй мĕншĕн кӳреннине те тĕплĕ пĕлмест, тен, каласа ăнлантарсан, çилли иртĕ.

— Юнĕ вĕри вара унăн, — терĕ калаçăва хутшăнмасăр ларнă механик юлашкинчен.

— Мĕн каласси пур.

— Хирĕç тăман чухне ĕçре маттур хăй, трактора лайăх пĕлет. Ун пек ăста юсаканни сахал-ха пирĕн.

— Эпĕ те сăнакаларăм та, начар ĕçлемест пекчĕ. Бригадира лартас тесе те шутланăччĕ-ха. Нумай пулмасть тем инкекĕ сиксе тухрĕ. Михаил Никанорчпа вăрçса кайнă та кăмăлне те йывăра илнĕ.

— Иртĕнме памалла мар. Унăн хăйĕнчен асли хушнине итлемесĕр тăрас йăла пур. Çавна пĕтермесен, кайран унпа пушшех асап пулать.

— Алла илетпĕр, — терĕ директор. — Лăплансан ак унтан лайăх тракторист та пулмасть.

Каçхине вăл Карачăма тĕл пулаймарĕ. Лешĕ тĕттĕм пуличченех хăйĕн тракторĕ ларакан яла тухса кайнă иккен. Тепĕр кун ирхине телефонпа Тутаркассине шăнкăравласан, ăна Карачăм тракторне унта илсе çитерни çинчен пĕлтерчĕç.

Çамрăк каччăн бригадăна çитсен тулашса илмелли тепĕр сăлтав тупăнчĕ. Бригадир ăна ĕçлеме нихăш яла та мар, шăп Атăлкассине ярасшăн.Чылайччен тавлашрĕ: вăл унпа, анчах Зоя хăйĕннех перет: «Хăвăр ялăра юл, кунта эс кашни тĕмескене пĕлетĕн, ĕçлеме çăмăлтарах пулать». Карачăмшăн пулсан, урăх ял лайăхрахчĕ, унта вăл пуçлăхсене куçран пăхтарма, унпа вăрçма ытла çăмăлах маррине кăтартса пама пултаратчĕ. Хăйсен ялĕнче ĕçлемесĕр ларас çук, ашшĕ пĕлсен, темскер курса тăмалла пулĕ.

Бригада ĕçе тытăннă кун Карачăм тракторĕ хирти пĕччен çăка айĕнче пĕр хускалмасăр ларчĕ. Ирхине тракторне мотора чĕртме те тытăнса пăхрĕ, моторĕ пĕр-икĕ хутчен шаккакаласа та илчĕ, анчах темле пайĕ пăсăлнă пек пулчĕ те, Карачăм ăна тĕрĕслемесĕрех курăк çине тăсăлса выртрĕ. «Килсе юсаччăр, вара ĕçлетĕп», — терĕ вăл. Çак вăхăтра ăна хĕлле хăй юсанă трактор кăшт пăсăлнишĕн никам та мар, Михаил Никанорчпа Зоя айăплă пек туйăнчĕ, вăл, тем пек кутăнлансан та, хăйне никам та ним те тума пултараймасть тесе шутларĕ.

Плуг тытса пыма тата шыв йăтма колхозран ятарласа уйăрса панă çамрăк ача хăй çине тĕлĕнсе пăхса тăнине асăрхасан, вăл ăна та, трактор пăсăлнă тесе яла хăваласа ячĕ.

Кăнтăр тĕлĕнче вăл мĕнле ĕçленине курма икĕ çухрăмлă хир урлă Зоя пычĕ. Бригадир çитнĕ çĕре Карачăм харлаттарсах çыврать иккен. Вăл вăратсан та час вăранмарĕ.

— Эс, каччă, мĕн туса выртатăн? — çӳçĕнченех лăскарĕ ăна Зоя.

— Манăн трактор ĕçлемест.

— Мĕн пулчĕ тата?

— Коллектор пăсăлнă пулас.

— Эс тĕрĕслерĕн-и вара?

Бригадир трактор йĕри-тавра çаврăнкаласа унта кунта пăхкаларĕ, пĕр çĕрте контакт çуккине тӳрлетрĕ, урăх пăсавлă мар вырăн ниçта та çук. Ĕçе янă мотор часах лăпкăн та пĕр тикĕссĕн шаккама тапратрĕ.

— Эс тĕрĕслесе те пăхман, трактору чиперех ĕçлет. Капла эсĕ ман бригадăна чи юлашки вырăна хăваран, асту. Каçхине манăн директора сводка парас пулать...

— Пар, ара.

— Кун пек сводкă пама та намăс. Мĕн тейĕ вăл?

— Трактор пăсăлнă, те.

— Ан суй. Трактору лайăхах. Эс çав Михаил Никанорчшăн кутăнланатăн пулĕ-ха. Эп сана акă мĕн калатăп: эс ун çине виçĕ çул çиленсе пурăнма пултаратăн, анчах ĕçе ан пăс, хăвăр колхозникĕрсем умĕнче ятна ан яр.

— Маншăн ан хăра, эп ĕçлĕп, хăвăн планна чипер тултар, — терĕ Карачăм. — Тупăннă бригадир, вăрентет тата.

— Вĕрентмесĕр. Манăн саншăн ответ тытас пулать.

— Эпĕ хамшăн хамах ответ тытатăп.

— Тавлашни, кутăнланни вăл ответ тытни мар-ха, халĕ ĕçпе ответ тытас пулать. Ав, виççĕмĕш бригада пире ăмăртăва чĕнет. Паян ирех хут çырса янă. Сан савнийу те алă пуснă.

— Ăмăртчăрах. Эпир ăмăртусăр та хамăр плана тултаратпăр.

— Кун пек çывăрсан тултармасăр, тултаратпăрах ĕнтĕ. Ак каçхине вĕсен бригадине каятăп та Анушкана сан çинчен каласа паратăп.

— Кала, ара, кам хăрать? — ĕçлеме хатĕрленнĕ пек, тракторĕ патнелле пăрăнчĕ Карачăм.

— Анушкана çеç мар, аçуна курсан, ăна та каласа кăтартатăп.

— Санран ун пек сăмаха та кĕтме пулĕ.

Кутăн çыннăн хăлхи витĕр мар, теççĕ. Тĕрĕс пулас çав ваттисен çак сăмахĕ: витмест ун пек çынна сăмах, ик сехет сиксе тавлашать вăл, çапах та аслăраххин, ăслăраххин канашне итлемест, ун асăрхаттарăвне нимле те йышăнмасть. Паллах, Зоя вырăнĕнче тепри Карачăмпа урăхларах калаçмаллаччĕ, ăна итлеттерме урăх майсем тупмаллаччĕ. Ку — çамрăк бригадир-ха, кун кăмăлĕ хытайман-ха, вăл çынна ыр сăмахпа, тархасласа ӳкĕте кĕртесшĕн. Çавăнпа та, çур сехете яхăн калаçрĕ пулин те, вăл каниччен трактор вырăнтан хускалмарĕ, Карачăм бригадир кайсан ĕçлеме тытăнассине те нимпе те палăртмарĕ. Зоя каçхине тепре килсе тĕрĕслетĕп терĕ те бригада ĕçĕ пирки колхоз правленийĕпе калаçма ялалла утрĕ.

— Çĕнĕ бригадирăн пĕрремĕш кунĕ хитре мар пуçланчĕ, — терĕ Зоя хăй тĕллĕн. — Паянхи план çурри те тулмасть. Ĕçлеме тытăнсан, Карачăмĕ ир кулĕмшĕн ĕçлесе тултарать-ха вăл, ĕçлеме тытăнмасан мĕн тумалла? Директора пĕлтермелле, суда памалла. Çук, ман ĕçсем начар...

МТС-ра чухне хăйне сан бригадунта Карачăм пулать тесен, Зоя савăнсах кайнăччĕ: Карачăма хăш бригада кăна йышăнасшăн пулман пулĕ! Паян та, виççĕмĕш бригадăри çынсем ăмăртăва чĕнсен, Зоя вĕсем чĕннине хăпартлансах йышăнчĕ, пирĕн начар ĕçлекенни çук, Карачăм пĕччен мĕне тăрать, терĕ. Карачăмăн чĕрине хурт çиме пуçланă-мĕн, вăл хăйне тахçан вăрçнăшĕн халь, хире тухсан, кутăна пенипе тавăрасшăн-мĕн. Утнăçемĕн ун пуçĕнче пĕр шухăш ытларах та ытларах çирĕпленсе пычĕ: çук, ăна эпĕ пĕччен пăхăнтараймастăп, манăн кунта кама та пулин пулăшама чĕнес пулать. Паçăр вăл «аçуна калатăп» тесе хăратмалла çеç каласа хучĕ, ăна, паллах, Карачăм та ĕненмерĕ, ак халь Зоя ку ĕçре вăтанса тăма юраманнине, ун ашшĕ чăнах та пĕтĕм ĕçе пĕр-пĕчченех юсаса яма пултарнине ăнланса илчĕ.

Тăкăрлăкран кĕрсе колхоз картишĕ патне тухсан, вăл çывăхри пĕр старикрен тӳрех Карачăмсен килĕ ăçтине ыйтрĕ.

— Килĕ ял леш вĕçĕнчех, — терĕ старик. — Санăн килнех çитмелле-и?

— Мана ун ашшĕ кирлĕ, — таçта курнă кăтра çӳçлĕ старике сăнаса пăхрĕ Зоя.

— Ашшĕ часах килет ак. Вăл кунтах ĕçлет, халь таçта йăрăнчĕ курăнать-ха.

— Апла, кăшт кĕтсе пăхам.

— Кĕтмелли пулсан кĕт, хĕрĕм. Эс хăш ялсем пулатăн, пĕлме юрать-и?

— Эп Çатракассем. Кунта трактор бригадипе ĕçлетĕп.

— Хĕрарăм бригадир ĕçлеттерет, терĕç. Эсĕ апла вăл? 

— Эпĕ-çке...

— Унта пирĕн ял ачи те пур пулас. Шăп çак Сахрун ывăлĕ. Вăл мĕнле ĕçлет?

— Ĕçлени-масарĕ... — ал сулчĕ Зоя. 

— Мĕн тата? Начар ĕçлет-и?

— Паян ирех выртнă та ку таранччен ыйăха çапнă.

— Чим, чим, — чарчĕ ăна старик. — Машини мĕн туса ларать вара?

— Машини ĕçсĕр ларнă.

—Ĕненместĕп! — терĕ хыттăн старик. — Мăйран пуссан та ĕненместĕп. Сахрун ачи ун пек хăтланма пултараймасть. Апла вăл Карачăм мар, кам та пулин урăххи пуль. Пирĕн ял çынни-и? Çук, çу-к...

— Кам ывăлне пĕлместĕп, анчах сирĕн ял çынниех çав, мучи.

— Кай, кай. Ку сăмаха никама та ан кала. Ăна яла та илсе ан кĕр.

— Ĕненместĕн пулсан, пырса кур. Атьăр пĕрлех каятпăр.

— А Сахрун мучине мĕнле? Кĕтместĕн-и?

— Кĕтсе илсен аванччĕ, эп ăна калас тенĕччĕ. Вăрçтăр вăл ывăлне, унсăрăн Карачăм пĕтĕм бригада ятне ярать.

— Инçе-и? — терĕ старик. — Час çитсе килме пулать-и?

— Инçе мар. Çăка патĕнче.

— Ну, кайрăмăр апла. Ĕненместĕп. Пулма пултараймасть... 

Вĕсем çывхарнă çĕре Карачăм тракторне пур енчен те ĕçе хатĕрлесе çитернĕччĕ, мотора чĕртсе ямалла та ларса каймалла. Хăйне пулăшакан ача ĕнтĕ плугсене майлаштарса çаклатса ячĕ. Çав вăхăтра Карачăм куçпа мар, шалти туйăмпа çурăм хыçĕнче çынсем тăнине сиссе илчĕ. Пĕрне вăл çаврăнса пăхмасăрах палларĕ — Зоя, анчах тепри кам-ши? Мĕнле çынна илсе килчĕ вăл Карачăма вăрçма? Нивушлĕ ашшĕне сĕтĕрсе килчĕ? Бригадирпа юнашар Кăтра Михала куçне хĕскелесе, тутисене вăрттăн кулнă чухнехи пек пĕркелесе тăнине курсан, Карачăм хăйĕн питне вĕри юн пĕçертнине туйрĕ. «Кунпа тавлашма май çук, ку аттерен те хытă ятлать ĕнтĕ», — вĕçрĕ ун пуçĕнче шухăш.

Михала пичче калаçуне йĕплĕ сăмахсемпе пуçларĕ:

— Пирĕн Карачăм паян виçĕ норма тултарнă, теççĕ, ĕненмесĕр килсе курас терĕм, — ун патне çывхарса, хăй каччăран тăрăхланине пытармасăр кулчĕ вăл. Зоя ăна пулăшма шутларĕ курăнать:

— Ав мĕн чухлĕ сухаласа пăрахнă, виçсе пĕтереймĕн!

— Комсомолец пример кăтартать.

— Эп комсомолец мар! — терĕ Карачăм, кунта чĕнмесĕр ирттерсе яма май çуккине курса.

— Ăнланмалла, — тăсарах каларĕ Михала пичче. — Комсомолец пулнă пулсан, вăл ĕçлетчĕ, комсомолец мар та — ĕçлемест. Э-эх, Карачăм!..

Вара йĕкĕтĕн темиçе минут хушши ӳпкевлĕ сăмахсем, вĕри шывпа сапнă чухнехи пек пăчăхтаракан, çамкаран тар кăларса чуна кайса тивекен сăмахсем илтсе тăмалла пулчĕ.

Вăл сăмахсене вĕриленсе тавлашма тытăнмасăр итлесе тăма та йывăр, анчах чăтăмлăн итлес пулать: ват çын калать, Кăтра Михала калать. Вăрçма та епле вăрçать вăл, ăçтан сăмахĕсене тупма пĕлет:

— Санăн аçу, йăмăку пур, ĕçре юлташусем пур, ялу кӳршӳ-маршу пур. Мĕнле вăтанмастăн-ха çавсенчен? Мĕнле пырса кĕрĕн-ха килне, укăлча хапхине мĕнле чунпа уçăн паян? Эс ĕнтĕ çамрăк мар, ăнланакан пулнă, санăн хăвăн чысна упрама пĕлмелле пек. Е эс хăвна та, юлташусене те, ял çыннисене те нимĕн чухлĕ те хисеплеместĕн-и? Асту: киле кĕрсен — чыс аслă, яла тухсан — ят аслă, тенĕ. Эп кирек те мĕн тăвам, ман çумра никамăн та нимĕн ĕç те çук тесе ан шутла. Сана машина шанса панă, эсĕ колхоз çĕрне сухалатăн. Çапла, ачам...

Ун сăмахĕсене мотор сасси хупласа хучĕ. Карачăм:

— Бригадир юлташ, ан вăрç, Карачăм ĕçлеме пуçларĕ! — терĕ те, Кăтра Михала каланине текех илтес мар тенĕ пек, юриех вăйлă газ пачĕ. Трактор, хăй хыççăн тем анлăш хура тăла сарса пынă евĕр касă хăварса, пĕчĕккĕнех аяккалла шума тапратрĕ.

— Халь ĕç кайрĕ, халь Карачăмна тытса та чараймастăн ĕнтĕ, — терĕ Михала пичче.

— Темĕн-çке. Ĕçлĕ-ĕçлĕ те, кутăнланмалли тепĕр сăлтав тупса, тепре трактор патне кайса выртĕ.

— Çук, тек выртмасть. Сăмах паратăп.

Зоя ăна ĕненчĕ. Вăл Атăлкассинчен хăйĕн тракторĕ ĕçлекен яла таврăннă хыççăн каçхине Карачăм патне кайса вăхăт ирттермерĕ. Ун патне тек Михала пичче те пымарĕ, вăл ывăлĕ çинчен Сахрун пиччене каласа пачĕ те хире иккĕмĕш бригадăна васкарĕ.

Калас пулать, Кăтра Михала пĕлтерни Сахрун пиччешĕн кĕтмен хыпар пулчĕ. Вăл халиччен Карачăм пирки кун пек чуна ыраттаракан сăмахсем илтменччĕ-ха. Ăна, çамрăкскерне, никамах та ырламан ĕнтĕ, ашшĕ те ку таранччен ача вырăнне кăна хунă-ха, çапах та вăл ял çинче ята яни те пулман. Тем тесен те, ашшĕ хăйĕн ывăлне ал ĕçне пĕчĕклех хăнăхтарнă, çынран кая юлса ĕçлеме вĕрентмен. Тата ялтан кайни те нумаях пулмасть-ха. Хăçан вăл çав териех пăсăлма пултарнă? Килте ашшĕ хушнине яланах итлекенскер, чăнахах çапла кутăн çын пулса ӳсет-и? Старик хăй ăсĕпе çапла шутларĕ: Карачăм ашшĕ аллинчен вĕçерĕннĕрен çакăн пек чарусăра тухнă, ăна хăй ĕçленĕ çĕрте начар тыткалаççĕ, хушнă ĕçе епле тунине сăнасах тăрас вырăнне, кашни йăнăшшăн хăтăрас вырăнне вăл иртĕхнине курман пек пулаççĕ. Çамрăксем ниçта та мар, шăп ачаш тыткаланă çĕрте пăсăлса кутăна каяççĕ. Кăна Сахрун пичче хăйĕн вăрăм ĕмĕрĕнче нумай сăнăнă.

Ăшĕнче темĕн чухлĕ шухăшларĕ пулин те, вăл ывăлĕ çĕрле киле таврăнсан унпа калаçнă хушăра хăйĕн çиллине пĕрре те палăртмарĕ. Ывăлĕ унпа ним пулман пекех кăмăллăн калаçрĕ, хирте ĕçсем мĕнле пыраççĕ тесе ыйтсан та «аван» тесе тавăрса хучĕ. Старик чĕлхе вĕçне килнĕ сăмахсене темиçе хутчен те каламах тăчĕ, çапах та ват çын тӳсĕмĕ çĕнтерчĕ-çĕнтерчех, вăл нимĕн те шарламарĕ.

Тепĕр кунхине, Карачăмпа ăна пулăшакан ача хĕрсе ĕçленĕ вăхăтра, хирти çăка йывăççи патне вăрăм кăна пӳ-силлĕ, пăртак курпунрах çын пырса тăчĕ. Вăл витĕрех мар куçĕсемпе трактора, унтан трактор патĕнче айкашакан трактористпа тепĕр ачана шыраса тупрĕ, вара вĕсем çинелле чылайччен тĕмĕлсе пăхрĕ. Часах трактор, нăрă пек шуса, айлăмалла анчĕ те курăнми пулчĕ, çын çаплах вырăнтан хускалмарĕ-ха, трактор анса кайнă еннелле тата тепĕр самант пăхса тăчĕ, вара, хăйĕн ăшĕ пусăрăннине туйса, яла кайма тесе сукмак еннелле пăранчĕ. Ку Сахрун пичче пулчĕ. Вăл, тем пек килес мар тенĕ пулин те, тӳссе тăраймарĕ, аллинчи пурттине пăрахсах ывăлĕ патне çул тытрĕ. Хăй малтанах çапла шутласа хучĕ: патне çитместĕп, аякран çеç пăхса илетĕп, ĕçленипе ĕçлеменнине çеç куратăп, терĕ. Сукмак çырма хĕрринчен хăпарнă чухнех вăл мотор кĕрленине илтрĕ, вара старик ывăлĕ çывăрса выртнине курас шухăша пуçран хăваласа ячĕ.

Анчах пĕрре илтнĕ усал сăмах чĕрене йăлтах лăпланма памастех çав. Каçхине, çывăрма таврăнас умĕн, Сахрун пичче кунта тепре килсе пăхрĕ — Карачăм çав-çавах ĕçлет, вăл ĕнтĕ çăка йывăççи леш енчи çĕр лаптăкне типçырма таранах сухаласа пăрахнă. Мĕнле ĕçлет вăл: нормине тултараять-и тултармасть-и — старик ăна пĕлмест, уншăн пулсан халĕ ывалĕ пĕр чаранмасăр ĕçлени темрен те хаклă. Вăл кунта ывăлĕ тĕлĕнмелле чаплă ĕçленине курса унпа мухтанма килмен кăна вăл тепĕр чухне тăваять, ăна çак хире Кăтра Михала сăмахĕсем илсе килнĕ. Кам ашшĕ-амăш чĕрине ан тарăхтарччăр-ха «сан ывăлу ĕçлес вырăнне çавăнта çывăрса выртать» текен сăмахсем! Вĕсене илтсен, кирек камăн та ывăл патне пырса ăна йĕтĕм чун хавалĕпе вăрçса тăкас килмелле. Çакăнта хăй куçĕ умĕнче çывăрса выртнине курсан, Сахрун пичче те ывăлне хаяррăн ятласа тăкнă пулĕччĕ, анчах, телее, çăка патĕнче вăл витресемпе ытти савăт-сапасăр пуçне урăх нимĕн те курмасть, унта никам та çывăрса выртмасть. Апла пулсан, халь ывăл патне кайма та ăна ятлама та кирлĕ мар, вăл хăйĕн йăнăшне хăех тӳрлетме пултарать. Усал ĕç тусан та, ырă ĕç тусан та çын чи малтан çакăн çине хăйĕн çывăх çыннисем — ашшĕ-амăшĕ, тăванĕ, тантăшĕ, савнийĕ мĕнле пăхни çинчен шутлать. Вĕсем мĕн калĕç, ку ĕçе вĕсем мĕнле хаклĕç?

Карачăм тракторне юсамасăр çывăрма выртса кутăнланнă чухне ăна-кăна тавçăрса та илмерĕ, вăл çакна ним çинчен шутламасăр, МТС пуçлăхĕсене кăшт та пулин куçран пăхтарас тесе çеç турĕ. Кăтра Михалапа Зоя пырса çитсен вара вăл хăй ытлашши ĕç тунине, кунпа никама та пăхăнтарма çуккине ăнланса илчĕ. Вĕриленни иртсе кайсан, хăйĕн айванлăхне хăй ăнлана пуçласан, Карачăм тӳрех кун пирки ашшĕпе Анушка мĕн каласси çинчен шутларĕ. Вăл теплере пĕрре киле кĕрсе тухсан ашшĕпе ним пулман пек калаçрĕ пулин те, мĕн хапхаран тухса кайичченех ашшĕ тулхăрса кайса пĕтĕм çиллипе вăрçса тăкасса кĕтрĕ. Хирте ĕçленĕ чухне те ун куçĕсем ялан ашшĕн вăрăм кĕлеткине шырарĕç. Ку туйăм ăна улталамарĕ, çапла старик килмест-и-ха тесе йĕри-тавра канăçсăррăн пăхкаланă хушăра вăл пĕррехинче çăкаран инçех те мар ашшĕ тăнине асăрхарĕ. Карачăм, вăл мĕншĕн килнине сиссе, ăна курсан та ĕçлеме пăрахмарĕ, куç хӳрипе айккинелле пăхса, тракторне вĕçĕмсĕр малалла хăваларĕ. Вăл пĕлнĕ пекех, ашшĕ ун патне çывăха пымарĕ, пилĕк минута яхăн тăнă хыççăн мĕнле килнĕ, çавăн пекех сисĕнчĕксĕр куçран çухалчĕ. Тепĕр кунхине Карачăм ашшĕне тата аякран курчĕ, палласса та ăна шурă кĕпинчен çеç палларĕ. Тек вара, темĕн чухлĕ сăнасан та, курăнни-туни пулмарĕ.

«Атте умĕнче ята кĕтĕм, ку аван мар, — терĕ Карачăм хăй тĕллĕн. — Халиччен ялан шанаканскер, халĕ хăйĕн ĕçне пăрахса хирелле туха-туха пăхать. Анушка мĕн тет-ши ĕнтĕ ман пирки? Пĕлет-ши вăл эпĕ хамăр пуçлăхсемшĕн мыскара туса ирттернине?»

Ун ыйхи çинчен Анушка çеç мар, таврари ялсенчи мĕнпур трактористсем пĕлеççĕ иккен. Каç пулас енне кайсан, пуштă çӳретекен хĕрача ăна сасартăк ултă çыру килсе тыттарчĕ. Улттăшĕ те трактористсенчен!

«Иванов юлташ, ыйху тутлă пултăр, тĕлекĕнте хăвăн пуçăнти картусна чăмласа тăракан тĕвене курмалла пултăр»... «Ыран, хамăр нормăна тултарсан, Карачăм, сан патна пырса çывăрма хӳшĕ туса паратпăр, унсăрăн сан çине çумăр анма пултарать». «Карачăм, кунĕн-çĕрĕн ыйха чăм...»

Мĕн кăна çырса пĕтермен ку çырусенче! Никамран та мар, хăйĕнчен мăшкăлласа çырнă пулсан та, Карачăм вĕсене кула-кулах вуларĕ, унтан, çийĕнчех çурса тăкса, татăк-кĕсĕкĕсене йĕри-тавра сапаласа ячĕ. Çапах та пĕр çыруне вăл çурмарĕ, çине-çине темиçе хут вуласа тирпейлĕн шалти кĕсйине чиксе хучĕ. Маттур Анушка: вăл çыруне ыттисем пек йĕкĕлтесе те кулса çырман, хăйсен ял ачине ун çинчен усал хыпар çӳрени пирки пĕр-ик сăмахпа пĕлтерсе, ăна ăмăртăва чĕннĕ. Мĕнех вара, ăмăртас Анушкапа! Çавăн пек ыр чĕреллĕ хĕрача чĕннине мĕншĕн йышăнас мар?

Чăнах та, çак минутра ăна Анушка çав тери ăслă, йĕркеллĕ, ытарма çук кăмăллă çын пек туйăнчĕ: вăл пĕрре те тантăшĕ çинчен усал ят тухнă тесе питлеме, ăна тăрăхлама тăрăшмасть, ăна хăй енне çеç кăчăк туртать, юлташла пулăшу çеç сĕнет. Апла пулсан, вăл Карачăма ыттисенчен ытларах хисеплет, уншăн ыттисенчен ытларах тăрăшать.

— Анушка! — тет Карачăм саспах. — Хитре хĕр Анушка! Ятăнтан та хитре эсĕ, сăнăнтан та чипер, анчах чĕрĕнтен, кăмăлтан тата хитререх. Сана аса илсенех, манăн шăм-шак çумне çунатсем хутшăнаççĕ, манăн вĕçĕмсĕр сана кăмăла каякан ырă ĕç тăвас килет. Ăмăртатпăр эппин, лайăхрах ĕçлеме хушатăн пулсан, ĕçлетпĕр!

Анчах çапла хавхаланнă, чун-чĕререн савăннă хыççăн Карачăм ĕçĕнче каллех кӳренмелли сехетсем пуçланчĕç: мотор чăхамçăларĕ те, трактора нумайлăха чарса лартмалла пулчĕ. Çур сехете яхăн вăл нимле айăп та тупаймарĕ, бензин каймасть пулĕ тесе клапансене тасата-тасата, вĕçĕмсĕр малти тыткăçа çавăрчĕ. Çук, трактор ĕçлемест. Юлашкинчен, тарăхса çитнĕ тракторист сайра-хутра çеç тĕрĕслекен пайсене сӳтме тапратрĕ. Сехет иртрĕ, икĕ сехет иртрĕ, тепĕр сменăра ĕçлекен Петĕр тракторист çитсен унпа та чылай айкашрĕç, çапах та машина, хăваласа та вырăнтан хускалман вăкăр пек, нимпе те парăнмарĕ. Ире хирĕç çеç, мотора чĕртсен, вăл, вăкăра витĕмлĕ пушăпа çапнă хыççăнхи пек, шартах сиксе васкамасăр малалла шурĕ.

— Ăнăçсăр, мĕн чухлĕ вăхăта сая ятăмăр, — вăрçрĕ Карачăм, юлташне руль тыттарнă хыççăн трактор çинчен сиксе юлса.

Юлташĕ, пĕр смена ахалех çывăрса выртнă çын вăхăта шеллесе калаçнине ăнланасшăн пулса, ун еннелле чăр-р! пăхса илчĕ, анчах нимĕн те чĕнмерĕ.

Карачăм, канма киле каяси е кунтах пиншаксемпе пĕркенсе çĕр каçас-и тесе, кăшт шухăша кайса тăчĕ. Тĕрĕссипе, киле каяс та килмест. Кунта çав тери уçă. Кăнтăрла шăрăх çанталăк тăнă хыççăн хире çĕрлехи сулхăн çапнă. Атăлкасси енчен тарланă çурăма уçăлтаракан вăштăр-вăштăр çил вĕркелет. Тӳпе çав-çавах кăн-кăвакăн курăнать, тухăç енче çеç вăл, хĕвел çинĕрен тĕсне çухатма пуçланă пусма евĕр, самаях шупкаланма ĕлкĕрнĕ.

Ĕçре ывăннă çыннăн утасси килмест. Карачăм хăйсен япалисем выртакан çĕре тухрĕ те пăртак çырткаланă хыççăн çĕре тĕшĕрĕлсе анса çийĕнчех тарăн ыйха путрĕ.

Тепĕр кун вăл питех те лăпкăн ĕçлерĕ, çамрăк çын кун пек лăпкă ĕçлесси сайра пулать. Тракторист кăмăлне пĕлнĕ пекех, машина та пĕрре те пăсăлса тарăхтармарĕ. Смена пĕтес умĕн Петĕр вăл планран ирттерсе виçĕ гектар сухалани çинчен пырса каларĕ. Карачăм кăна ĕненме те пултараймарĕ, вăл сухаланă лаптăка хăйĕн аллипе хăй виçсе тухрĕ. Çапла, виçĕ гектар. Ĕçленĕ-тĕк ĕçленĕ паян! Ыранхи нормăна та кăшт çеç тултарайман, Анушкана çырса ярсан, ĕненес те çук.

Çак кунсенче Анушка Карачăмран кашни ирех блокнотăн вараланса пĕтнĕ пĕчĕк листисем çине çырнă кĕске сводкăсем илсе тăчĕ. Нимех те çук вăл сводкăсенче, цифрăсем çеç. Çапах та вĕсем хĕрачашăн тем пекех хаклă. Гектар шучĕ пĕр кун ытларах, тепĕр кун — сахалтарах, анчах та планран кая пĕр цифра та çук. Мĕн пытармалли пур, Анушкан гектар шучĕсем уннинчен нумай пĕчĕк ĕнтĕ, темле тăрăшсан та, çамрăк трактористка вăл виçене çитерейместех. Анчах ку хĕрачана питех пăшăрхантармасть. Ăмăртăвăн результачĕсем куç умĕнче. Карачăм, унăн юратнă Карачăмĕ ăна тĕрĕс ăнланчĕ! Ку Анушкашăн пуринчен те хаклă. 

Юлашки вăхăтра Кĕтерне калаçура час-часах хайĕн ывăлне, Алексее, асăнакан пулчĕ. Липăпа калаçса тăрать-и, кӳршĕсемпе сăмахлать-и — ялан Алексей çинчен мĕн те пулин каласа хурать. Тĕлĕк каласа парать-тĕк пĕлсех тăр — Алексей пирки калать, тĕлĕкре вăл ăна курнă, кам та пулин çыру çинчен асăнать-тĕк, Кĕтерне Алексейрен çыру кĕтни çинчен сăмах хушать, ялта вăрçăра кам та пулин вилнĕ текен хыпара илтсен, ывăлне аса илсе хуйхăрать: «Çав таврăнтăрччĕ, çав ан вилтĕрччĕ». Пĕр эрне каялла çурласем шăллаттарнă чухне ыттисемпе пĕрле Алексей çурлине те кайса пачĕ: «Тен, кирлĕ пулĕ, тен, тырă вырма та ĕлкĕрĕ». Унччен маларах ывăлĕ çинчен кӳршĕ хĕрарăмĕпе, Наталипе, нумайччен калаçса ларчĕç. Натали ывăлĕ, Тимуш, пĕр уйăх каярах çеç ăсатнăскер, çапăçăва кĕмен иккен-ха, фронт çывăхĕнчи пĕр хулара лейтенанта вĕренет.

— Манăн çапăçăва та темиçе хутчен кĕрсе тухнă ĕнтĕ, ăна-кăна курма ĕлкĕрнĕ, — мăнкăмăллăн каларĕ Кĕтерне.

— Ăçтарах çапăçать вара вăл, сан ывăлу?

— Таçта Мускав леш енче, тет. Темле шыв хĕрринче тăратпăр, тет.

— Медаль те илме ĕлкĕрнĕ пулĕ апла вăл сан? — ыйтрĕ Натали инке.

— Пĕрре кăна мар, иккĕ те илнĕ, тет, — каллех мăнкăмăллăн каласа хучĕ Кĕтерне.

Натали тухса кайсан, вăл медаль çинчен калаçнине тепре аса илчĕ. «Мĕнле медаль çинчен сăмахларăмăр çак эпир? Ăçтан чĕлхе çаврăнчĕ вара манăн ăна çапла суйса хума? Алексей çырура нимĕнле медале те асăнмастчĕ-çке?» Ăна çав тери аван мар пек туйăнса кайрĕ. Кур-ха, ватă пуçпа суйса хутăм пулать. Мĕн тума кирлĕ пулчĕ-ха ку мана? Епле персе ятăм-ха ăна?» Ахаль пулсан, Кĕтерне пит ӳкĕнес те çук та, ăна çавăнтах Алексей киле таврăнас шухăш пырса кĕчĕ, ку вара ăна пĕрре савăнтарчĕ, çавăнтах хăратса та пăрахрĕ. «Ну, килти ăçти-çук çинчен суйма пулать, вăл хĕрарăмăн пулатех, эп ывăл çинчен суйса хутăм-çке? Е çакăнта килсе кĕрсен? Вара Наталие мĕн калас?» Ăна хăйĕн ывăлĕ медальсем илнĕ пирки Натали çийĕнчех ытти çынсене каласа парассăн туйăнчĕ. Вара ун çинчен пĕтĕм ял пĕлет. Наталие каланă япала ку хьпар, паллах, пĕтĕм ялĕпех саланать. Ăçта кайса чикес вара намăса?

Кĕтерне халех Натали патне тухса чупас, ăна ывăл пирки ытлашши калаçса ан çӳре тесе асăрхаттарас тесе те шутларĕ, анчах кăна тума вăл ниепле те хăюллăх çитереймерĕ. «Мĕнле калан ĕнтĕ ăна? Мĕн шутлать вара вăл ман çинчен, ват карчăк çинчен? Тен, киле таврăниччен чăнах та илме ĕлкĕрĕ-ха медаль? Пĕрре кăна мар, иккĕ те илĕ. Ав, Ятман илсе таврăннă-çке, ман Алексей унран мĕнтен кая вара?»

Вăл хăйне çапле каласа лăплантарчĕ те ывăлĕ пирки шăпăртах пулчĕ. Çак кунсенче Натали ун патне тек килсе лармарĕ. Кĕтерне инке хăй те ытлашши ниçтах та тухса çӳремерĕ. Пĕррехинче çеç кĕтӳ хăваланă чухне вăл тепĕр кӳршĕ хĕрарăмĕпе ытларах калаçса тăчĕ. Мĕн çинчен калаçчăр-ха ĕнтĕ вĕсем, вăрçă çинчен, фронтри ывăлĕсем çинчен калаçмасăр? Кӳршĕ хĕрарăмĕ упăшки пилĕк уйăх çухалса шарламасăр пурăннă хыççăн çыру яни çинчен пĕлтерчĕ. «Кашни кун макăраттăм, вилнех пулĕ тесе шутланăччĕ. Ачасем малтан ялан çыру кĕтетчĕç, пушта килессе кăна сыхлатчĕç, кайран вĕсем те шанми пулчĕç. Виçĕмкун кĕтмен çĕртен Кĕтӳç Куçми çыру тыттарчĕ. Вуласа пачĕ те, савăннипе макăрса ятăм», — терĕ вăл. Унтан уйрăлас умĕн каласа хучĕ: «Алексее салам çырса яр. Вăл сан медальсем те илнĕ пулас. Натали хĕрĕ çапла терĕ».

— Çырса ярăп, салам çырса ярăп, — тата тем каласран хăранă пек, васкаса каларĕ Кĕтерне.

Çакăн хыççăн ăна хăй шухăшласа кăларнă медаль пушшех канăç памарĕ. Вăл ĕнтĕ çĕрĕн-кунĕн çак медальпе аташма тапратрĕ. «Ăна ĕнтĕ халь пĕтĕм Атăлкасси пĕлет. Пĕтĕм ял умĕнче ывăл ятне яратăп. Вăт мухтан, вăт мухтан». Кĕтерне çавăнтах тата пĕр кун упăшки каласа панă мыскараллă япалана аса илчĕ. Иртнĕ çуркунне пĕр яла хăйсен ял ачи аманса таврăннă, тет. Унăн нимле орден та, медаль те пулман, çапах та вăл хăйне эпĕ герой тесе калать, тет. Часах ак Калинин Указ кăларать те, мана орденсем, ылттăн çăлтăрсем пама Мускава чĕнеççĕ, тесе калать, тет. Таврашĕнчи çынсем çакăн çинчен илтсен савăнсах кайнă: хăйсен ялĕнче герой пур-çке-ха! Ун валли çĕнĕ çурт тума тытăннă, ăна çăнăх, какай, çу, пыл парса тултарнă. Пĕр уйăх иртет, ик уйăх иртет, — ăна чĕнмеççĕ. Çырса яраççĕ — ку нимле герой та пулман иккен, юри улталанă, тет.

Çакна аса илчĕ те вăл, пушшех хăракан пулчĕ. «Медаль илнĕ тесе суйрăм та, ак Алексей медальсĕрех таврăнать. Михала пĕлсен тата, вăл мана çисех ярать вĕт»...

Темиçе кунтан Укахви чылай çĕрле пулсан çыру илсе таврăнчĕ.

— Алексейрен, — терĕ те лампа çутса вулама ларчĕ. «Юратнă атте-анне, Анушка тата Укахви! Каçарăр,юлашки вăхăтра эп сирĕн пата вăхăтра çыраймарăм. Мана чылаях йывăр амантрĕç те, эпĕ халь сиртен инçех мар госпитальте выртатăп. Çитес вăхăтрах киле курма пыратăп. Анне, тырру пулсан, пăртак сăра туса хур»...

— Çавăн пекех çырать-и вара? — ĕненмесĕр ыйтрĕ Кĕтерне.

— Çавăн пекех пулмасăр.

— Килетех-ши?

— Килет, паллах. Пырăп тесе çырать вĕт-ха? Амăшĕ çавăнтах хыпаланса ӳкрĕ, унăн пĕтĕм ăшчиккине, чунне-чĕрине сăмахпа каласа памалла мар савăнăç тулчĕ. Вăл халь мĕнпур хуйхи-суйхине манса кайрĕ, ăстăна, ĕмĕте вăл çеç, Алексей çеç кĕрсе вырнаçса, ытти мĕнпур шухăша хăваласа ячĕ. Алексей киле таврăнать, унăн пĕртен-пĕр ывăлĕ киле таврăнать! Çырăвĕнче вăл «мана чылаях йывăр амантрĕç» тесе пĕр пытармасăрах çырать пулин те, амăшĕ ун çинчен шухăшламарĕ. Ăна илтмесĕр юлма пултараймарĕ ĕнтĕ вăл, анчах аманни мĕнех вара? Таврăнтăр кăна!

Алексей нумай кĕттермерĕ. Пĕр каçхине тĕттĕм пулас умĕн, Кĕтерне Михалана кĕтсе улма шуратса ларнă вăхăтра алăк уçăлчĕ те, пӳрте çӳлĕ кăна çар çынни кĕрсе тăчĕ. Амăшĕ шуратма пуçланă улмине тирĕке хурса пăхрĕ-пăхрĕ ăна, ниепле те палласа илеймерĕ. Хăйне тĕттĕмре паллайманнине кура, Алексей малалла иртрĕ.

— Паллаймарăн-им, анне? — терĕ вăл, амăшĕн ватăлса кăйнă пит-куçне сăнаса.

— Алексей!.. Чунăм!.. Эсĕ пултăн-и вара ку, Алексей?.. Эп пăхап-пăхап, тĕттĕмре ниепле те паллаймастăп.

Алексей тепĕр утăм иртрĕ те амăшĕн çинçешке шăм-шакне хăйĕн ытамне илчĕ. Амăшĕ ывăлĕн сарлака кăкăрĕ çине тайăнса ĕсĕклесех макăрма тытăнчĕ.

— Çаврăнса çитрĕн иккен, ывăлăм. Халь ĕнтĕ мана нимĕн те кирлĕ мар...

— Атте ăçта? Анушкапа Укахви ăçта? — терĕ ывăлĕ.

— Аçу правленинче-ха. Укахви купăста сапать пулас. Анушка районра, вăл трактористка пирĕн. Ку мĕн сан? Сан аллуна çыхса янă мар-и? — асăрхарĕ вăл сасартăк.

Амăшĕ хăйĕн никамăннинчен те çемçе те ачаш аллисемпе ывăлĕн бинтпа хулăн çыхса янă хулне хыпашласа тупрĕ, вара ывăлĕ хулĕнчен аманнине чухласа илчĕ. «Ку нимех те мар, ку нимех те мар», — терĕ вăл хăй ăшĕнче. Унтан куçĕсене саппун аркипе шăлса типĕтрĕ те, пĕр-икĕ утăм каялла чакса, ывăлне çĕртен пуçласа пуç тӳпине çитиччен куçпа виçрĕ.

— Ӳссе кайнă эс, Алексей, татах нумай ӳснĕ, — терĕ вăл.

— Ялан ӳсме эп пĕчĕк ача мар вĕт ĕнтĕ, анне?

— Ӳснĕ пек, — терĕ амăшĕ çав-çавах.

Çапла-çке пирĕн аннесем, пирĕн çине вĕсем ялан пĕчĕк ачасем çине пăхнă пек пăхаççĕ, вĕсене эпир ялан ӳсетпĕр пек туйăнать. Кĕтерне инке ывăлĕн пит-куçне пăхать, унта вăл печĕк чухнехи тăван паллăсене шырать.

Аллисем каллех ывăлĕ патне туртăнаççĕ. Вĕсем ăна ачашласшăн, амăшĕ хăйĕн пĕчĕк ачине ачашланă пек ачашласшăн.

— Чим-ха, кутамккана хывам-ха, — терĕ Алексей. Амăшĕ вара тинех ăнкарса илчĕ: ывăлĕ урай варринчех тăрать вĕт-ха, вăл кутамккине те хывман вĕт-ха.

— Кӳр, хам хывам, эс хăрах алпа хываймăн, — кармашрĕ вăл ывăлĕн çӳлĕ хулпуççийĕсем патнелле. Кутамккине хывас тесе çаврăнкаланă май Кĕтерне инке ывăлĕн паçăр хăй лăпчăнса макăрнă сарлака кăкăрне курах кайрĕ. «А медальсем? — çиçĕм пек килсе кĕчĕ шухăш. — А медалĕсем ăçта?» — Ун аллисем чĕтресе кайрĕç, вăл ывăлĕ умĕнче калама çук пысăк айăпа кĕнине туйса илчĕ. «Хăрани чăнах пулчĕ вĕт, ывăла пĕтĕм ял умĕнче намăслантаратăп ĕнтĕ. Çук, медальсем çук. Ав, темле сарă-хĕрлĕ тăрăхсем пур, пĕр медаль те çук». Кĕтерне хăйĕн пăшăрханăвне ывăлне систересшĕн пулмарĕ; ун кутамккине çурăм хыçĕнчен сӳсе илсенех вăл çимелли хатĕрлеме тĕпелелле чупса кайрĕ, унтан ывăлĕ валли пĕр кăкшăм ăшă сĕт йăтса пычĕ.

— Ак, ывăннă çинчен сĕт ĕç-ха. Пит усăллă пулакан. Алексей, кăкшăма илсе, кăпăкланса тăракан сĕте нумайччен кана-кана ĕçрĕ.

— Ну, куншăн тавах, анне. Килениччен ăшă сĕт ĕçменни нумай пулатчĕ.

— Юрĕ, ывăлăм, юрĕ, — терĕ амăшĕ. — Сăрапа мĕн тăвас: халех ăсса тухас-и е пăртак тăхтас?.. Çыруна илсенех сăра туса хутăм.

— Тăхта-ха, анне, — йăвашшăн каларĕ Алексей. — Эп кăшт тирпейленем: çăвăнам, сухалăма хырам, тусантан тасалам.

— Тасал, ывăлăм, тирпейленкеле. Çынсем те килĕç тата.

Эп наччас апат çакса ярам-ха, эппин.

Амăшĕ витре илсе картишне шыв ăсма чупрĕ. Алексей унăн витри тăпсисем чĕриклетнине çеç илтсе юлчĕ. Вăл шкапран хăй çара кайиччен хăварнă бритва хатĕрĕсене илчĕ те, сĕтел хушшине пысăках мар тĕкĕр умне ларса, сухал хырма пикенчĕ. Çапла вăл чылайччен аппаланса ларчĕ, юлашкинчен, типĕлле хырма май çуккине кура, каллех тĕпелте айкашакан амăшĕнчен вĕри шыв ыйтса илчĕ.

— Пур, пур вĕри шыв ме— терĕ амăшĕ. Унтан шывне панă чухне ывăлĕ çине кăмăллăн пăхса, куларах: 

— Ĕнтĕ сухал хыракан пултăн-и, ывăлăм? — тесе ыйтрĕ.

— Пултăм, анне. Ĕнтĕ вăрçа кайса килтĕм те, сухал хырма та вăхăт.

— Ара, эс нумай пулмасть кăна шкул ачиччĕ те-ха. Çарран çӳреттĕнччĕ. Аçу атă илсе панăччĕ те, эсĕ ăна пысăк тесе ниепле те тăхăнасшăн марччĕ. Хăюсăрччĕ тата. Çын патĕнче апат ларса çиме вăтанаттăччĕ.

Часах Алексей пит-куçне çурĕ те, амăшĕ пăтаран çакса хунă кутамккнне салтса, унтан вĕрçĕнĕ салтак гимнастерки кăларчĕ. Ăна тăхăнса ярса çӳçне-пуçне тирпейлерĕ, салтакла хытă туртса пиçиххине çыхса ячĕ. Ахаль те яштака та илемлĕскер, ку тумпа вăл уйрăмăнах маттур каччă пулса тăчĕ.

— Халь мана, анне, сăра пар, — терĕ вăл, амăшĕ умне пĕтĕм кӳлепипе тухса тăрса. Амăшĕ ун çине тулли куçлăн савăнса пăхса илчĕ: мĕнле тĕреклĕ арçын пулса тăчĕ ун ывăлĕ! Чи хитре хĕре суйласа ил те авлантар. Пит-куçсем мĕнле, хулпуççисем, кăкăрĕ епле сарлака! Анчах, чим, тăхта, мĕнсем кусем ун кăкăрĕ çинче? Мĕнле илемлĕ япаласем вара — куçа шартарса тăраççĕ? Медальсем мар пуль те?

— Кусем мĕнсем сан, Алексей? — терĕ Кĕтерне инке тата çывăхарах пырса пăхса.

— Ку — орден, акку — медаль, — аллипе кăтартрĕ ывăлĕ. — Кăна Мускав патĕнче çапăçнă чухне илнĕ, ку орденне нумаях пулмасть пачĕç.

Амăшĕ нимĕн калама та пĕлмест. Тем каласшăн питех те пысăк шухăш каласа парасшăн, анчах чĕлхе çавăрса калаймасть. Чĕрере калама çук ăшă туйăм çĕкленет, куçсем такама тупнă пек пăхаççĕ, алсем ывăлĕн тĕреклĕ кӳлепи патнелле туртăнаççĕ. « Ара, эп кăна малтанах пĕлнĕ, ӳссен вăл çакăн пек маттур ывăл пулассине малтанах пĕлнĕ».

— Сăра ăсса пар ĕнтĕ, — терĕ Алексей, амăшĕн куççульпе çутăлса тăракан савăнăçлă куçĕсенчен пăхса. — Ав çынсем те ĕçрен таврăнаççĕ. Атте те килет пулĕ.

— Килет пулĕ ĕнтĕ. Эп халех сăра ăсса тухатăп. Эс чĕн унта юлташусене, кăшкăр. Натали инкӳ иртсе кайнине курсан, ăна чĕн. Эп халех. Вăл самаях пысăк чара илчĕ те тĕпсакайне сăра ăсма кĕрсе кайрĕ.

Ашшĕне Алексей шăп алăк умĕнче тĕл пулчĕ. Ывăлĕ пӳртрен тулалла тухасшăн, ашшĕ, Алексей таврăннине пĕлнĕскер, васкаса пӳртелле кĕрет.

— Ну, ну, ват çын çулне пӳлмеççĕ, — шӳт турĕ Михала, Алексей çул парса каялла кĕрсен, вăл ăна ыталаса илсе виçĕ хутчен чуптурĕ.

— Таврăнтăм, тетĕн? Нумайлăха-и?

— Çула май çеç атте. Госпитальтен фронта каятăп, — унтан кăшт пăрăнчĕ ывăлĕ.

Вăл калаçни ашшĕне кăмăла кайрĕ. «Ак тĕнче курса килчĕ те, епле хăюллăн юмахлать. Вăрçа кайиччен манпа хирĕç тăрса калаçма та пултараймастчĕ», — терĕ вăл ăшра.

Часах амашĕ сĕтел тирпейлерĕ Анушкасăр пуçне пĕтĕм çемье сĕтел хушшине кĕрсе ларчĕ. Пурне те черкке тултарса парсан, ашшĕ, ывăлĕ çине пăхса, «Эс таврăннă ятпа» терĕ те унпа пĕр харăс черкке пушатса хучĕ. Унтан амашĕ пĕрер курка сăра тултарса пачĕ. Арçынсем ăна та сывламасăр ĕçрĕç.

— Амăшĕ, куратна, ывăл çапăçма та, ĕçме те вереннĕ— юптарарах каларĕ Михала, Кĕтернене куç хĕссе. Çавăнтах сăмахне тӳрлетсе хучĕ:

— Анчах иртерех ырламастăп-и — çапăçма веренейнĕ -и вара?

— Пĕлместĕп ĕнтĕ, — терĕ Алексей.

— Çапăçма пĕлмесĕрех орден паман пулĕ ĕнтĕ, — шăллĕ хутне кĕчĕ çӳçене-çӳçене эрех ĕçекен Укахви.

— Орденĕ хăйĕн вырăнĕнче пултăр-ха вăл! — сассине хăпартрĕ ашшĕ. — Çапах та çапăçма пурте вĕренсе çитеймен-ха вĕсем. Унсăрăн нимĕçе хытăрах хăваланă пулĕччĕç. Çапла-и, ывăлăм?

— Тĕрес те пулĕ, — килĕшрĕ Алексей.

— Ничево вĕренеç-ха, нуша кулач çиме вĕрентнĕ тет. Ну, тепрер тытар-ха эппин, унтан манăн правленине кайса килмелле.

— Пĕррелĕхе каймасан та юрĕ, ывăл таврăннă тесен, мĕшĕн килмен темĕç, — чарма тăчĕ Кĕтерне.

— Сана юрать те çав, карчăкăм мана юрамасть, — сĕтел хушшинчен тухрĕ Михала. Унтан Алексейшĕн каласа хучĕ:— каясах пулать, Ятман витнĕ итем тăвасси пирки калаçать-ха. Пĕрисем тумалла теççĕ, теприсем варçă пĕтиччен тăхтамалла теççĕ.

Ашшĕ тухса кайсан, Укахви патне Липа пырса çитрĕ, вара вĕсем Алексейпе нумайччен калаçса ларчĕç.

Амăшĕ ывăлĕ валли паçăрах çемçе вырăн хатĕрлесе хунă ĕнтĕ, ывăлĕпе хĕрсем çав-çавах калаçаççĕ-ха. Уçса пăрахнă чӳречерен каçхи сулхăн кĕрет, çывăхрах хĕрсем майĕпен юрлани илтĕнет, пӳртре валак çинче шыв юхса выртнă пек лăпкă калаçу пырать. Амăшне ку калаçу шыв юххи пек кăна мар, симпыл юххи пек туйăнать. Вăл хăй пит калаçсах каймасть, хутран-ситрен çеç пĕр-ик сăмах хушса хурать, итлессе вара пĕр сăмахне сиктермесĕр итлет. Вăл ывăлĕ калаçса ларнине халь виçĕ çĕр татти-сыпписĕр итлеме пултарĕччĕ.

— Çитĕ ĕнтĕ, выртса кан, Алексей, — тет, хăй çапах та, — ыран кун пур вĕт, ыттине ыран калаçăр.

— Халех, анне, — тет Укахви, хăй Алексее малалла калама хистет:

— Вара, вара.

Алекеей хăй пулнă çапăçусем çинчен, тыткăна лекнĕ нимĕçсем çинчен, Мускав çинчен кала-кала кăтартать.

— Фронтра хĕрарăмсем пур-и? — ыйтать Липа.

— Пур.

— Чăваш хĕрĕсем те пур-и?

— Чăвашсем те пур. Эп хамах темиçе хĕрачана тĕл пулнă.

— Юлашки вăхăтра хамăр енчи çынсенчен фронтра кама куртăн? — тĕпчет Укахви. Кăна илтсен, Липа хăвăрт çеç хăйĕн тантăшĕ çине куç хывать, ăна темшĕн Укахви ку ыйтăва Галимджан пирки илтес тесе панăн туйăнать. Алекеей ăш пĕлнĕ пекех:

— Галимджана, — тесе хурать.

— Галимджана эсĕ икĕ уйăх каяллах курнă! — тет Укахви хыттăн. — Ăна эпир тахçанах пĕлетпĕр, ху çырса ятăн вĕт.

— Унтанпа никама та тĕл пулман.

— Ятмансен Сантăрĕ санпа пĕрле пулман-и вара? — илтĕнет тĕпелтен амăшĕн сасси.

— Чăнах та, чăнах та, — хăвăрттăн каласа хурать Укахви. — Эс пире Сантăр пирки нимĕн те каламастăн-ха.

Алексей вĕсем мĕн пирки ыйтнине ăнланман евĕр пĕрре амăшĕ çине, тепре Укахвипе Липа çине тинкерсе пăхрĕ. «Пĕлеççĕ-ши вĕсем ун çинчен? — вĕçрĕ пуçра шухăш. — Вăхăт нумаях иртмен, пĕлмеççĕ курăнать-ха». Çавăнтах, амăшĕ вырăнтан хускалмасăр ун сăмахне кĕтнине курса, туйса илчĕ — пĕлеççĕ.

— Эпир унпа пĕрлех пулнăччĕ, — йывăррăн сывлăш çавăрчĕ вăл. — Аманнă чухне çапăçăва та пĕрле кĕтĕмĕр... — Вăл каласа пĕтереймерĕ, чăтаймасăр хăй ыйту пачĕ: — Хучĕ килнĕ-и?

— Килнĕ, Алексей, килнĕ, — хурлăхлăн тавăрчĕ амăшĕ. Алексей курчĕ, Укахви унран Сантăр пирки татах та ыйтса пĕлесшĕн, анчах, çынсен кăмăлĕ хуçăлнине сиссе, нимĕн те шарламасть. Липа та тарăн шухăша кайнă çын евĕр чĕмсĕр ларать.

Тепĕр кунне Алексей патне Ятман хăй пычĕ.

Арçынсем пĕр-пĕрне салтакла саламларĕç те, Ятман ăна тӳрех ыйту пачĕ:

— Ман шăллăма пытарса хăвартăн апла? — терĕ.

— Хăвартăм, Ятман, — пуçне сулчĕ Алексей. — Ялан пĕрлеччĕ, юлашки çапăçура... вилчĕ...

Ятман пырне темле йывăр япала тулса пынине, куçсене йӳçек пуçтарăннине туйрĕ, пĕр вăхăт вăл çак пыра ларнă япалана çăтса ярасшăн асапланакан çын пек турткалашса ларчĕ. Темле йывăр пулсан та, вăл Алексее куççуль кăтартмарĕ, тăвăллă кăмăлĕ иртсен, ăна йăлтах каласа пама хушрĕ.

— Алексей, вăл вилни çинчен илтрĕмĕр те-ха, эс ĕнтĕ йăлтах каласа пар. Мĕнле çапăçрĕ, мĕнле вилчĕ, — йăлтах.

— Лайăх çапăçрĕ, çавна çеç калама пултаратăп, — терĕ Алексей.

— Эсир ун чухне истребительнăй батальонра пулнă вĕт-ха?

— Çавăнта. Малтан вăл тăрăшса лайăх вĕренчĕ. Фронта каяс умĕн ăна пирĕн взвода куçарчĕç.

— Пĕр взводрах пулнă апла? — ыйтрĕ Ятман.

— Пĕр взводрах. Ун чухне пире нимĕçсем танксемпе тинкене илчĕç. Темĕн чухлĕ персе çĕмĕретпĕр — татах пĕр кĕтӳ килет. Вĕсем пирĕн соединенине çавăрса илесшĕн пулнă курăнать, эпир вырнаçнă сăрт урлă каçасшăн çунаççĕ. Йывăр вăхăт пулчĕ чăнах та... Пирĕн батальонăн пĕр рубежа талăк хушши тытса тăма тиврĕ. Çапла приказ панăччĕ. Вăл вăхăтра дивизи урăх позици йышăнмаллаччĕ. Дивизи çырма ку еннелле чакать, эпир çырма леш енчи пĕр яла йышăнса тăратпăр. Пире: «Тем пулсан та, яла ыранччен тăшмана пама юрамасть», — терĕç. Приказ — закон, ăна, вилсен те, пурнăçлас пулать. Çапла, эпир окопсем чавса тултартăмăр та тăшман килсе тухасса кĕтсе выртатпăр. Пирĕн пысăках мар тупăсем, танка хирĕçлемелли пăшалсем пур, гранатăсем те нумай. Часах юнашар окопра «танксем!» тесе кăшкăрса ячĕç. Капла кăшкăрса яни пире малтанласа вĕри шывпа сапнипе пĕрехчĕ. Çын пĕтĕм шăмшакĕпе, пĕтĕм нервипе, юлашки юн тымарĕпе çапăçăва хатĕрленсе тăрать.

— Ав, килеççĕ, мурилесшĕсем! — терĕ мана Сантăр. Чăнах та, умра, пĕр çухрăмра, танксем курăнса кайрĕç. Вĕсем, пĕрре лапамалла анса, тепре чĕвен тăнă пек сăрт çине хăпарса, ӳсĕр çын евĕр тайкаланса пирĕн пата çывхараççĕ. Чи усал япала вăл танка кĕтсе выртасси. Пыраççĕ çав çĕмĕрттерсе, пемеççĕ те, мурсем. Çывăха çитсен, малти машина çине пĕр харăсах темиçен персе ятăмăр. Малти танк кустăрмисем çинчи гусеница, шуса килекен çĕлен çинчен тирĕ сĕвĕнсе аннă евĕр, çĕрелле ӳкрĕ, танк, хăрах гусеница çинче çеç юлнă май, хăяккăн çавăрăна пуçларĕ. Вара ăна çавăнтах персе тивертсе ятăмăр. Ытти машинисем, кăна курмăш пулса, малаллах шăваççĕ.

— Ав, çавна, — тетĕп Сантăра. — Эп хам сулахайрине тĕллетĕп.

Пĕлетĕп ĕнтĕ, вал мана ăнланмасть, мĕншĕн тесен ун пек чухне юнашар тăракан çын кăшкăрнине те илтме май çук. Вĕçĕмсĕр перет. Куратăп, Сантăр танка тивертсе ячĕ. Хăй савăнса кайнă, темскер кăшкăрать. Пăх-ха, Алексей, пăх-ха, эп пĕрне тивертрĕм! — тет пулас.

Эпир темиçе танка чартăмăр. Вĕсем татах килеççĕ. Хăшпĕрисем пирĕн окопсем патнех çитрĕç, çывăхранах пирĕн çине переççĕ. Пĕр пысăк танкĕ юнашар окоп çине кĕрсе кайрĕ те темиçе çынна çĕр айне тĕшĕрсе хучĕ.

— Кӳр гранатăсем! — кăшкăрчĕ Сантăр. — Айăккинчен гранатăпа!

Эп лайăхах куртăм: вăл окопран пилĕк таран çĕкленчĕ те пĕр тăруках темиçе граната ывăтрĕ. Çавăнтах хăй каялла тĕшĕрĕлсе анчĕ, ăна нимĕç пулеметпа çулса тăкнă иккен. Эп упаленсе çитрĕм те итлесе пăхрăм — вăл сывлами те пулнăччĕ...

Алексей калама чарăнчĕ. Вăл, темле йывăр япалана хулпуççи çинчен антарнă пек, ассăн сывласа ячĕ. Пӳртре никам та пĕр сăмах чĕнмерĕ. Юнашарах ĕсĕклесе макăрни илтĕнчĕ. Алексей чарăнсан, ун амăшĕ хăйне ниепле те лăплантараймасăр хыттăнах ӳлеме тытăнчĕ.

— Макăр, анне, — терĕ ун еннелле çаврăнса ывăлĕ. — Макăрмалла. Анчах мухтанмалла та. Ун пек çынсемпе мухтанас пулать.

...Алексей килте виçĕ кун пурăнчĕ. Амăшĕ унпа чунĕ киленичченех калаçрĕ темелле — ăна вăл кунне темиçе хутчен курчĕ, анчах ашшĕ, кункаçа çураки ĕçĕпе чупаканскер, ывăлĕпе каçсерен çеç пĕрер сехет ларкаларĕ. Нумай тытма май çук — çамрăкăн урама та тухас килет.

Ыран тухса каяс тенĕ чухне вĕсем патне Хаят пычĕ, вара Алексейпе амăшне ирĕксĕрлесех хăйсен патне илсе кайрĕ, Алексее вăл хăйĕн Галимджанне хăналанă пек хăналарĕ, калаçнă хушăра унăн мĕнпур çыруне вулаттарчĕ.

Тепĕр ирхине амăшĕ Алексее станцăна леçсе хăварчĕ. Укахвипе ашшĕ, колхозра ĕçсем ытла нумай пирки, ăна ăсатма каяймарĕç. Анушка вара пиччĕшне курма темиçе сехетлĕхе çеç килсе кайрĕ.



XXIV


Çырма çынсене уйăрмасть, пĕрлештерсе тăрать. Кам пĕлет, çак сарлака мар юханшыв пулман пулсан, Атăлкассипе Тутаркас, майлă вырăн шыраса, иккĕшĕ икĕ тĕле нумай аякка кайса ларнă пулĕччĕç, унти çынсем пĕр-пĕрне çывăх палласах та кайман пулĕччĕç. Халĕ çак икĕ ял, шывпа сапса уйрайми туссем пек, ĕçре те, уявра та пĕрле. Чăваш ялĕпе тутар ялĕ кӳршĕллĕ пурăннинче хăйне евĕрлĕ илемлĕх пур: чĕлхе уйрăмлăхĕпе йăла уйрăмлăхĕ вĕсене пĕр-пĕрне чысласа хисеплеме, пĕр-пĕрин тĕлĕшĕнчен раснах тараватлăн пулма хушать.

Ваттисем каласа пама тытăнса, çамрăксем вĕсене тĕлĕнсе итлеççĕ: мĕнле-ха ĕлĕк çак икĕ ял вĕçĕмсĕр çапăçса пурăннă, мĕн çитмен çынсене? Халап мар вĕт-ха вăл, чăн япала: чăваш ачисем Тутаркаса пырса кĕрсен, тутар ачисем вĕсене чулпа пенĕ, хăйсем чăваш ялне пырса кĕрсен, лешсем вĕсене çĕçĕпе хăваланă, икĕ ял çыннисем пĕр-пĕринне выльăхĕсене вăрланă, лаша вăрлани те пулкаланă, пасарта-мĕнре çапăçса кайсан, чăвашсем тутарсене, тутарсем чăвашсене вĕлерес пек хĕненĕ, çĕрле çурчĕсене вут тĕрте-тĕрте янă, икĕ ял айккинчи улăха кашни çул тенĕ пекех юнпа хĕретнĕ, утта пĕр çулхине, маттуртарах пулса, атăлкассем çулнă, тепĕр çулхине, пуртăсемпе хăратса, тутаркассем пуçтарса кĕнĕ, лашасемпе выртма каяс умĕн ачасем кашни çулах ваттисенчен «Кăçал çаран камăн пулать?» тесе ыйтнă, выртма кайсан та атăлкассем килсе тапăнасса кĕтнĕ. Çапла çапăçтарнă çитмен пурнăç икĕ яла, çĕршер ана çĕртсе улăх-çаран тытакан пуянсем вара хресченсене сирĕн çĕр кӳршĕ ял аллинче тесе хĕтĕртнĕ, вĕсем çапăçнине савăнса пăхса тăнă.

Ку асаилӳсем Ятман ăс-пуçĕнче хăйсем тĕллĕнех çуралчĕç те çаран патне çывăхах çитмесĕр те сӳтĕлсе пĕтмерĕç. Куç умне халăхпа тулнă анлă улăх тухса тăрсан çеç Ятман ăна-кăна маннă пек пулчĕ, чăтлăхпа пынă хыççăн шап-шур чечеклĕ уçланкăна тухнă çын евĕр, тек малалла утма хăймасăр умри картинăпа нумайччен киленчĕ.

Çырман икĕ айккипе те пĕрремĕш кун утă çулма тухнă халăх хĕвĕшет. Уяв тумĕ тăхăнă халăх ярмăрккана: аса илтерет, лапаткапа çава хăйрани янрамасан, никам та кунта утă çулаççĕ тесе калас çук. Калаçса татăлнă пекех, икĕ ялĕ те утă çулма пĕр кунхине тухнă, ĕçлессе те пĕр вырăнтах ĕçлеççĕ, çавăнпа та икĕ ял çыннисем çырма урлă пĕр-пĕрне чĕнни те илтĕнкелет.

Çава илсе килменнишĕн ӳкĕнсе, Ятман хăйсен ял çыннисем патне çывхарать. Сăртран аялалла аннăçемĕн ун хăлхине музыка пек янраса тăракан ĕç шавĕ ытларах хупласа пырать, куçсем çуллахи хĕвеллĕ кунăн мĕнпур эрешне сăнаса илме те ĕлкĕреймеççĕ. Ăçта пăхан, унта — тĕрлĕ теслĕ тутăр, кĕпе, саппун, икĕ ял хĕрарăмĕсем çаран çине ĕçлеме мар, хăйсен уяв тумне кăтартма тухнă тейĕн. Ăçта пăхан, унта — хĕвел çинче çава харсăр салтак аллинчи хĕç евĕр ялкăшать. Мĕн итлеме тăратăн, пур çĕрте те хаваслă кĕвĕ илтĕнет улах ăйккинчи вăрманта куккук авăтать, кайăкĕ юрлать, курăк ăшĕнче шăрчăкĕ чĕриклетет, пур çĕрте те çава чашлатать, лапатка сасси сывлăша çурать. Купăс сасси çеç çитмест. Тепĕр тесен, вăл кирлĕ те мар, унсăрăнах кунта чуна хускатакан чĕрене кăмăллăн кăтăклакан мĕнпур кĕвĕ пур, унсăрăнах кунта çынсен савăнăçĕ чурана ытлашши ярса тултарнă кăпăклă сăра пек тăкăнса тăрать. Пĕр йĕплĕрех, сăмах çеç калан хĕрсем таçта илтĕнмелле янраттарса кулаççĕ. Арçынсем те вĕсенчен юлмаççĕ, Ятман пĕрре ку енче, тепре çырма тепĕр енче вĕсем ахăлтатнине илтет.

Мĕн уçать-ши çынсен кăмăлне — янкăр уяр çанталăкпа улăх илемĕ-и е пĕрлешӳллĕ ĕçĕн савăнăçĕ — кашни утăмра хаваслă кăмăл вылянине куратăн. Кунта кичем çын та кулать, наян çын та çĕкленсе ĕçлет, çамрăк ача та вăйпитти çынпа ăмăртать. Урăхла ĕçлеме май та çук, мĕншĕн тесен кашни çыннăн кăмăлĕ куç умĕнче, кашни çыннăн ĕçне халăх курать. Çавасем пĕр чарăнмасăр чашлатаççĕ. Çынни ахăрать, кулать, çави çав-çавах малалла шăвать, паккус хыççăн паккус утă хăварать. Хăшĕ ăмăртать унта — çави ăмăртать-и, çынни-и? Умра куçа шартарса чечексем лараççĕ: шуррисем, кăваккисем, хĕрлисем, кăваккисем, шуррисем. Ваттисем курмаççĕ те пулĕ вĕсене, çулаççĕ те тăкаççĕ, хĕрсем, хĕрсем вара каçса кайнă. Юратаççĕ хĕрсем чечеке! Юратаççĕ хĕрсем хитре япалана! Людмила вара кăшт чарăнас-тăвас пулсанах:

— Укахви, Укахви, теп, пăх-ха, мăкăнь чечекĕ пекки ларать, — тесе умри пысăк чечек çине кăтартать.

— Чăнах та, — тет Укахвийĕ. 

— Татса ил.

— Мĕн тăвас унпа?

— Пуç кăшăлĕ тăватпăр, кӳлле яратпăр.

Хĕрсем чечеке татаççĕ. Ĕнтĕ вĕсен темиçе пуçкăшăлĕ тумалăх та пуçтарăннă, татах татаççĕ.

— Марине, Марине, тетĕп, çавна та хĕрхенмерĕн-и? — тет Укахви.

— Мĕн хĕрхенес ăна? — касса пăрахнă чечеке утă айне тăвать Марине.

— Ил, ил эсĕ вăл чечеке.

— Мĕн тăвас ман унпа?

— Савнине илсе кайса пар.

— Эсир варлисем патне чиксе ярăр ĕнтĕ, пире чечексĕр те юрĕ.

Миçе хутчен аса илнĕ Ятман колхозра çапла пĕр йышпа хаваслă ĕçленисене! Нимех те çук пек кунта — шуйăхаççĕ, йĕплĕ сăмахсем калаççĕ, ахăлтатса кулаççĕ çавă çеç. Анчах пĕрре колхозра пурăннă çын ют çĕрте ку ĕçшĕн пит тунсăхласа çитет иккен, вăл унта мĕн чухлĕ пурăнать, ку ĕç уншăн çавăн чухлĕ хаклăрах пулса тăрать иккен.

Ятман, çынсем хушшинче Кăтра Михалана палласа илсе, ун патне пырать. 

— Вăй патăр сире!

— Тавах-ха, сана кунта патăр! — харăссăн кăшкăраççĕ хĕрсем.

Кăтра Михала вĕсене йĕкĕлтеме пăхать:

— Хĕрсене мĕн кирлĕ? Вĕсене каччă кирлĕ, çавă анчах.

— Каччăсемсĕр пурăнма та йывăр çав! — ун умĕнчен лапатка илет Марине. Хĕрсем ун сăмахĕсене ырласа йышăнаççĕ.

— Тĕрĕс, Марине инке!

— Каччăсем пулнă пулсан, халь çакăнта вĕсемпе ăмăртса çулаттăмăрччĕ!

— Сана çава кирлĕ мар-и? — тет Кăтра Михала Ятмана. — Таçта çавăнта ытлашши çава пулмалла.

— Çук, пултараймастăп пулĕ, хĕрсем умĕнче намăс курас мар, — тет Ятман. Хăй туять: ура ыратсан та, çакăнта алла çава тытас килет, çамрăксем хушшине кĕрсе тăрса «Кам манпа ăмăртма пултарать?» тесе кăшкăрса ярас килет.

Михала пичче, хĕрарăмсене шуйăхтарса, ăш пиçиччен çулнă пулмалла: кивĕ сăран картусĕ айĕнчен тар тумламĕсем пăчăртаса тухаççĕ, старик хăйĕн тĕрĕллĕ кĕпин çухавине те вĕçерсе янă. Çапах та вăл ывăннине палăртасшăн мар — çăварĕпе темле ташă кĕвви калать, сылтăм урипе çак кĕвĕ тăрăх ташлам пекки тăвать.

— Ну, хĕрсем, кам çави мăкалчĕ? Калăр, пĕрре чуптумаллах хăйраса паратăп, — лешсем чĕнменнине кура, хăй çинчен аса илтерет Михала.

— Хамăр çавасене эпир хамăр та лапаткалатпăр, кил, тепре ăмăртар, ав каçалăку юлать! — кăшкăраççĕ хĕрсем.

Ятман вара чăтаймасть, Михала пичче аллинчи çавана илет те каçалăк умне тăрать. Çаран çине килнĕ япала алла çава тытмасăр епле каятăн?

— Ну-ка, кăтарт çав хĕрсене утă мĕнле çулмаллине, Ятман! -хăпартлантарать ăна старик. — Хăваласа çитсе иртсе кай! Марине, çул пар!

Ятман хĕрсене çитме ĕмĕтленмест, вĕсем нумай инçе кайнă ĕнтĕ, анчах Маринене вăл çитетех. Ятмана çавапа ĕçлеме кансĕр, мĕншĕн тесен аманнă урипе хыттăн пуснă чухне ури ырата-ырата каять, çапах та Ятман çавине курăк ăшне шалтан-шала ярать.

Вăл тăрăшарах ĕçленĕрен-и е Марине ăна юри кĕтерех панăран, акă вĕсем танлашрĕç, унтан вара иккĕшĕ те тата пикенерех çулма тытăнчĕç.

Хăвăрттăн илеççĕ вĕсен çависем. Тикĕссĕн выртса пырать çава çивĕччĕшĕпе касăлнă курăк. Ятман Марине çави çине, лешĕ Ятман çави çине пăхать. Ятман çавине кăшт сулăмлăрах сулса ярсан, лешĕ те çави хăвăртлăхне ӳстерет, çапла вĕсем çависене килĕштерсе ывăтса пыраççĕ. Марине, тăпачăпа авăн çапнă чухнехи пек, хутран-ситрен вăй хушмалла «э-эх!» тесе кăшкăрса илет, унтан çавипе çеç мар, пĕтĕм кӳлепипе малалла туртăнать. «Ăста çулать, çавăнпа хăйĕн ĕçне халăха кăтартма та вăтанмасть», — тет ăшĕнче Ятман.

— Пăрăнăр, хĕрсем, таптаса каятпăр! — кăшкăрать Марине.

— Асту, Марине, такăнса ӳкен, ак кунта тĕмеске пур!

— Майĕпентерех, урана касатăн!

Пĕри, хăранă пек пулса, хыттăнах çухăрса ярать, ыттисем пĕтĕм улăх илтмелле ахăлтатса кулаççĕ, улăх кулăпа чĕтресе тăрать.

Кăнтăрла тĕлĕнче ĕçлекенсем патне районран таврăнакан Анушкапа Карачăм пырса çитрĕç.

— Эсир мĕн, çынсем ĕçленĕ вăхăтра каллĕн-маллĕн утса çӳретĕр? — ятланă пек кĕтсе илчĕ вĕсене Кăтра Михала. — МТС-ра ĕçлес пулать!

— Киле таврăнатпăр, çимелли пĕтрĕ-ха, — айăплăн сăмах хушрĕ Анушка. — Карачăм вăрçа каять...

— Мĕнле вăл вăрçа каять? — терĕ Михала пичче.

— Çаплах, хам ирĕкпе, — куçне çĕклемесĕр тавăрчĕ Карачăм.

— Çапăçас килет апла?

— Эп çапăçмасан, камăн çапăçмалла?

— Тĕрĕс калатăн, — килĕшрĕ Михала пичче. — Сан пек çамрăк паттăр пĕр эсреле вĕлермесĕр юлсан, килĕшӳллĕ пулас çук. Хăçан каятăн?

— Ыран, — терĕ Карачăм.

— Апла кайиччен ĕçлесе юл. Тытăр та çава, пуçлăр çулма.

Çамрăксем пĕлеççĕ: старик çапла татса каларĕ-тĕк.. килĕшмесĕр тăни намăс курни кăна пулĕччĕ.

— Çулас, эпир ĕмĕр çава тытман çынсем мар вĕт, — терĕ Анушка.

Вĕсем аллине çава тытрĕç. Анушка Карачăмпа юнашар тăчĕ. Пахрĕ те, пăхмарĕ те вăл Карачăм çине. Тутисене вăл тирпейлĕн пуçтарса илчĕ — те кулаççĕ вĕсем, те кулмаççĕ. Пичĕ паянхи хĕвеллĕ кун пек таса та çутă: утă ура айĕнчи чечек те, çӳлти кăвак тӳпе те палăрать пек, куçĕсем курăнмаççĕ, вĕсене хĕрача вăтаннипе аялалла тинкернĕ. Пăхса илĕччĕ Карачăм вĕсенчен, сăнĕччĕ пĕр тапхăр вĕсем мĕнле ялкăшнине, сăнама май çук. Ак Анушка çава аврине ик аллипе тытрĕ, ак пĕвĕпе çăмăллăн ыткăнса сулса ячĕ, вара, хавхаланса, пĕр чарăнмасăр çулма пикенчĕ. Карачăм малтан иккĕленсе тăчĕ, унпа тан çулма пултараймăп, терĕ, анчах çавăнтах, халь ĕнтĕ турткалашма, пĕр алла тытнă çавана пăрахма юраманнине туйса илсе, каçалăк умне тăчĕ.

— Пуçла, мĕн пăхса тăратăн? — хистерĕ Анушка.

— Ĕлкĕрейĕп-и эп сан хыççăн? — вырăнтан хускалчĕ лешĕ.

— Эс мана пăрахса та хăварăн-ха.

— Пуçлăр, пуçлăр, — вĕсем ĕçлессине шанман пек хăваларĕ Михала пичче. — Ăмăрт-ха, Анушка, каччăпа!

Анушка вара пуçларĕ. Мĕнпур вăйне пуçтарчĕ. Икĕ çава чылайччен чашлатрĕç. Вĕсен айккинче ытти çавасем сулăнаççĕ, анчах Анушкапа Карачăм вĕсен сассине илтмеççĕ. Хĕрпе каччă пĕр-пĕрин çави сассине çеç илтеççĕ, ку вара вĕсене хăлхара темле илемлĕ юрă янраса тăнă пек, пĕр-пĕрин чĕри тапнине итленĕ пек туйăнать. Лайăх-çке кун пек ăмăртма, лайăх! Алă çава аврине туймасть, çава курăка перĕннине туймасть, ура çĕре туймасть.

— Карачăм, — тет çавине сулса янă чух ун еннелле пăрăннă Анушка, — эпир нумай иртсе кайрăмăр, çитĕ, аван мар.

— Вăтанатăн-им вара?

— Аван мар. Сан хĕрӳсем кĕвĕçме пултараççĕ.

— А-ха, хĕрсем кĕвĕçесрен хăратăн! — чарăнать Карачăм.

Вĕсем çулма пăрахаççĕ те, çависене хулпуççи çине хурса, ыттисем патне пыраççĕ. Ĕнтĕ çаран вĕçне тухасси те инçе мар, тепĕр çĕр метр çеç, ав çавăнта — хăвалăх патне çитмелле те — унта çулмалли улăхăн чикки.

— Эсир мĕн ĕçлеме пăрахрăр, Карачăм? — кăшкăраççĕ хĕрсем.

— Çулăр-ха, сире хăваласа çитетпĕр!

— Курăпăр!

Çапла шуйханса ĕçленĕ хушăра сисĕнмесĕрех кăнтăрла çитет. Кану вăхăтĕнче çынсем сулхăна тĕмĕсем айне ларса апат тăваççĕ. Кунта кашни ушкăнра хăйне евĕр калаçу пуçланать: ваттисем килти ĕçсем çинчен сăмахлаççĕ, çамрăксем çав-çавах пĕр-пĕринчен тăрăхласа кулаççĕ. Кăтра Михала патне пĕр кĕтӳ ача пуçтарăннă, вĕсем старикпе пĕрле кӳлле сĕрекепе пулă тытма кĕме шутлаççĕ. Ятман хăйĕн планшетĕнчен пысăках мар картă кăларнă та политинформаци туса ирттерме хатĕрленет.

Çынсем, апат çисе, пĕрерĕн-пĕрерĕн хăйĕн патне пуçтарăнса çитсен, вăл юлашки кунхи сводкăсем тăрăх фронтри ĕçсем çинчен каласа парать. Халĕ ĕнтĕ колхозниксен пит-куçĕсем палăрмаллах итленĕн курăнаççĕ. Орелпа Белгород патĕнчи вăйлă çапăçусем пирки кашниех шарламасăр, Ятман çинчен куç илмесĕр итлет.

Политинформаци пĕтнĕ çĕре таçтан Левентей килсе тухать, вăл колхозниксене кăçал тырă вырас йĕрке мĕнле пуласси çинчен ăнлантарать.

Ятман, ăна итлесе, çырма леш енне, Тутаркас колхозникĕсем ĕçленĕ çĕрелле пăхать. Лешсем апата ларма васкамаççĕ-ха, çав-çавах çулаççĕ. Вĕсен йышĕ пысăках мар, ĕçлессе те ĕнтĕ халĕ вĕсем хăйсен кӳршисем çине пăха-пăха, ытлашши шуйăхмасăр ĕçлеççĕ, атăлкассене калаçма кансĕрлесрен шикленеççĕ тейĕн.

Тĕрлĕ тĕслĕ пусма кĕпе тăхăннă хĕрарăмсем хушшинче Ятман пуç тӳпи çине тюбетейка лартса янă Кабире курать. Унпа юнашар шурала пуçланă симĕс блузка тăхăннă çинçе пилĕклĕ яштака хĕр çулать. Ăна Ятман паçăрах палларĕ, ку — Олимпиада Осиповна. Вăл хăйне Тутаркас çынниех тесе шутлать пулас, иртенпех кунтан ниçта пăрăнмасăр ĕçлет, атăлкассем патне курма та пулин килмест. 

Кӳршĕсем апат тума ларнине курсан, Ятман политинформаци ирттерме вĕсем патне каçрĕ. Кабир Ятман карттине хăех хăва тĕмĕ çине çакса хучĕ, колхозниксене çывăхарах пыма чĕнчĕ.

— Итлетпĕр, кунтан та илтĕнет, — терĕç хĕрарăмсем, хăйсем çавах та малалла сиксе ларчĕç.

Тутаркассем Ятмана яланах юратса итлеççĕ, мĕншĕн тесен вăл калаçусене тутарла ирттерет, ăнлантарасса та лайах ăнлантарать. Чăнах та, хăш-пĕр сăмахсене вăл пăсарах та кала-кала хурать ĕнтĕ, анчах çынсем ăна каçараççĕ: чăвашла калаçнă чухне кун пек айăп вĕсен хăйсен те пулать.

Ятман хăй сăмахне пĕтерсен, ăна пулăшма пĕр аллă çула çитнĕ арçын, сывлăх начартан ватăличченех патак тытнă Назиб тухрĕ.

— Ман ывăлăм, Арифулла, шăп кăна Орел патĕнче вăрçать, — терĕ вăл. — Эпĕ ĕнер çеç унтан çыру илтĕм, итлес кăмăлăр пулсан, ăна вуласа пăхма пулать.

Хăй вăл хута начартарах пĕлет, çавăнпа картус ăшĕнчен кăларнă çыруне Кабире тыттарчĕ. Кабир ăна васкамасăр вуласа пачĕ. Арифулла летчик-истребитель иккен, вăл ĕнтĕ нимĕçсен темиçе самолетне персе ӳкернĕ, халĕ Орел патĕнче çапăçать. «Нимĕçсем пире Сталинградшăн тавăрасшăн, питĕ вăйлăн тапăнса кĕреççĕ. Анчах эпир чакас вăхăт иртрĕ ĕнтĕ. Кĕтсех тăр, атте, часах нимĕçсене кунта та аркатса тăкатпăр», — тесе çырать вăл ашшĕне.

Çынсем ку сăмахсене ырласа илчĕç:

— Кур, мĕн тет: аркататпăр, тет!

— Çыру тăрăх шутласан, пирĕннисем лайăх çапăçаççĕ.

— Çапла унта, Орел патĕнче, — терĕ Назиб мучи хастаррăн, вара çыруне каялла картус ăшне чиксе хучĕ.

Утă çулнă çĕрте кану вăхăчĕ тырă вырнă чухнехи пек нумая пымасть. Атăлкассем хыççăн тутаркассем те ĕçе çĕкленчĕç. Тата кăшт çулмалла та, вара утта пуçтарсан та юрать. Халĕ ĕнтĕ çулма пăрахас умĕнхи юлашки ăмăрту пырать. Çавăнпа-тăр çавасем сулмаклăрах ыткăнаççĕ, вĕсем пĕрре кассах пĕр сенĕклĕх утă-курăк хăвараççĕ. Ваттисем ĕнтĕ халь çамрăксен шуйханăвне пит хутшăнса каймаççĕ, çамрăксем вара паçăрхи пекех шавлă, паçăрхи пекех чарусăр. Вĕсем кăшкăрашни, такам чĕрине те хускатмалла каçса кайса кулни, пĕтĕм улăх тăрăх янраса, Атăл хĕрринчи вăрман катине çитсе çапăнать, вăрмантан, вĕсене йĕкĕлтенĕ пек, хирĕçлесе сас янраса килет. Çапла — нумайччен, мĕн каç пуличчен.

Хыçалтан, анма хатĕрленсе, лутра йывăçсем тĕлне çитнĕ хĕвел хĕртет. Хĕвел шевлисем çавасем çине ӳкеççĕ те, вĕсем вара тĕкĕрсем пек йăлтăртатса каяççĕ. Тарлă çурăма уçăлтарса лăпкă çил вĕрет. Çӳлте паçăрхи пекех кайăксем хăйсен юррине чĕнтĕрлеççĕ. Татса кайнă пĕве патне пĕр кĕтӳ ача пуçтарăннă, вĕсем çăка шăхличсемпе тем тĕрлĕ кĕвĕ те калаççĕ. Темиçе ача шыва кĕрсе кайнă та, кăвакалсем пек, вĕçĕмсĕр шыв айнелле чăмаççĕ, вĕсем кунта ашшĕ-амăшĕсемпе пĕрле ирех килсе тухнă та мĕн каçченех çапла выляççĕ, шыва кĕреççĕ, хурăн çырли татаççĕ, шăхлич тăваççĕ, киле илсе кайма шыв хĕрринче шапа хуранĕ пек япаласем пуçтараççĕ. Ашшĕ-амăшĕсем каймасан, вĕсем кунта çĕр каçма та юлмалла.

Улăх таврана каç сулхăнĕ çапсан çеç пушанчĕ. Ĕнтĕ унта халь юрă та, çава сасси те, савăнаçлă кулă та илтĕнмест. Çаран шăп. Этем кăна мар, каç енне кайсан кайăк-кĕшĕк те лăпланчĕ. Шывра çеç карма çăвар шапасем, такамран кулнă пек, виçерен тухса ахăраççĕ.

— У, мурсем, хăйсен сассисенчен хăйсем те йĕрĕнмеççĕ, — шывалла чул ывăтрĕ Ятман.

— Йĕрĕнсе мар, вĕсем киленсе, пĕр-пĕринпе тупăшса кăшкăраççĕ, — терĕ Липа. Хăй çавăнтах йĕри-тавралла çаврăнса пăхрĕ. — Эпир виçсĕмĕр çеç юлтăмăр, пурте кайса пĕтрĕç.

— Виççĕн мар, тăваттăн, — хирĕçлерĕ ывăл ачине шăхличĕ туса парас тесе аппаланакан Кабир. — Эс ман ачана мĕншĕн çын вырăнне хумастăн?

— Э-э, чăнах та, тăваттăн-иç! — ашшĕ аллинчи шăхличе куçран вĕçертмесĕр пăхса тăракан пĕчĕк Мирза патне пĕшкĕнчĕ Липа.

Ачи хыççăн васкам пекки туса, Кабир Ятманпа Липăна хыçала тăратса хăварчĕ, вара лешсем киле иккĕш çеç таврăнчĕç. Ятман уксахланине кура, Липа питĕ майĕпен утса пычĕ, çавăнпа икĕ çухрăм çула вĕсем тĕттĕм пуличченех утрĕç.

Эсĕ мĕншĕн ман тулă участокне кĕрсе курмастăн, Олимпиада Осиповна? — терĕ Ятман, ял çумне çитсен.

— Эпĕ эсир çав тулла акма манса кайнă пулĕ тесе-ха — чарăнчĕ лешĕ. — Акнă-и вара ăна?

— Акмасăр. Кашласа кăна ӳсет. Пырса кур.

— Укахвипе пырса куратпăр терĕ Липа. — Мĕншĕн Укахвипе? Пĕччен пыма юрамасть-и вара?

— Юрамасть. 

— Ара, эсĕ каччă патне пымастăн, тулă патне пыратăн-çке?

— Çын ăна пĕлмест— куçне пытарчĕ хĕрача — Те тулă патне, те…

— Одимппада Осиповна! — алран тытса хĕрӳллĕн каларĕ Ятман — Ну, халь кĕрсе тух, эппин! Халь çынсем ним калама та пултараймаççĕ мĕншĕн тесен утă çулса таврăнатпăр.

— Утă çулакансем ĕнтĕ киле çитсе тахçанах апат та пĕçерсе çирĕç пулĕ, — майĕпен аллине вĕçертрĕ Липа.

Ку сăмахсем Ятманшăн хăйне питĕнчен вĕри шывпа сапнă пекех пулчĕç. Акă хайхи пĕрремĕш ӳпкевлĕ сăмах! Çынран катăк пуласси çавă вĕт вăл — ĕмĕр çын сăмахне илтсе пурăнас пулать. Чăлах çынна кашни утăмрах эсĕ чăлах тесе, ухсаха эсĕ ухсах тесе асилтерсе тăраççĕ. Ятман пытарса тăмарĕ, хĕрачана тӳрех каларĕ:

— Ухсах çынпа çӳресен çавă ĕнтĕ вăл, Липа— терĕ.

— Ун пек ан кала, — сассине хытарчĕ Липа. — Эс мана тĕрĕс мар ăнлантăн е юриех мана кӳрентересшĕн. Эп сана çын пек утаймастăн тесе каламарĕм-çке, каç пулнă, никам та пире утă çулса килекенсем тесе йышăнмĕ, терĕм. Эс аманнă çын-çке-ха, çавна та ăнланмасть тетĕн-и ĕнтĕ мана, Ятман?

Вăл ун çине халь-халь макăрса ярас пек пăхса илчĕ. Тинех ăнланчĕ Ятман: ун умĕнче çав тери таса чунлă хĕрача тăрать, вăл хăйĕн чăркăшне пула ăна ахалех кӳрентерчĕ.

— Ан çилен — ал пачĕ Ятман. Каçхине урама тух. Ĕнер Укахвисем тухнăччĕ..

— Сирĕн пата çӳреме инçе, хăвăр пырăр, — терĕ Липа. Çапла вĕсем калаçса татăлаймасăрах уйрăлчĕç. «Паллах, килмест, — шутларĕ Ятман,-хам эпĕ çырма урлă çӳреес çук. Тата паян урана çĕнĕрен сиенлерĕм пулĕ». Унтан мĕнпур калаçăва пăсса пăрахнăшăн хăйне вăрçма пикенчĕ.

«Мĕн чухлĕ каланă эпĕ пули-пулмишĕн вĕриленме пăрахас тесе, çук, пăрахаймастăп. Мĕнле пĕтерес çав йăлана? Вăл мана ялан сиен кӳме пултарать, мана çеç мар ĕçе те сиен кӳме пултарать. Иртнинче Левентейпе вĕриленсе илтĕм, халь Липăна çилентертĕм. Çара кайиччен Катрам Иванĕпе çапла хивреленнĕччĕ. Вăл уншăн халь те çиленсе çӳрет пулас. Кун пек нумай çынпа вăрçса пĕтĕп-ха. Юлашкинчен вара: «Ятмана никам та юрас çук, унăн кăмăлĕ çавăн пек, пурне те тиркекен камăл», тейĕç. Чăнах та, Липăпа вăрçмарăм ĕнтĕ, çапах та хам ун сăмахĕсене тĕрĕс мар ăнланса вырăнсăр кӳреннине палăртрăм-палăртрăмах».

Темĕн чухлĕ шухăшласан та, Ятман ку шухăш вĕçне тухаймарĕ. Часах ун куçĕ умĕнче амăшĕ ăна кĕтсе çутса лартнă шăши куçĕ пек çутă курăнса кайрĕ. Ку çутă вара унăн мĕнпур шухăшне чăл-пар салатса ячĕ.

Тата икĕ кунтан Ятманпа Липа хирте тĕл пулчĕç. Ятман Укахви звенине вăрлăхлăх тулă участокне курма кайнăччĕ, çула май Марине бригадине кĕчĕ те унта агроном ыттисемпе пĕрле кок-сагыз калчисене куçара-куçара лартнине курчĕ.

— Ытла йăвă шăтнă курăнать, сайралатма тытăннă, — терĕ вăл, пĕр калчине хăй аллине илсе.

— Çăра çав, — ĕçлеме чарăнмасăр сăмах хушрĕ Липа. Ятман сăнарах пăхрĕ те хĕрарăмсем патĕнче кашнин умĕнче пĕрер корзинка калча ларнине асăрхарĕ. Çук, кăна вĕсем кунта кăларман, таçти питомникрен илсе килнĕ, халĕ, йăран çине купăста калчи лартнă пек, шăтман вырăнсене кок-сагыз калчи чава-чава лартаççĕ. Атăлкассинче питомннк çук, апла пулсан, Липа Тутаркасра çуркунне вăрлăх акса хăварнă. «Тавçăруллă хĕрача, аякрине курать, — шухăшларĕ Ятман. — Запас калча хатĕрлемеллине те манса хăварман. Кун пек ĕçлесен, кок-сагыз туса илетех».

Анчах çынсем кăмăлсăр пулнинчен Ятман вĕсен ĕçĕсем чаплă маррине туйса илчĕ. Ара, вăл ура айне пăхсах паллă: йăрансем çинче хура вырăнсем нумай, ку вырăнсем вĕсем начар шăтни çинчен калаççĕ. Кок-сагыз калчи питĕ имшер аталанать, ку таранччен тăпра çумĕнчен те хăпăнаймасть.

— Мĕн каласси пур, тупса пачĕ пире ĕç Олимпиада Осиповна! — вăрçнă евĕр каларĕ Марине, Ятман патне пырса. Чунлă япалана пăхнă пек пăхатпăр, эпĕ халĕ ачасем çинчен те ун чухлĕ шутламастăп пулĕ. Тĕлĕкре те çак кок-сагыза куратпăр.

— Ĕçĕ ăнсан, пырать те-ха, — хутшăнчĕ тепĕр хĕрачи, — ĕçлени харама кайсан вара, мăшкăл. Чăнах та, кун пек эпир нимле тырпула та пăхман... Липа вĕсен сăмахĕсене кулса çеç йышăнчĕ: 

— Ытла ир вăрçатăр. Хаяртарах сăмахсене кайран вăрçма хăварăр, ку халĕ ĕçĕн пуçламăшĕ кăна. Тепĕр икĕ эрнерен акă удобренипе апатлантаратпăр, унтан темиçе хут çум çумлатпăр, ретсен хушшисене кăпкалатса тухатпăр. Çитменнине тата кок-сагыз вăрлăхне те çу каçах пухса тăма тивет.

— Ав, мĕн калаçать, — тутине пĕрчĕ Марине. — Мана юрĕ ĕнтĕ, эпĕ ĕçлĕп, хĕрсене шел, çавсем кăçал вăййа тухса та кураймаççĕ.

— Вĕсем пур çĕре те ĕлкĕреççĕ, ĕçе те, вăййа та.

— Ĕлкĕрен кунта... хăвăн вăййа çӳреме вăхăт юлать-и? 

— Эпĕ кашни каç тухатăп! — юриех хыттăн каларĕ Липа.

— Ан суй, — терĕ Марине. — Эс кăçал пĕрре те вăйăра пулман. Ак, Ятманран ыйтма юрать.

— Тĕрĕс, тĕрĕс, — терĕ Ятман. — Пĕр каç та урама тухмасть.

Ку Липăна пĕртак хăюллăх пачĕ:

— Эсĕ пынă-и вара пирĕн пата, Ятман? — терĕ вăл.

— Пымасăр. Ĕнер те пултăм, эсĕ çукчĕ.

— Ну, апла кĕçĕр пырăр, пулатăп.

— Курăпăр, — унăн ытлашши пытарса каламан чĕнӳне йышăнчĕ Ятман. 

Хĕрарăмсемшĕн ку сăмах çукран сăмах вылятнă пек çеç туйăнчĕ пулĕ, анчах Ятман ăна мĕнле каланă, çаплипех ăнланчĕ. Тахçантанпах Липăпа урамра курнăçма ĕмĕтленекенскер, вăл каçхине чăнах та Тутаркаса пĕрремĕш хут ĕçсĕр, хĕр патне тесе çеç кайрĕ. Липа вăл пырасса шанмарĕ, çапах та, Зейнабпа вăрăм сак çинче ларса, чĕререн кĕтрĕ, часах кĕтсе те илчĕ.

Малтанхи çĕр кĕске пулнă пек, иккĕмĕш каç Ятман иртерех пычĕ, таврăнасса вара каярах юлса таврăнчĕ. Улĕмрен вăл Тутаркассине каçман пĕр çĕр те хăвармарĕ.

Вĕренсен çапла вĕт вăл: кашни каç урама туртать, кашни каç чун савнипе калаçас килет, унта шурăмпуç хăпариччен, автансем çунат çапса авăтиччен ларас килет. Темиçе каç тухнă хыççăн Ятманăн та чунĕ урамаллах туртрĕ. Епле кĕрсе çывăран-ха амăшĕ чăланта туса панă чаршав айне? Пĕр айккинчен тепĕр айккине нумайччен çаврăнкаласа выртас пулать, нумай шухăш вĕçтерес пулать. Апла выртиччен йăмра айĕнчи е кӳлĕ хĕрринчи сак çинче иккĕн, иккĕн пулмасан — ушкăнпа ларас. Зейнабсен умĕнче сарлака сакă пур. Унта ларма çав тери лайăх. Атăл енчен каçхи нӳрĕ çил вĕрет, хутран-ситрен çил унтан пăрахут кăшкăртнă сасса илсе килет. Кӳлĕ хĕрринче тата та уçă. Унта çанçурăмпа лĕп шыва кĕрсе ларнăн туйăнать. Кӳлĕ чӳхенет, хĕрачапа çывăх ларнăран сан çамрăк чуну та вылянать. Людмила хайĕн уçă сассипе украина юррисем юрлать, ял хĕрĕсем чăваш юррисемпе кăмăла илентереççĕ.

— Ну, тата кала, тата кала, — тет Ятман çумне йăпшăннă Липа. — Эс каланине ман вĕçĕмсĕр итлес килет.

Ун куçĕсем темĕскере ĕмĕтленсе кӳлĕ çинелле пăхаççĕ. Кăнтăрла самаях тĕреклĕн курăнаканскер, Липа каччă çумĕнче пĕчĕк ача пек çеç ларать. Ятман ăна Дон патĕнчи çапăçусем çинчен каласа парать. Вăл савăнăçлă япаласем çинчен пысăк çĕкленӳпе, хавхаланса, хурлăхлă япаласем çинчен вара макăрмаллах хурлăхлăн каласа пама пултарать. Липа ăна сывламасăр тенĕ пек итлет. Хутран-ситрен унăн çак çичĕ вилĕм аллинчен тухнă, пурнăçра питех те нумай курнă çын хăйĕн савнийĕ пулнине те ĕненес килмест. Кунпа пĕрлех ăна кăмăллă та: çак харсăр çын ăна юратать, унпа юнашар ларать, ку сăмахсене пĕр уншăн каласа парать.

— Ятман, итле-ха, Гариф сана мĕншĕн юратмасть вара? — кĕтмен çĕртен ыйтать Липа.

— Унăн мана мĕншĕн юратмалла? — тет Ятман. — Эпĕ ăна ĕçтермен, начальнике суйлама пулăшман.

— Çапах та. Паян правленире Кабирпе калаçса ларатчĕç те, кăшт итлесе юлтăм. Кабир сана темшĕн ырласа илчĕ, лешĕ çавăнтах хирĕç çаптарма пуçларĕ.

— Мĕн тет вара?

— Мĕн калани кирлĕ мар, анчах сана юратмасть. 

— Эпĕ ăна тахçанах пĕлетĕп! — кăшт вĕриленет Ятман. — Мана ун юратăвĕ кирлĕ тетне?

— Ман шутпа, Гариф начар çын мар. Мана вăл час-часах канашсем парать.

— Канашсем парать апла?

— Аха. Эсĕ мĕнрен тĕлĕнетĕн? — тет Липа. — Вăл ватă работник, тепĕр çĕрте пире вĕрентме те пултарать...

— Эх, Олимпиада Осиповна! — чарать ăна Ятман. — Çынсене сахал пĕлетĕн-ха эсĕ.

— Сан шутпа, Гариф мĕнле çын вара? — тет лешĕ.

— Сăна. Вара хăвах курăн.

— Çапах та эс кала.

— Çук, ху сăнаса пĕлсен, вăл саншăн хаклăрах пулать. Ахаль те эсĕ кунта пурăнатăн, ăна час-час тĕл пулатăн...

— Ав мĕнле çын эсĕ, — кӳренет Липа. — Ху пĕлетĕн, çынна каламастăн. Хаяр Ятман...

— Мĕншĕн ун пек калатăн? — тет Ятман.

— Эпĕ мар, çынсем çапла калаççĕ, Ятман вăрçăран хаярланса таврăннă, теççĕ. Мĕншĕн вăл, Ятман?

— Пĕлместĕп, çынсем ун пек шутлаççĕ-тĕк, хаярланнă та пулĕ. Эпĕ вăрçăран килнĕ çын-çке-ха.

— Вара, — малалла калама хистет ăна Липа.

— Ĕлĕк эпĕ мĕнле те пулин çитменлĕх курсан, тен, тепĕр чухне чĕнмесĕр те ирттерсĕ янă пулĕ, халĕ апла тума юрамасть. Вăрçăра пирĕн кашни йăнăшшăн юнпа тӳлемеллеччĕ, кунта та йăнăшсем тума юрать-и вара? Халĕ, çынсем начар ĕçленине курсан, манăн чун тулашать: çакăн пек хăрушă вăхăтра начар ĕçлеме кам ирĕк панă пире?

— Начар ĕçлеместпĕр-çке, — тӳрлетме пăхать ăна Липа.

— Лайăх та ĕçлейместпĕр-ха. Ав икĕ колхоз кăçал вăрман хатĕрлемелли плана та аран-аран тултарчĕç, çуракине те пит кансĕррĕн ирттерчĕç.

Кăна Липа хăй те пĕлет, анчах унăн колхозсене хурлаттарас та килмест. Ĕçлеççĕ вĕт-ха çынсем, пĕтĕм вăйран тăрăшаççĕ. Леш хăй те ку колхозсене кăшт та пулин пулăшас тесе кунĕн-çĕрĕн чупать. Вăл Ятмана хирĕçлемелли сăлтав шырать.

— Ара, пĕчĕк колхозсем вĕт.

— Пĕчĕк колхозăн вăйĕ те пĕчĕк тесшĕн ĕнтĕ эсĕ? Çапла-и?

— Çапла пулмасăр.

— Кăна ĕненсех калатна? — ун енне çаврăнса ыйтать Ятман.

Липа тавăрса калас вырăнне кулса ярать.

— Тăхта-ха, — тет вăл. — Тырă тухăçлăхĕпе акă вĕсем Атăлкассинче те иртсе каяççĕ!

Вĕсем чылайччен калаçса лараççĕ. Ирхине ирех ĕçе каяс çук пулсан, çутăличченех лармалла та, анчах пуриншĕн те кăткăс вăхăт çывхарса çитнĕ — хĕвелпе пĕрле хире тухмалла. Сывлăш нӳрелнинченех сисĕнет, çĕр чылая кайнă. Ĕнтĕ курăк çинче ирхи сывлăм шăрçаланнă, каçхи шăрăха хĕрпе каччă паçăрах туймаççĕ. Кӳлĕ енчен çил вĕрнипе çанçурăма ытлашши уçă пек, пĕр-пĕрне пăчăртаса тытнă алăсем çеç çав-çавах тарлă.

— Укахви паян килмерĕ, — тет Липа чылайччен шăппăн ларнă хыççăн.

— Вăл тĕлĕкре хăйĕн Галимджанне курать, — хĕр çумнерех хĕсĕнет Ятман.

— Ай, каччă, эсĕ кун пек мана пăчăртаса вĕлеретĕн! Ун пек юрамасть. Эс ытлашши хăюлланса кайнă...

Ятман, такам илтесрен асăрханнă пек, ăна шăппăн хăлхаран калать:

— Пĕрисем хаярланнă, теççĕ, теприсем хăюлланнă, теççĕ. Кам пĕлет, тен, чăн чăнах та хаярланнă та, хăюлланнă та пулĕ. Пулма пултарать...

Колхоз председателĕпе унăн заместителĕ çĕрулми йăранĕсем хушшипе ыраш пуссинелле утаççĕ. Хунавланса кайнă вăрăм улма аврисене сиенлес мар тесе, вĕсем асăрханса пусаççĕ, пĕр-пĕр авăр таврашĕнчи тăпрана ишсе антарсан, чарăнса, ăна купаласа хăвараççĕ.

— Çĕрулми иртнĕ çулхинчен лайăх, — çырма патнех тăсăлса анакан йăрансем çине алă сĕлтрĕ Левентей.

— Начар мар, — терĕ Кăтра Михала. — Анчах тепĕр чухне улма авăра каякан. Çавăн пек ан пултăр.

— Ку вăхăтлă пек-ха, — чарăнсах пăхрĕ председатель. Хыçалтан вĕсене пахча çимĕç бригадин бригадирĕ Анна Ивановна Петренко хăваласа çитрĕ.

— Эсир мĕн ман пата кĕмесĕрех иртсе каятăр? —

— Сан унта Украина арбузĕ пиçмен пулĕ вĕт? — терĕ Кăтра Михала.

— Тен, пиçнĕ, кĕрсе курăр! — Анна Ивановна аллипе Левентей çинелле кăтартрĕ. — Ак çак актармарĕ вĕт, эпĕ арбуз та акасшăнччĕ.

— Ан суй, — пӳрнипе юнарĕ лешĕ. —Эпĕ куртăм, эсĕ арбуз акнă-ха унта.

— Пилĕк тĕп акнă, хам валли. Кĕркунне пĕрер чĕлĕ тутантарса пăхтарăп, — терĕ Петренко, çавăнтах, сассине çемçетсе: —Айтăр манăн сахăр кăшманне курма, нимпе мухтанмасан та, унпа мухтанма пултаратăп — терĕ.

— Мĕн курмалли пур ăна, вăл халех сахăр памасть вĕт! — тăрăхлам пек турĕ Михала. — Çав, выльăха çитерме туса парăн ĕнтĕ.

— Выльăха çитерме тата! Ху та аван çийĕн-ха кĕркунне.

— Мĕнле çиен ăна? Пирĕн сахăр савăчĕ çук вĕт. Малтан сахăр тума вĕренес пулать, — терĕ Левентей.

— Вĕрентетĕп. Пур япалана ăна çиме пĕлĕпĕр. Петренко, сахăр кăшманĕ ани патне çитсе, вĕсене Украинăра сахăр кăшманĕ мĕнле пăхса çитĕнтерни çинчен тĕплĕн каласа пама тапратрĕ. Хăй калас пеккине çавăрса калаймасть иккен те, ăнлантарас тесе, аллисемпе çил арманĕ пек хăлаçланать.

— Сирĕн патăрта та пулать вăл. Пулмасть тетре? Курăр ак. Епле хĕртет хĕвел, Украинăри пек! Ку çанталăкпа сахăр кăшманĕ пулмасть-и? Куратăр ак. Шап-шур кăшман пулать, çакăн пек...

Вăл аллисемпе кăшман мĕнле шултăра пулассине кăтартать. Левентейпе Михала пĕрре Петренко çине, тепре кăшман ани çине пăхаççĕ. Хăй те тем пекех интереслă вăл, ани те илемлĕ. Ани çинче пĕр çумкурăк та тупаймастăн, петĕм ана шыв пек таса.

— Апла эс Украинăна каялла кайиччен пире сахăр тума вĕрентсе хăваратăн-ха? — терĕ Кăтра Михала.

— Вĕрентетĕп, вĕрентетĕп. Хам та сиртен нумай япала вĕренсе каятăп.

— Пирĕнтен хуть ытлашши нимех те вĕренеймĕн.

— Эй, вĕренмесĕр, — терĕ Петренко. — Кунта халăх ĕçчен, вĕренме пулать. Нумай япалана вĕренме пулать.

Ыраш пуçсин, леш енче паçăрхи пекех тыр выракан машина кĕрлет. Ун сасси çухалнă пек пулать, пăртак çеç ӳлесе тăрать, унтан каллех пĕтĕм вăйпа шатăртатма тытăнать, Пĕр çухрăмра, сăртлă вырăнта, çурлапа выракансен пуçĕçем мĕкĕлтетни курăнать. Ятман паян иртенпе чылай пысăк лаптăка вырса пăрахрĕ ĕнтĕ, Лашисене кантарать те татах ĕçлеме тытăнать. Ун хыççăн темиçе хĕрарăм васкаса кĕлте çыхса пыраççĕ. Вĕсем хушшинче — çурри ытла вăйпитти хĕрачасем, çавăнпа ĕç кал-кал каять.

— Людмила, мĕнле, пилĕк ыратакан пулмарĕ-и-ха сан? — терĕ Укахви, тĕмĕ патне кĕлте хума пырса.

— Çук-ха, сан мĕнле? — хăйĕн пек тирпейлĕ кĕлтине çĕклесе каларĕ Людмила. Унтан вăл пĕр пилĕк утăмра шатăртаттарса иртсе каякан Ятмана темскер кăшкăрчĕ. Те вăл кăшкăрнине илтсе, те илтмесĕрех Ятман вĕсен тĕлне çитсен лашине тăпах чарчĕ те хĕрсем патне пычĕ.

— Шыв ĕçтерĕр-ха, хĕрсем, ăш пиçсе çитрĕ, — хыпăнса каларĕ вăл.

— Ман шыв ăшăнса кайнă, сан пур-и чĕресĕнте, Людмила? — терĕ Укахви. Людмила, кĕлте çыххине пăрахса, пĕчĕк ача пек çăмăллăн каялла чупса кайрĕ те чĕресне йăтса та килчĕ. Ятман, ун аллинчен чĕресе илсе, Людмила çине пăха-пăха васкамасăр ĕçрĕ.

— Мĕн кулатăн, Ятман? — куçне-пуçне вылятрĕ лешĕ, ун патĕнчен пăрăнса каймасăр.

— Санран кулатăп. Ху питĕ лайăх хĕр, анчах сăра вырăнне шыв ĕçтеретĕн. Эсĕ мана сăрапа хăналама пулнăччĕ-çке?

— Кĕркунне хăналăп. Халĕ саншăн шыв та сăраран тутлă пулчĕ пулас.

— Ну, уншăн тав, эппин. Çапах та сăра ĕçес шанчăка çухатмалла мар-и ха манăн?

— Укахвипе иксĕре те чĕнĕп, — терĕ Людмила.

— Илтетĕн-и? — терĕ Ятман кĕлте çыххи туса тăракан Укахвие. —Манса ан кай. — Вăл, салтак картусне пусарса лартса, машина патнелле пăрăнчĕ. — Ну, эп каллех вырма пуçларăм. Вăйлăрах çыхăр, ĕлкĕрсе пырăр!

Ятман каçхи апат вăхăчĕ çитиччен пĕр канмасăр ĕçлерĕ, çынсем кăнтăрлахи апат турĕç, пăртак ларса канчĕç, çамрăкраххисем уçăлмалла шыва кайса кĕчĕç. Ятман çав-çавах лашисене хӳме пек çӳлĕ ларакан ыраш хĕррипе хăваларĕ. Каçхи апат вăхăчĕ çитсен вара, вăл васкамасăр машина çинчен анчĕ те пĕр ачана лашасене апатлантарма хушрĕ, хăй, хăмăл тăрăх утса, вырса пăрахнă хирĕн тепĕр хĕрринелле кайрĕ. Малтан ун куçĕсем ним çинче те чарăнса тăмарĕç, ыраш пуссин илемĕпе çеç киленсе пычĕç, кайран вăл çывăхрах çĕмелсем йышлăн ӳссе ларнине асăрхарĕ, юлашкинчен ун куçĕсем ура айĕнчи сап-сар хăмăл çине ӳкрĕç. «Ытлашши çӳлтен мар-и? — шухăшласа илчĕ вăл. — Çук, çӳлтен мар. Ӳпкелешме сăлтав çук, машина тикĕс вырать». Сасартăк вăл пĕр вырăнтах пилĕк-ултă пучах выртнине курах кайрĕ. «Ку мĕн тата? Пучаха мĕншĕн пухмаççĕ вĕсем?» Утнă çемĕн ăна пухман пучахсем тата та йышлăн курăнакан пулчĕç, Ятман вара кĕлте çыхакансене вăрçмаллипех вăрçса илчĕ.

— Пучах нумай юлать, юлташсем! — кăшкăрчĕ вăл инçе те мар апатланса ларакан хĕрарăмсене.

— Ăçта? — пĕлмĕш пулчĕç лешсем.

— Эсир çыхнă çĕрте.

— Çук, эпир пĕр пучах та хăвармастпăр.

— Хăваратăр çав, нумай хăваратăр.

Ятман пĕшкĕнчĕ те çĕртен темиçе пучах илчĕ.

— Куратра?

— Пачах тăкăнмасăр мĕнле пултăр-ха? — терĕ пĕр хĕрарăмĕ. — Кашни пĕрчĕшĕн çĕре пĕшкĕнейместĕн ĕнтĕ, Ятман. Тăкăнас пекки тăкăнатех вăл.

— Кун чухлĕ тăккалани хăвăра сăтăр туни пулмасть-и вара? Мĕн, сире ӳкĕтлемелле-им? Эсир хăвăрах ăнланатăр, ӳкĕтлеме кирлĕ мар. Хăвăрах шутлăр-ха: вăрçă вăхăчĕ, упăшкăрсем фронтра... Вĕсене камăн тăрантармалла?

Ятман хĕрарăмсемпе калаçнăçемĕн шутла-шутла илчĕ: «Ах, юратмаççĕ вĕсем вĕрентнине! Вăрçаççĕ ĕнтĕ: пучах, пучах... Тупнă калаçмалли! Хăйсем тӳсме çук нумай тăккалаççĕ. Çук, юратмасан та, калас пулать. Пĕрре каласан, тепре каласан, çын хăйĕн ĕçне хăй тĕрĕслекен пулать, лайăхрах тума тăрăшать».

Хĕрарăмсен ку ушкăнĕнчен уйрăлса малалла утнă чухне те вăл çавăн çиченех шутласа пычĕ: «йывăр япала вăл, çынна тӳрĕ кăмăлпа ĕçлеме вĕрентесси, анчах вĕрентес пулать. Çын колхозри ĕç çине хăйĕн ĕçĕ çине пăхнă пек пăхтăр. Тăккалама юрамасть, начар ĕçлеме юрамасть».



* * *

Пĕр-икĕ кун çумăрлă тăнă хыççăн çанталăк каллех уяртса пăрахрĕ. Çынсем çак икĕ кун хушшинче хăмла çырлине çӳрерĕç, мунча хутса кĕчĕç, килти ĕçсене турĕç, паян вара, таврара нимĕнле çумăр пĕлĕчĕ те çуккине кура, бригадирсем пырса каласса кĕтмесĕрех хире тухрĕç, Кăтра Михала çумăрлă кунсенче икĕ старикпе итем çинче ĕçлерĕ, паянхи каç кӳлĕм çеç, мĕн пур ĕçсенчен пушанса, кĕлтесем йĕпенсе выртмаççĕ-и-ха тесе, хире кайрĕ. Вăл çĕмелсене тĕрĕслерĕ, чылай кĕлтесене, шăтса ан кайччăр тесе, çавăра-çавăра хучĕ, таврăннă чух çула май çуртырри пуссине кĕрсе тухрĕ.

Ыраш вырса пĕтмен-ха, ĕнтĕ ыранлă-тепĕркунлă пăрçа та çулма пулать, урпа та йăлтах хытса çитнĕ. Кăтра Михалана пуринчен ытла урпа шухăшлаттарать: вăхăтра выраймăн та хăмăлне кăна пуçтарса кĕрĕн.

Колхоз картишĕ патĕнче ун куçĕ умне йĕркипе ларакан урапасем тухса тăчĕç, вара вăл ĕнер Левентей хăйне хушнă ĕçе аса илчĕ — унăн урапасем юсаттармалла. Председатель ăна «юсаттар» терĕ, анчах тĕрĕссипе ĕнтĕ кунта Михалан хăйĕн те ĕçлеме тивет: ун пек ĕçе халĕ кама хушма пултарăн? «Юрĕ-çке, — терĕ Михала, — эпир Сахрунпа юсамасан, кам юсатăр ĕнтĕ? Ваттисем ытла ватăлчĕç, çамрăксем ун пек ĕçе пултараймаççĕ. Çавăнпа пурне те пирĕн тăвас пулать». Ак халь вăл хире тыр вырма та кайман, çапах та çурла илнĕ (тен, мĕн те пулин вырмалли пулать). Ферма çурчĕсем патне курма кăна, ĕç мĕнле пынине пĕлме кăна каять, çапах та ал-линче пуртă (тен, мĕн те пулин юсаса хăвармалла пу-лать). Чăнах та, ун валли кашни утăмрах ĕç. Пысăк хуçалăхра вăл çĕмĕрлет, ăна юсамалла, кăна юсамалла.

Правленине Кăтра Михала тĕттĕм пулас умĕн çеç çаврăнса çитрĕ. Вăл пырса кĕнĕ вăхăтра унта тин çеç хиртен таврăннă хĕрсем кĕпĕрленсе тăратчĕç. Вĕсене курсан, Кăтра Михала халь хăй асăрханă типсе кайма пуçланă урпана аса илчĕ.

— Аван-и, савнă туссем? — яланхи пекех шӳтлесе сăмах хушрĕ Михала хĕрсене.

— Аван-ха, каччă, — терĕ пĕри. Ыттисем, унпа килĕшнĕ пек, хихиклесе кулса ячĕç.

— Хĕрсем, сире тупмалли юмах парам-и?

— Кала-кала, Михала пичче! — кăшкăрчĕç хĕрсем. — Халех пĕлетпĕр.

— Акарин те макарин, ыран-паян килмесен, ӳкетĕп те илетĕп. Çав мĕн вăл, пĕлетре?

Хĕрсем, кам малтан тупса калассине кĕтнĕ пек, пĕр-пĕрин куçĕсенчен пăхкаласа илчĕç, анчах никам та ним те ченмерĕ.

— Пĕлеймерĕр, — терĕ Михала пичче. — Вăл — урпа. Пирĕн урпа типсе кайнă, тăкăнма пултарать. Кĕçĕр ушкăнпа каймастăр-и, хĕрсем?

— Чăнах та, кĕçĕр урпа кайса вырас пулать, хĕрсем, — сăмах хушрĕ председатель пӳлĕмĕнчен тухакан Марине те.

— Çук, каймастпăр, — терĕ паçăрхи сасах. — Михала пичче пырсан, каятпăр, вăл пымасан, тем тусан та каймастпăр!

— Кайăр ĕнтĕ, эпир сире пĕр-ик каччă парăпăр, — юптарса каларĕ Михала. — Каччăсем пырсан, каятăр вĕт, Людмила?

— Эп каятăп! — терĕ лешĕ.

— Ыттисем?

— Каймастпăр! Мĕн вăл пире пĕр-ик каччă! Кирлĕ мар вĕсем пире. Пире Михала пичче кирлĕ!

Тем пек турткалансан та, Кăтра Михала хĕрсенчен вĕçерĕнеймерĕ, юлашкинчен вара, аптăранă енне, пыратăп тесе сăмах пачĕ. Хăй, сухалне шăлкаласа, çемçен кулчĕ:

— Юрĕ-çке ĕнтĕ, хамах пырăп. Эсир никама та мар, мана юрататăр пулсан, епле пырас мар-ха?

Килне таврăнсан, каçхи апат тунă хушăра, Михала пичче кĕçĕр хăй хĕрсемпе тыр вырма каясси çинчен çемйине те пĕлтерчĕ.

Ан кӳлеш, карчăк, кĕçĕр хĕрсене вăйлă шуйăхтаратăп, — терĕ вăл хăйĕн арăмне.

— Укахви, эс пăхкала унта, вăл ытлашши ан алхастăр, — упăшкине пӳрнипе юнарĕ лешĕ.

— Вăл мана чĕнмест-çке-ха.

— Çавăн çинчен шухăшлатăп-ха, — малалла шӳт турĕ Михала пичче, хăйĕн сарă çӳçне кăтăр-кăтăр хыçса. — Те илсе каяс сана, те илсе каяс мар?

— Ан илсе кай, канлĕ çывăрам, — терĕ Укахви.

— Çук, илсе каяс пулĕ, тетĕп. Унсăрăн урпа выраймасăр юлатăн, кĕçĕр урпа вырма каятпăр.

— Урпа вырмасăр юлни ярмăрккаран юлни мар-ха вăл!

— Вырмасан, паттине те çиейместен, — терĕ ашшĕ.

Укахви тем аса илнĕ пек пулчĕ, ун куçĕсем хавассăн çуталчĕç.

— Апла пулсан, пыратăп, пыратăп. Паттинчен ытла урпа кĕркунне сăра тума кирлĕ, — кулчĕ вăл.



* * *

Çырмара çепĕççĕн шăнкăртатса шыв юхать. Вăл тарăн мар, хăшпĕр çĕрте чĕркуççи тарăнăшĕ те çук пулĕ, анчах çăл шывĕ пек тăрă. Ятман икĕ вĕрлĕкрен тунă каçма çинчен пĕшкĕнет те аялта хăйĕн сăнне курать. Ун айккинче катмар йăмрасем пуçхĕрлĕн ларнă пек курăнаççĕ. Пăхма шывĕ сивĕ пек, алла чиксе пăхатăн та — пĕрре те сивĕ мар, килте пит çунă пулсан та, тепре çăвăнас килет. Каçмаран аяларах ачасем çырма ик айкипе пĕве тума тытăннă, варрине пĕвене вăй çитереймен те, унтан шыв валак çинчи пек сиксе юхать, вăл хытă шавламасть, таврара темле пăртак хурлăхлăрах юрă янăранă пек илтĕнсе тăрать, юррин сăмахĕсем те çук, кĕвви çеç пĕр чарăнмасăр янрать.

Сасартăк Ятман хăлхине тепĕр юрă, таçтан аякран килекен юрă кĕрсе кайрĕ. Кăна çынсем юрлаççĕ, ку юрă хиртен килет. «Хĕрсем халĕ те кĕмен-ши урпа вырса? — терĕ Ятман. — Çавсем юрлаççĕ. Эх, юрри!» Хĕрсем пĕр юрă хыççăн тепĕр юрă пуçлаççĕ. Вĕсенчен хăш-пĕрне Ятман вăрçа кайичченех илтнĕ, хăш-пĕрисем çĕнĕ юрăсем. Ятман вырăнтан хускалмасăр итлесе тăчĕ. Куçĕсем ун — тин тухнă хĕвел урисемпе кĕмĕл тĕслĕн çутăлакан шыв çинче, пĕтĕм тимлĕхĕ — хирте. Хутран-ситрен юрăпа пĕрле каллех шыв шăнкăртатса юхни илтĕнсе каять, вара юрăпа шыв юххи пĕр илемлĕ кĕвĕ пулса пĕрлешеççĕ.

Çырма хĕрринчи сăрта хăпарсан, Ятман юррăн сăмахĕсене те уйăракан пулчĕ. Вăл пĕлекен сăмахсемех, çывăх та ăнланмалла сăмахсем! Ак юрă чарăнчĕ, пĕр-ик минут хĕрсем нимле юрă пуçлама аптраса тăчĕç курăнать. Тен, çĕрĕпе юрласа юррисем те пĕтрĕç пулĕ ĕнтĕ? Çук, хĕрсен виçĕ кун юрласан та юрă пĕтес çук. Акă вĕсем паçăрхинчен хулăмрах саспа Шевченкăн «Реве та стогне Днепр широкий» юррине пуçларĕç. Кăна вĕсене Людмила вĕрентнĕ ĕнтĕ. Кунта Ятман чăтса тăраймарĕ, Днепр хĕрринче çапăçнă чухне ялан çак юрра юрланине аса илчĕ те хĕрсем хыççăн майĕпен хăй те тăсрĕ:



Реве та стогне Днепр широкий, 

Сердитый ветер завива. 

Додолу перби гне високи, 

Горами хвил нидвима...



Юрă çывхарнăçемĕн çывхарса пычĕ, кун тăрăх Ятман хĕрсем ĕç пĕтерсе киле таврăннине чухласа илчĕ. «Ах, ĕлкĕреймерĕм, ман часрах машинăна кӳлсе вĕсене хирĕç каймаллаччĕ», — терĕ хăйне хăй.

Унăн ĕçрен таврăнакан савăнăçлă хĕрсене шăп çав сăрт çинче, яла кĕнĕ çĕрте тĕл пулса кĕтсе илес килчĕ, — вĕсем юрласа аялалла анччăр, эсĕ тăвалла хăпар. Епле вĕсем хур пек карталанса килеççĕ! Ав малта симĕс саппунлă çӳлĕ хĕрача пырать, таçтанах паллать ăна Ятман — Укахви. Унпа юнашар Людмила акăш пек ярăнса пырать, вăл хĕрлĕ-чăпар тĕслĕ кĕпе тăхăннă. Ку кĕпе ыттисем хушшинче уйрăмăнах палăрса тăрать, куçа ытларах илĕртет. Ятман аса илес мар тенĕ çĕртенех хĕрачана укăлча патĕнче тĕл пулнине аса илет. «Чечек вĕт вăл, çурхи чечек! — тет Ятман. — Хăйне тыткаланинчен илсен, ача кăна-ха, анчах пĕвĕнчен пăхсан — хĕр, çитĕннĕ хĕр». Хăй те пĕлмест, Людмила çинчен шухăшласан, темшĕн куç умне Липа тухса тăрать. Сăнран та, пӳрен те вĕсем пĕр евĕрлех, лешĕ аслăрах çеç, çавăнпа вăтанарах парать.

Хĕрсем хыççăн хиртен каччăсем таврăнаççĕ. Вĕсем хушшинче тĕп «каччи» те — Кăтра Михала та пур. Вăл çамрăксене темле кулăшла япала каласа парать, лешсем ун йĕри-тавра пуçтарăнса итлесе пыраççĕ. «Ай, маттур старик! — тет Ятман. — Хăй вунă çынна тăрать. Тытать те ертсе каять халăха, вăл хушнине пурте итлеççĕ».

Яла çитсен, хĕрсен ушкăнĕ, киле таврăннă хур кĕтĕвĕ пек, саланса кайрĕ. Пĕрисем сулахаялла, теприсем сылтăмалла пăрăнчĕç, чылайăшĕсем çырманалла анчĕç.

— Ытлашши нумай ан çыврăр, хĕрсем, пăртак çеç куç хупса илĕр! — кăшкăрчĕ пĕри.

— Кăнтăрлаччен çеç çывăратпăр! — терĕ Укахви. Ятман урăх ним те илтмерĕ, вăл, машина çине ларса, çĕрле лайăх каннă лашасене хирелле хăваларĕ.



XXVII


Тутаркассем тыр вырма хăйсен кӳршисенчен икĕ кун кая юлса тухрĕç. Ырашпа çуртыррине Атăлкасси колхозĕпе пер харăс е унран маларах та пуçтарса кĕртме шутласа хунă Кабир Липăран кӳршĕсем ыраш вырма тухни çинчен пĕлсенех пĕççисене шартах çапрĕ.

— Эпĕ пĕрле тухасшăнччĕ, — терĕ вăл. — Епле-ха пирĕн ниçта та ыраш пулса çитмен? Пĕр гектар та пулин...

— Ĕнер иксĕмĕр пăхса çӳрерĕмĕр-çке, — аса илтерчĕ ăна Липа.

Çапла, ĕнер вĕсем Липăпа пĕтĕм хире пăхса çаврăнчĕç. Тырри талккăшĕпех лайăх, тен, кӳршĕсеннинчен те вăйлăрах пулĕ, анчах вырма çемçерех — пĕрчĕ хуçăлмасть. Паллах, паян та тухма май çук. Атăлкассем паян икĕ бригадăпа выраççĕ ĕнтĕ.

— Ан хăра, Гайнуллович, эпир вĕсене хăваласа çитетпĕр, — лăплантарчĕ Липа. — Иртнĕ çул çĕрулми кăларма та пиртен маларах тухрĕç, эпир вăхăтра пĕтертĕмĕр, вĕсем пиртен кая юлчĕç. Хамăрăнах кайса пулăшмалла пулчĕ вĕт!

Кабир кĕске мăйăхĕ айĕн кулса илчĕ: кунта пурăннăран Липа йăлтах Тутаркас çынни пулса кайрĕ, «эпир» те «пиртен» тесе çеç калаçать, ăмăртура та тутаркассене мала кăларасшăн.

— Кăçал вĕсем ун пек ĕçлес çук, кăçал ăмăртма йывăр пулать, — терĕ председатель.

— Хăрама кирлĕ мар. Жнейкăна ытларах ĕçлеттерсен, хăваласа çитетпĕр, бригадирсене кала: мĕнпур колхозника ĕçе кăларччăр.

Хире чылай кая юлса тухнишĕн кăшт пăшăрханчĕ пулин те, Кабир кӳршĕсемпе ăмăртас шухăша пăрахмарĕ. Тепĕр кунне ирех вăл «Атăл» колхозăн ыраш пуссине кайса çынсем мĕнле ĕçленине чылайччен пăхкаласа çӳрерĕ. Çĕнни нимех те çук пек, халичченхи евĕрлех: жнейкăпа выраççĕ, ун хыççăн кашни уйрăмăн кĕлте çыхса пырать, пилĕкшер кĕлтен тĕмĕ купалаççĕ. Аякран иртекен Ятман ăна асăрхарĕ те, темскер кăшкăрса алă сулчĕ, вăл мĕн каланине Кабир ăнланса та юлаймарĕ. Каç кӳлĕм Кабир кӳршĕсен ыраш пусси патне тепре пычĕ, куçлăхне тăхăнса, атăлкассем мĕн чухлĕ ĕçленнне пĕлесшĕн пулнă пек нумайччен пăхса тăчĕ. Кунта ăна хăйсен колхозникĕсем ӳлĕмрен те пĕрре кăна мар курчĕç. Киле кĕрес умĕн сăрт çине хăпарать те васкамасăр йĕри-тавраналла пăхса çаврăнать, кун каçиччен леш енче ӳссе ларнă çĕмелсене шутлать тейĕн. Тепĕр чухне ĕç вăхăтĕнче пĕр-пĕр бригадăна пырать те хĕрарăмсене васкатма тăрать. 

— Ан васкат, хамăр та туятпăр, — теççĕ ăна лешсем. — Чунтанах тăрăшатпăр. Атăлкассисем умĕнче хамăр председателе намăса хăвармастпăрах ĕнтĕ.

Ку сăмахсем председатель кăмăлне çемçетсех яраççĕ.

— Çапла, çалла, — тет вăл. — Тăрăшас пулать. Маларах пуçтарса пĕтерсен, хамăршăн та, патшалăхшăн та лайăх.

— Сăнатăн, сăнатăн эс, Кабир Гайнуллович, кӳршĕсем епле ĕçленине, договор туса ăмăртăва чĕнместĕн, — терĕ пĕр хулăнрах саслă хĕрарăм унран тăрăхланă пек. Ку шухăша ыттисем те ырлăрĕç.

— Чăнах, чĕнес пулать çавсене ăмăртăва!

— Договор тăвас пулать.

— Пурте алă пусатпăр!

Кабир кăна кĕтменччĕ. Вăл хăй тĕллĕн атăлкассисемпе ăмăртнине никам та сисмест тесе, ăна пĕтĕм халăх пĕлсе тăрать иккен.

— Эсир чĕлхе вылятма пăрахăр-ха, — чарчĕ вĕсене председатель. Атăлкассем пирĕнпе договор туса варланмаççĕ те! Вĕсем вăрçăччен юнашар районри малта пыракан колхозпа ăмăртнă.

— Эпĕ пулсан, хăраса тăрас çук! — терĕ хăюллăн паçăрхи хулăн сасах. — Вăйлисемпе тупăшма интереслăрах ĕнтĕ!

— Чĕнмесĕр, пултараймăпăр-и вара эпир?

Тепĕр кунне, бригадăсем малтанхи кунхисенчен ытларах вырса тăкнине курсан, председатель урăхларах шухăшларĕ. «Ыраш вырма икĕ кун маларах тухни ниме те пĕлтермест-ха, — терĕ вăл. — Халăх пĕтĕмпех хирте. Ытти ĕçсене эпир вĕсенчен те маларах туса ирттеретпĕр. Çыратпăр договор»...

Договора вĕсем килте Липăпа иккĕш çырчĕç, часах Кабир ăна Ятманпа Левентее кăтартиччен малтан ял советне илсе кайрĕ. Кунта вăл шăп хăйне кĕтнĕ вăхăтра пырса кĕчĕ. Кабир ял Совет председателье Олангаева договора тыттарчĕ, хăйне ăна районри çар комиссар патĕнчен ярса панă повестка пачĕç.

— Çапла, Гайнуллович, — тенкел сĕнчĕ ăна Олангаев, — санпа эпир граждан вăрçинче те пултăмăр, анчах ку çитмест иккен-ха, сана авă тепре чĕнеççĕ.

— Чĕнеççĕ тĕк каятпăр, эпир ватă мар вĕт-ха, салтак çулĕнчен тухман, — повесткăпа тĕплĕрех паллашрĕ Кабир. — Вăхăт нумай памаççĕ вара, ыранах çитмелле...

— Сахалтарах çав, колхозна пама ĕлкĕрес çук. Çапах та эсĕ кирлĕрех документсене актпах парса хăвар.

— Законлă тăвас пулать ĕнтĕ, — терĕ Кабир, хăй Олангаев вуламасăр тытса ларакан договор çине тинкерчĕ. — Кăна сан патна хăварас та мар пулĕ? Ытла кая юлса çыртăм.

— Мĕншĕн хăвармалла мар? — терĕ Олангаев. — Сан вырăнта ăна урăх председатель пурнăçлать. Пирĕн кунпа килĕшеççĕ пулĕ... Эс кайсан та, колхоз юлать вĕт-ха? — Вăл договора сĕтелĕ çинех хучĕ.

Председатель çара каяссине пĕлсен, Липа, ăна хăйĕн çемйипе çеç хăварса, урама тухрĕ: унăн халĕ Ятмана шыраса тупмалла. Ятман, юри тенĕ пекех, килмест те килмест. Сехет иртрĕ, икĕ сехет, çав-çавах вăл урампа хăпарни курăнмасть. Липăпа Укахви иккĕшех калаçса лараççĕ. Вĕсен те паян калаçу çыпçăнмасть: Укахвин хуйхă — Галимджан виç эрне хушши çыру çырмасть, Липăн та шухăшсем сапаланчăк — Ятман килетĕп тенĕ çĕртенех килеймерĕ, Кабир та вăрçа тухса каять, хăйĕн чĕринче те канăçсăрлăх сисĕнет — паян темле ĕçе туса çитермен пек, каймалли çĕре кайса килмен пек.

— Çапах та, мĕншĕн çырмасть-ха Галимджан? — те иккĕмĕш, те виççĕмĕш хут ыйтрĕ ĕнтĕ Липа. — Вăхăт çук-шим? — Тантăшĕ чĕнменнине кура, вăл ăна хулĕнченех тĕртрĕ. 

— Кала-ха, Укахви?

— Эс мана йăпатма ан тăрăш-ха, — сиввĕн каларĕ Укахви. — Çынна çыру çырма вăхăт нумай кирлĕ-им? Чĕрĕ çын çывăрас ыйăхне татса та пулин çыру çырать. Хăвах шухăшла...

Липа Укахвие урăх калама памарĕ, темшĕн ăна халĕ тантăше «вăл вилнĕ» тесе каласа хурассăн туйăнчĕ. Çӳ-ӳлĕ, сарлака хулпуççиллĕ, вăйлă алăсемлĕ, лапсăркка хура çӳçлĕ Галимджан ун куçĕ умĕнче юмахри паттăр пек тăрать, ун çинчен çак усал сăмаха калаттарас та килмест.

— Эй, вăрçăра пулать вăл ун пекки! Те тăшман тылĕнче-ха, те почта çӳремен сĕм вăрманта. Хăшпĕрисем çулталăк ытла çырмаççĕ, куран — çын вилмен...

— Итле-ха, Липа, давай Галимджан çинчен мар, Ятман çинчен калаçар, — ирĕксĕртен кулчĕ Укахви. — Мĕнле ĕнтĕ сирĕн ĕçсем?

— Пыл та çу, — ассăн сывларĕ Липа.

— Кунĕпе ĕçлерĕ вăл паян, ывăнчĕ пулĕ, — терĕ Укахви. — Ара, ун ури те тӳрленсе çитмен вĕт-ха, вăл çавах та жнейкăпа тырă вырать.

— Ĕçшĕн çунакан çын вăл...

— Паллах ĕнтĕ. Тепри пулсан, халĕ, эпе фронтран таврăннă çын тесе, хăяккăн çеç выртмалла е çĕрĕн-кунĕн ĕçсе çӳремелле. Вăл икĕ çыншăн ĕçлет.

— Ырла, ырла, — тантăшĕн хулĕнчен çакăнчĕ Липа. — Тем тесен те, хăвăр ял çынни.

— Ырласа мар. Телейлĕ пулатăн эсĕ унпа, Липа, — ĕнентерсе каларĕ Укахви. — Лайăх çын вăл. Ĕçре ĕçчен, сăнĕ те чипер, пĕвĕ те тĕреклĕ, кăмăлĕ — ылттăн кăмăл. Тем пек аван мар пулсан та, эс каçсерен ху пырса çӳре, ăна çырма урлă каçса килме йывăр, паллах. Юратмастăн пулсан, ан та чăрмантар, хĕр туптăр та авлантăр.

— Авлантăр часрах, мана кун пек йывăр...

— Мĕншĕн йывăр?

— Ара, ялан шухăшласа çӳрес пулать. Пĕлетĕн-и, çĕрĕн-кунĕн ун çинчен шухăшлакан пултăм. Пĕрре те асран каймасть. Ĕçе тухатăп — ăна курас килет, каç çывăрма выртатăп — каллех çавă, ирхине тăрсан чӳрече патне пыратăп та, вăл иртсе каяссăн туйăнать. Сан çавăн пек пулнă-и, Укахви?

— Пулман, — кулчĕ лешĕ.

— Ун пек ухмаха ерме те пулать пулĕ?

— Пĕрре те ухмаха ерместĕн. Эс ан вăтан, хăйне кала, хăйне...

— Унран эпĕ темшĕн вăтанатăп, Укахви. Хам ăна тивĕçлĕ мар пек.

— Ун пек ан шутла, юратакан çынпа яланах çапла пулать: малтан эсĕ ăна хăвăнтан чаплă çын тесе шутлатăн, кайран, хăнăхатăн та, хăвăнпа пĕр танах туятăн.

— Эс чисти юратса курнă çын пекех калаçатăн! — терĕ Липа.

— Тĕрĕс калатăп, ак хăйĕнчен ыйт, — юриех хыттăн каларĕ Укахви, вĕсем патне Ятман çывхарнине курса. Липа ăна, чарăнма хушса, хул айĕнчен тытрĕ.

— Кĕçĕр урамра шăп, — терĕ Ятман, хăй лутра пукан илсе, хĕрсене хирĕç ларчĕ.

— Кĕçĕр каччăсем те пит кая юлса тухаççĕ, — сăмах майĕн тĕртрĕ Укахви.

— Ĕç пулчĕ. Тутаркассен жнейка пăсăлнă, çавна юсас тесе хăтлантăмăр.

— Ан тĕлĕнтер! — хутшăнчĕ Липа. — Жнейка пăсăлнă-и? Мĕнле вара...

— Çаплах, — тавăрчĕ Ятман. — Ĕçленĕ чухне чипер пăхман та, темиçе винтне кăларса ӳкернĕ.

— Садыков халиччен ĕçлемен вĕт вăл. Пĕлмен ĕнтĕ.

— Ĕç чарăнса тăрать-ха капла, — терĕ Липа. — Кабир сирĕнпе ăмăртăва тухасшăнччĕ. Мĕнле пăхман-ха вăл, Садыков?

Укахви ăна йĕкĕлтесе илчĕ:

— Илтетни, Ятман, вĕсем пирĕнпе ăмăртасшăн! Пирĕн ĕнтĕ ыраш вырса пĕтернĕпе пĕрех. Эсир ыраш вырса пĕтернĕ çĕре эпир çуртыррисене пуçтарса кĕретпĕр!

— Ыран пулăшатпăр, — терĕ Ятман.

— Хамăрăн пĕтрĕ-и? — ыйтрĕ Укахви.

— Машинăпа вырмалли пĕтрĕ.

— Пурпĕрех ан кил. Çурлапа ĕçлеччĕр.

— Мĕншĕн тутаркассене кая хăварасшăн вара эс, Укахви?

— Липа Тутаркас патриочĕ пулса кайнă, çавăнпа, — кулчĕ Укахви.

Кабир çара каясси çинчен илтсен, Ятман сасартăк ура çине сиксе тăчĕ. Каланине ĕненмесĕр, хĕрсенчен тепĕр хут ыйтрĕ:

— Эсир чăнласа калатăр-и?

— Чăнласах, ара. Вăл пире сана чĕнтерме те сĕннĕччĕ-ха, — терĕ Липа.

— Кабир çара каять, вĕсем мана кунта тытса тăраççĕ! — хыпăнса ӳкрĕ Ятман, хăй хĕрсем мĕн калассине кĕтмесĕрех хапха патне утрĕ. Ун хыççăн хĕрсем те пӳрте кĕчĕç.

Ĕнтĕ кĕçĕн алăк çине-çине уçăлса хупăнма пикенчĕ. Чĕннĕ тăрăх та, чĕнмесĕр те Тутаркас çыннисем хăйсен председателĕ патне васкарĕç. Килĕрен киле куçса, Кабир çара каять текен хыпар Гариф патне те çитрĕ, темиçе минутран ун вăрăм пӳ-сийĕ те кĕçĕн алăкран пĕшкĕнсе кĕни курăнчĕ.



XXVIII


Марине бригади, ыраш пухса кĕртсе, çуртырри вырма тухрĕ. Ĕçсем бригадир шутланинчен чылай ăнаçлăрах пулса пычĕç. Тыр вырма тухиччен Марине кăçал çынсене ĕçе кăларма йывăр пулать, хĕрарăмсенчен чылайăшĕ ачи-пăчисене, выльăх-чĕрлĕхе, çумпахчисемпе садсене пăрахса хире тухас çук тесе хăранăччĕ. Çынсен ăнланăвĕ пысăк иккен, вĕсем, темле йывăр пулсан та, колхозри ĕçрен пăрăнмаççĕ, вăйпитти арçынсемсĕрех килхуçалăхне илсе пыма та, колхоз ĕçне тума та ĕлкĕреççĕ.

Харкашасси пулатех ĕнтĕ вăл. Малтан бригадăри темиçе хĕрарăм васкаса вырнă хушăра пучах тăкăннине ним вырăнне хумасăр ĕçлерĕç. Марине вĕсене кăшт хăтăркаласа илчĕ, пĕр-иккĕшĕнне, тăккаланчăк нумай тесе вырнă каçалăкне йышăнмарĕ, вара ĕç самаях юсанчĕ. Халь хăмăл çине пăхма та кăмăллă: пучах çукпа пĕрех. Марине, хĕпĕртенипе, хĕрарăмсемпе шӳтлесе те илет.

— Йăмăксем, питĕ таса выратăр, пĕрне те хурлама çук.

— Санăн вăрçас килет-и? — теççĕ хĕрарăмсем. 

— Бригадирăн вăрçас килмесĕр? Вăрçмасан, вĕрентмесен, эпĕ бригадир та мар.

— Эсĕ сăлтав туп та ятла кăна!

— Пурте лайăх ĕçлетĕр пулсан, мĕнле чĕрре кĕрес-ха манăн?

Хĕрарăмсем ăна ăс параççĕ.

— Ав тепĕр бригадăна кай, начар ĕçлеççĕ, халĕ те ыраш вырса пĕтереймен. 

Укахви участокĕ Маринене уйрăмăнах килĕшет: пĕтĕм тулла тирпейлĕ пухса кĕртнĕ. Хĕрсем суратсене те тĕрĕс тунă, кĕркуннеччен ларсан та шыш каяс çук. Кăçал Укахви хайĕн звенинчен ниçта пăрăнмасăр ĕçлерĕ, ăна ытти çĕре турткаламарĕç, кĕркунне комсомолецсен пухăвĕнче калаçни усăллă пулчĕ курăнать.

— Ну, хăçан çапма пуçлатăн тулла? — ыйтрĕ бригадир Укахвирен.

— Васкамастăп-ха, — терĕ Укахви. — Малтан патшалăха памалли ыраша тулла çапма тытăнăр. Ку вăрлăх ниçта та тармĕ...

— Ыраша паян иртенпех çапаççĕ ĕнтĕ, ыран патшалăха пама каясшăн. Ман тулă тухăçлăхне пĕлес килет...

— Нумаях тухас пек туйăнмасть, — пĕр пучаха аллаппи çине хурса шĕкĕлчерĕ Укахви. – Пĕрчисем шултрах мар.

— Вĕтĕ те мар, — Марине хăй те аллине пучах илчĕ. Кунтан шултра пирĕн нихçан та пулман. Эс хытă çын пек лайăх япалана хурласа ан тăр-ха.

— Эпĕ Ятман туллинчен илсе калатăп. Унăн пучахĕсем раснах шултра, пĕр гектартан вăтăр центнер та ытла тухмалла.

— Эпĕ кайса курман, пулатех-и вара ун тулли? — терĕ Марине.

— Пулать. Халлĕхе пĕрчи çемçе-ха, анчах ĕлкĕрет пек туйăнать. Ятман çапнă хыççăн туллине мана паратăп тесе шантарать-ха, вăрлăхлăх ӳстеретпĕр, тет.

— Ун пирки эп иккĕленместĕп, — кулчĕ бригадир. Вăл ĕнтĕ е Липа аллине е сан алла çакланать. Курăпăр-ха, мĕнле тавăрăр ăна уншăн... Хăвăртан хăшĕ ун аллине çакланать, ăна пĕлместĕп-ха.

— Паллах, эпĕ мар, — терĕ Укахви çирĕппĕн. Кĕлте турттаракансен ĕçне шута илнĕ чухне Марине Сехре Иванне курчĕ те ытла чарăнса тăрас мар тенĕ çĕртенех калаçăва кĕрсе кайрĕ. Тĕрĕссипе, унăн хĕлле вăрманта ĕçленĕ хыççăн хăйĕнпе сăмахламан Ивана кăшт хавхалантарас килчĕ: курмассерен тăлăххăн пăхать, такам кӳрентернĕ çын пек мĕскĕкĕн туйăнать, чунне уçас хамăн каччăнне, ман çинче усал ан шутлатăр, терĕ.

— Миçе лав турттартăн çак паян эсĕ Иван? — пĕлмĕш пулчĕ Марине.

— Кунпа вуниккĕ хутларăм ĕнтĕ, — терĕ лашине йытпырши çитерсе тăракан Сехре.

— Ку юлашки пулĕ?

— Юлашки. Лашана йывăр килĕ тетĕп, тепре хутлама пулатчĕ те...

— Çитĕ-çке, — ăна кĕлте хума пулăшрĕ Марине, — ыран та кун пур.

Иккĕн тиенĕрен кĕлте лавĕ хавăрт тулса ларчĕ. Сехре бригадирпа ним çинчен те калаçма ĕлкĕреймерĕ. Вăл, пуслăх хурса, лава хыттăн çыхса лартрĕ, чалăш пулмарĕ-и тесе, Марине çывăхнех пырса çӳлелле пăхрĕ, унтан хăмăл çинче выртакан тилхепине алла илчĕ.

Телее, Марине пырать иккен, Иванăн унпа яла çитиччен калаçса каймалла пулать. Ку ăна çав тери савăнтарчĕ, Иван, лашине шăхăрса çăмăллăн хистесе пыраканскер, тилхепине урапа пуçĕнчен çыхса хучĕ те хăй лав хыçне тухрĕ. Марине кĕтни чăн пулчĕ — Сехре кăмăлтан наччасах уçăлса кайрĕ.

— Мĕнле пурăнатăн ĕнтĕ, Марине? Ку чухне мĕн çĕмĕрттеретĕн? — хăй пуçласа ыйту пачĕ вăл.

— Çĕмĕрттерни-масарĕ, пурăнатпăр çапла, — терĕ Марине. — Хăвах куратăн...

— Эп курнă тăрăх, эсĕ чаплах пурăнмастăн-ха, Марине.

— Чапли-масарĕ, пĕр майлă ĕнтĕ, — Сехре шухăша ăçталла сĕтĕрнине çийĕнчех тавçăрса илчĕ Марине, çапах та тӳрех каласа хучĕ: — Арсăр пурнăç — туратсăр йывăç ĕнтĕ. Ман хуть турачĕсем пур-ха та...

— Вăл пултăр-ха. Çапах та ĕмĕре мĕнле ирттересшĕн ĕнтĕ эсĕ, Марине?

— Хам та пĕлместĕп, ун çинчен шутламан.

Сехре унран уçăмлăрах сăмахсем кĕтнĕччĕ, вăл хăй ун патне пырса çӳрени çине мĕнле пăхнине пĕлесшĕнччĕ, анчах Марине урăх шарламарĕ. Çук, унтан ытлашши сăмах илтеймĕн. Çавăнпа вăл тĕл пулнă чух хăех ыйтса пĕлес терĕ, — вăрçсан вăрçать, Сехре çын вăрçнине пĕрремĕш хут илтмест.

— Эп сана эрехпе пырса çилентертĕм пулас? — терĕ вăл.

— Уншăн мĕн тума çиленмелле? Пынăшăн мĕн пулать? — вăрттăн кулчĕ лешĕ. — Çынсем каларĕшле, эпĕ — хĕр, эсĕ — каччă.

— Ун пекех каламаççĕ пулĕ те?

— Çавăн пек калаçаççĕ çав. Ара, калаçчăрах, пире мĕн, — Марине, такама хăйĕн патĕнчен хăваланă евĕр, айккинелле хăмсарчĕ.

— Тĕрĕс, Марине, тĕрĕс, — ырларĕ Сехре. — Пирĕн çумра çынсен нимĕн ĕç те çук. Эпир вăрра кайман, усал ĕç туман, пире никам та нимĕн те калама пултараймасть.

— Çапах та эсĕ ман пата евчĕсем ан яр-ха, Иван, — куç айĕпе ун çине тинкерчĕ Марине.

Сехре малтанлăха ăнланса та илеймерĕ-ха.

— Нимле евчĕ те яман-çке?

— Кĕтерне мĕн тесе пычĕ вара? 

— А-а, — тавçăрса илчĕ Сехре. — Вăл эп каланипе мар, хăй тĕллĕн сĕмленсе çӳрет. Сана çав Маринене тупса паратăп-ха, тет. Çук, çук, эс темскер ан шухăшла, евчĕ таврашĕ яман.

— Кирлĕ мар, — терĕ Марине. — Чипер пурăннă çĕрте ята ярас мар-ха.

— Ак тата, — сăмах тĕртрĕ Сехре. — Ятна ярасран хăратăн иккен?

— Хĕрĕх пиллĕкре евчĕсем йышăнса ларни ята яни пулать пулĕ вăл?

Кун хыççăн Сехре Иванĕ ним калама та аптрарĕ. Пĕрре те ăнланмалла калаçмасть паян Марине: пире мĕн, çынсем калаçчăрах, тет, çав вăхăтрах евчĕ пырасран та хăрать. Мĕн пытармалли пур, тӳрех каласчĕ Сехрене, уйăхĕ-уйахĕпе шухăшлаттарса та çӳретес марччĕ. Çапах та Сехре бригадирăн вăрттăнлăхне пĕлчĕ-пĕлчех.

— Чипер çын тупăнсан, ватăлтăм тесе тăмастăн пулĕ-ха та эсĕ, Марине? — терĕ вăл, хирĕç килекен лавран сыхланма çул айккинерех тухса.

— Кам пĕлет, йĕркеллĕ арçын тĕл пулас пулсан, шухăшласа пăхнă пулăттăм. Анчах ун пеккине ăçта тупан? Тепĕр арçынпа пĕрлешĕн те, вăл сан мĕнпур пурлăхна сутса ĕçсе пĕтерĕ, вара урăх хĕрарăм патне кайса кĕрĕ. Хăрамалла халĕ, ман çула çитсен, качча тухма.

— Çаплах ĕнтĕ, арçынсем тĕрлисем пулаççĕ. Марине хăйĕн сăмахне малалла тăсрĕ:

— Эпĕ, Иван, куçран йăл-йăл! пăхса ларассишĕн çеç качча тухмастăп. Маншăн пулсан, арçын хуçалăх тытма пĕлтĕр, ĕçлеме пултартăр, вара ман унпа сăмах та çыпçăнать. Хайĕн урисене аран-аран сĕтĕрсе çӳрекен арçынна качча тухăн та хăвăн валли инкек кăна тупăн.

Ку сăмахсем Иван пиччене шухăша ячĕç. Мĕнле арçынсем шутне кĕртет-ши Марине Сехрене? Е, фермăра мĕнле ĕçленине манмасăр, халĕ те наян тесе шутлать-ши? Çапла пулĕ. Сăмахĕсем ытла сиввĕн тухаççĕ. «Тиркет, манра нимле арçын тивĕçлĕхĕ те курмасть, — терĕ вăл. — Пултарусăр этем тесе шутлать. Тен, тата çынсем те сивĕтеççĕ».

Ял патне çитеспе Сехре, лав хыçĕнчен тухса, тилхепине алла илчĕ, Марине вара унтан пăрăнчĕ те сукмакпа хăйĕн килне кĕчĕ. Çук, калаçу куннинче те Иван пичче ĕмĕтленнĕ пек иртмерĕ.

Сехре мĕн ыраш вырса пĕтеричченех Марине куçĕ умĕнче пулчĕ, вăл кашни кунах кĕлте турттарчĕ. Бригадир ун çинчен никамран та хурласа каланă сăмах илтмерĕ.

Темиçе кунтан вара Сехре Иванĕ бригадăран шыва путнă пекех çухалчĕ. Ĕçе пырса чĕнмессерен ун пӳрт чӳречине пиччĕш хĕрачи, Алтатти, уçрĕ. — Таçта кайнă вăл, хам та пĕлместĕп, — терĕ Алтатти кашнинчех.

Тепĕр эрнерен Сехре çинчен ялта кулăшла «истори» каласа пама тытăнчĕç. Ку «историе» Марине Кĕтерне инкерен илтрĕ.

Çынсем херсе çуртырри вырнă вăхăтра Сехре хăйĕн садĕнчи пулнă-пулман панулмине йăлтах пуçтарнă та, тĕрлĕ михĕ-ещĕксене тултарса, укçалла тытнă икĕ лавпа пристане турттарса кайнă.

Кунта вăл ăна самаях хаклă сутма, икĕ лав панулмирен чылай укçа тума пултарнă. Анчах, çавăнта сутас пулсан, вăл мĕнпур панулмине ещĕке тирпейлесе хурса та илсе кайман пулĕччĕ, вăл ăна икĕ хут хаклăрах хакпа сутма ĕмĕтленнĕ. Сехре çынсенчен чеерех пулма шутланă: ĕçкунĕсем çине кăçал тырă те нумай тивет-ха, те нумай тивмест, ку вăл паллă мар, садри панулми луччĕ шанчăклăрах япала, ăна сутатăп та хĕл каçмалăх тырă илетĕп, тенĕ.

Кĕтернене хăй каласа панă тăрăх, вăл килĕнчен йĕркеллех тухнă. Тĕшмĕше ĕненекенскер, хăй хапхаран тухнă-тухманах çул урлă каçма пултаракан ула кушакне апат парса пӳрте хупса хăварнă. Урам тăкăрлăкне çитсен, ăна икĕ тулли витрепе шыв ăсса хăпаракан Тарье тĕл пулнă. Ку вара ун ăшĕнчи шиклĕхне пĕтĕмпех сирсе янă. «Тулли витрене хирĕç пулсан, çул ăнаканччĕ, чиперех кайса килетĕп пулас-ха», — тенĕ Сехре Иванĕ. Халĕ ĕнтĕ ăна тепĕр япала çеç хăратнă — вăл Левентее курасран шикленнĕ. Левентей ăна, хытă вăрçнисĕр пуçне, кайма тухнă çĕртен каялла çавăрма пултарнă. Телее, вăл Левентее те, Михалана та, Ятмана та курман. 

Пристаньре Сехре ещĕксене пароход çине тиенĕ те Атăл тăрăх анаталла çул тытнă. Чылай кайсан вăл, ку пароход çинчен анса, Урал енне кайма Кама парохочĕ çине ларнă. Илтнĕ вăл таçтан: Уралти хуласенче панулми хаклăрах, унтан самаях пуйса таврăнма пулать. Çавăнпа та Сехре çул вăрăмминчен те, вăхăт нумай иртнинчен те хăраса тăман, Кама тăрăх хăпарнă та хăпарнă. Вара пĕр пысăк хулара, панулмине: автомашина çине тиесе пасара илсе пынă. Укçалла килĕшнĕ шофер унăн тем пысăкăш ещĕкĕсене аран — аран çĕклесе çĕрелле антарнă. 

— Ăçтан илсе килетĕн эсĕ кун чухлĕ панулми, миçе пин тенкĕлĕх сан кунта? — тенĕ вăл.

— Чăваш республикинчен, — тенĕ сутăçă Сехре.

— Лайăх панулми мар пулас, темле усал шăрш кĕрет.

— Питĕ лайăх. Çисен, чĕлхӳне çăтса ярăн. Ак, тутанса пăх.

Сехре, васкаса, пĕр ещĕкне уçнă та, çиелти улăмне сирсе, темиçе панулми туртса кăларнă. Анчах ун ывăçĕнче нимле панулми те пулман, хуралса, çĕрсе кайнă шăршлă япаласен муклашкисем çеç выртнă. Хыпăнса ӳкнĕ Сехре çавăнтах тепĕр ещĕкне уçнă — унтан та çĕрĕк шăршă çеç кĕнĕ, виççĕмĕш ещĕкĕ те, тăваттăмăшĕ те, пиллĕкмĕшĕ те йăлтах пăсăлнă пулнă.

— Э, э, тусăм, сан таварна пасара илсе кĕме те юрамасть, куншăн хама та штраф тӳлеттерĕç. Укçа хушса пар та, хула тулашĕнчи пĕр çырмана кайса тăкăпăр, — тенĕ шофер, кăвакарса кайнă хуçа çине куларах пăхса.

Сехре çапла тунă та. Вăл юлашки укçине шофере тӳленĕ те панулмине йăлтах хула тулашне тухса тăкнă, киле вара выçăллă-тутăллă тенĕ пек аран-аран таврăннă.

Яла таврăнсанах вăл хăйĕн хуйхи-суйхи çинчен каласа пама фермăна Кĕтерне патне кĕнĕ.

— Хĕрхентĕн-и вара эс ăна, кăшт йăпатма пĕлтĕне? — шӳт турĕ Марине.

— Хĕрхентĕм, — терĕ Кĕтерне. — Ăнлантартăм та: панулми çине сахалтарах шан, колхоз çине шанарах пар, вăл нихçан та выçă вĕлермĕ, терĕм. Çапла пулĕ çав, тет, пĕр вунпилĕк ĕç кунĕ сая кайрĕ, тата юлашки укçана пĕтерсе килтĕм, тет.

— Апла ку уншăн усăллă-ха.

— Хам та çавна калатăп çав. Авлан, кун пек санăн пурнăç малалла каймасть, терĕм.

— Вăл мĕн тет?

— Çук, халĕ ята ятăм та, ман çине Марине пăхмасть те ĕнтĕ, тет.

— Паллах, пăхмастăп та, — хĕр куллипе кулчĕ Марине.

Кĕтерне ăна ăс пама шутларĕ.

— Ун пек ан калаç-ха эсĕ, Марине. Иван вăл усал çын мар. Эс ăна алла илетĕн, ун чунĕ чӳпĕк пек вĕт, темле те хуçкалама пулать. Çавăр-ха ун кăмăлне, йăмăкăм.

Марине ăна итлемерĕ, вăл çак вăхăтра Кĕтерне хулпуççийĕ урлă таçта аяккалла пăхрĕ. Ун пуçĕнче халь Сехре мар, кăна Кĕтерне куçран пăхсах курчĕ.



XXIX


Укăлча хапхи патне икĕ пар лаша кӳлсе тăратнă: пĕри — Кабире района леçме, тепри — Ятмана жнейкăпа тырă вырма. Председатель валли кӳлнĕ тепри утăн пекки çинче пусма тутăрпа алшăллисем вĕлкĕшеççĕ. Ку вăл — тăвансемпе ял çыннисен парнисем, унсăр таврара никам та çара тухса каймасть.

Хĕрарăмсем сăра витрисемпе эрех четвĕрчĕсене урама йăтса тухнă, ăсатма пуçтарăннă халăха кунта ĕçтереççĕ. Алăран алла курка çӳрет, Кабир те арăмĕ аллинчен «çул курки» тытать. Кабир арăмĕпе ывăлне, тăватă çулхи Мирзана, чуптăвать те Ятманпа сывпуллашать. Вăл ĕнтĕ пĕрре каланă сăмахсенех тепĕр хут калать.

— Эсĕ, Ятман, эп ыйтнине манса ан кай ĕнтĕ: председателе ал айне çакланнă пĕрремĕш çынна суйласа ан лартăр. Эп хăшпĕрисен шухăшне пĕлетĕп, Гарифа суйласшăн. Яхăнне те ан яр... Ну, чипер юл, — вăл хăйĕн кĕске мăйăхĕпе Ятман пичче патне çывхарать. — Эпĕ сан çине пысăк шанчăк хуратăп. Эс пур чухне ĕçсем ытлашши юхăнса каяс çук...

Кăшт тăхтасан Ятман Тутаркас колхозĕн ыраш пуссине пырса кĕчĕ те машинине ĕçе ячĕ. Жнейкăн шултăра шăллă çурли каçхи сулхăнран типсе çитеймен ыраша утăм хыççăн утăм касса яка платформа çине пăрахрĕ, çунат пек çаврăнса хăлаçланакан кĕреплесем ăна çĕклем хыççăн çĕклем хăмăл çине шăла-шăла антарчĕç. Машина ĕçленине курса, кунта хĕрарăмсем чупса килчĕç, тепре çаврăнса çитнĕ çĕре Ятман хăйĕн умĕнче тĕмсем ларнине асăрхарĕ.

— Çыхăр, çыхăр, кӳршĕсем! — хавхалантаракан сасăпа кăшкăрчĕ Ятман. Вăл мĕн каланине ăнланман хĕрарăмсем ăна çурласемпе çеç çулчĕç.

Ятман чылайччен пĕр чарăнмасăр ĕçлерĕ. Лашасем ытлашши хăваласса кĕтмесĕрех машинăна тикĕссĕн малалла илсе пычĕç. Машина шатăртатнă май Ятман Кабир çинченех шутларĕ. «Фронтра пĕр салтак хутшăнчĕ ĕнтĕ, тылра вара пĕр салтак чакрĕ, — терĕ вăл хăй тĕллĕн. — «Алга» командирсăр тăрса юлчĕ. Кама лартмалла ĕнтĕ ун вырăнне?» Парторг Тутаркасра кашни çынна пĕлет, анчах председателе лартма ниепле те тӳрех çын суйласа илеймест. Ваттисенчен Назиб пултарнă пулĕччĕ, — унăн сывлăхĕ начар, çавăнпа килĕшес çук. Çамрăксенчен, Ятман шучĕпе, Садыковпа Зейнаба лартма пулать. Чăн та, çамрăкрах ĕнтĕ вĕсем, анчах, ун пек тесен, Левентей те, Ятман хăй те ватă мар. Çамрăка ăна вĕрентме пулать. Юлашкинчен Ятман комсомолецсемпе канашлатăп, вара Камышинпа калаçатăп терĕ те, çынсем тĕлне çитсен лашисене чарса тăратрĕ.

Пуринчен малтан ун патне типшĕмрех те лутрарах кăна каччă Садыков чупса пычĕ. Хăйĕн машини çĕмрĕлнĕрен вăл ним тума пĕлмест курăнать, çавăнпа чунĕ чăтманран хире вĕçтерсе тухнă.

— Тен, эсĕ машинуна мана шанса паратăн, Ятман? — çынсем илтесрен именнĕ пек ыйтрĕ вăл.

— Хăвăн хăçан пулать? — терĕ лешĕ.

— Нилов патĕнчех ларать, кам пĕлет, хăçан юсаса пĕтерет вăл.

— Пĕрре çаврăнса кил, чару çук.

Вăл тилхепине Садыкова тыттарчĕ те сывă урипе машина çинчен сиксе анчĕ. Садыковшăн халĕ пĕрре çаврăнса килесси те савăнăç, вăл çавăнтах жнейка ларчăкĕ çине вырнаçрĕ, хыпăнса ӳксе, лашасене шик! шăхăрчĕ. Телее, Ятман çынсемпе час калаçса пĕтереймерĕ, Садыков машинăпа пĕрре кăна мар, иккĕ-виççĕ те çаврăнма ĕлкĕрчĕ.

Председатель çук тесе Тутаркасра ĕç пĕр сехетлĕхе те чарăнса тăмарĕ. Бригадирсем хăйсен вырăнĕнче пулчĕç, нумай колхозниксем Кабире ăсатма та каяймарĕç, хĕвелпе пĕрлех ĕçе тухрĕç. Ялти çынсене ăсатнă çĕртен нихçан юлман Назиб та укăлча хапхи патĕнче халăх кĕпĕрленсе тăнине аякран çеç асăрхарĕ.

— Ах, эрех пырĕсем, — вăрçрĕ вăл. — Ĕçтерес пулсан, кăнтăрлаччен тăраççĕ ĕнтĕ çавсем, тыр вырассине аса та илмеççĕ.

— Санăн та каймаллаччĕ, ăсатусăр мĕнле пулать, — терĕ пĕр хĕрарăмĕ.

— Тырă вырнă вăхăтра кашни кун çын кайсан, вара пирĕн ăсатуран ăсатăва çеç çӳремелле, тырра пурне те ăсатса пĕтерсен вырмалла, çапла-и? — çиллессĕн пăхрĕ ун çине Назиб.

— Ара, çын хула курма каймасть вĕт-ха, вăрçа каять!

— Вара мĕн, ĕç вăхăтĕнче, ĕç пăрахса, ялĕпе ăсатмалла-и? Тăванĕсем пур, ăсатчăр.

— Ун пек вăл çынна хисеплеменни пулать.

— Пулмасть, — татса каларĕ старик. — Хисеплетпĕр эпир ăна, мĕн каласси пур, лайăх председателччĕ, çапах та тырра сая яма пултараймастпăр. Çак тырра чипер пуçтарса кĕртеймесен, чăнах та Кабире хисеплеменни пулать, мĕншĕн тесен вăл уншăн пуринчен ытларах тăрăшнă.

Çĕмел тунă май Назиб пичче кун каçиччен чылай çĕре пырса çакланчĕ, пур çĕрте те вăл председатель кам пуласси çинчен калаçнине илтрĕ. Хĕрарăмсен ушкăнĕнче нумайччен Гариф пирки сăмах пычĕ.

— Тем тесен те, председатель кăшт вĕреннĕ çын пулмалла, — калаçрĕ пĕр çамрăк кин. — Пирĕн пек ухмаха пуçлăха лартсан, мĕн пултăр? Унта, хĕрарăмсем, Гариф пекки кирлĕ, аслисемпе тавлашма пултартăр.

— Гариф аслисенчен хăраса тăмасть ĕнтĕ, — кулчĕ тепри. — Сăмаха тӳрĕ перет.

— Каларĕ! Гариф пулĕ-çке вăл сăмаха тӳрĕ калаканни? Йăпăлтатаканни кам вара? Тупнă председателе лартмалли çын!

— Ĕçме ытла юратать! — хушса хучĕ ватăрах хĕрарăм. — Кай, ан калаçăр çавăн çинчен. Ăна лартиччен пĕр-пĕр хĕрарăма суйлатпăр.

Çамрăксем Гариф ятне асăнмаççĕ те. Вĕсем Липа пирки каварлашаççĕ.

— Килĕшет-ши пирĕн агроном? — тет Зейнаб хăйĕн хĕр тантăшĕсене. — Мĕнле калаçса пăхас-ши унпа?

— Вăл хăй килĕшме пултарать, анчах ăна райзо парас çук, — тет хĕп-хĕрлĕ питçăмартиллĕ Фатима. — Ан манăр, вăл участковăй агроном-çке.

Назиб пичче, çак сăмахсене илтсен, хай те пулас председатель çинчен шутлать, анчах ыттисем пек мар, пачах урăхла. Вăл хăй ăшĕнче палăртса хунă çынна темшĕн ваттисем те, çамрăксем те аса та илмеççĕ, чи юрăхлă çынна манса хăвараççĕ. «Халĕ тавлашчăр-ха, — тет вăл, — вăхăт çитсен, калатăп, хăйсемех килĕшеççĕ».

Ятман паян ĕçрен халичченхинчен те ывăнарах таврăнчĕ. Урама тухас шухăш ун пуçра та пулмарĕ, — ăçта унта урама тухма, ĕç çине ĕç, çитменнине тата ура та сурса кăна тăрать. «Ыран Садыкова ĕçлеттеретĕп, хамăн, тен, председатель пирки Камышин патнех кайса килмелле пулать», — шутларĕ вăл. Киле таврăнас ӳмĕн правленине кĕрсе шăнкăравлани усăсăр пулчĕ — секретарь телефонĕ шарламасть, Камышин пĕр-пĕр яла кайнă пулас.

Парторгăн çитмелли вырăнсем тата та пурччĕ, анчах Тутаркасра ĕçленĕ пирки вăл ниçта та каяймарĕ. Бригадăсенче хаçатсем тухрĕç-ши ĕнтĕ, ăмăрту итогĕсене тĕрĕслерĕç-ши? Кăна Ятман пĕлмест, юрать, Левентее курчĕ те ун урлă «Атăл» колхоз патшалăха тырă ăсатнине пĕлчĕ.

Çывăрма выртса сĕнк пулсанах, ăна амăшĕ пырса вăратрĕ.

— Сан патна тутаркассем килнĕ, — пăшăлтатрĕ вăл.

— Мĕн тума? Çĕрхута мĕн кирлĕ вĕсене?

Кăна вăл, саспа каларĕ пулин те, амăшĕнчен мар, хăйĕнчен ыйтрĕ.

Пӳртре вăл чи малтан патак çине таянса ӳсĕркелесе тăракан Назиб пиччене курчĕ, унтан тин Зейнаба, Фатимана, Садыкова палласа илчĕ. Ытти икĕ çамрăкăнне вăл ячĕсене те пĕлмест.

— Ыйхăна татрăмăр та, Ятман, çапах та ан ятла, — терĕ Назиб. — Ĕçсем çапла килсе тухрĕç.

— Итлетĕп, — çӳçне тирпейлерĕ Ятман.

— Аса илнĕ! — ака кӳлнĕ тесе ан кала, хамăр хушшăмăрта кăшт шутларăмăр, вара сан патна евче килес терĕмĕр.

— Назиб пичче, эс тӳрĕ кала-ха, — терĕ хĕрсем хыçĕнче тăракан Садыков.

— Тӳрĕ калатăп, ывăлăм, тӳрĕ... Çапла, Ятман, Тутаркасра пĕр чиперкке кăна арăм тăлăха юлнă, Ялта авланас текенсем нумай, анчах эпир çав тăлăх арăм патне никама та мар, сана киле кĕртесшĕн. Хĕрарăмĕ çавăн пек, пули-пулми арçынна качча пама юрамасть — ялта пĕрре.

— Арăмĕ пуян-и хуть, кăшт тупри пур-и? — куллине палăртмасăр ыйтрĕ Ятман.

— Чухăн мар, — терĕ Назиб. — Тата питĕ ĕçчен. Ай, вара ĕçре пăхса савăнса кăна тăр! Сан валли ытарма çук мăшăр ĕнтĕ, мĕн каласси пур!

Ятман вĕсене ларма сĕнчĕ, лампа патне пырса, ăна вăйлатрĕ. Çамрăксем ăçта килнĕ унта хĕсĕнчĕç, анчах Назиб лара-тăра пĕлмерĕ, вăл çав-çавах Ятман умĕнче каялла-маялла çӳрерĕ.

— Эс кала, — терĕ вăл. — Колхозĕпе ыйтатпăр: пыр тархасшăн пирĕн пата, киле кĕр.

— Йывăр задача паратăн, Назиб пичче, — васкамасăр тавăрчĕ Ятман. — Эп халиччен авланса курман та тӳрех татса калаймастăп. Тĕплĕ шухăшлас пулать.

— Апла эс каланă пек пултăр, кĕçĕр эс шухăшла. Ыран эпир сан пата тепре килетпĕр. Анчах ытлашши нумай ан шухăшла, унсăрăн пуç ыратакан пулать.

Çак сăмахсемпе Назиб çамрăксене ертсе пӳртрен тухса çухалчĕ, Ятмана вăл ӳсĕрнĕ сасă çеç чылайччен илтĕнсе тăчĕ. Халĕ ĕнтĕ Ятманăн ыйăхĕ те вĕçрĕ, вăл стакан илчĕ те сĕтел хушшине тепĕр хут чей ĕçме ларчĕ.

— Ĕç, ĕç, — терĕ амăшĕ, ун умне пыл пырса лартса, — паçăр эп сана илсе килсе пама мансах кайнă.

Ирхине вĕсем патне чи малтан Олимпиада Осиповна килсе кĕчĕ. Вăл мĕншĕн кĕнине пĕлсе, Ятман юриех урăх ĕçсем пирки нумай сăмах вакларĕ. Липа ăна тӳсĕмлĕн итлерĕ, çапах та, ку калаçу нумая каяссине сиссе, пӳлсе каларĕ:

— Вăл юрать-ха, эпĕ санпа урăххи çинчен калаçма кĕнĕччĕ.

— Кок-сагыз çинчен калаçасшăнччĕ пулĕ-ха? — терĕ лешĕ.

— Çук, ун çинчен мар.

— Çĕрулми çинчен?

— Çук.

— Апла тутаркассене пулăшасси çинчен пулĕ?

— Ах, эсĕ пĕлетĕн, çавăнпа йĕкĕлтесе ларатăн! — тавçăрса илчĕ Липа. — Мĕнле, килĕшрĕн-и?

— Килĕшмен. Вăл ĕçе эпир сана лартас тетпĕр. Липа, кăна илтсе, куçне чарса пăрахрĕ те хыттăн кулса ячĕ.

— Мĕн, эсир ухмаха ернĕ-им? Вот, шутламанччĕ! Кам малтан туртса кăларчĕ кăна? Эсĕ ху мар пулĕ те?

— Эпĕ пулсан, мĕн каласшăн вара эсĕ? Начар шухăш-им? — терĕ Ятман.

— Начар мар. Ытарма çук хитре! Ашмарина — колхоз председателĕ!

Унтан вăл кулма пăрахрĕ те Ятмана хăйне пӳлме памасăр вĕçĕмсĕр калаçрĕ:

— Сан пуççаптарма кирлĕ мар. Халăх ыйтать-тĕк тӳрех килĕшес пулать. Пĕрре те туртăнса ан тăр. Эп Камышин патне кĕретĕп, анчах сана Тутаркаса илсе каятăпах. Çамрăксем урăх никам пирки те сӳтсе-явасшăн мар, пурте «Ятмана илсе килмелле», теççĕ.

— Камышинпа калаçам-ха, унччен ан та тархаслăр, — терĕ Ятман, леш лăплансан.

Липăна ăсатнă хыççăн вăл жнейкăпа ĕçлеме хушма Садыков патне çитсе килчĕ, унтан, лав илсе, района тухса кайрĕ.

Тепĕр кунне вăйлă çумăр çунине пăхмасăр Тутаркаса хăйĕн печĕк çеç машинипе райком секретарĕ вĕçтерсе çитрĕ. Ун шоферĕ, Ятман патне пырса, парторга пухăва лартса кайрĕ.

Çак каçран вара Ятман Тогаев «Алга» колхозăн председателĕ пулса тăчĕ.



XXX


Пӳртре сывламалла мар пăчă. Алăкран кĕрсенех пиçнĕ çăкăр шăрши сăмсана çапать. Мĕн хатĕрлет паян Кĕтерне — хĕрĕсене нимĕн те шарламасть. Ахаль чухне Анушкапа Укахвие ăна хушаканччĕ, кăна хушаканччĕ, тепĕр чухне чуста та çăртараканччĕ, паян хĕрĕсем чĕмсĕррине курчĕ те тĕпелте пĕтĕм ĕçе хăй турĕ. Лешсем те яланхи пек аннене пулăшмалла тесе хыпăнса ӳкмерĕç, шухăша путса, иккĕн икĕ чӳрече патĕнче пĕр хускалмасăр ларчĕç.

Укахвие паян кунĕ те раснах илемсĕр пек: ни çуллахи, ни кĕркуннехи кун мар, хĕвел пĕрре тухать, тепре каллех пĕлĕт айне пулать, халь-халь çумăр çума пуçлать тейĕн. Чĕрере пĕрре те уяв чухнехи хаваслăх çук. Уявĕ те таçтан асаттесенчен юлнăскер паян — автан сăри! Ăçтан аса илме пĕлнĕ ăна амăшĕ! Хĕрсем ун йĕркине те астумаççĕ.

Анушка, амăшĕ вăрçнине итлемесĕр тухса каяс пек, чӳречерен пăхать. Ăна паян бригада урăх колхоза çитсе çĕртме тума тытăнассăн туйăнать. Бригадир киле икĕ куна ямарĕ вĕт-ха, пĕр куна çеç кайса килме хушрĕ. Кунта амăшĕ автан сăришĕн, хăйĕн панулми куклипе çĕрулми пӳремечне çитерсе пăхтарассишĕн ырана хăварасшăн. Çитменнине тата хăй ниçта та ĕçлесе курман пек вăрçсах калать: «Ăçта тухса чупатăн, сансăр пĕр смена ĕçлеймеççĕ-им унта? Мĕнле йăла вăл санăн — çитнĕ-çитменех килтен тухса тармалла?»

Аппăшĕ кулать: çапах та Анушка амăшне итлерĕ, халь ĕнтĕ çапла кун кăçиччен йĕп çинче ларнă пек ларать, — каяс та килет, тухса кайма та аван мар. Укахви пулсан, чăтса тăрас çук, тухмалла та вĕçтермелле.

Тĕттĕм пулас умĕн çемьери çынсем пурте сĕтел хушшине ларчĕç. Кĕтерне куркасене автан сăри тултарчĕ. Вăл хăйĕн алтăрĕнчи сăрине юриех кăшт тăкрĕ те «сирĕн умăрта пултăр», терĕ. Ун хыççăн ĕнтĕ халĕ ыттисен те тăкмалла. Анчах Укахви ăна тума пултараймарĕ, мĕншĕн тесен вилнисене асăнсанах ун куçне Галимджан ячĕ килсе кĕчĕ, кăмăл пăтранса кайрĕ.

— Эпир сире аса илетпĕр, эсир пире ан аса илĕр, — терĕ амăшĕ. Кăна илтсен, Укахви чунĕ тата ытларах тăвăлса çитрĕ, пырне те çăтса ямалла мар чăмăркка япала тулса ларчĕ.

Укахви хăй пекех аллинчи куркипе ним тума пĕлмесĕр ларакан йăмăкĕ çине пăхса илчĕ те чаплашкине сĕтел çине лартса пĕр чĕнмесĕр çелнĕке тухрĕ.

— Мĕн пулнă сире паян? Пĕрре те çын евĕрлĕ мар, — çиллессĕн Анушка енне çаврăнчĕ амăшĕ.

Анушка ним калама та ĕлкĕреймерĕ, калаçăва ашшĕ хутшăнчĕ:

— Эс хăвăн ĕçне пĕл, çамрăксем çине ан пăх, — терĕ вăл арăмне. Тултарса панă, ĕçеççĕ-и, ĕçмеççĕ-и, мĕн каласа ĕçеççĕ — ку вĕсен ирĕкĕ. — Унтан вăл хĕрĕн куркине хăйĕннипе шаккарĕ те хушса хучĕ: — Эпир санпа, Анушка, фронтрисем таврăнччăр тесе ĕçетпĕр. Ку вăл тĕрĕс сăмах пулать! 

  
   Иккĕмĕш пай


   I


Ятманпа Олимпиада Осиповна умĕнче виçĕ ял картти сарăлса выртать. Хăш вырăнта мĕнле тăпра пулнине кура, ăна тĕрлĕ тĕслĕ сăрăпа сăрласа пĕтернĕ. Ятман ку карттăна тăрăшса урăх хут çине ӳкерет. Вăл ĕçленĕ май аллине пĕрре хура кăранташ, тепре кăвак е симĕс кăранташ илет.

— Çапах та лайăх мар, Олимпиада Осиповна, — пуçне карттă çинчен çĕклемесĕрех ӳпкелешет вăл. — Хам ӳкернĕ япалана тепĕр хут ӳкерттеретĕн.

— Темĕн, сан ĕçӳ мар пулмалла, ăна пĕр-пĕр агрономах туса хатĕрленĕ курăнать, — тет лешĕ.

— Ара, ху каларăн вĕт-ха ял Советĕнче тупрăм тесе? 

— Ăна эпĕ хам ĕçленĕ чухнех тунă. Пĕр эрне асаплантăм. Олангаев, сыхласа усрас вырăнне, сире панă, вăрçатăп-ха эпĕ ăна...

— Шкап тăрринче вырттариччен, паллах, мана памалла пулнă.

Карттă пулса çитсен, Ятман агронома хăйĕн патнерех чĕнчĕ.

— Кил-ха, карттăна вĕренме пуçлар, çитес çулсем валли стратегиллĕ план туса хатĕрлер. — Вăл аллинчи кăранташĕпе виçĕ ял хирне çавăрса кăтартрĕ. — Хăш колхозăн çĕр пуринчен лайăхрах, Олимпиада Осиповна?

— Турикасăн, — терĕ Липа.

— Турикасăн-и вара? Пирĕн мар-и?

— Çук, Атăлкассин тăм ытларах.

— Эпĕ хамăрăнни пирки ыйтатăп, — вĕриленчĕ Ятман.

— Эсĕ хăш ял ĕнтĕ — Атăлкасси-и е Тутаркас-и?

— Тутаркас, паллах.

— А-а, Тутаркас-и? — кулчĕ Липа. — Апла эпир пĕр ялсемех. Пирĕн çĕр начартарах. Çырма-çатра нумай. Анчах пирĕн ытармалла мар пĕр вырăн пур — шыв сикки. Хамăрăн пĕчек Ниагар пур.

— Вăл тĕрĕс, — килĕшрĕ Ятман. — Ун пек шыв сикки Чăваш республикинче урăх ниçта та курман.

— Эпĕ, пĕрремĕш хут кунта килсен, ăна сехет хушши пăхса тăтăм. Ун чухне электростанци тума пуçланине пĕлмен, эх, мĕн тери вăл сая кайса выртать, тесе шутласа илтĕм.

— Сая каймасть, вăрçă пĕтсен ак электростанцине туса çитеретпĕр, — хăрах чĕркуççипе тенкел çине чĕркуçленчĕ Ятман.

— Вăрçă пĕтсен-и? — терĕ Липа. — Вăрçă пĕтсен эпир Днепрогэса та тăватпăр.

Ятман, ăнланман пек, ăна куçран пăхрĕ, анчах нимĕн те чĕнмерĕ, аллинчи кăранташĕпе шыв сикки вырăнне ытларах сăрлама çеç тытăнчĕ. Халĕ ĕнтĕ карттă çинчи кăвак пăнчă çырма икĕ айккипе таçта çити сарăлса кайрĕ, вăл тем пысăкăш кӳлĕ евĕр курăнакан пулчĕ.

— Çапах та хăвăн стратегиллĕ план мĕнлине каламарăн-ха, — карттăна агроном çумнерех шутарчĕ председатель.

Липа, ăна нумайччен ăнлантарас пек, аллине линейка илчĕ.

— Манăн план — пур колхозĕпе те вăйлă тырпул туса илесси.

— А вăрттăн плану мĕнле? Вăйлă тырпулшăн пыракан кĕрешӳре Тутаркас колхозне мала кăларасси. Çапла-и?

— Çук, — терĕ Липа. — Маншăн кирĕк хăш колхоз тухсан та пурпĕрех.

— Урăххи мĕн вара?

— Халиччен ку таврара пулман тырпул туса илесси..

— Авă мĕнле! Эппин эс каллех хăвăн звеносемшĕн çапăçасшăн ĕнтĕ, — тутине пăрчĕ Ятман. — Анчах эпир сан чи лайах звеньевойсене бригадира лартасшăн. Эсĕ ун çине мĕнле пăхатăн?

— Укахвипе Зейнаба-и? — парторг кам çинчен каланине çийĕнчех тавçăрса илчĕ Липа, унтан, лешне пĕр сăмах хушма памасăр, хăвăрттăн калама пуçларĕ: — Ан та шутлăр. Тырă вырса кĕриччен вĕсене нимле урăх ĕçе те куçарма памастăп. Левентай Укахвие звеноран уйăрса çулйĕр ĕçне ят те çитĕ. Ах, ăçтан шухăшласа кăлараççĕ çак колхоз председателĕсем?

— Эпир урăх ĕçе куçармастпăр, звено вырăнне бригада паратпăр, — ăнлантарма тăчĕ Ятман. — Вĕсем акнă участоксем хăйсен бригадинчех юлаççĕ.

— Пурпĕрех юрамасть. Участок хăйсен аллинче юлни вăл ниме те пĕлтермест, вĕсем унта ĕçлеймеççĕ. Эпĕ бригада мĕн иккенне пĕлмен çын мар.

— Вара эсĕ бригадăна ертсе пымалли çынсене звенора тытасшăн-и? Ку вăл тĕрĕс мар вĕт, агроном?

— Кĕркунне илĕр ман хĕрсене, халь памастăп, — терĕ Липа çирĕппĕн.

Ятман тек тавлашма шутламарĕ, анчах хăй унпа килĕшменнине те пытармарĕ:

— Ĕçлеççĕ ĕнтĕ вĕсем хăйсен сакăр гектарĕ çинче. Ăна уйрăмăн сухалаççĕ, акаççĕ, сӳрелеççĕ, удобрени параççĕ. Ну, гектартан çирĕм центнер тырă туса илеççĕ, тейĕпĕр. Бригадăпа вĕсем гектар пуçне вунпилĕк центнер туса илсен те ытларах усă кӳреççĕ. Ман шутпа, звено сан ĕçне те чăрмантарать: эсĕ бригадăпа, колхозпа ĕçлес вырăнне ялан звеносем тăрăх чупатăн.

Липа чĕнмерĕ, вăл, тем шыранă пек, пуçне пĕшкĕртсе карттă çине куçне сиктермесĕр пăхса тăчĕ. Унăн сарă çӳçĕн пĕр ярăмĕ çивиттинчен тухса карттă çине усăннă, хĕр ăна та тирпейлемест, пикенсе вуланăран асăрхамасть те тейĕн.

«Шухăшласа пăхать те кайран килĕшет, — терĕ Ятман хăй тĕллĕн. — Килĕшмесен вара, ку калаçу райкома çитет». Вăл сăмаха урăх çĕрелле пăрчĕ.

— Юрĕ-çке, куç курать унта, кирек кам пулса ĕçлеччĕр, анчах ман вĕсене пĕр-пĕринпе ăмăрттарас килет, — терĕ.

Липа хăйĕн кăн-кăвак куçĕсене Ятман çине çĕклерĕ — çук вĕсенче кӳренӳ палăрмасть, хĕр йăвашшăн пăхать.

— Ăмăрттарăр, кам чарать сире?

Сассинче вара кăшт йăлăнтарни сисĕнет, йăлăнтарни те мар пулĕ вăл, хăйне ытларах хисеплеме ыйтни çеç. Ятман ăна çемçен çеç тавăрчĕ:

— Çавна калатăп çав, эх, ăмăрттарасчĕ ку хĕрсене, тетĕп.

— Кам та пулин кансĕрлет-им вара? Эс ют ял çынни пек ан калаç-ха. Таçтан килнĕ çын пек «кам та пулин кансĕрлет-им?» тесе ан тăр. Вăл санран та нумай килет.

— Тен, эпĕ ют ял? Эсĕ мана Тутаркас çынни тесе шутлатăн-и? 

— Урăхла мĕнле тата?

— Ĕнтĕ эпĕ Турикаса куçатăп, кунта пурăнса çитет, — тахçанах шухăшласа хунă япалана пĕлтернĕ пек татса каларĕ Липа.

— Ак тамаша! Эп Атăлкассинче чухне вăл — Тутаркасра, Тутаркаса килтĕм те, вăл Турикаса тарать. Эпĕ унта пырсан ăçта таратăн? Эсĕ йăвасăр кайăк пулĕ, пăрчăкан евĕр вĕçсе кăна çӳретĕн.

— Çапла кирлĕ. Агрономăн кайра пыракан колхозра пурăнмалла.

— Пурăнма кунта юрать, кайра пыракан колхоза ытларах пулăшмалла çеç. Эп çапла ăнланатăп.

— Çук, — терĕ Липа. — Хваттер те унта пулмалла. Кайра пыракан колхоза хăвăн колхозу тесе шутламалла, вара вăл юлса пынипе пушшех те килĕшес килмĕ. Ман Катрам Иванне сиртен ирттерес килет.

— Ан кай ĕнтĕ, ун пек хĕрсене кичем пулать, — паçăрхи пекех çемçен сăмах хушрĕ Ятман. Хĕр ун сассинчи ачашлăха туйман пек пулчĕ.

— Пурпĕрех каятăп. Никам та тытса чараймасть. Ятман, вăл пĕрре те шӳт туманнине кура, хĕр сисмелле мар ассăн çеç сывларĕ.

— Стратегиллĕ план çавăн пек пулсан, ăçтан тытса чарăн сана! — терĕ.

Укахвипе те, Зейнабпа та вăл уйрăмăн калаçрĕ, вĕсене пĕр-пĕрне ăмăртăва чĕнме хĕтĕртрĕ. Çук, лешсем ун сăмахĕ çине алă çеç сулаççĕ.

— Колхозпа ăмăртăр, мĕн эсĕ мана хама çеç тупăшма шахвăртатăн? — хыттăн каларĕ Зейнаб. — Ят илтес-тĕк, колхозĕпе ят илтес, эп пĕччен урăх Колхозпа çыхланмастăп.

Укахви ăмăртуран пăрăнасшăн та мар курăнать, анчах эпĕ Маринепе договор тăватăп, унпа калаçса та татăлнă, терĕ.

Липа парторг шухăшне хурламарĕ, çапах та ăмăрту пирки урăхларах ĕмĕт тытрĕ. Вăл, Зейнаб пекех, икĕ колхоза ăмăрттарасшăн.

Ятман Тутаркаса каçсанах агроном çакна сисрĕ: — халех-и, халех мар-и, анчах «Атăлпа» «Алга» пер-пĕринпе вăйлăн ăмăртма тытăнаççех. Ăна вăл Левентей сăмахĕсенченех тавçăрса илчĕ. «Таçти çынсем мар, курăпăр, Тутаркассен тулă пулать-и е атăлкассен пӳлме тулать-и?» — терĕ вăл пĕррехинче.

Липа туйрĕ: Левентей хăй çине шансах тăрать, Ятмана парăнасси, кӳршĕсенчен кая юласси ун пуçра та çук. Малта пыраканскер, вăл, паллах, Тутаркассипе ăмăртассинчен хăраса тăмĕ, Ятман чĕннине ратлансах йышăнĕ, анчах Ятманĕ те çине тăракан çын, ухутана тухсан, мулкачсăр киле таврăнас çук.

Липа вĕсене иккĕшне те йĕплĕ сăмахсемпе кĕрешĕве чĕнчĕ.

Пĕрне:

— Левентей, асту, Ятман çуракинче сана пулăшма килме шутлать, вăл эс çураки туса хăвараймасран хăрать, — терĕ.

Тепĕрне:

— Ятман, саншăн унта Левентей хуйхăрса ларать, кайса кĕчĕ çавăнта, мĕнле хуратса хăварать ĕнтĕ çуркунне çĕре тесе, пăшăрханать, — терĕ.

Левентей çынсем кӳршĕ колхозри Зейнаб çинчен нумай калаçнине илтрĕ те, хăйĕн звеньевойне чĕнтерсе, ăна канаш пачĕ.

— Липа тем чееленет унта, асту, — асăрхаттăрчĕ вăл. — Кăçал намăс курмалла ан пултăр. Пĕлетĕн-и мĕн тумалла санăн, Укахви? Хăнтăр кӳлли вырăнĕнче унта лаппипех çĕрĕк тăпри выртать, нумай пулмасть эпир аçупа çитсе куртăмăр. Çавна тулă акмалли çĕре турттарасчĕ — мĕн чухлĕ вăй çитет, çавăн чухлĕ. Ăна кăçал турттарса пĕтерес çук. Пуçла кĕçĕр...

Укахвие председатель сăмахĕсем çав тери кăмăлă кайрĕç. Чăнах та, мĕн тĕрлĕ тулă ӳстерме пулать вăл çĕрĕк тăпри çинче! Лаша панă чух ытларах турттарасчĕ-ха.

Çак каçах ун звени пилĕк лавпа Хăнтăр кӳллине пырса çитрĕ. Уйра ноябрь çилĕ шăхăрать, тăман вĕçтерет, хĕрсем ăна пăхмасăр кĕреçепе çĕр чаваççĕ, кӳлĕрен купи-купипе ăшă тăпра кăлараççĕ. Юрать-ха сивĕсем пулманран çĕр çийĕ шăнма ĕлкĕреймен, ăна ватма йывăр мар. Звеньевой чупкаласа çеç çӳрет, уншăн çапла сĕм çĕрле турттарни кулăшла та, интереслă та.

Тепĕр кун, Липа патне кайсан, Ухахвие Тутаркасра Зейнабпа Людмила тытса чарчĕç. Зейнаб тӳрех çĕрĕк тăпри çинчен сăмах хускатрĕ:

— Миçе пăт тулă туса илет-ши Укахви кăçал? — тăрăхларĕ вăл. — Кăнтăрла та мар, çĕр хута тăпра турттарать.

— Пĕр вырăнти тăпрана мĕн тума тепĕр çĕре турттармалла ăна? — тĕлĕнчĕ Людмила. — Вăл тислĕк мар вĕт?

— Тислĕкрен те лайăх, — ăнлантарчĕ Укахви. — Ĕлĕк унта тислĕк тăкнă пулнă, кайран кӳлĕ пĕтĕмпех çĕрпе питĕрĕнсе ларнă. Вăл йӳçсе хăпарнă чуста пек, кăмакана ларт та икерчĕ пĕçер!

— Эх, манăн та пĕçересчĕ çав икерче! — юнтарса каларĕ Зейнаб. — Мана памастăн-ши вăл чустана, Укахви? Пăртак та пулин...

Укахви лăпкăн çеç каласа хучĕ:

— Пыр та тис, кам чарать. Унта такам валли çитмелле.

— Чăнах-и?

— Чăнах пулмасăр.

— Эпĕ урăх çĕре çакăн пек çĕрĕк тăпра шырама каясшăнччĕ-ха. Çывăхра ăçтан тупас-ши тесе шухăшласа çӳретĕп.

Çакăн хыççăн тăпрана икĕ звено та кăнтăр кунĕнче турттарчĕç. Ăтăлкассисем малтан çĕрле тăрмашни çинчен пĕлсен, Ятман вĕсенчен каçса кайсах кулчĕ. «Ай, мĕнле супинкке çынни çав Левентей! — терĕ вăл. — Тăпра урăх çын аллине лекесрен те хăрать. Вот, кӳршĕ манăн! Колхоз мар, уйрăм хуçалăхпа пурăнакан супинкке тейĕн». 

Ăна çак вăхăтра ирĕксĕрех Левентей çинчен Кабир каланă сăмахсем асне килчĕç. «Вăл çын патне çӳреме юратмасть. Пирĕн пата килме ун кăмăлĕ те çук: кайра пыракан колхоз», — тенĕччĕ вăл пĕр çулталăк каяллах. Тĕрĕс каланă Кабир! Акă ĕнтĕ Ятман Тутаркасра пиллĕкмĕш уйăх ĕçлет. Левентей унта пĕрре те пыман-ха. Чăн та хăйне кăна юратать иккен, кӳршĕсене йышăнмасть.

Çĕнĕ ĕçе кĕнĕренпе Ятман хăй те Левентей патĕнче сайра-хутра çеç пулкаларĕ. Вăл халь председатель пулнă пирки вăхăт çитменнипе аптрать. Кун каçиччен колхозра хуçалăх ĕçĕсене йĕркелемелле, килсе-каянпа сăмахламалла, каçхине парторгăн татах та ĕç нумай. Çитменнине тата ăна ялтан яла çӳреме те асап. Вăл колхозра паян тумалли ĕçсене юсаса ячĕ темелле ĕнтĕ, анчах хайĕн пурнăçĕнчн пĕр ыйтăва та ниепле те татса пама пĕлмест: унăн ăçта пурăнмалла? Тутаркаса куçса килес — килте амăшĕ пĕччен юлать, ăна шел, ялта пурăнас — кашни кун çӳреме йывăр. Ура тӳрленсех çитеймест-ха, çавăнпа Ятман кун пирки шухăшлас мар тенĕ çĕртенех шухăшлаттарать.

Паян Ятман киле кайма иртерех тухрĕ, мĕнпур ĕçсем çинчен Левентейпе ытларах канашлас тесе шутларĕ.

Вăл пынă вăхăтра Левентей бригадирсемпе кăçалхи тырпул тухăçлăхне шутласа ларатчĕ. Марине каллех кок-сагыза вăрçать: 

— Пулать те иккен ачаш ӳсентăран! Мĕн чухлĕ асаплантăмăр, çавах та пысăк тухăç илеймерĕмĕр. Липа сахал мар тесе лăплантарать, ман шутпа вăл сахал. Гектар пуçне вăтăр икĕ килограмм вăрă çеç пуçтартăмăр, ăçтан-ха нумай теме пултăр?

— Малтанлăха çитет, тепĕр çул ытларах илетпĕр. — терĕ Левентей.

— Кам калама пултарать-ха ăна — те нумайрах тухать çитес çул, те тата сахалтарах.

— Эс ĕмĕрех çапла калатăн, ху çулсерен ытларах та ытларах тырпул илетĕн, — сăмах хушрĕ Ятман. — Эпир сана пĕлетпĕр ĕнтĕ. Ялан вăрçать, ӳпкелешет, хăй малтан мала тапаçланать. Ах, Марине темерĕн!

— Ара, тымарĕ те ытла сахал тухнă-çке, — çав-çавах кăмăлсăррăн юмахларĕ Марине. — Çак вăл пуçтарни пулать-и?

— Вăл, сахал пулсан та, хаклă, — терĕ Левентей, — Ахаль мар патшалăх кок-сагызăн пĕр центнер тымарне вунă центнер çĕрулми вырăнне хурса илет. Кирлĕ культура вăл, кок-сагыз, Марине.

Лешĕ ĕнтĕ кок-сагыз çинчен калаçма чарăннă, вир пирки ӳпкелешет — вăл та вăйлă пулман, шăтасса та начар шăтнă, пуçĕсем те вĕтĕ тухнă, вутпуççи те ернĕ.

Укахви ун сăмахĕсене пĕрремĕш хут кăна илтмест, çавăнпа та кулса:

— Кам сухалĕ пек пулнă тетĕн-ха эсĕ вир пуçĕсене? — тесе юптарса ыйтать.

— Сехре Иванĕ сухалĕ пек, — илемлĕн кулать Марине.

— Ун сухалĕ мĕнле, шĕвĕрех-им? – тет Левентей.

— Шĕвĕрех çав. Сахрун сухалĕ пек пулнă пулсан, чылай тухатчĕ пулĕ те...

— Тепĕр çул çавăн сухалĕ пек тăватăн.

— Каллех «тепĕр çул», — вăрçать Марине. — Тепĕр çултан тепĕр çула хăварсах вăхăт иртет ĕнтĕ, пиртен чипер тырпул туса илесси пулмасть. Юрать, мана кăçал Укахви çăлчĕ, вăл вăйлă тулă илсе кăтартрĕ, унсăрăн кăçалхи ĕç пирки калама та намăс.

— Ан кул-ха, — хавассăн сăмах тĕртет Укахви. — Çав вăйлă пулать-и? Çынсем ав ун пек кăна туса илеççĕ-и?

— Пирĕн колхозра сан чухлĕ тырă туса илни пулмарĕ-ха. Тем тесен те, эсĕ ман бригадăна илем кӳрсе тăратăн. Халĕ авă сана бригадира лартасшăн. Ĕнтĕ эсĕ пире таптаса çеç каятăн.

— Сана час таптан! — шурă шăлĕсене кăтартать Укахви. — Эсĕ халĕ пирĕн пеккисене хĕве илсе чикетĕн те пасара кайса сутатăн. Ятман каларĕш, пĕлетпĕр эпир сана!

— Çук ĕнтĕ, эп сире çитес çук, ман кăçал та кок-сагызпах аппаланас пулать. Унпа нумаях малалла каяймăн, вăл тулă мар...

Тата темиçе кунтан Кăтра Михала «Расткаучук» чĕннĕ тăрăх хулана кайрĕ те Марине бригади валли çирĕм мăшăр вĕрçĕнĕ калуш тата çĕр метр ытла лайăх пусма илсе килчĕ. Хăйне правленине чĕнтерсен, Марине ĕненесшĕн те пулмарĕ.

— Суятăн пулĕ, эсир манран кулатăр пулĕ, — илсекилнĕ япаласем çине тĕлĕнсе пăхрĕ вăл.

— Ан ил, ирĕксĕр памастпăр, — терĕ Михала.

— Çук, Михала пичче, ирĕксĕр паратпăр, — хутшăнчĕ Ашмарина. — Ку япаласене йăлтах кок-сагыз туса илнĕ çынсемшĕн илсе килнĕ, ыттисене ӳлĕмрен парăпăр. Ăнланатăн-и, Марине?

Лешĕ ним тума пĕлмен енне çав-çавах калушсене пăлхатрĕ.

— Ним те ăнланмастăп-ха. Пĕр бригадăна çакăн чухлĕ тавар мĕнле паран? Колхоз валли тесен, юрать хуть. Кун пек пире илме те аван мар. «Эсир кăна ĕçленĕ-им?» — тейĕç, айтăр мĕнпур бригадăсем тăрăх валеçер.

Липа унпа тавлашасшăн та пулмарĕ, вăл Левентее çапла асăрхаттарчĕ:

— Асту, председатель, никама пĕр мăшăр калуш памастăн, кам кок-сагыз акса тăвас ĕçе хутшăннă, çавсене çеç... — Унтан вăл Марине енне çаврăнчĕ: — Питĕ кирлĕ культура вăл, кок-сагыз, çавăнпа патшалăх ăна акса тăвакансен ĕçне пысăка хурса хаклать. Çу каçиччен мĕнле тăрăшса ĕçлерĕн иккен те халь именсе тăратăн. Суйласа ил чи лайăх калушне!

— Ара, вĕсем пурте лайăх, — темиçе калуш илсе кăтартрĕ Марине.

Каçхине парторг, агроном, колхоз председателĕ Марине çыннисемпе пуху туса ирттерчĕç. Бригадир колхозниксем умне пĕрер машăр калушпа пусма тавар пырса хучĕ. Хăшпĕрисене калуш икшер мăшăр та лекрĕ.

— Айăп ан ту пире, Олимпиада Осиповна, кок-сагыза эпир çу каçиччен вăрçрăмăр, вăл пире калуш тăхăнтартать иккен. Çитес çул кун пек мар ĕçлĕпĕр. Çапла-и, хĕрарăмсем? — терĕ Марине.

Хĕрарăмсем пĕр харăс «Çапла!» тесе çеç тавăрчĕç.

Атăлкассем хыççăн ытти икĕ колхоз та пусма тавар кайса илчĕç. Унта та çынсем атăлкассенчен кая мар хĕпĕртерĕç. Тутаркасри кок-сагыз бригадин членĕ, туллирех кăна шăмшаклă, тап-таса пит-куçлă Фатима пуху хыççăнах калушне тăхăнчĕ те çынсем умĕнчех ташша ячĕ.

Çынсем сисрĕç-и, сисмерĕç-и, анчах çак кунсенче пуринчĕн ытларах савăнаканни Ашмарина пулчĕ. Вăл та кок-сагызшăн вĕрçĕнĕ калуш илчĕ, ăна темиçе метр пусма та парасшăнччĕ, çапах та вăл ыттисем пекех калушпа пусмашăн мар, çĕнĕ те йывăр ĕç ăнăçлă пулнишĕн савăнчĕ. Вăтанман пулсан, вăл хăй те Фатима пекех ташша янă пулĕччĕ.

Ятман çиелтен пăхсан кок-сагызпа пачах интересленмерĕ темелле; вăл, пур ĕçе те хутшăнчĕ пулин те, хăйне тулă бригадин бригадирне лартнă пек, калаçасса ялан тулă çинчен калаçрĕ. Хăйĕн пӳлĕмне икĕ шкап хушшине пысăк кăна тулă кĕлти вырнаçтарчĕ. Пахчаран вырса илнĕ тулă михĕпе тахçанах «Алга» колхоз кĕлетĕнче ларать ĕнтĕ.

Пĕррехинче Ятман Зейнабпа кĕлете кĕчĕ те михĕ салтса ăна чăх сăмси пек шултра тулă кăтартрĕ. Лешĕ ăна ал çине илсех сăнарĕ.

— Килĕшет-и? — терĕ председатель.

— Ăçтан илсе килнĕ эсир ăна? — ыйтрĕ Зейнаб. — Ку пирĕн тулă мар.

— Пирĕнех, районтан илсе килнĕ, — суйрĕ Ятман. — Кăçал эсĕ акатăн. Анчах ăна халлĕхе ытти тулăпа ан хутăштар, уйрăм участок çине ак.



II


Назиб хăйĕн ялĕнче ĕлĕкренпех чи ĕçчен те чи харсăр çын шутланнă. Чăвашсем ăна çамрăк чухнех харсăр тесе ят панă. Вăл пур çĕре те çитет, пур ĕçе те хутшăнать, пур çĕрте те мала тухать. Ĕлĕк ялти çамрăксем улпут вăрманне пушăт касма Назиб ертсе пынипе каятчĕç. Назибпа нимĕнле лесник те тытаймасть. Акатуйĕнче пĕрремĕш парнене яланах вăл илнĕ. Назиб ытлашши тĕреклĕ те пысăк çын пулман, анчах вăл кĕрешӳре вăйпа мар, ăсталăхпа çĕнтернĕ. Уйрăмăнах Назиб лайăх лашапа çӳресе çынсене тĕлĕнтерме, юланутпа джигитла хăтланма юратнă. Вăл сиккипе пынă хушăрах лаша çинче тепĕр май çаврăнса ларнă, çĕртен çĕлĕк пĕшкĕнсе илнĕ, лашине тем çӳллĕш картасем урлă сиктернĕ. Унăн хăйĕн лаша пулман, вăл Акатуйсене пуянсен çулталăкĕпе шур çăкăр çисе тата сĕт ĕçсе тăракан урхамахĕсемпе тухнă, — вĕсене пуянсем юри Акатуй валли усранă. Хăйĕн ăсталăхне пула Назиб лашапа ăмăртнă чухне чи лайăх рысака суйласа илме пултарнă. Пĕр çулхине çапла вăл арман хуçи Шаккур патне кĕрешсе ăмăртăва ун лашипе тухнă та алли вĕçерĕнсе кайнипе лаши тапраннă-тапранманах çĕре персе аннă. Вăл чылайччен ăнтăхса выртнă, больницăра вара врач ун аяк пĕрчинчен пĕр хуçăк шăмă кăларнă.

Çакăн хыççăн Назиб Акатуйсене хутшăнман, çапах та ĕçре вара ялти ытти çынсенчен начар ĕçлемен.

Колхоза кĕнĕренпе Назиб вĕçĕмсĕр бригадир пулса ĕçлет, ку ĕçрен вăл пĕрре те пушанса курман. Бригадир пулсан та, вăл хĕлле килте корзинка авма та ĕлкĕрет, ку та сахал, сĕрме купăс калама та вăхăт тупать. Виçĕ ялтан пĕринче туй пулас пулсан, унта чи малтан Назиба чĕнеççĕ.

Халĕ Назиб аллă çулалла çывхарать, ăна ватă теме çук, анчах сухалне ӳстерсе янăран тата пĕвĕ самаях пĕкĕрĕлсе тухнăран нумайăшĕ ăна ват çын вырăнне хураççĕ. Ятман çулĕнчи çамрăксем ун ятне «пичче» сăмахсăр асăнмаççĕ те.

Паян Назиб тул çутăличчен нумай малтан тăчĕ те, урайне пĕр çĕклем хăва кĕртсе пăрахса, корзинка авма ларчĕ. Çĕр корзинкăна çитерес тесе, вăл кăнтăрлаччен ниçта та тухмарĕ, пĕр труках виçĕ корзинка авса лартсан çеç, кăмăллăн кулса, витене лаша кӳлме кайрĕ. Атăлкассинче вăл хĕл каçа миçе корзинка авнине хăй аса илтерчĕ.

— Кунта çирĕм штук, унччен сакăрвуннă илсе килнĕччĕ, — терĕ вăл Сахрун пиччене, лешĕ миçе корзинка авнине пĕлесшĕн пулсан.

— Хăш вăхăтра аватăн эсĕ, Назиб? — тĕлĕнчĕ Сахрун — Бригадир вĕт-ха, сан колхозра та нумай чупас пулать.

— Халь вăхăчĕ пур-ха, çуркунне енне кайсан, корзинка тытасси пулмасть пулĕ вара, — лавне пушатма пикенчĕ Назиб. — Эс çĕртен ирттеретĕн пулĕ ĕнтĕ?

— Çавăнталла çитет, — чуххăмăн çеç каларĕ старик — Эп çуна патĕнче ытларах ĕçлетĕп, алла хăва тытсах кайман.

Лава пушатса пĕтерсен, Сахрун ăна правленине чĕнчĕ.

— Кĕрсе тух. Сана Куçма курасшăнччĕ пулас. Тĕпĕр çур сехетрен, киле таврăннă чухне, Назиб çул çинче Маринене хăваласа çитрĕ, лашине чарса, бригадира лартрĕ те ун килне çитиччен шăл йĕрсе пычĕ.

— Ай, савни, савни, — терĕ вăл. — Пăхатăп та, чунăм савăнать. Эпĕ тахçанах старик пулнă ĕнтĕ, эс çав-çавах ватăлма пĕлместĕн. Çаврăнса пăхман пулсан, палласа та илес çукчĕ, хĕр пырать темелле çеç.

— Качча каяс тетĕп-ха, — çăмăллăн тавăрчĕ Марине, — Тепре туй тăвас тетĕп. Эс сĕрме купăсна хатĕрле унта.

— Качча ан кай ĕнтĕ, Марине, ун пек мана йывăр пулать, — тархасланă пек юмахларĕ Назиб. — Ват кун-çулта чуна ан кĕвĕçтер. Капла, урамра курсан, ĕлĕкхине аса илме кăмăллă. Эрнере пĕрре тĕл пулатăп та сана, чун тата тепĕр çулталăклăха çамрăкланать. Эх, Марине!..

Вăл, чăнласа хуйхăрнă пекех, пуçне сулкаларĕ. Марине тĕлне çитнине кура, лашине тăратса хăй те çуна çинчен анчĕ.

— Кĕрсе лар, — чĕнчĕ ăна Марине.

— Кĕмелле сан пата, анчах халĕ лашана хапха умĕнче тытасси — терĕ Назиб, ăна алă парса — Калаçманни нумай-ха санпа. Эсĕ кок-сагыз тума питĕ маçтăрланса кайнă, теççĕ...

— Мана мар, сана маçтăрланнă теççĕ-ха унта. Калушсем те илсе тултарнă, тет. Пусма кĕпепе кăна çӳрет тет, — кайма тăнă çĕртен чарăнчĕ Марине.

Калуш тенĕрен вĕсем пĕр-пĕрин урисем çине пăхрĕç — пĕрин уринче те калуш çук, кун сивĕ мар пулин те, иккĕш те хулăн çăматă тăхăнса янă.

— Пĕлетĕн-и мĕн, Марине, — хăйне тытса чараймарĕ Назиб, — ман хĕрсем сан бригадуна ăмăртăва чĕнесси пирки калаçкалаççĕ. Ху мĕнле шутлан эсĕ çавăн пирки?

— Чĕнĕр ара, эпир сӳтсе-явăпăр.

— Чăнах, чăнах, Марине. Укахвипе Зейнаб ăмăртаççĕ курăнать. Эпир санпа, ватă тесе вĕсем çине пăхса тăрăпăр-и? Хамăр та ăмăртар. Калуш илнĕ хыççăн вăй нумай халĕ пирĕн.

— Эп килĕшетĕп, — терĕ Марине. — Анчах чĕнекенни эсĕ пул, эпир йышăнаканнисем пулăпăр. Çавăн пек тусан, хитререх пулассăн туйăнать, Назиб.

— Ай, чее эсĕ, савни! — юратуллăн пӳрнипе хăмсарчĕ ăна Назиб. — Санпа ăмăртма та хăрушă, эс хăяр акăн та кавăн туса илĕн, халлапра упапа мужик тупăшнă пек, мана çулçине парăн, ху çарăкне пуçтарăн.

Марине ăна кулăпа кăна тавăрчĕ, хăй вăрт! çаврăнса килне кĕрсе кайрĕ.

Назиб тĕрĕссине калать, Маринене курни уншăн питех те çывăх çынпа тĕл пулнă пек туйăнать, кашни тĕлпулу ăна хăйне майлă пĕчĕк телей кӳрет. Ку çеç мар, вăл «савни»тесе чĕннинче те чăнлăх пур. Тахçан ĕлĕк, хĕрпе каччă чухне, вĕсем чăннипех те савнисем пулнă. Ялти чаплă каччă Назиб каçсеренех çырма урлă кӳршĕ яла, темиçе каччăна куçран пăхтаракан Марине патне çӳренĕ. Вăл Марине хыçсăн нумай каччă чупнине пĕлнĕ, анчах унран хăраман, мĕншĕн тесен хĕр ăна мĕнле юратнине пĕтĕм чĕрипе туйса тăнă. Çулталăк калаçнă хыççăн вĕсем мăшăрланма шут тытнă. Ашшĕ-амăшĕсем килĕшме мар, хыттăнах вăрçса тăкнă, Маринене ашшĕ, патакпа хăратса, пӳртрен хăваласа кăларнă. Назиб ашшĕпе амăшне куççульпе тархасланă, лешсем ăна итлесшĕн те пулман: юрамасть тутара чăваш хĕрне качча илме — йăла хушмасть, тĕн хушмасть. Хĕрпе каччă вĕсенчен ыйтмасăр тӳрех мулла патне кайнă, анчах леш те вĕсене венчет тума килĕшмен.

Халĕ вĕсем пĕр-пĕринпе тĕл пулсан шăл йĕрсе çеç калаçаççĕ, «савни» тесе çеç йĕкĕлтеççĕ, ун чухне телейсер юратушăн иккĕш те мĕн чухлĕ куççуль юхтарнă пулĕ! Паянхи шăпи те пĕр пек иккен хăйсен: иккĕш те бригадир, иккĕш те кок-сагыз ӳстерес тĕлĕшпе ĕçлеççĕ.

Лашине витене леçнĕ хыççăн Назиб ял тепĕр вĕçне правленине кайрĕ — унăн Ятмана çыру вулаттармалла. Кунта ĕçлеме куçнăранпа (тĕрĕссипе, утă çулнăранпа) Ятман яланах Арифулла çинчен ыйтать, бригадир вара ăна эрнере пĕрре ывăлĕн çĕнĕ çыруне пырса парать.

Ятман та лешĕ хăйĕн кĕсйинче тем шыранине курсанах сисрĕ: Назиб фронтри çĕнĕ хыпарпа килнĕ.

— Ĕнер илтĕм, — терĕ бригадир, ăна уçнă конверт тыттарса. — Вуласа пăх. 

Ятман савăнать: халиччен вăл ялти çынсем çырăвĕсене çапла пĕр-пĕрне вулаттарнине нихçан та курман, çыру вăл яланах вăрттăн япала пулнă, ăна хăйĕн ячĕпе илнĕ çын çеç хĕпĕртесе е хурланса вуланă, халĕ авă фронтран килнĕ çырăва çур ял пăхмасăр пĕлет. Хыпар килет тĕк, ку хыпар пĕр çемьене çеç савăнтармасть, пĕр çемьене çеç хурлантармасть, пурин чĕри патне те çитет.

— Миçе çыру вуларăм ĕнтĕ санăнне, — конверта каялла пачĕ Ятман, — кашнинчех санран пĕр япала ыйтас килет. Хăшĕ маттуртарах сиртен — эсĕ-и, Арифулла-и?

— Ывăл маттуртарах пулĕ, — çырăва тирпейлĕ кĕсйине чиксе хучĕ Назиб. — Эпĕ мĕн, çӳретĕп çĕр çинче упаленсе, ывăл ман пек мар, вăл, ăмăрткайăк пек, сывлăшра вĕçет.

— Лайăх çапăçать ывăлу. Анчах эсĕ те начар йышши мар. Санпа Кăтра Михала çеç тавлашма пултарать. Темшĕн эсир мана унпа йĕкĕреш пек туйăнать.

— Михалана çитме инçе, — пуçне сулчĕ Назиб. — Эп ун чĕрне хурине те тăмастăп.

— Ĕлĕк эсĕ таврара пĕр паттăр пулнă теççĕ, Назиб пичче, чăнах-и? — кĕтмен çĕртен ыйту пачĕ Ятман.

— Ара, мĕн асăнмалли пур. Çамрăк чухне Кăтра Михала манпа кĕрешме тухма та хăранă. Эпĕ ун пеккисене пуçхĕрлĕ ывăтнă.

— Халĕ?

— Халĕ вăл мана çапать.

— Мĕнпе?

— Ĕçпе, ара, мĕнпе пултăр!

— Кок-сагызпа та-и? — терĕ Ятман.

— Çу-ук, — сухалне шăлчĕ Назиб. — Кок-сагызпа çаптармастпăр!

— Ăмăртатăр-и-ха эсир?

— Ăмăртатпăр. Маринене куртăм та, санпа договор тăватăп, терĕм.

— Вăл мĕн терĕ?

— Килĕшетĕп, терĕ.

Ятман Назиб патне çывăхах пырса тăчĕ.

— Çакна илтесшĕнччĕ те эпĕ санран, — кăмăллăн каларĕ вăл. — Кок-сагызпа та «Атăл» колхозран юлас марччĕ.

— Хĕрсене лайăхрах хавхалантарсан, юлмастпăр, — шантарчĕ бригадир.

Çав каçах Назиб, агронома шыраса, Турикаса кайрĕ.

— Кала, хĕрĕм, кок-сагыз хирĕнче юр тытмалла-и е кирлĕ те мар-и? — терĕ вăл ун хваттерне пырса кĕнĕ-кĕменех.

— Тытмалла, — хаваслăн каларĕ Липа. — Обязательно тытмалла. Çуркунне кок-сагыз юр кайсанах ӳсме пуçлать. Участокра юр час кайса пĕтсен, сивĕ кунсенче кок-сагыз пĕтсе ларма пултарать. Çавăнпа та, вăл çуркунне ытла ир сивве ан тухтăр тесе хĕлле юр тытса хăвармалла.

— Ăнланатăп. Ыран хамăн взвода хире илсе тухас-ха апла, — киле васкарĕ Назиб.

— Илсе тух, Назиб пичче.

Бригадăри хĕрсем Назиба ниепле те хăйсенпе пĕрле илесшĕн пулмарĕç, вĕсем ăна, шăнса пăсăлатăн тесе, килте юлма тархасларĕç, анчах бригадир вăрçса çеç тăкрĕ.

— Командирсăр ăçта каятăр эсир? Мансăр участока та шыраса тупаймастăр, — терĕ.



III


Çанталăк улшăнсах тăрать: пĕрре асар-писер çилтăман сиксе тухать, мĕнпур пушăрах вырăнсене, лапамсене, çурт-йĕр таврашне юр хӳсе каять, тепре çуркуннехи пек ăшăтса пăрахать. Паян акă тумла та юхма пуçларĕ.

Зейнаб района ирхи сивĕре тухса кайрĕ те, çемçелнĕрен лаша ури путакан пулнă çулпа каялла таврăнчĕ.

«Ку ырлăха мар пулĕ, ниепле те хĕл пулса çитеймест, халь декабрь сиввисем тăмалла, — шухăшларĕ вăл. — Хĕл çуркунне пек тăрсан, çулла çанталăк начар килет теççĕ. Сая каять вара пирĕн ĕç». Çавăнтах вăл хăйĕнчен хăй кулса та илчĕ: ват карчăк пек çут тĕнче вăйĕнчен хăрать. Липа çавăн пек вĕрентет-и вара вĕсене? Йывăрланнă çулпа лашасем çунана аран-аран туртаççĕ. Лавсем йывăр пулчĕç, ку имçама ăна икĕ лавпа мар, виççĕпе турттарса килмелле.

Правленире Зейнаб Ятмана тĕл пулмарĕ, ăна фермăна кайнă терĕç. Ун вырăнне хĕрачана счетоводпа юнашар ларакан Гариф тем тĕрлĕ ыйтусемпе кĕтсе илчĕ.

— Турттарса килтĕн çапах та? — терĕ вăл.

— Килтĕм.

—  Ĕнтĕ кăçал вăйлă тырпул çитĕнтеретĕн, чапа тухатăн.

— Тырпул вăл имçам сапнипе кăна пулмасть, — çиллессĕн тавăрчĕ Зейнаб.

— Тата мĕн тумалла?

Хĕрача, ăна илтмен пек пулса, счетоводран Ятман хăçан килесси çинчен ыйтрĕ.

— Килет пулĕ, кăшт тăхта , — терĕ лешĕ. Вара Зейнабăн ирĕксĕрех Гарифпа тата калаçмалла пулчĕ.

Халиччен Зейнаб Гариф усаллипе ыррине, лайăххипе начаррине уясах кайманччĕ, ăна ялан правленире е пухусенче курма хăнăхнăран хăй ĕçлĕ калаçнă чухке унпа ĕçлĕ калаçаканччĕ, шӳт тунă чухне шӳт тăваканччĕ. Анчах кăçал вăл пĕррехинче ун звенине пычĕ те хăрарăмсене çум çумламашкăн вĕрентме тытăнчĕ. Пиçене ăна çиелтен çеç татмалла мар, тымарĕпе туртса кăлармалла, унсăрăн вăл кайран тымарĕнчен тепĕр хут шăтса тухать, тесе ăнлантарать.

— Хăй пиçенрен те хушă, — терĕ такăшĕ. — Тахçанах колхозран çумласа ывăтмалла. Зейнаба пуринчен ытларах Гариф çынсене хăйĕнчен лайăх пĕлекен япалана ăнлантарни тарăхтарчĕ, çакăн хыççăн вара ăна пачах юратми пулчĕ.

— Нумай илсе килтĕн-и имçам? — терĕ Гариф, ыйăх килнĕ чухнехи пек анасласа, хăй, Зейнаб каланине çырас пек, аллине кăранташ тытрĕ.

— Пире нумай паманччĕ, анчах эпĕ ытларах ыйтрăм та, икĕ хут ӳстерсе пачĕç.

— Мĕнле апла?

— Хăш-пĕр колхозсем илмеççĕ, — çавăнпа.

— Уншăн укçине те ытларах тӳлемелле вĕт-ха, Зейнаб. Эсĕ ăна пĕлетни?

— Çавăнпа кĕтĕм те. Ятман вăрçмасть-ши, терĕм, — ун пӳлĕмнелле пăхрĕ Зейнаб.

— Паллах, вăрçать. Колхозăн ахаль те укçа çук, — терĕ Гариф. 

— Пире ялан панă, çав планпа илмелле, ытлашши пĕр килограмм та кирлĕ мар. Имçама центнерĕ-центнерĕпе турттарма вăл йӳнĕ япала мар, ачам, çавăн çинчен шухăшламалла пулнă. Халĕ ĕç урăхла пулса тухма пултарать: имщамшăн укçине ху тӳлетĕн.

— Эп ăна хамшăн илмен вĕт-ха? — чăннипех хăраса ӳкрĕ Зейнаб.

— Пурпĕрех. Колхоз саншăн тӳлесе лармасть. Эс пĕр лав ытлашши илсе кил, тепри илсе килтĕр, пирĕн колхоз миллионер-им? Укçа халь илнĕ вăрманшăн тӳлеме те çитмест.

— Апла пулсан, эпĕ ку имçама каялла леçетĕп.

— Иккĕшĕнчен пĕри ĕнтĕ, е укçине ху тӳлетĕн, е каялла леçетĕн.

— Шăп çав вăхăтра алăк уçăлчĕ те, правление Ятман кĕрсе тăчĕ.

— А-а, Зейнаб таврăннă, тулли лавпа-и е пушăллах-и? — терĕ вăл, хăйĕн пӳлĕмне иртсе.

— Кĕр, кĕр, каласа кăтарт.

— Мĕн каламалли, мана Гариф йăлтах хăратса пĕтерчĕ, — ун хыççăн утрĕ Зейнаб, çавăнтах председателе тин çеç пулса иртнĕ калаçу çинчен пĕлтерчĕ. Ятман, алăк уçă тăнине курса, вырăнĕнчен хускалмасăрах Гарифран кăшкăрса ыйтрĕ:

— Чăнах каларăн-им эсĕ ăна, Гариф? Лешĕ председатель пӳлĕмне кĕчĕ.

— Чăнах пулмасăр. Суперфосфатшăн тӳлеме укçа ăçта пирĕн?

— Эс колхоз укçине шутларăн-им? — терĕ Ятман.

— Шутламан та пĕлетĕп. Планпа илнĕшĕн тӳлеме пулать, вăл, маттурланса, икĕ хут нумайрах илсе килнĕ çке-ха?

— Гариф, — тăсарах каларĕ Ятман, — эс пирĕн счетовод та, правлени членĕ те мар, мĕншĕн хутшăнатăн кирлĕ-кирлĕ мар çĕре? Ку ыйтăва правлени татса парать. Килнĕ-тĕк, лар мăштах, çынсене пăтраштарнă ан пул.

— Зейнаб, ан хăра, имçамна каялла леçместĕн, панă япалана илес пулать.

Гариф сисрĕ, кунта тавлашнипе ĕç тухмасть, вăл сăмаха часрах çемçетсе яма тăрăшрĕ.

— Ара, эпĕ ăна шӳт туса каларăм! Мĕн эсир мана пикенсех вăрçатăр?

— Шӳт туса, — йĕкĕлтерĕ Зейнаб.

— Имçам уссине хăвăр кăна ăнланатăр тетре?

— Ним те теместĕп, анчах эсĕ правлени çыннисен обязанноçĕсене ху çине илме пăрах, — самаях тарăхса каларĕ Ятман. — Иртнинче Куснар çыннисене колхоз ячĕпе тĕрĕс мар ответ парса янă. Пирĕн улăштармалли вăрлăх пулнă, эсĕ çуккă тенĕ. Юрамасть ун пек, Гариф, эсĕ печĕк ача мар вĕт, ху ĕçлесе курнă çын.

Вăл Зейнаб тухса кайсан та нумайччен тулашса ларчĕ, кăвасак панулми çинĕ хыççăн çăварта лайăх мар тутă пулнă пек, чĕрере темле кăмăла тавăракан туйăм тăчĕ, «Пулать те мăка çын, хуть миçе каласан та ăнланмасть, — шухăшларĕ Ятман, — суйламасан та пуçлăх пулма тăрăшать. Тĕрĕс асăрхаттарчĕ ун пирки Кабир, ăна правлени çывăхне те ямалла мар.



IV


Ялти лайăх физкультурница Зейнаб уя çуран юр ашса каяс çук ĕнтĕ. Вăл шкулта вĕреннĕ чухнех ялне йĕлтĕрĕсене çуталса тăракан пуличчен шăлса тасатрĕ те, çăмăллăн çеç тумланса, виç-тăватă минут хушшинче ыраш калчи участокне вĕçтерсе çитрĕ. Хĕрача, хăй кĕркунне çапса лартнă хăма патне чарăнса, йĕлтĕр патакĕсене умлăн-хыçлăн юр ăшне тăрăнтарчĕ, сунарçă çухатнă мулкачне шыранă евĕр йĕри-тавралла пăхса çаврăнчĕ. Хирте никам та çук. Кунта юр ларнăранпа та пĕр йелтĕрçĕ аташса килмен — ура айĕнче ниçта та йĕлтĕр йĕрĕ курăнмасть.

Зейнаб хăйĕн умĕнчи юра çара алăпах сирчĕ те калча патне пĕшкĕнчĕ. Çĕр шăнман, юр та аллаппи хулăнăш çук, уйрăм вырăнсенче тăпра муклашкисем те пытанман. Калча кĕркунне питĕ чипер çитĕнчĕ, анчах вăл халь йĕпресе пĕтме пултарать. Ăна агрономран ыйтма та кирлĕ мар, Зейнаб хăех лайăх пĕлет.

— Мĕн тума юр çумасть-ха? — терĕ вăл сасăпах. — Халь тем хулăнăш хӳтĕрччĕ те унтан шанк! çеç шăнтса ларттăрччĕ. Вара ман калча аптрас çук.

Каялла вăл, ывăннă пек, майĕпен çеç таврăнчĕ, пуçри хавассăр шухăшсем йĕлтĕрсене те йывăрлатрĕç тейĕн. Укăлча хапхи патне çитсен, хĕр Турикас еннелле çаврăнса пăхрĕ, — Липа патне кайса килсен ытлашши пулмастчĕ ĕнтĕ, анчах, хăй каланă тăрăх, вăл паян килĕнче лармалла мар, ытти ялсене каясшăнччĕ.

Зейнаб, йĕлтĕрĕсене пусма патне хăварса, Ятман пӳлĕмне кĕчĕ.

Ятман пĕчченех ларать, телефонпа такам каланине хут çине çырса пырать.

— Эпир сана шыраттăмăрччĕ-ха, — терĕ вăл, калаçса пĕтернĕ хыççăн.

— Эп хирте пултăм, — кăна ĕнентерес тесе, йĕлтĕрпе çӳремелли костюмне тӳрлетрĕ Зейнаб.

— Ну, мĕн куртăн унта?

— Калчана тĕрĕслерĕм. Малтанхи юр шăнман çĕр çине ӳкнĕрен калча ăшăпах выртать. Юр тарăн мар. Кĕнекере ун нирки ку вăл лайăх мар тесе, çырнă пек астăватăп эпĕ.

— Вара мĕн тума шутлатăн? — интересленсе ыйтрĕ председатель.

— Юр тытатпăр, урăх мĕн тăвас?

— Ай, Зейнаб! — терĕ хыттăнах Ятман. — Эс звеньевой мар, агроном пулĕ! Халĕ бригадирсемпе тин кăна çавăн çинчен калаçрăмăр, сана çеç тупаймарăмăр. Эсĕ ăна ху тĕллĕнех шутласа кăларнă. — Вăл темле кĕнекине уçрĕ те, ăçта вуламаллине кăтартса, Зейнаба тыттарчĕ. — Тĕрĕс, кăçал пирĕн кунта хĕл пуçламăшĕ акнă тырпулшăн юрăхлă мар. Шăнтасса çак кунсенче шăнтать-ха вăл, анчах сивĕтиччен малтан калча çине юр тытмалла. Давай, Зейнаб, çĕртер мар калчана. 

— Ытти бригадăсем хире хăçан тухаççĕ? — терĕ Зейнаб, вуланă кĕнекене председатель умне хурса.

— Ыранах, Зейнаб, ыранах.

— Эпĕ те ыран тухма шутланăччĕ! — савăнăçлăн палăртрĕ звеньевой.

Çакăн хыççăн пĕр кун иртсен, Ятман патне, килне Укахви чупса пычĕ. Ятман тухса кайма кăна мар, питне çума та ĕлкĕрейменччĕ. 

— Кала-ха, сирĕн çынсем мĕншĕн халех юр тытаççĕ, ĕнер кунĕпе хирте ĕçлерĕç? — темле вăрттăн хыпар пĕлесшĕн пулнă пек асăрханса ыйтрĕ вăл.

— Ĕçсĕр аптранă пулĕ, — тӳрĕ калассинчен пăрăнчĕ Ятман.

— Апла мар-ха, ман шутпа, кунта эпир пĕлмен сăлтав пур пек туйăнать.

— Ним те çук.

— Халь ĕнтĕ эс «Алга» майлă, — шанмасăр пăхрĕç ун çине хура куçсем. — Пĕлсен те каламастăн.

— Калама тивет, — кулчĕ Ятман. — Эс Левентей пек хытса тăман, пирĕн çынсене çĕрĕк тăпри турттарма ирĕк панă. Çăкăр-тăвар хире-хирĕç, калам ĕнтĕ: хирте калча йĕпресе выртать, çĕресрен ун çине юр ытларах купаламалла. Эсĕ те çынсене илсе тух та юр тыг. Бригадирсене те кала.

Липа калча çине юр тытнине ырларĕ, анчах ку ĕçе тĕплĕрех тума хушрĕ. Вăл сĕннĕ тăрăх, хĕрарăмсем хире икĕ-виçĕ хут та тухса ĕçлерĕç.

— Тытмалла çеç мар, пухăннă юра таптаса тухмалла, çавăн пек тусан тин ун усси пулать, — ăнлантарчĕ вăл бригадирсене.

Нумайăшĕшĕн ку ĕç ытлашши пек туйăнчĕ, çапах та калча çинчи юра пур бригадăсенче те икĕ хутчен таптаса пусарчĕç. Кăшт вăхăт иртсен, çанталăк кăнтăрла икĕ хĕвел курăнмалла сивĕтсе пăрахрĕ, пĕтĕм çĕре çемçе юр айĕнчен пăрлă кăшăл карса илчĕ.

Зейнаб тепĕр икĕ эрнерен хире йĕлтĕрпе тепре те тухса пăхрĕ, çара алăпа юра чавма тăчĕ, ăна пӳрнисем витмерĕç — калча нимле сивĕ тивмелле мар ăшă тумтир тăхăннă.



V


Укахви темиçе çынна килне кайсах чĕнчĕ, анчах вăл курнă çынсенчен пĕри те Тутаркасси вечерне пыма пултараймасть. Ваçук вăрманта, Людмила амăшĕпе кĕпе çума тытăннă, Симун фермăра, ытти хĕрсемпе каччăсем те пушă мар. Кама илсе каймалла кӳршĕсем патне? Яланах çавăн пек вара: ушкăнпа пыратпăр тесе сăмах паратăн та, кайма тăрсан, виç-тăватă çын çеç пуçтарăнать. Паян акă — хуть пĕччен тухса кай. 

Правлени тĕлне çитсен Укахви Левентее аса илчĕ те, ăна сĕтĕрсе тухас тесе, пусма тăрах чупса хăпарчĕ.

— Леонтий Петрович, юри сана чĕнме килтĕм, — терĕ вăл, лешĕ ĕçлĕн сĕтел хушшинче ларнине пăхмасăр. — Тутаркассем вечера килме каласа янă.

— Кайăр, ара, — асли кĕçĕннине хушнă пек каларĕ Левентей.

— А эсĕ? 

— Мана пымасан та юрĕ.

— Çук, сансăр эпĕ каймастăп! — ура çинче тăнă çĕртен хăвăрттăн сĕтел умĕнчи тенкел çине ларчĕ Укахви. — Пĕри пымасть, тепри пымасть, манăн пĕччен каяс-им?

— Çамрăксене илсе кай.

— Эсĕ хăвна, паллах, ваттисен шутне кĕртнĕ. Çапла-и?

— Çапла пулмасăр.

Ку тĕрĕсех ĕнтĕ, Левентей, çамрăкла председателе ларнăран пулас, хăйне пур çĕрте те ытла ват çын пек тытать. Вечерсене кӳршĕ яла мар, правленипе юнашар ларакан клуба та сайра çӳрет. Шашкăлла, шахмăтла е доминолла вылянине нихçан та кураймăн.

— Липа çиленет, иксĕмĕр каймасан, вечерта пирĕя ялтан никам та пулмасть, — малалла ӳкĕтлерĕ ăна Укахви. — Мĕн туса ларатăн кунта, паян эс пушах вĕт?

— Пушах та-ха, аван мар пек, — кăмăлне çемçетрĕ Левентей. Çавăнтах вăл кĕтмен çĕртен ура çине тăчĕ. — Кайрăмăр, апла пулсан, чăнах та чуна кăшт кичем.

Çул çинче вăл, хăй председатель иккенне манса кайнă пек, Укахвипе çамрăк çын евĕр калаçса пычĕ, сăмах майăн чун-чĕре вăрттăнлăхĕсене те самаях уçса пачĕ.

Вăл Липăна юратмаллипех юратнă иккен, халĕ уншăн пăшăрханса пурăнать. Хăйĕнпе вăл калаçман (иккĕшĕшĕн те паллă япала çинчен мĕн калаçмалли пур), çапах та чĕрене тымар янă туйăма çийĕнчех кăларса ывăтма йывăр. Ку Ухахвишĕн çĕнĕ япала пулчĕ: вăл Левентее хĕрсемпе пĕр юратусăр çӳрет тесе.

— Нимĕн те калама пултараймастăп, Левентей, — терĕ вăл. — Эсир иксĕр те лайăх çынсем — эсĕ те, Ятман та, хăшне ытларах савать вăл, ăна ĕнтĕ хăй кăна пĕлет.

— Кама савни вăл маншăн паллă-ха, — майĕпен çеç хирĕçлерĕ Левентей. — Эпĕ ăна тахçанах сиснĕ. Мана урăххи интереслентерет: пурнăçра мĕншĕн ун пек пулать — пĕри савать, тепри савмасть, калăпăр, каччи савнă чухне хĕрĕ пăхмасть, хĕрĕ юратнă чухне каччи ăна юратмасть.

— Ман шутпа, вăл икĕ юратакан çын пĕр-пĕрне шыраса тупманнинчен килет. Шыраса тупнă пулсан, иккĕш те юратмалла.

— Апла эпĕ чăн-чăн савнине тупайман-ха? — кулчĕ Левентей.

— Тупман çав.

— Тен, мана нихçан та нимле хĕр те юратмĕ?

— Ун пек пулмасть, — вĕрентсе каларĕ Укахви. — Кам та пулин юрататех. Эс ху сисместĕн, халĕ сана пĕр хĕр пĕтĕм чунтан юратать.

— Суятăн, — ĕненмерĕ лешĕ.

— Чăннипе калатăп. Калаçса курман, анчах мана çавăн пек туйăнать.

— Тен, эпĕ ăна хам юратмастăп пулĕ?

— Кăна юратмалла, — шантарса каларĕ Укахви. — Чечек пек.

— Ну, кала-ха, мĕнлескер? Пысăк-и? Пĕчĕк-и? Куçĕ-пуçĕ мĕнле? — терĕ Левентей.

— Пĕвĕ хăва пек, куçхаршисем чĕкеç çунаттисем пек, сасси шăпчăк сасси пек, — кулчĕ Укахви. — Ятне каламастăп. Хăвăр пĕр-пĕрне шыраса тупăр.

— Кам пĕлет, те тупаяп-ха эпĕ ăна, те виличчен те тупаймастăп.

— Эх, Левентей, — ăна хĕрхеннĕ евĕр каларĕ Укахви. — Пурнăçра ун пек пулмасть. Тупатăр, чун вăл çурхи çеçпĕл пекех. Çеçпĕл ав çĕр чипер ăшăтичченех шăтса тухать. Юрату та, тем тĕрлĕ пĕркенчĕкпе пĕркенсе тăрсан та, çиеле тухатех.

Укахви ахалех хăрарĕ, атăлкассем вечера вăл чĕнмесĕрех килнĕ, коридорта кăна вуннă-вуниккĕн кĕпĕрленсе тăраççĕ. Укахви вĕсен ушкăнне хутшăнчĕ. Левентей зал урлă Ятман пӳлĕмне иртрĕ.

Сĕтел хушшинче виççĕн лараççĕ: Камышин, Ятман, Липа. Левентей, вĕсен мĕнле те пулин канашлу пырать пулĕ тесе, алăка уçсанах именнĕ пек пулчĕ — иртме юрать-и, юрамасть-и?

— Кĕр, кĕр, Петров, — терĕ кăна асăрханă Камышин. Çывăхарах çитсен, Левентей çакна курчĕ: Камышин умĕнче ялан Липа йăтса çӳрекен карттă выртать, Ятман ун çинчи уйрăм вырăнсене тĕллесе кăтарта-кăтарта майĕпен сăмах тытать.

— Курăка эпир кăçалах акасшăн, унсăрăн пирĕн пусуçаврăнăшĕ пăсăлса каять. Анчах вăрлăх пĕр пĕрчĕ те çук, таçтан тупмалла, хам та пĕлместĕп. Кăçал çаран çинчен утă сахал тухрĕ, курăк акса туни пире, тăпрана лайăхлатнисĕр пуçне, выльăх апачĕ хатĕрлес енчен çăмăллăх панă пулĕччĕ...

— Ытти вăрлăх çителĕклĕ-и? — ыйтрĕ Камышин, Левентей ларнă май тенкелне сĕтел айккинерех сиктерсе. 

— Çителĕклĕ. Улăштарма та кирлĕ мар, вăрлăх пирĕн лайăх.

— Агроном, мĕнле, лайăх-и? — Липа енне çаврăнчĕ Камышин.

— Начар мар. Пурне те сортовой комисси çирĕплетнĕ.

— Ашмарина, — каллех ун çине куç хыврĕ райком секретарĕ, — эсĕ кунти колхозсенче звеносем туса тултарнă теççĕ, вĕсем çинчен каласа пар-ха.

Ыттисем калаçнине сĕтел çине чавсаланса итлекен Олимпиада Осиповна тӳрĕ тăчĕ, питрен кăшт хĕрелсе кайрĕ, хăйĕн янравлă сассипе каласа хучĕ:

— Нумай мар çав, кашни колхозра пĕрер-икшер анчах. Иртнĕ çул пирĕн «Атăлпа» «Алга» колхозра пĕрер звено ĕçлерĕç, кăçал ытти колхозсенче те тăвас тетпĕр. «Атăл» колхозра пилĕк звено тума палăртнă...

— Э-э, мĕн чухлĕ звено пулать вара санăн! — кулчĕ Камышин. Вара бригадăсем кирлĕ те мар пулĕ?

— Мĕнле кирлĕ мар? — ăнланмарĕ ăна Олимпиада Осиповна. — Бригадăсем çаплипех юлаççĕ.

— Ара, тулă е ыраш акса тума бригадăра виçĕ звено тусан, тулăпа ыраш пусси виçĕ пая пайланать, çапла-и? Ку çĕрсене уйрăмăн сухаласа сӳрелемелле, тыррине уйрăм пахса ӳстермелле, удобрени памалла. Бригадăран мĕн юлать вара? Нимĕн те юлмасть вĕт. Тата тепĕр ыйту, Ашмарина юлташ, трактрр е комбайн пырса кĕрсен, колхоз çĕрне мĕнле сухаламалла, тырра мĕнле вырмалла ĕнтĕ? Саплăкăн-саплăкăн-и?

Ку сăмахсене илтсен, Олимпиада Осиповна çеç мар, Ятманпа Левентей те, райком секретарĕ çине раснах пăхрĕç, вăл хăйĕн шухăшне каласа пĕтерессе кĕтрĕç. Апла звеносем кирлĕ мар, çавăн пек каласшăн-и Камышин? Кунта Ятманпа Олимпиада Осиповна та, Левентей те ĕçе организацилемелли çĕнĕ форма тупнă тесе савăнса кайнă-ха. Тĕрĕс мар-ши вара звеносем туни? 

Агроном калама тытăннă çĕртен чарăнса тăчĕ. Кăна кура, Камышин хăйĕн сăмахне лăпкăн çеç малалла тăсрĕ:

Эпир райкомра сирĕн звеносем пирки шухăшласа пăхрăмăр. Пирĕн шутпа, вĕсем усăллă япаласем мар, сиенлĕ япаласем. Чăнах та, çиелтен пăхсан ĕнтĕ тĕрĕс те пек: звено хăйне панă çич-сакăр гектар çинчен вăйлă тырпул пухса кĕртет. Анчах пирĕн уйрăм участокран çеç вăйлă тырпул илмелле мар вĕт-ха, колхозăн мĕнпур çерĕ çинче лайăх тырпул çитĕнтермелле. Кăна вара колхоз çĕрне саплăксем çине пайланипе тума çук.

— Вара звено пачах кирлĕ мар-и? — чăтаймарĕ Олимпиада Осиповна.

— Халлĕхе техникла культура акса тунă çĕрте кирлĕ, ытти тырă акса тăвас ĕçре кирлĕ мар, мĕншĕн тесессĕн звеносем бригадăна аркатаççĕ, пайăн-пайăн вакласа яраççĕ. Бригадăпа ĕçлемелле, Ашмарина юлташ. Ял хуçалăх эртелĕн уставĕнче колхозра ĕçе организацилемелли тĕп форма бригада пулса тăрать, тесе çырнă. Çапла вĕт-ха?

— Çапла.

— Апла пулсан, бригадăсене çирĕплетмелле, звеносем пирки ытлашши шавлама та кирлĕ мар.

Секретарь курчĕ, икĕ председательпе агроном халĕ ун çине паçăрхи пек тĕлĕнсе тинкермеççĕ. Ăнланчĕç пулас. Вăл пальто тӳммисене тӳммелерĕ те ура çине тăчĕ.

Олимпиада Осиповна, ку калаçăва пула вечер çинчен мансах кайнăскер, варт! çеç çаврăнчĕ те алăкран тухса вĕçрĕ, ун паян хора ертсе пымалла.

— Итлесе пăхăр пирĕн хора, — сĕнчĕ Ятман Камышина. — Хĕрсем хитре юрлаççĕ.

— Çук, ман часрах çитмелле, — терĕ секретарь. — Васкавлă ĕçсем пур. Тепĕр чухне итлĕп...

Вăл тухса кайсан, Ятман Левентейпе çавăнтах Укахвипе Зейнаб пирки калаçу пуçларĕ.

— Халĕ ĕнтĕ эпир вĕсене бригадир туса хуратпăр. Ман шутпа, Камышин сăмахĕсем хыççăн пирĕн Ашмарина тек тавлашса тăрас та çук.

— Эпĕ Укахви пирки вăрçса илтĕм ĕнтĕ унпа, — терĕ Левентей. — Шăла çыртса çапăçатăп, анчах хамăн звеньевойсене урăх çĕре куçарма памастăп, тет. Çавăнпа правленире Укахви пирки ыйту лартма та аптранăччĕ.

— Эпĕ те ун пирки калаçса пăхрăм, — терĕ Ятман.

— Шухăшла-ха, Ятман, Камышин çав тери тĕрĕс каларĕ вĕт? — хĕрӳленчĕ Левентей. — Ахаль бригадăра звено мĕн тума кирлĕ? Халăха пирĕн ушкăнпа ĕçлеме вĕрентмелле, уйрăм хуçалăхпа пурăннă чухнехи пек анасем валеçсе памалла мар. Эпир çавна пĕлмен те.

— Юрать-ха ун сăмахне Ашмарина хăй илтрĕ, — савăнчĕ Ятман.

Юнашар залра юрă янтраса кайсан, пӳлĕмрен тухнă чухне Ятман Левентее ытахальтен тенĕ пек ыйту пачĕ:

— Çапах та килтĕн паян Тутаркаса?

— Укахви сĕтĕрсе килчĕ, — терĕ лешĕ. — Килни вырăнлă та пулчĕ, çĕнĕ япала пĕлтĕм.

— Эп сана кĕтменччĕ.

— Мĕншĕн?

— Сана кунта нихçан та килмест, теççĕ. Эсĕ çав кайра пыракан колхоза нихçан та кайса кĕместĕп тесе сăмах панă тет-и?

— Çу-ук, — кулчĕ Левентей. — Кӳршĕсем вĕт, пĕр-пĕрин патне çӳремесен, мĕнле пултăр?

— Час-часах килкелесе кай. Катрам Иванĕ пек ниçта тухса çӳремесĕр ан пурăн, — терĕ Ятман.



VI


Людмилăпа амăшĕн çак кунсенчи кăмăлне мĕнпе танлаштарма пулать-ши? Тепĕр чухне çав тери çывăх та хаклă çын нумай вăхăт хушши çухалса çӳренĕ хыççăн киле пыратăп тесе çырса ярать. Çемьере вара пурте хыпăнса ӳкеççĕ, ăна чаплăн кĕтсе илмешкĕн хатĕрленме тытăнаççĕ. «Килет! Килет! Килет!» чупса çӳреççĕ вара кĕçĕнреххисем. Кашнин чĕлхе вĕçĕнче пĕр сăмах çеç «Паянах çитет-ши е ыран тин килет-ши?» Тăванĕсене пĕлтерсе хунă ĕнтĕ, вĕсем те хăнана куç пекех кĕтеççĕ.

Петренкосем те çавăн пекех. Кашни кун пĕр япала çинчен шухăшлаççĕ: Хĕрлĕ Çар, кунсерен пысăк çĕнтерӳсем туса, малалла пырать, хăçан илеççĕĕ-ши ĕнтĕ пиррĕннисем, Винницăна?

Людмила пӳрт стени çумне пысăках мар карттă çакса хунă. Ун çинче — вĕçĕмсĕр хĕрлĕ пусма татăкĕсем.

Киева илнĕ, Фастова илнĕ, Бердичева илнĕ! Куçма Иванч киле таврăнмассерен карттă çине пăхать — кунта фронтри ĕçсем йăлтах куç умĕнче. Каçхине радиопа çĕнĕ хуласем илни çинчен приказ парсан, Людмила ăна çав каçах хăйĕн картти çинче паллă тăвать.

Колхоз правленинче хĕрлĕ пусма татăкĕсемпе илемлетнĕ тепĕр карттă çакăнса тăрать. Ун патĕнчен кун каçиччен те çын татăлма пĕлмест. Хăйсен ялĕнче Винница çывăхĕнчи çынсем пурăннăран колхозниксем те Украина направленийĕ çине ытларах пăхаççĕ — ăçта вăл Винница, инçе-и-ха ун патне çитме? Анна Ивановнăпа Людмилăна курсан, çынсем вĕсене чи малтан ĕнер е паян мĕнле хулана фашистсенчен туртса илни çинчен пĕлтереççĕ. Унтан «Нумай юлман ĕнтĕ сирĕн хулăр патне çитме, часах илме тивĕç!» — тесе хушса хураççĕ.

Кунта калаçнисĕр пуçне вĕсен тăван хули çинчен фронтран та çыраççĕ. Куçма хĕрачи, Санюк, шăп кăна Украинăра çапăçать, хăйсен килĕнче украинкăсем пурăннине пĕлекенскер, вăл унчченхинчен час-часах çырусем ярать. Малтан вĕсем пурте ашшĕ ячĕпе килетчĕç, акă юлашки икĕ çырăвĕ Петренкосен ячĕпех килнĕ. Мĕн чухлĕ савăнăç Санюкăн кĕске çырăвĕсенче Людмилăпа амăшĕшĕн! Мĕн тери хĕпĕртет Куçма вĕсене курсан! Санюкран е Петренко ывăлĕнчен, Владимиртан, çыру килсен вара, çурчĕпе уяв — пурте ун çинчен кăна калаçаççĕ.

Килен-каян тĕпелте, икĕ чӳрече хушшинче, Людмила карттипе юнашар çар тумĕ тăхăннă хĕрпе каччă ӳкерчĕкĕсене курать. Вĕсене кĕлĕнче айне пĕр рамка ăшнех вырнаçтарнă, арăмĕпе упăшкине е аппăшĕпе шăллĕне пĕрле кăтартасшăн пулнă тейĕн.

Хĕрĕ сăнне хĕлле ӳкерттернĕ пулас — çĕлĕкпе. Çĕлĕк айĕнчен унăн хура çӳç пайăркисем кăпăшкаланса тухса тăраççĕ. Тен, çӳçĕ хура та мар пулĕ, ӳкерчĕк çинче çеç вĕсем çапла курăнаççĕ. Куçĕсем «паллатăр-и мана ку тумтирпе?» тенĕ пек пăхаççĕ.

Каччи картус тăхăннă, пысăк та тăрă куçлă, кăшт айккинерех тинкерсе пăхать. Пичĕ Людмилăнни пекех, унăнни пек пысăк куçхарши, тӳрĕ сăмса, çаврака питçăмарти. Кулса ярсанах питçăмарти çинче хĕрачан евĕр путăк пулса ларассăн туйăнать. Хăюллă çын сăнĕ! Кун пек сăнсем пĕрре пăхса аса манăçми кĕрсе юлаççĕ. Владимир паян çак яла килсе кĕрес пулсан, ăна сăнӳкерчĕкне курнă çынсем хăй каламасăрах палласа илнĕ пулĕччĕç.

Украинăна каялла каясси çинчен сăмах хускатсанах Анна Ивановна Санюка аса илет.

— Манăн çавна курмасăр каяс марччĕ, çавăн çине хăрах куçпа та пулин пăхса илесчĕ, — тет вăл.

— Эс ан васка, вăл вăрçă пĕтсенех таврăнать, — йăпатать ăна Куçма пичче.

— Часах таврăнмĕ çав, манăн ăна хам хĕре савнă пек ытакласа чăмăртамасăрах тухса каймалла пулĕ.

— Эп ăна ним те мар килсе куратăп! — тет Людмила.

— Эс килсен, хăйне те илсе пыратпăр-ха ăна.

Анна Ивановна килтен тухсах çӳремест, вăл хуçалăхри ĕçсемпе ытларах аппаланать, Людмила вара каçкӳлĕм яланах клубра. Мускав приказ вулас умĕнхи йыхрав паллисене пама тытăнсан, радио патне чи малтан Людмила чупса çитет, çынсем ăна аякранах çул параççĕ.

Çапах та Винницăна илни çинчен вăл нумай çынтан кая юлса пĕлчĕ. Вăл кун ăна бригадир лавпа район центрне янăччĕ, яла хĕрача çĕрле пулсан тин çитрĕ.

Приказ вуланă чухне клуба халăх темĕн чухлĕ пуçтарăннăччĕ. Правлени çуртĕнчен Левентейпе Кăтра Михала та чупса пычĕç.

— Мĕнле хула-ши? — терĕ вулама пуçласса тем пекех кĕтекен Укахви.

— Кирек мĕнле хула пулсан та, хамăр хула, совет хули! — савăнăçлăн каларĕ ашшĕ.

— Çапах та... Винница мар пулĕ те?

Радиопа çынсем тахçанах паллакан сас, сулмаклă та вăйлă сас янтраса кайрĕ: «Пирĕн çарсем Винница хулине илнĕ!» Диктор чарăниччен никам та хускалмарĕ-ха, анчах вăл вуласа пĕтерсен, пурте Людмила кунта пур-ши тесе çаврăнса пăхрĕç.

— Ăçта вăл пирĕн, Винница хĕрĕ?

— Петренкона шыраса тупăр! Людмила района кайнă! — терĕ Укахви.

Тахăшĕ ăс пама пĕлчĕ: 

Килне кайса калас пулать, савăнччăр! 

— Тĕрĕс, — терĕ Левентей. — Пĕлтерес пулать. Кайса кил, Укахви. 

— Çук, ун пек мар, — чарчĕ ăна Кăтра Михала. — Петренко патне ушкăнпа кайăпăр. Пушăраххисем, айтăр кайса савăнтаратпăр! Хамăр бригадир вĕт!

Темиçе минутран Кăтра Михалапа пĕр ушкăн колхозник — пуринчен ытла çамрăксем — Петренко патне пырса та кĕчĕç. Анна Ивановна алăкран кĕпĕрленсе кĕрекен çынсем çине тĕлĕнсе пăхрĕ, мĕн те пулин инкек сиксе тухман-ши тесе шикленсе тăчĕ пулмалла.

— Винница! — Пĕр сăмах çеç каларĕ Михала. Анна Ивановна çынсен куçĕ умĕнчех сăнран улшăнса кайрĕ. «Чăнах-и?» тесе Михала патнелле пĕр утăм турĕ те ашшĕпе юнашар тăракан Укахвие тулли аллисемпе çупăрласа илчĕ, унтан питçăмартинчен хыттăн чуптурĕ.

— Сирĕн хулана илнĕ ятпа саламлатпăр, — алă тытрĕ Михала. Ун хыççăн вара ăна кашниех алă пачĕ.

— Тавах, юлташсем, тавах, — терĕ Анна Ивановна. Çавăнтах вăл хăйĕн хĕрне асне илчĕ: — Ну, ăçта манăн Люда? Пĕлчĕ-ши ĕнтĕ вăл, пĕлеймерĕ-ши? Винницăна илнĕ, пăхăр-ха, пирĕн тăван хула вĕт...

Çынсем тухса кайсан та вăл часах лăпланаймарĕ, текех пӳртре кускаласа çӳрерĕ. Промартель правленинчен ун патне ку хыпара пĕлтерме Куçма Иванч та чупса пычĕ. Пӳрте кĕчĕ те питрен пăхсах курчĕ — Петренко приказ çинчен пĕлет иккен.

— Каларĕç-и? — терĕ унран кая мар савăннă Куçма пичче.

— Каларĕç, Куçма Иванч, ушкăнпах килсе каларĕç. Акă ĕнтĕ хĕпĕртенипе лара-тăра та пĕлместĕп... Кĕтнĕ кун çитрĕ иккен, ĕнтĕ пĕтĕм çĕршыва нимĕçрен тасатса пĕтереççĕ. Нумай мар ĕнтĕ... Ах, Винница, Винница...

Людмилăна çĕнĕ хыпара колхоз картишĕнче Симун пĕлтерчĕ. Тăван хула ятне илтсенех хĕрача лаша тăварассине кĕтмесĕрех пĕтĕм вăйран килне чупрĕ. Шăнса кайнăскер, ăна наччасах ăшă пулчĕ, самай инçе чупнăран вăл халтан та кайрĕ, анчах çапах та канма чарăнмарĕ. Ĕнтĕркенĕ пĕчĕк ача пăрлă кăçаттисемпе шакăртаттарса киле васкаса кĕнĕ пек, пӳрте кĕчĕ, амăшĕ пĕр сăмах калама ĕлкĕриччен ун кăкăрĕ çине ӳкрĕ...

— Куратăн-и, авă эсĕ те мĕнле хĕпĕртенĕ, — терĕ амăшĕ, хĕрне пуçран ачашласа. — Паян пирĕн уяв. Çапах та санпа эпир кĕтсе илтĕмĕр çак куна. Малалла ĕнтĕ пурнăç хаваслăрах каять...



VII


Ирхи хĕвел куçа ытлашши шартарнăран Левентей чӳречене хаçатпа хуплать. Хаçатне çӳлерех тирсе хурсан, çутă ун айĕнчен кĕрет, аяларах тирсен, çӳлтен пĕтĕм пӳлĕме хĕвел ури ӳкет. Чылайччен асапланнă хыççăн председатель сĕтел çинчен тепĕр хаçат илет. Çав вăхăтра хыçалтан ун патне Ашмарина пырса тăрать, — хăш вăхăтра кĕнĕ вăл, председатель ăна туйман та.

— Леонтий Петрович, ун пекех ан тăрăш, çуркуннерен чӳречене хаçатпа карса хăтăлаймастăн, — юриех хĕвел çути ӳкнĕ çĕре ларать агроном.

— Хăйне йышăнманнине кура пăртак та пулин тăхтамĕ-и тетĕп-çке!

— Çуракине хатĕр мар та, тăхтаттарас килет апла?

— Хатĕр мар, Олимпиада Осиповна, хатĕр мар, — тет Левентей, хăй сĕтел çинче арпашăнса выртакан япаласене тирпейлет.

— Эп сан патна килне кĕтĕм, эсĕ, хăвăн пӳлĕмне такам йăтса каяс пек, кунтан туха та пĕлместĕн иккен. Мана машина кирлĕ... Турикас валли имçам турттарса килесшĕн.

— Эсĕ унта халĕ колхоз председателĕ мар пулĕ вĕт? — тăрăхласа ыйтать Левентей.

— Председатель мар, анчах уншăн чупма лекет, Этемми çавăн пек вĕт, çынран йĕппе çип те ыйтса илеймест.

— Япалана çынран илме кирлĕ мар, пĕтĕмпех хăвăн пулмалла.

— Пурте сан пек пуян мар çав, — кăмăлсăррăн калать Олимпиада Осиповна, — санăн авă машина пур, çынсен çук, ирĕксĕрех пуççапма лекет.

— Машина пушах, — гараж вырăнне туса лартнă сарай еннелле кăтартать Левентей. — Ларăр та кĕрлеттерĕр çеç.

Ашмарина ун сăмахĕсенче каллех хăйне тăрăхласа каланине туять — машина е ирех таçта тухса кайнă ĕнтĕ е çĕмрĕк ларать.

— Вăл сирĕн çĕмĕрĕлнĕ тенине илтнĕччĕ эпĕ, юсарăр-и? — чееленет агроном.

— Ăçтан юсан-ха ăна? Запаслă пай илме хулана каяс пулать. Шофер кайса килчĕ, хулара та нимĕн те тупайман.

— Шаннă йăвара кайăк çук, — кайма тесе ура çине тăрать Олимпиада Осиповна. — Эпĕ, маларах ĕлкĕресшĕн пулса, хĕвелпе пĕрле вĕçтерсе килтĕм, весем пĕртен-пĕр машинине те ватса пăрахнă. Çук ĕнтĕ, кăçал Катрам Иванĕнчен имçам турттарса килесси пулмасть. Пĕркунах каларăм, лашусем ерĕçмеççĕ пулсан, Петровран машина кайса ыйт, терĕм. Нимпе те килмест. Çынна тархасласа çӳриччен эпĕ хам çуна туртса каятăп, тет.

— Маттур вăл, сан Катраму, — алăкран тухса тăнă агронома тĕлĕнтерсе каласа хурать Левентей, — Эпĕ хам кӳршĕ çине шанса пурăнман председательсене юрататăп. Начар пултăр, анчах япала хăвăн пултăр, çук-тăк — ун пирки сăмах та çук.

— Эс — хыткукар, ăна эпĕ тахçанах пĕлетĕп, — каялла çаврăнса калать агроном.

Машина пĕр эрне хушши ĕçсĕр ларни Левентейшĕн алсăр юлнă пекех пулчĕ. Машинăпа турттармалли япалана пĕтĕмпех лавпа турттарас пулать, пĕр кун хушшинче кайса килмелли çула ик-виçĕ кун çӳреме тивет. Пăхма та йывăр: çураки валли канма тăратнă лашасем каллех туртана кӳлĕнчĕç. Çитменнине, çуна çулĕ кунсерен хуралса пырать, Лашасем çăмăл лавах пӳлĕнсе туртаççĕ.

Туртăм вăйĕ çинчен калаçма тытăнсан, кирек мĕнле ĕçре те çĕнни шухăшласа кăларакан Кăтра Михала та пуçне çеç кăтăр-катăр хыçса илет.

— Ĕлĕк лашасем çăмарта пекчĕ, ши! шăхăраттăмăр та çын пĕрре чĕлĕм туртнă çĕре пристане персе çитеттĕмĕр. Пирĕн колхозăнни пек лашасем таврара та пулман. Ак вăрçă мĕн туса хучĕ. Çитмест лаша, нимĕн те тăваймастăн! Çыннăн ун ăсĕ пур. Колхознике ăна «Икĕ çыншăн ĕçле» тетĕн те, вăл икĕ çыншăн ĕçлет. «Виçĕ çыншăн ĕçле» тетĕн те, виçĕ çыншăн ĕçлет. Лаша — лашах, вăл аллă пăт тиенĕ лава туртмасть...

— Çыннисем те çитмеççĕ-çке, Михаил Михалч, — тет Левентей.

— Çитмеççĕ-ха та, çапах та çын çитмен пирки çураки тумасăр юлас çук вĕт, лашасем туртмасан, çур хире акмасăр хăварăпăр.

— Акма акатпăр, — сĕтел çинчен хăйĕн блокнотне илет Левентей, — анчах ĕç питĕ вăраха каять. Ак эпĕ шутласа пăхрăм…

Вĕсем нумайччен кашни лашапа мĕн чухлĕ сухалассине, мĕн чухлĕ сӳрелессине хисеплесе лараççĕ, пĕр цифра çумне тепĕр цифра хушаççĕ, нормăсене пĕрре ӳстерсе, тепре чакарса пăхаççĕ.

— Çĕрулми лартассине шутламасан та, ĕç ик эрнелĕхе çитет. Тата лавпа унта-кунта каймалли пулать, трактор бригади ĕçĕнче инкек сиксе тухма пултарать.

— Эс вăрлăх турттарассине ан кĕрт. — тет Михала пичче. — Вăрлăха йăлтах вăкăрпа турттаратпăр.

Кăнтăр апачĕ вăхăтĕнче Левентей чăтаймасăр лаша витине тепре кайса килчĕ. Вăл ĕнтĕ юлашки вăхăтра унта кашни кунах пулать. Симун ăна валашка патне илсе çӳрет, лашисене кăтартать, хĕрарăмсене вăрçса илет:

— Пĕлмеççĕ вĕсем лаша тытма. Утсене хăмăт тăхăнтартнă чухнех асаплантарса пĕтереççĕ. Пама та шел. Куран, миçе лашана хăмăт тивнĕ?

Левентей пăхать, савăнмалли чăнах та çук: лашасем ырхан, çураки тăвас тесен, вĕсене пĕр уйăх кантарас пулать. Çуркунне çитрĕ темелле ĕнтĕ.

— Тен, сĕлĕ сахал паратпăр пуль? —тет председатель.

— Норма тăрăх ĕнтĕ. Ӳстерсе парăр, вара ытларах çитеретпĕр.

— Ӳстермелле те пулать. Кун пек эпир хире тухаймастпăр.

Правление çитсен, ун патне палтьо çинчен плащ-накидка тăхăннă çын — «Сельэлектро» представителĕ кĕрсе тухрĕ. Мĕн çинчен мăкăртатрĕ вăл — Левентей ăна чипер илтмерĕ те. Представитель темле электростанци пирки, гидротурбина пирки юмахларĕ, пачах урăххи çинчен шухăшласа ларакан Левентей ăна ăнланса та пĕтермерĕ — ăçти электростанци, мĕнле турбина? Кирлĕ мар вĕсене нимле турбина та. Левентее халĕ лашасем кирлĕ, машина кирлĕ.

Каçхине Левентей бригадирсене, ферма пуçлăхĕпе конюхсене кĕске канашлăва хăйĕн пӳлĕмне пуçтарчĕ. Вĕсене вăл çĕнни нимĕн те пелтермерĕ, колхозра туртăм вăйĕ тĕлĕшĕнчен ĕç начарланса çитни çинчен çеç каларĕ:

— Хăвăрах куратăр ĕнтĕ пирĕн лашасем мĕнле иккенне, — терĕ вăл . — Вĕсене кăшт та пулин самăрлатмасан, çураки ирттерейместпĕр. Çакна ăнланса илĕр: пĕтĕм ĕç халь сирĕнтен килет. Правлени апат нормине ӳстерсе парпть, анчах ĕç кунта сĕлĕ норминче çеç мар, Лашасене канлĕх парас пулать, кирлĕ-кирлĕ мар ĕçшĕн лаша кӳлме чарас пулать. Астăвăр, бригадир хут çырса памасăр паянтан пĕр лашана та кӳлме юрамасть...

Лашасене тыткаласси çинчен калама Левентей Симуна сăмах пачĕ —калатăр хытăрах, вăл кам йĕнерчĕк хума тата урхалăх çыхма пĕлменнине кашни кунах курать. Симун чăнах та нумай çынна вăрçрĕ. Пуринчен ытла бригадирсене хăтарчĕ.

— Пирĕн бригадирсем мĕнле шутлаççĕ? — шавлăн калаçрĕ вăл. —Хăйсене çирĕплетсе панă çĕрпе ĕç хатĕрĕшĕн ответ тытмалла, лашасемшĕн конюхсем ответ тытчăр. Кам та пулин ĕçе каяс пулсан, пырать те лаша илет. «Кам хушрĕ?» «Бригадир хушрĕ». Бригадирĕ хут та çырса памасть —те ĕненмелле çын каланине, те ĕненмелле мар. Хăш-пĕрисем тата лашана мĕнле хăвалаççĕ тетĕр эсир? Мĕн те пулин тиеççĕ те чуптараççĕ вара — часрах çитсе пултăр, лаша пирки шутламаççĕ те, вăл хуть тăрăнса ӳктĕр. Акă, сăмахран, Марине бригадинчи Уçăпа илĕр. Вăл чипер юртакан лашанах вĕçĕмсĕр хулăпа хĕртсе пырать, пĕр çухрăм хушшинче пĕр хулă пĕтерет. Лаша вăл, тăрантарсан, туртать, ута пушăпа мар, сĕлĕпе хăваламалла, тенĕ ваттисем. Пирĕн халь апат начар мар, анчах выльăх çине выльăхла пăхни пĕтĕм ĕçе хупласа хурать. Бригадăри лашасен хуçи — бригадир. Халĕ эсир вĕсене пире шанса панă та нимĕн те курмастăр...

Бригадирсем тавлашса тăмарĕç. Чăнах та вĕсем лашасем пиркии ытла шутласах кайман, çуракине хатĕрленнĕ чухне те нимрен ытла вăрлăхшăн чупнă, плугсене тĕрĕсленĕ, кам туртать вăл плугсене — ăна аса илмен.

— Юрĕ, Симун, ытлашши ан вăрç. — терĕ Марине. — Ӳлĕмрен ăслăрах пулăпăр. Тĕрĕс калатăр: лашасăр халĕ эпир алăсăр пулнăпа пĕрех. Машина пирки манăн сăмахăм çапла: тем пулсан та, юсамалла ăна, унсăрăн çуракине пире йывăр килет. Машина машинах, унăн уссине пĕлетпĕр. Тата Левентейĕн МТС-а та хытăрах каламалла, сухаламалли çĕре пĕтĕмпех сухаласа паччăр, пирĕн ĕçе тытса ан тăччăр.

Колхозра шоферта çамрăк каччă, кăçал çеç курсран вĕренсе тухнă Петĕр ĕçлет. Юсанă машинăпа вăл чиперех çӳрет темелле, председатель ун пирки усаллине ним те илтмен, анчах пăсăлнă машинăна юсама пĕлмест вара, хăй юсайман пайĕ пăсăлсан, тӳрех ултă çухрăмри колхоза тепĕр шофер патне чупать.

Темиçе кун каялла Левентей ăна запаслă пай тупса килме хушса ячĕ. Петĕр таçта та çитнĕ, хăйне кирлĕ япалана тупайман.

— Ниçта та çук, — халь-халь макăрса ярас пек пĕлтерчĕ вăл таврăнсан. — Пурте: хамăр та Горькине кайса илетпĕр, теççĕ.

Пĕр ирхине Кăтра Михалана хăш-пĕр ĕçсем пиркн заданисем паркаларĕ те Левентей хулана хăй тухса кайрĕ.

Кирлĕ учрежденине шыраса тупса, вăл запаслă пайсем валеçекен начальник патне приема кĕчĕ. Ăна самаях çулланнă, сăмси çине пенсне лартса янă çын йышăнчĕ. Вăл темле хутсем тустарать, Левентейпе калаçма васкамасть.

— Мĕн ыйтасшăнччĕ? — терĕ вăл, çав-çавах хăйĕн ĕçĕнчен пушанаймасăр.

— Пирĕн машина пăсăлнă, мана первичнăй вал шестерни кирлĕ, — пĕлтерчĕ Левентей, ун çине тӳремĕн пăхса. Çук, начальник ун çине пăхмарĕ.

— Хăш колхозран?

Левентей хăш колхозран килнине каларĕ.

— Мĕнле вăл, сирĕн колхоз, пуян-и? — тин пуçне çĕклерĕ начальник.

— Пуянах мар. Вăрçăччен аптрасах каймастчĕ... — мĕншĕн ыйтнине ăнланаймасăр тавăрчĕ Левентей. Çавăнтах вăл хăй илтме хăранă ответа илтрĕ.

— Çуккă пирĕн шестерня. Пур пеккине валеçсе пĕтернĕ.

«Суять, — шухăшларĕ Левентей, — хăйсен сотрудникĕ пур терĕ, ку çук тет». Вăл кунта ним пĕлмесĕр кĕмен, малтан хăй паллакан çынпа, темиçе çул каялла вĕсем патне пырса кайнăскерпе, калаçса пăхнă Левентей начальник çине тарăхса ларчĕ, унăн ăшра çак çап-çутă куçлă çиелтен тирпейлĕ пек туйăнакан çынна хирĕçле туйăм çĕкленчĕ.

— Эпĕ ыйтса пĕлнĕ тăрăх, сирĕн шестерня пур, — терĕ вăл çирĕпленнĕ сасăпа.

— Кам каларĕ сире ăна?

— Хăвăр работникăрах каларĕ.

— Апла сирĕн унтан ыйтмаллаччĕ, мĕншĕн ман пата кĕтĕр? — тутисене чалăштарса кулам пекки турĕ начальник. — Пуррипе çуккине эпĕ унран лайăхрах пĕлетĕп пулĕ ĕнтĕ.

— Ара, пире мĕнпурĕ те пĕр шестерня çеç кирлĕ, май пулсан, пулăшăр ĕнтĕ, — кунпа вăрçса усси пулас çуккине кура, сассине йăвашлатрĕ Левентей. Анчах пурпĕрех усси пулмарĕ.

Каялла тухсан, Левентее тепĕр пӳлĕмре паçăрах ăшшăн йышăннă хĕрарăм кĕтсе илчĕ .

— Памарĕ-и? — терĕ вăл хута кĕнĕ саспа.

— Памарĕ, — ал сулчĕ Левентей. — Калаçасшăн та мар.

— А вĕт пур унăн шестерня, пур! Пĕлетĕр-и, юлташ, сирĕн ăна кăшт сĕнмеллеччĕ...

Левентей ун çине тĕлĕнсе пăхрĕ — чăн калать-и вăл? Хĕрарăм кулмасть, чăннине калать. Ав мĕнле йĕрке тунă вĕсем иккĕшĕ кунта — пĕри укçа паракан çыннине тупса парать, тепри взяткине илет. Çак минутра Левентейĕн нумай пулмасть çеç хăйне ырă çын пек туйăннă хĕрарăма алăк çине пĕтĕм вăйпа тĕтсе ярас, унтан, начальник патне каялла кĕрсе, асар-писер харкашу тăвас килсе кайрĕ. Анчах унăн хăйне лăпкăн тытма чăтăм çитрĕ, вăл ним чĕнмесĕр пӳлĕмрен тухрĕ.

Ку учрежденире ĕçлекен паллакан çынран вăл çакна пĕлчĕ: ăна ырă канаш паракан хĕрарăм начальник арăмех иккен. Левентей пекех тарăхнă работник ăна тӳрех обкома кайма сĕнчĕ.

Тепĕр кунне Левентей колхоза шестерняпа таврăнчĕ. Çурхи çанталăкран-и, е ĕçĕ ăнăçлă пулнăран вăл хăйне хаваслă тытрĕ. Унăн пĕр вырăнта ларасси те килмерĕ, яла çитсенех вăл, кунта темиçе эрне пулман пек, кашни кĕтессе пыра-пыра тĕкĕнчĕ. 

Пĕчĕк ача евĕр хĕпĕртесе ӳкнĕ Петĕр ĕнтĕ машини патĕнчен хăпа пĕлмест, паян çеç машинăпа çӳреме ирĕк илнĕ пек, ăна тăла татăкĕпе шăлкаласа кăна тăрать.

Ну, председатель, ăçта кайса килес? — тет вăл. — Çул йăлтах пăсăличчен ăçта та пулин каяс килет.

— Турттар тислĕх, — вăл ку ĕçе юратманнине пĕлсе калать Левентей. — Лаша вити патĕнче унта вунă машинăлăх тислĕк купи ларать. Мĕн куç айĕн пăхатăн? Лашапа юрамасть, лашасене халь кантарас пулать.



VIII


Пăчă пӳлĕмре лампа çатăртатса çунать. Лампа йĕри-тавра тин çеç чĕрĕлнĕ пысăк симĕс шăна явкаланса çӳрет. Вăл пĕрре чӳрече патне вĕçсе каять, тепре, хăйĕн вилĕмне шыраса, каллех вут çине пырса çапăнать.

Ятман сăмахне малалла тăсать:

— Электростанци тăвас шухăш вăл çенĕ шухăш мар, ку ыйтăва эпир халăхпа тахçанах сӳтсе явнă, пирĕн виçĕ ялпа йышăннă решени те пур. Хирте авă туса пĕтермен пура та ларать. Çине тăнă пулсан, çав станцие эпир халиччен туса пĕтермеллеччĕ. Халĕ, турбина пур чухне, ĕçе пĕр тăхтамасăрах малалла ямалла. Ман сĕнӳ çакăн пек: виçĕ колхозран строительство бригади тăвас, халăхпа çĕнĕрен калаçса татăлса, çак эрнерех шыв сикки патне пĕве чавма тытăнас. Строительство бригадине ертсе пыма Сахрун юрăхлă çын пулать тесе шутлатăп, — ĕлĕк те пурана ун бригади пуранă. Кирлĕ пулакан хатĕрсене тупассине эпĕ хам çине илетĕп...

«Илсе пăх-ха ху çине, — терĕ ларăва ертсе пыракан Левентей хăй ăшĕнче. — Халĕ япаласем тупасси вăл вăрçăчченхи мар. Акă эпир шестерня та иккĕ кайса аран-аран илсе кйлтĕмер, ăна та обком урлă çеç. Станци тунă çĕрте унта пин тĕрлĕ япала кирлĕ пулать, хамăрăн пирĕн хатĕрлени нимĕн те çук. Тата япалисене те кам укçипе илмелле-ха ăна? Шутласа пăхнă-и эс «Алга» колхозăн кассинче миçе тенкĕ укçа пуррине? Пĕлетĕп эпĕ, кам çине тиенет пĕтĕм йыварлăх ку станцине тунă чухне, йываçĕ пирĕн, укçи пирĕн, çыннисем пирĕн, машина каллех пирĕн. Вĕсен ялĕсем пĕве чавма хутшăнаççĕ пулать-те ĕнтĕ, кайран вара станцине виçĕ ялпа пĕрле турăмăр, теççĕ. Çук, явăçмастăп эпĕ ку ĕçе, акă вăрçă пĕтсен: эпир хамăр валли уйрăм станци туса лартатпăр».

Çапла шутларĕ Левентей, анчах хăйĕн шухăшне тӳрех каласа памарĕ, тата кам та пулин калаçасса кĕтрĕ.

— Кунта ĕç «Атăл» колхозран нумай кйлĕт, эпир мĕн? Эпир вăйсăр, — терĕ Катрам Иванĕ, Левентей çине пуç сĕлтсе. Ыттисем те Левентей сăмахне итлесе пăхасчĕ терĕç.

— Электростанцие туса пĕтерсе ĕçе ярасси лайăх япала, ун пирки сăмах та çук, — çăмăллăн пуçларĕ Левентей. — Анчах пирĕн карчăксем каланă пек пулса тухать: кукăль пĕçерĕттĕмччĕ, çăнăхпа кĕрпе çук! Халлĕхе пирĕн хирте шыв сикки патĕнче туса пĕтермен пура çеç ларать-ха, ăна витме никам та хăма хатĕрлемен. Вăрçă вăхăчĕ, юлташсем...

Левентей нихçан та сăмаха пĕрерĕн-пĕрерĕн пуçтаркаласа, иккĕленсе, терĕс калатăп-ши тесе ыйтуллăн пăхкаласа каламасть, яланах хăй мĕн шутланине калать, çавăнпа та пурте витĕмлĕ çыпçăнса пырать. Халĕ те вăл, хăш-пĕрисем килĕшмесĕр пуçĕсене сулнине асăрхарĕ пулин те, хĕрӳллĕнех ĕнентерме тăчĕ.

— Чи малтан укçа пирки шутласа пăхăр. Пирĕн пурсăмăрăн та укçа хутаççи çӳхелсе юлнă. Пулсан, Куçма пиччен укçа пулĕ, тетĕп эпĕ. Станцине ăна пилĕк-ултă пинпе туса лартаймастăн, кашни колхозăн вуншар пин памалла пулать. Унтан ĕç вăйне илсе пăхăр. Ятман: «Çынсем чылайăшĕ пушах», тет. Тутаркасра пушă пулсан анчах, пирĕн çынсем пĕр кун та канса лараймаççĕ. Пĕр ĕçе пĕтерсен, халĕ çавăнтах тепĕр ĕç тупăнать. Акă çураки тумалла, унтан çум çумласси пуçланагь, тырă вырма тухмалла пулать. Пирĕн ял Совечĕн чугун çул транспорчĕ валли вутă хатĕрлеме кăна çĕнĕрен çирĕм çын ямалла. Торф кăларма Шупашкара пилĕк çын ăсатмалла. Ăçтан тупăпăр-ха эпир ĕç вăйĕ? Сахрун пиччене ăна виçĕ пая пайламалла мар: вăл эртелте те ĕçлет, колхозра та мĕнпур платник ĕçĕсене туса тăрать, тата кунта та ăнах чикесшĕн. Çук, эпĕ ăна электростанци тунă çĕре пама пултараймастăп. 

Вăл сăмахне вĕçлемерĕ, электростанцине тăвассине хирĕç-и вăл, майлă-и — ăна каламарĕ. Анчах çынсем ăна унсăрăнах лайăх ăнланчĕç. Левентей Ятман çине куç хыврĕ те ыттисене хăйсен шухăшĕсене калама сĕнчĕ.

— Куçма пичче, сан шутпа мĕнле? — терĕ вăл аллинчи хаçачĕ çине пăхкаласа ларакан Куçма Иванча.

— Ак паянхи хаçатра Сталин юлташ патне янă пĕр телеграммăна пичетленĕ, — хаçатне сарчĕ Куçма. — Уралта пысăк домна кăмаки туса пĕтернĕ, çавăн çинчен рабочисем Сталин юлташа рапорт параççĕ. Тĕлĕнмелле пек: вăрçă пырать, унта домна кăмаки тăваççĕ. Эпĕ ĕнтĕ, хам эртел председателĕ пулнă май, Шупашкара час-часах çӳретĕп. Унта пур çĕрте те строительство пырать. Пурăнмалли çурт тăваççĕ, шкул тăваççĕ, Атăл леш енче ав Шупашкар валли пысăк электростанци тăваççĕ. Левентей «вăрçă» тет. Çук, пирĕн вăрçă вăхăчĕ тесе электростанци тăвас шухăшран сивĕнмелле мар.

— Халлĕхе унта нимле электростанци те çук-ха, пура çеç, — терĕ Левентей.

— Тума пуçланă япала электростанци ĕнтĕ вăл. «Сельэлектро» представителĕ ав эсир хăвăр пурăра хăçан туса пĕтеретĕр тесе ыйтмасть вĕт-ха, тума пуçланă станцине хăçан туçа çитеретĕр тесе тĕпчет. Шупашкарта та, Мускавра та вăл пирĕн тума пуçланă электростанци шугланса тăрать.

— Эс миçе пин тенкĕ укçа паратăн, çавна кала! — парăнмарĕ Левентей.

— Вăл ĕнтĕ манран кăна килмест, — лăпкăн тавăрчĕ Куçма. — Эртел членĕсенчен килет. Ман шутпа, пĕр вунă пин пама пулать.

— Сахалтарах, — терĕ Левентей, ăшĕнче вара «Охо, пуян эсир, вунă пин пĕчĕк укçа мар-ха вăл» тесе шутларĕ.

— Çитет. Эпир вунă пин, эсир виçĕ колхоз тепĕр аллă пин, ак хайхи пуçтарăнать те!

Левентей ыттисене те тухса калаçма чĕнчĕ. Çук, пĕри те сăмах илмерĕ-ха, çынна калама мар, ыйтăва хăйсем валли те татса парайман пек, пурте тарăн шухăша кайса лараççĕ.

— Тек калаçакан çук-и? — ыйтрĕ Левентей, пренине чарса лартасси пирки систернĕ евĕр. Кăмака патĕнчен Кăтра Михалан çинçерех сасси илтĕнчĕ:

— Ан васка-ха, Леонтий Петрович, малтан пăртак шутлас пулать.

— Эс ытла вăрах шухăшлакан марччĕ-çке...

— Ку ыйтăвĕ çаван пек, унсăрăн юрамасть... 

Левентей старик сăмах илет пулĕ тенĕччĕ, анчах лешĕ çĕкленмерĕ-ха, çав-çавах пуçне пĕксе, сухал вĕçне пĕтĕркелесе ларчĕ. «Сельэлектро» представителĕ хăйĕн умне строительство планне сарса хучĕ, унтан васкамасăр калама пуçларĕ.

— Пытарма кирлĕ мар, — терĕ вăл, — сирĕн станци пысăк пулать. Пирĕн план тăрăх, вăл çитес вăхăтра пилĕк-ултă колхоза электроэнерги памалла. Малтанлăха станци виçĕ колхоза энерги паракан пулать. Ăна тума акă мĕн-мĕн кирлĕ...

Кунта вара вăл, хăйĕн аллинчи хучĕ çине пăхса, нумай япаласен ячĕсене тата вĕсем мĕн чухлĕ тăнине шутласа кайрĕ. Чăнах та, ку список вăрăм ĕнтĕ, анчах çынсем унтан хăрамарĕç, мĕншĕн тесен асăннă япаласен ытларахăш пайĕ «Сельэлектрон» хăйĕнех пур.

— Паян эпĕ сирĕн решенийĕре пĕлсе каясшăн, — Левентей çине пăхрĕ представитель. — Станцине тума килĕшмесен, эпир турбинăна урăх колхоза паратпăр. Ман шутпа, «Атăл» колхоз председателĕ ним сăлтавсăрах иккĕленет. Ушкăнпа тусан, сирĕн вăй çитетех. Электричество уссине сире ăнлантарма та кирлĕ мар, эсир ăна хăвăрах лайăх пĕлетĕр...

— Пирĕн станци çулталăкĕпех ĕçлекенни пулать-и е çав Сăнарсенни пек çуркуннепе кĕркунне çеç çутă парать-и? — терĕ Левентей.

— Эсир çулталăкĕпех çутăпа ларатăр, — ăнлантарчĕ лешĕ. — Шыв сикки сирĕн вăйлă, çулла та типмест тата ăна хальхинчен нумай вăйлăлатма пулать. Тата энерги çутнă çĕре çеç каймасть, сире вăл хуçалăхра темĕн чухлĕ усă кӳрет.

— Тата тепĕр ыйту, — ура çине тăчĕ Левентей. — Икĕ ял хушшинчи кӳлĕ патĕнче гидростанци тума пулать-и? Унта та шыв вайлă юхать.

— Пулать. Анчах вăл эпир халь тума ĕмĕтленекен станци чухлĕ энерги параймасть.

— Çапах та, май пур тетĕр апла пулсан? 

— Пур.

— Вăрçă пĕтсен, эпир çавăнта станци таватпăр, — тахçан çуралнă шухăша пĕлтернĕ пек каласа хучĕ Левентей.

— Пĕччен тăватăн-и? — тĕртсе илчĕ ăна Ятман.

— Промартельпе пĕрле.

— Ну, вăл пĕччен туниех пулать.

— Пире пысăк станци кирлĕ мар, ăна Тутаркаспа Турикас туччăр.

Кăна илтнĕ хыççăн хĕрсе кайнă Ятман чăтаймарĕ, тепĕр хут сăмах илчĕ.

— Мана паян Петров сăмахĕсем питĕ тĕлĕнтереççĕ, — терĕ вăл, Левентей çине витĕр пăхса, — Петров çак ларура хăйне пĕрре те малта пыракан колхоз председателĕ пек тытмасть, эпĕ сирĕнпе çыхланмастăп, тесе мухтанать. Пирĕншĕн питĕ пысăк ыйту тухса тăчĕ тăватпăр-и станцие е вăрçă пĕтиччен тăхтатпăр-и? Ку ыйтăва татăклăн виçĕ колхозри пухусем татса парĕç, анчах кунта руководительсем калаçса татăлни питĕ хаклă. Эпир калаçса татăлсан колхозниксем пирĕнпе килĕшесси пирки эпĕ нимĕн чухлĕ те иккĕленместĕп. — Вăл сывлăш çа-вăрма кăшт чарăнса тăчĕ, тарланă çамкине алтутрипе шăлса илчĕ. — Мĕн те пулин тума тытăнсан, Петров вăрçă çине йăвантарнине эпир пĕрремĕш хут çеç илтместпĕр. Электростанци тăвасси вăл, Петров юлташ, ĕçе мĕнле пикеннинчен килет. Халăхпа тытăнсан, тăватпăр, ан хăра. Сан сăмаху хыççăн кайсан, вăрçă вăхăтĕнче пирĕн нимскер те тумалла мар, паянхн кунпа çеç пурăнмалла. Çук, ун пек мар, юлташсем, пирĕн кăшт малалла та пăхмалла, колхозсен пуласлăхĕ çинчен те шухăшламалла.

— Пирĕн пуласлăх тăшмана çĕнтернинчен килет, Тогаев юлташ, — терĕ Левентей.

— Тĕрĕс. Анчах эпир тăшмана аркатса тăкатпăр ĕнтĕ, çавăнпа та, пĕтĕм вăя фронта пулăшма панипе пĕрлех, ыранхи кун çинчен те шутлатпăр. Ав мĕн чухлĕ хулапа яла тăшманран ирĕке кăларчĕç. Эсĕ мĕн çавсене юсама вăрçă пĕтессе кĕтсе тăраççĕ тетĕн-и? Çук, унта халех хĕрӳ ĕç пуçланнă, халех заводсене юсаççĕ, шкулсем, пурăнмалли çуртсем тăваççĕ. Эпир кунта тума пуçланă станцие те туса çитересшĕн мар... 

Кăтра Михала та çавнах каларĕ:

— Кая юлсан, каю шăтать, тенĕ ваттисем. Пуçланă ĕçе нихçан та кая хăварма юрамасть. Колхозсем кăшт юхăнчĕç ĕнтĕ, пирĕн колхоз та халь ĕлĕкхи мар, çапах та, халăхпа тытăнсан, вăй çитеретпĕр пулĕ, тетĕп эпĕ. Килĕшмелле пулĕ, Леонтий Петрович, уйрăмăн ăшталаниччен виçĕ ялпа тăвар, расхучĕ те пĕрле, усси те пĕрле тенĕ пек...

Левентей урăх хирĕç те, майлă та шарламарĕ. «Сельэлектро» представителĕ тухса каяс умĕн алă тытнă чухне «Çак кунсенче пуçлатпăр апла, Петров юлташ?» тесе ыйтсан та, «Те пуçламалла, те пуçламалла мар» — тесе çеç хучĕ.

— Вăл килĕшмесен, икĕ ялпа та тăватпăр, — терĕ Ятман представителе. — Турбинăна никама та ан парăр.

— Эсир часрах пуху туса ирттерĕр, инженер килнĕ çĕре пирĕн решени пултăр, — асăрхаттарчĕ лешĕ.

— Пуху ыранах пухатпăр.

— Тата çакна ăнлантарарах парăр, — Левентей çине кăтартрĕ представитель.

— Халăх килĕшсен, вăл та килĕшет. Эпир халăха ытларах агитацилетпĕр.

— Ку та тĕрĕс.

Вăхăт чылая кайнине кура, пухăннă çынсем килĕсене васкарĕç.

Часах правленинче лампа та сӳнчĕ, урамра унта та кунта чĕлĕм тивертме çутнă шăрпăк çутисем курăна-курăна кайрĕç. Пăртак тăрсан вĕсем те çухалчĕç. Урам çурхи тĕттĕм каç чатăрне тата хытăрах туртса пĕркенсе, шăпах пулчĕ.



IX


Çырма хĕрринче иртенпех пуртă сасси илтĕнет. Малтан пĕр-ик пуртă кăна пăртак ылмашăнарах шаккатчĕç, унтан вĕсен çумне ыттисем хутшăнчĕç. Ĕçлекенсен телейне, каçхине çума пуçланă çумăр та чарăнчĕ, ирхи апат тĕлне хĕвел пăхрĕ. Платниксем вара пиншакĕсене хывсах пикенсе ĕçлерĕç.

— Пуртă тытманни нумай пулатчĕ-ха, тавах ырă çынсене ĕç тупса панăшăн, — терĕ Кăтра Михала, хыр пĕрени çине утланса ларса. — Эх, пĕрени сухăрлă, час çĕрмест ĕнтĕ ку! Пĕр тусан, тĕреклĕ тăвар-ха. Тĕплĕ тунă ĕç икĕ ĕмĕр пурăнать теççĕ.

Вăл аллине сурчĕ те, пурттине майласа тытса, ĕçлеме тытăнчĕ.

— Пурине туса çитерĕпĕр, турбинине хăçан илсе килеççĕ-ха? — терĕ ун çывăхĕнче тепĕр кĕреше чутлакан Сахрун.

— Илсе килеççĕ, Сахрун, ун пирки калаçса татăлнă. Шупашкартан турттарса килеççĕ, — терĕ Кăтра Михала. — Ытла кĕркуннене кăна ан хăварччăр ĕнтĕ, эп ав мĕн çинчен шутлатăп.

— Иртнĕ кĕркунне тумалла пулнă çак ĕçе, уй-хир ĕçĕнчен пушансан.

— Çапла кирлĕ пулнă та çав, пире кăнтăрла иртсен кăна ăс кĕрет-çке, Сахрун.

— Вăл юрĕ-ха, кирлĕ пулсан, сивĕре те ĕçлĕпĕр. Ĕçĕмĕр харама ан кайтăр.

— Мĕншĕн харама кайтăр-ха ку ĕç? — ыйтрĕ Кăтра Михала.

— Туса çитереймĕпĕр.

— Ун пирки иккĕленсе тăрар мар-ха.

— Вара хулари пекех çутă пулĕ-ши?

— Çавăн пек пулмасăр. Пӳрт çуталса çеç ларать вара сан. Ывăлу, таврăнсан, тĕлĕнсе кайĕ. Вот, ку япала, вот, кăна эп ăнланатăп, тейĕ.

Юнашарах хĕрарăмсем электростанцин шыв сиккийĕ валли çĕр алтаççĕ. Хуларан ялне инженер килнĕ, вăл ăçта мĕн тумаллине кăтартса çӳрет, хăй патĕнчи çынсене тем çинчен ăнлантара-ăнлантара парать.

— Много-ли копать еще? — кăшкăрать ăна иртсе кайнă чух Укахви.

— Чăвашла ыйт, вăл чаваш вĕт, — тет пĕр хĕрачи.

— Чăвашах-и? Эй, инженер юлташ, тата чавмалла-и-ха?

Леш вĕсем патне пырать те, аллинчи чертежĕ çине пăхса, каласа хурать:

— Кунта тарăнăш виçĕ метр çурă пулмалла. Виçсе пăхăр-ха, мĕн чухлĕ.

Хĕрарăмсем ун аллинчи хутланакан тимĕр виçепе виçсе пăхаççĕ.

— Виççĕ. Çитет пулĕ? Унсăрăн сирĕн кустăрми чăтаймĕ!

— Чăтать. Тата пăртак чавăр. Ак çакăнтипе танлаштарăр.

Вăл Людмила тăракан вырăна тĕллесе кăтартать. Электростанци тунă çĕре халăх пухăннăçемĕн пухăнса пырать. Улăх тăрăх хĕрсем килеççĕ, сăртран ансăр сукмакпа шкул ачисем ушкăнпа анаççĕ, çывăхри урамсенчен тухман çын пĕрре те юлман. Колхозри ытти ĕçе çӳремен карчăксемпе стариксем те кĕреçе йăтса тухнă. Ĕçĕ кунта пурне те çитет — пĕрене хăпартмалла, кирпĕч йăтмалла, çĕр чавмалла, чавса кăларнă тăпрана пĕве патне ывăтмалла. Кашниех ĕçлет, мĕн вăй çитнĕ таран пулăшма тăрăшать. Çырма хĕрри, кăткă йăви пек, халăхпа хĕвĕшсе тăрать. Пĕтĕм халăх çапла хавхаланса ĕçленине нумайранпа курман Тутаркас.

— Людмила, — чĕнет Ятман, — эс маттур хĕрача, хĕрсенчен пĕр бригада ту та, ав, çавăнта инженер патне кай. Унта тепĕр шăтăк чавмалла.

Людмила ун çине пăхсанах вăл чăтаймасăр кулсах ярать.

— Юрать-и?

— Юрать, — татса калать Людмила. Вăл вырăнтах хускалсан та куçне Ятман çинчен илмест. «Тавах, тусăм. Эп ача кăна мар ĕнтĕ, мана кун пек ĕç те хушма юрать. Кăна эпĕ тахçанах кĕтнĕччĕ», — теççĕ унăн хăюллă куçĕсем.

Ятман шкул ачисемпе ĕçлекен учитель патне пырать те ăна тепĕр задани парать.

— Петр Иванович, арçын ачасене ил те икĕ лав кӳлсе вăрмана вĕçтер. Çул хĕрринчех унта иккĕн çапă касаççĕ, çав çаппа кунта турттарма тытăн. Пире халь пĕве тунă çĕре çапă нумай кирлĕ пулать.

Ачасенчен пăрăнсанах ун патне «Çĕнĕ пурнăç» колхоз председателĕ Катрам Иванĕ пырса тăчĕ. Вăл уяв тумĕпе: пуçĕнче улăм шлепке, çийĕнче тĕрленĕ вăрăм кĕпе, пилĕкрен пурçăн шерепеллĕ пиçиххи çыхса янă.

— Йышăнатăр-и, йышăнмастăр-и, турикассем килчĕç, — терĕ вăл, Ятмана алă парса.

— Йышăнатпăр, йышăнатпăр. Сире валли участок тахçанах хатĕрлесе хунă. Айтăр, кăтартам.

Катрам Иванĕпе колхозниксем Ятман хыççăн пĕве чавнă çĕрелле утрĕç. Ятман йĕри-тавра пăхкаласа пынă май тин çеç асăрхарĕ — ĕçе Тутаркас колхоз председателĕ кăна мар, нумайăшĕ уяв тумĕпе тухнă, унта та кунта вĕрçĕнĕ кĕпеллĕ çынсем тĕл пулаççĕ. Ав, Липа та халичченхи тумпа мар, хăйне пуринчен ытла килĕшекен кăвак пурçăн кĕпине тăхăннă.

Турикассенчен уйрăлсан, Ятман инженерпа шыв сикки патне пырса чарăнчĕ. Шыв сикки савăнăçлăн кĕрлесе тăрать, хăйĕн вăйне халăха кăтартасшăн пулнă пек, çывăхри калаçăва хупласа лартмаллах хытă шавлать, аялта супăнь кăпăкĕ евĕр шурă кăпăк капланса тăрать.

— Эсир мĕнле ĕнтĕ, нумайлăха килнĕ-и? — терĕ Ятман, ури ывăннăран канма вырнаçса ларса.

— Станци ĕçлеме тытăнмасăр та каймастăп, — ун çумне ларчĕ инженер. — Кĕркунне, Октябрь праçникĕ тĕлне виçĕ яла çап-çутă çутатса яратпăр та,— вара Кĕтне хĕррине те кайма юрать. 

— Унта та çакăн пек станци тăваççĕ-им? 

— Кун пек пысăк мар, анчах çакăн евĕр. Сирĕн шыв çичĕ метра яхăн сикекен пулать, унта сахалтарах. 

— Эсир хăвăр Кĕтне хĕрринчен терĕр пулас?

— Çавăнтан. Мана хамăр ялсемех чĕнеççĕ.

Çав вăхăтра вĕсем хайсен хыçĕнче Левентей хыттăн кăшкăрнине илтрĕç.

— Эй, эсир! Мĕн туса ларатăр кунта? Курмастăр-им, сирĕн пата экскурсантсем килнĕ! — Левентей вĕсене ял çумĕпе иртекен мăн çул çине тĕллесе кăтартрĕ.

Инженерпа Ятман çакна асăрхарĕç: иртен-çӳренсем лавĕсене чарнă та виçĕ ял халăхĕ ĕçленине хăйсен ураписем çине хăпарсах пăхса тăраççĕ, хăшĕ-пĕрисем, лавĕсене хăварса, çывăхах килсе тăнă.

Ятман Левентее колхозниксен пухăвĕ хыççăн пĕрремĕш хут курчĕ-ха. «Ăнланчĕ-и ĕнтĕ вăл е ячĕшĕн çеç килĕшрĕ-и? — вĕçрĕ пуçра шухăш. — Тавлашрăмăр пулин те, çиленнине кăтартасшăн мар тата. Тепĕр тесен, çиленмелли те çук: ĕçлĕ тавлашу вĕт?

Вăл Левентейпе урăххи çинчен калаçрĕ.

— Хĕртет вĕт хĕвел, Левентей, кун пек пулсан, тепĕр икĕ кунран акма тытăнатпăр.

— Тытăнăпăр та-ха, анчах эпĕ кăçал тухичченех сехĕрленсе тăратăн, — салхуллăн тавăрчĕ юлташĕ. — Пĕр уйăхра акса пĕтерĕпĕр-и?

— Эсĕ акса пĕтерĕн-ха. Манăн ĕçсем саннинчен те начар. 

— Санăн лашасем вăйлă.

— Çук çав, вăйлисене Хĕрлĕ Çара ăсатрăмăр, — терĕ Ятман.

— Иксĕмĕре те йывăр пулать кăçал, — йышăнчĕ Левентей. — Юрать, тракторсем чипер ĕçлесен... Унсăрăн пĕтрĕмĕр вара.

Ятман сулахай аллине юлташĕн чĕркуççийĕ çине хучĕ.

— Итле-ха, Левентей, акана тухиччен çапла калаçса татăлар мар-и: кам малтан акса пĕтерет, çавă теприн патне пулăшма пырать. Лашасемпе, ĕç хатĕрĕпе. Мен шутлатăн эсĕ çавăн çинчен?

— Килĕшме пултаратăп, — терĕ Левентей. — Мĕншĕн тесен санăн ман пата пыма тивет.

— Маларах пĕтерсен, эпĕ пыратăп. Калаçса татăлнă пек ĕнтĕ. Килĕшетпĕр-и?

— Юрать, ара.

Вĕсем, сăмаха çирĕплетсе, пĕр-пĕрин аллине тытса чăмăртарĕç. Ку инженер кăмăлне кайрĕ пулас, вăл председательсене ырласа илчĕ:

— Пит вырнаçуллă тăватăр. Туслă пурăнатăр курăнать.

— Кӳршĕсем, — терĕ Ятман. — Урăхла юрамасть. Çураки те куннинче пирĕншĕн питĕ чăрмавлă пулать.

Пĕве чавнă çĕрте ĕç хĕрӳллĕхĕ ӳссех пычĕ. Çынсем кунта ĕлĕк алтнă шăтăксене тасатса çитерчĕç, çĕнĕрен те чылай шăтăк алтрĕç, пĕве çине темиçе çĕр кĕреçепе ăмăртмалла тăпра ывăтрĕç. Платниксем пурана витмелли хăмапа вĕрлĕксене хатĕрлерĕç, станци валли кирлĕ ытти пĕренесене чутларĕç.

Кăнтăрлахи апат хыççăн халăх ĕçе сахалтарах тухрĕ, нумайăшĕсем, кунта пĕр-икĕ сехете çеç килнĕскерсем, ытти ĕçсене саланчĕç, çапах та ĕç ирхи кӳлĕмри пекех вĕресе тăчĕ.

— Кун пек ĕçлесен, станци час пулать, — терĕ Кăтра Михала. — Паян нумай алтрĕç. Тĕрĕс каланă çав: пĕччен суран — типсе пырать, халăх сурать — кӳлĕ пулать тесе.

— Çураки вăхăчĕ, унсăрăн халăхĕ кунтах ĕçлеччĕ-ха, — хăйĕн çыннисем çинчен куçне илме пĕлмерĕ Левентей.

— Леонтий Петрович, эсир пĕри те юпасем çинчен шухăшламастăр-ха, пире юпа нумай кирлĕ пулать вĕт? — пурттине алран вĕçертмесĕрех ун патне пырса тăчĕ Сахрун.

— Шутланă, — тавăрчĕ Левентей. — Ыран тăваттăн касма каяççĕ, çураки хыççăнах турттарма пуçлатпăр.

— Юпа пире нумай кирлĕ, — терĕ Кăтра Михала та. — Аслă урама кăна миçе лартас пулать тата тăкăрлăксем мĕн чухлĕ пирĕн.

Платниксенчен пăрăнсан, Левентей пĕве чавакансем патне пырса тăчĕ. Кунта ĕнтĕ çамрăксем ытларах юлнă, çавăнпа кашни утăмра кулă та шӳтлĕ сăмах янрать. Хĕрсемпе каччăсем пĕр-пĕрне тĕртсе яраççĕ, тăмпа перкелешеççĕ, унтан, юнашар тăрса, кашниех пĕтĕм вăйран ĕçлеме тытăнаççĕ.

— Эпĕ Левентее калатăп акă, вара пĕлетĕр! — терĕ Ваçук, вĕсем патне председатель пырса тăнине курсан.

— Мĕн, кӳрентереççĕ-им сана, Ваçук?

— Кӳрентерме кăна мар, йăлт пусмăрласа çитерчĕç. Кур-ха, мана виçĕ метр виçсе пачĕç. Ман ăна мĕнле пĕтерес?

— Виçĕ метр мар-çке, иккĕ çеç, — терĕ Людмила.

— Хăйсем мана бригадир турĕç, хăйсемех тата виçсе парса ĕçлеттереççĕ! Бригадирăн ĕçлемесен те юрать. Ав, Укахви ĕçлемест те.

— Ĕçлемест сана — илтĕнчĕ темиçе çын сасси. — Канма та пĕлмест. Укахви вăл эсĕ мар.

Тухатăп эпĕ бригадиртан. Кунта ыр ят илтес çук.

— Эсĕ вĕсене хăйсене виçсе пар, — ĕçлеме хатĕрленчĕ Левентей.

— Эпир ăна шанмастпăр, вăл тĕрĕс виçсе памасть! — кăшкăрчĕç хĕрсем. — Хăй юратаканнисене сахал виçсе парать, юратманнисене нумай!

— Людмила, сана мĕнле виçсе пачĕ? 

— Мана кураймасть вăл.

— Ун вырăнне сана эпĕ хам хĕрхенетĕп, — терĕ Левентей, унпа юнашар чавма тытăнса.

— Çук, эсĕ те мана... юратмастăн, ак виçĕ кĕреçе ывăтатăн та таратăн.

— Тармастăп. Ну, вăйлăрах!

— Санпа юнашар тăрса ĕçлеме те хăрушă: Тутаркас хĕрĕсем кĕвĕçме пултараççĕ. Ав, пăхать пĕри, — кулчĕ Людмила.

— Ан тĕлĕнтер, — нӳрлĕ тăма кĕреçе тулли ывăтрĕ Левентей. — Ман унта савни пур-ши вара?

— Ах, пĕлмĕш пулать тата!

«Пулсан аванччĕ те, çукки пĕтерет çав, — шухăшларĕ Левентей ăшĕнче. — Укахви каларĕшле, тен, пĕр хура куçĕ савать те пулĕ, анчах хам курмастăп». Председатель çамрăксенчен мĕн каç пуличченех уйрăлмарĕ. Çынсем пек алла кĕреçе тытса кун каçичченех ĕçлемен пулин те, киле вăл ывăнса таврăнчĕ. Ывăнмасăр, вăл икĕ çĕр пĕрре куç хупса курман!

Виçĕ колхоз активĕн пухăвĕ хыççăн Левентей хăй тĕллĕн вут çинчи пек çунчĕ. Вăл килте пухура илтнĕ кашни сăмаха аса илчĕ, Ятман хăйне хыттăн каланин сăлтавне пĕлме тăрăшрĕ, çапах та ниепле те шухăш вĕçне тухаймарĕ. Левентей çав-çавах çакна çирĕп ĕненсе тăчĕ: Ятман кăçал виçĕ колхозшăн та çав тери йывăр çул пулнине пĕле тăркачах кирлĕ мар ĕç пуçласа ячĕ. Кирлĕ мар теме те çук ăна, çапах та тăхтамалла-ха станци валли вуншар пин тенкĕ укçа чиксе хума. Темшĕн ăна куннинче Ятман ĕçшĕн тăрăшнинчен ытла ырă ят илтесшĕн пулнă пек туйăнчĕ. Тепĕр кунне ун пирки вăл Ятмана хăйне те систерчĕ. «Ман шутпа, эс пуринчен ытла агитатор, анчах куннинче сан агитацийӳ месерле килсе тухать», — терĕ. Колхозниксен пухăвĕнче Левентей шарламасăр ларчĕ, — калаçтăр Ятман, халăх куçĕ умĕнче унпа çапăçма аван мар. Пуху ытлашши турткаланса тăмасăрах станци тума килĕшни ăна пушшех шухăша ячĕ: апла Левентей йăнăшать-шим, станцие тума тепĕр çул мар, кăçалах, халех тытăнмалла-шим? Тата тепĕр çĕр пуçне çĕмĕрчĕ вăл кун пирки, паян ирхине ирех вара телефонпа Ятманран каçару ыйтрĕ.

— Халăх ун пек йышăнассине пĕлмен, айăплă, — терĕ. Апла эсĕ хăвăн çыннусене ертсе тухатăн? — ку сăмахсене илтмен пек ыйтрĕ Ятман.

— Ара, тухмасăр. Эсир те кĕпĕрленсе анăр.

— Ялĕпех анатпăр.

Акă пĕрремĕш кун иртрĕ ĕнтĕ. Çынсем паян ĕçе Левентей ĕмĕтленнинчен те йышлăн тухрĕç. Кун пек чавсан, пĕве час пулать. Халăх хавхаланса ĕçленине курса килнĕрен тата хăй те ыттисемпе тан алла кĕреçе тытса ĕçленĕрен пулас, ăшра ĕнерхи тулашу çук ĕнтĕ. Пачах урăхла, кăкăрта пысак ĕç тунă хыççăн çуралакан кăмăллă туйăм сисĕнсе тăрать, килте каннă хушăра та ĕнерхи тавлашу çинчен мар, ыранхи кун çинчен, пуçланă ĕçе часрах пĕтересси çинчен шухăшлас килет. Сĕтел çинчи апат паян уйрăмăнах техĕмлĕ, амăшĕ пĕр алтăр лартса панă квас вара сăра пекех тутлă.

Тепĕр кунхине çырма хĕрринче ĕç тата иртерех пуçланчĕ. Хĕвел Атăлăн чăнкă çыранĕ хĕрринчен хăпарса вăрман кати тĕлне çитсенех, хурăнлăхран кӳлĕ хĕрринчи хыр çине хăйĕн чăпар çунаттисемпе çатăлтаттарса куккук вĕçсе пырса ларчĕ. Вăл, колхозниксене ĕçе чĕннĕ пек, чарăна-чарăна темиçе ăстрăм авăтрĕ те каяллах хурăнлăха вĕçсе кайрĕ.

Чи малтан çитнĕ Сахрун, ыттисем килессе кĕтсе, пуртă аврин тимĕр савăлне шаларах çапса кĕртрĕ, шуратма тесе икĕ юман кĕрешне юнашар йăвантарса хучĕ.

Часах ун патне Турикас платникĕсем çитсе пурттисене пĕрене пуçĕсене тăрăнтара-тăрăнтара лартрĕç. Ват çынпа картуса хывса сывлăх суннă хыççăн чĕлĕм пуррисем хăйсен пăхăр чĕлĕмĕсене чĕртсе ячĕç, чĕлĕм çуккисем лӳчĕркенсе пĕтнĕ хаçат татăкĕсенчен табак чĕркерĕç.

— Хулсем ыратмаççĕ-и, Мĕтри? — терĕ Сахрун çамрăкрах платнике.

— Кăшт сураççĕ пек.

— Ну, вăл иртет. Малтанхи кун яланах çапла вăл.

— Эс, Мĕтри, юман кĕрешсене чутларах пар, вара хулу выляса кăна тăракан пулать, — кулчĕ Кăтра Михала.

Хĕрарăмсем шуйăхса килнине курсан, платниксем васкаса чĕлĕмсене сӳнтерчĕç те пурттисене алла тытрĕç.

Ятманпа инженер хĕрарăмсене ăçта мĕн тумаллине кăтартса пачĕç, вара чи йывăр ĕç — кĕреçепе çĕр чавасси ĕнерхи пекех çăмăллăн пуçланса кайрĕ. Пĕр ушкăнĕ станци таврашĕнче чаврĕ, тепĕр ушкăнĕ ялта лартса тухмалли юпа шăтăкĕсем алтрĕ.

Ятман паян тĕрлĕ çĕре нумай куçса çӳремерĕ, тутаркассен ушкăнĕнче ытларах вăхăт ирттерчĕ. Кĕреçепе ĕçлеме кăна май çук: урапа пусас пулать. Анчах ĕçсĕр тăма та аван мар, мĕншĕн тесен унпа юнашар иртенпех Гариф ларать. Вăл, ĕçшĕн хыпăнса çунакан çын пек, çураки çинчен, элктростанци çинчен юмахлать, колхозри ĕçсене сӳтсе явать. Аллинче кĕреçе пур пулин те, Гариф тухнăранпа та пĕр ывăç тăпра ывăтса курман-ха, каç пуличчен ывăтас та çук.

— Ку вырăнта электростанци тăвасси пирки эпĕ хам ĕçленĕ вăхăтрах калаçнăччĕ. Пĕр çулхине Шупашкара докладной пекки те çырса ятăм. Шарламарĕç, таçта çухатрĕç пулмалла. — Гариф ĕçсĕр ларасран аллинчи кĕреçипе умĕнчи тăпрана тĕвет, ăна авăсса йĕри-тавраналла сапалать. Ятман ăна та курмасть, вăл кунталла çывхаракан юланут çине тинкерет. — Ку инженерĕ вăл пирĕн ялта пилĕк-ултă çул каяллах пулнă. Эпĕ ăна тӳрех палласа илтĕм.

— Сан ывăл çырать-и? — пачах урăх япала çинчен ыйтать Ятман.

— Çырать. Темиçе кун каялла кăна çыру илтĕм-ха.

Батарея командирне çитнĕ. Питĕ хăватлă тупăпа перетпĕр, тет, унпа пеме тытăнсан вара, нимĕçсем ниçта кайса кĕреймеççĕ, тет. Ывăл пултарать вăл ман, таврăнсан, пули-пулми çын пулас çук.

«Ывăлна мухтасан та юрать, вăл ăна тивĕçлĕ, — тет хăй тĕллĕн Ятман. — Эсĕ акă ялан хăвăн çинчен сăмахлатăн, хăлхасене хуплас килет. Вăл юланут чарăннă çĕре инженер патне кайма çĕкленет — кам вăл, мĕн тупса вĕçтерсе килчĕ хир урлă?

Юланутпа кунта район чиккинчи пысăк колхоз председателĕ Семенов килнĕ иккен. Ăна хăйсен колхозникĕсем атăлкассем мĕн тунине курма янă.

— Ав мĕнле ĕçе тытăннă эсир! — хыттăн каларĕ вăл, пурне те алă парса. — Пирĕн ялта çынсем «Атăлстрой тума тытăннă», теççĕ. Аванччĕ вăл, вара пирĕн хамăрăн электростанци туса аппаланасси пулмастчĕ, тетĕп. Чун чăтмарĕ, кайса курас-ха, терĕм.

— Апла, эсир Атăлстрой пуласса кĕтсе ларатăр-ха? — тăрăхларĕ унран Кăтра Михала.

— Унччен станци туса пулмасть пулĕ. Ăçтан вăй çитерен? — терĕ Семенов.

— Нумай кĕтмелле пулать, — кулмасăр каларĕ инженер. — Тен, кунтан юпасем лартса каятăн?

— Ун пек те юрать. Чармастăр пулсан, ма лартса каяс мар?

— Пуçла ял патĕнчен кунталла лартса килме, эпир унталла лартса пырăпăр!

Чылайччен курса çӳренĕ хыççăн каяс умĕн Семенов чăннине каларĕ:

— Пирĕн хамăрăн та вырăнĕ калама çук лайăх. Тахçантанпах «Эх, çакăнта электростанци лартмаччĕ тесе ĕмĕтленетпĕр. Халĕ вăй çитерейĕпĕр-и, çитереймĕпĕр-и, анчах вăрçă пĕтсен станцине тăватпăрах. Ун чухне вара хăвăр пирĕн патăртан юпа лартса килме пултаратăр, — терĕ.

Кăнтăрлахи апата кĕрсен, Ятманпа пĕрле хире икĕ кун хушшинче пĕве чавнă çĕрте пулса курман Назиб пичче те тухрĕ. Вăл халь патак вырăнне аллине кĕреçе тытнă, урине шап-шур çăм чăлха çийĕнчен калуш тăхăнса янă. Калаçасса хăй шавлă калаçать:

— Тĕнче мăшкăлĕ вĕт, Ятман! Пĕтĕм халăх станци тăвать, эпир çав кок-сагыза апат паратпăр. Ĕç пулать-и ĕнтĕ ку? Сирĕн ялта Марине пур та, Тутаркасра эпĕ пур кун пек мăшкăл кураканни.

— Начарри ним те çук пулĕ унта, Назиб...

— Мĕнле çук? — тĕлĕнчĕ лешĕ. — Вара пирĕн кӳлĕ чавмасăрах юлмалла-и? Каларĕç мана, ялти чи ватă карчăксем те кĕреçе тытса тухнă, тет. Çук ĕнтĕ, ун пек ĕçрен юлма юрамасть. Мана эсир туйран хăварăр, çĕн хăтана ан чĕнĕр, анчах электростанци тăвас ĕçрен пăрса ан хăварăр.

— Халĕ мĕнле ĕнтĕ? — интересленчĕ Ятман. — Кок-сагыза апат парса пĕтертĕр-им?

— Çук, — татса хучĕ Назиб. — Эпĕ çур сехетлĕхе кăна... Пĕр вунă кĕреçе тăпра ывăтатăп та каллех хире чупатăп.

— Хăвăн пӳртне çутă кĕртмесĕр хăварасран хăратăн эппин? — шӳтлерĕ Ятман.

— Кам пĕлет сире! Хăварăр та. Калама май пулмĕ, эс ĕçлемен, тейĕр.

Кăшт тăхтасан пăхрĕ те Ятман, чăнах та тутаркассем хушшинче Назиба курмарĕ. Турикас ушкăнĕнче Липа та курăнмасть, вăл та хире кайнă пулмалла. «Вăхăт, пире те вăхăт акана тухма. — терĕ Ятман хăй тĕллĕн. — Станцие çураки хыççăн тăватпăр, халăх кăшт ĕçрен пушансан».

Каçхине колхоз председателĕсем платниксемпе пĕрле çынсем кайса пĕтсен те чылайччен калаçса ларчĕç. Пуриншĕн те пĕр ыйту тухса тăчĕ: станцине кам туса çитерет?

— Пĕвене халăхпа чавăпăр, анчах станцине туса çитерме яланлах бригада кирлĕ пулать, — терĕ Ятман.

— Виçĕ ялтан чи ăста платниксене суйласа илер те, ĕçлеччĕр кунта пĕр чарăнмасăр, хире тухса та ан курччăр. Ĕçкунĕ çынтан кая памăпăр.

Стариксем унпа килĕшесшĕн пулмарĕç.

— Çук, Ятман, ака вăхăтĕнче кунта чарăну пулатех, — терĕ Сахрун пичче. — Пирĕнсĕр çамрăксем пултараймĕç. Вĕсене кăна шанмастпăр ĕнтĕ эпир.

Мĕтри те çавнах каларĕ:

— Çураки вăхăтĕнче тата тырă вырнă чухне пĕрер эрне тăхтама лекет, юлташсем. Унсăрăн пĕр ĕçне йĕркеллĕ илсе пырăпăр, тепĕр ĕçĕнче чăрмав сиксе тухĕ. Алăпа акмалла-и унта, тырă вырнă çĕрте çĕмел тумалла-и — çамрăксем питех ăстă мар вăл ĕçе... Кăтра Михала Ятман майлă пулчĕ.

— Ваттисем колхозра сирĕнсĕр те нумай, ытла пăшăрханма кирлĕ мар, — терĕ вăл. — Чарăна-чарăна ĕçлес енне кайсан, ĕç тухмарĕ вара. Ман шутпа та станцине тума пĕр бригада тумалла. Сахрун командирĕ пултăр.

— Эс ху ĕçлеместĕн-и вара, Михала? — ыйтрĕ Сахрун. — Бригадирне сана тăвас.

— Мана Левентей хĕрарăмсене шуйхантарма ярать ĕнтĕ, кунта хăвармасть, — хăйĕн председателĕ çине пăхса каларĕ Кăтра Михала.

— Вăл çаплах, Михала пичче. Санăн хĕрарăмсен çарне ертсе пырас пулать.

Юлашкинчен стариксем кунтан пĕр татăлмасăр ĕçлеме килĕшес терĕç. Çак каç вара ялта çĕнĕ ят çуралчĕ: строительство бригади. Ку бригадăна кашни колхозран виçшер платник уйăрса лартрĕç.

— Акă санăн команда, — терĕ Михала пичче Сахруна. — Вĕсемпе сана луччĕ канлĕрех, ман пек хĕрарăмсемпе çапăçмастăн.

— Канли-масарĕ, — мăкăртатрĕ Сахрун, — эпĕ ачаранпа пĕрре çуракинчен юлман иккен те, кăçал манăн эсир ĕçленине аякран пăхса тăма лекет. Темĕн-çке, ун пек чун чăтайĕ-и? Çуркуннене çамрăксем çимĕке кĕтнĕ пек кĕтрĕмĕр иккен те, ялан пуртăпа ларма тӳсĕм çитĕ-и?



XI


Çакăн хыççăн сисĕнмесĕр çулталăк иртрĕ. Акă ĕнтĕ Атăлкасси таврашĕнче каллех çуркунне.

Çĕр типмен-ха, анчах çынсем ĕнтĕ пĕрин хыççăн тепри ял тулашнелле утаççĕ. Хирте ниçта та юр çук. Хĕл каçиччен çывăрса выртнă тăпра, хăйĕнчен кăçал колхозниксем нумай ыйтассине пĕлнĕ пек, çу каçмалăх нӳр çăтать.

Ватăраххисен пĕр ушкăнĕ Ятманпа пĕрле ял вĕçĕнчи сăрт çине тухса тăнă. Вĕсем, çурхи çанталăкпа савăнса, ытлашши калаçмасăр уй-хире сăнаççĕ.

— Хĕртет хĕвел, халăха хире чĕнет, — тет ăшă кĕрĕк пиншакне йӳле янă Назиб.

— Да, сана хывтаратех вăл кĕрĕке, — сăмах тĕртет пĕри. Леш ăна илтмĕш пулать.

— Эсир пăхăр-ха лайăхрах, атăлкассем хире тухман-и? Çавсенчен юлас марччĕ. Тепĕр чухне вĕсем пире пăрахса хăваракан.

— Ĕнер тухманччĕ-ха, — тет Ятман.

— Ман шутпа, нумай кĕтме кирлĕ мар, часах тухас пулать, çĕр хăвăрт типет, — аллинчи тăпрана унать хĕрлĕ шăлаварлă Кави старик.

— Хаçатсем çырнă тăрăх, çынсем тухнă ав.

— Çынсен çĕрĕсем сăртлăрах пулĕ, пирĕн юрĕ ытларах выртать. Ĕнер эпир пур çĕре те çитсе куртăмăр, çук-ха, иртерех-ха.

Кун хыççăн колхозниксем пĕр вăхăт каллех нимĕн те чĕнмеççĕ. Вĕсенчен кашни, аллипе çĕлĕк-картус айне тытса, çурхи ăшă сывлăшпа йăсăрланакан хирелле тинкерет. Унта çырма айккисенче юр тăрăхĕсем палăраççĕ, хăш-пĕр çĕрте шыв çап-çуттăн кӳлленсе выртать, çынсем çывăхĕнчех, весене çĕре часрах сухаласа пăрахма хушнă евĕр, кайăксем чĕвĕлтетеççĕ. Урăх умра ним те çук-ха. Анчах ырă шухăша кайса тăракан колхозниксем хирте çак вăхăтра ыттисем курманнине те кураççĕ ĕнтĕ. Вĕсене халĕ унта та кунта плуг касси хĕвел çинче ялкăшса илнĕн туйăнать, сӳре хыççăн пыракан ачасем хыттăн кăшкăрса лаша хăвалани илтĕнет.

— Илемлĕ кăçал çуркунне! — тет Кави старик. — Ĕçсем те çакăн пек хитре пулччăрах.

— Лайăх ĕçлесчĕ, кăçал иртнĕ çул çухатнă тырра та пуçтарса кĕртесчĕ, — теççĕ ыгтисем.

Çак çурхи кун районран килекен çулпала ял еннелле икĕ хĕрача çумма-çуммăн утрĕç. Вĕсем иккĕш те шурă беретпа, хĕллехи çухасăр пальтосемпе. Урисене пĕри çăмăл атă тăхăнса янă, тепри кивĕрех боты тăхăннă. Сăнран вĕсем аппăшĕпе йăмăкĕ темелле — пĕрпекех çӳлĕ, куçĕсем хура, тĕксĕм çӳçĕсене иккĕш те вăрăм çивĕтлесе пуç тавра явса çыхнă. Мĕнпур уйрăмлăхĕ вĕсен куç харшинче — пĕрин вăл ытла палăрса тăрать.

— Укахви, — терĕ хура та вăрăм куçхаршиллĕ хĕрĕ хăйĕн тантăшне. — Хамăр ялсене кĕтсе илме хатĕрленес пулать вĕт ĕнтĕ. Ак хĕрӳ çитрĕ пирĕншĕн... Нумай тăмĕç, таврăнма та пуçлĕç.

— Час мар пулĕ-ха, Зейнаб, — куляннă пек тавăрчĕ Укахви.

— Ара, Берлин патне çывхарса пыраççĕ. Камышин пӳлĕмĕнчи картăна куртăн пулĕ вĕт?

— Куртăм.

— Тата нумай çапăçĕç-и?

— Кам пĕлет. Берлина илсен, нимĕçсем парăнмалла пек ĕнтĕ.

— Çапах та эсĕ хăвăн каччуна кĕркуннесĕр ан кĕт.

— Манăн çуккă-ха унта, эп сан пирки шухăшлатăп, — терĕ Зейнаб.

— Пулĕ-çке, — ĕненмерĕ Укахви. — Пĕри çыратех ĕнтĕ?

— Çук, никам та çырмасть. Пĕр суймасăр калатăп…

Укахви унран «Галимджан çырмасть-и?» тесе ыйтасшăнччĕ, анчах кăна тума хăюллăх çитереймерĕ. Галимджан çара кайиччен ăна тантăшĕсем ĕнер сан каччу Зейнабпа ларатчĕ тесе пĕлтеркелетчĕç, пĕр вăхăтра чĕрере темле кĕвĕçӳ евĕр туйăм та пурччĕ, çапах та ăна нихçан та палăртман: ялти каччăн вăйă вăхăтĕнче такампа ларасси те пулĕ! Тата вăл иртнĕ çулах çакна сисрĕ: Зейнаб урăх каччăна кăмăллать, ăçта та пулин курсан, ун çинчен куçне илме те пĕлмест.

Халĕ Укахви тантăшĕпе пачах урăххи çинчен калаçасшăн пулчĕ. Паян, парти членĕн билетне алла илнĕ кун, каччăсем çинчен шухăшлани намăс пек, тивĕçсĕр пек, çав вăхăтрах шухăшлас та килет. «Пĕр вăхăтра кĕтĕмĕр иккен партине, — тет ăстăн, — эпĕ — кунта, вăл — фронтра. Анчах манăн ĕçсем, унăннипе танлаштарсан, ытла та пĕчĕккĕ-çке. Вăл халĕ, Зейнаб пек, кандидат кăна, эпĕ, темле ĕç тунă евĕр, члена кĕме ĕлкĕрнĕ».

— Итле-ха, Зейнаб, — терĕ вăл ял патне çитеспе, — иртнĕ çул эпир санпа чипер ăмăртаймарăмăр. Кăçал ун пек юрамасть пулĕ...

— Амăртрăмăр-çке, эс мана çĕнтертĕн! — çийĕнчех сăмах хушрĕ тантăшĕ.

— Çав ăмăртни пулать-и? Договор çырман, пĕр-пĕрин ĕçне тĕрĕслемен... Кам мала тухни те паллă мар. Тулăпа эп çĕнтертĕм тейĕпĕр, ырашпа эс çĕнтертĕн, ăна та эпир санпа иксĕмĕр председательсем каланă тăрăх çеç пĕлетпĕр. Кăçал чăн-чăн ăмăрту пултăр! Договор çырар, пĕтĕм бригадипе сӳтсе явар, вара кĕркунне пырса тĕрĕслеме те юрать. Çапла-и?

Йышăнмасăр тăма пултараймастăп, — терĕ Зейнаб. — Камышинах сăмах патăмăр, ăна пурнăçа кĕртес тесен, ăмăртас пулать. Тата манăн паян вăй та ытларах пек: санпа иксĕмĕр ĕнтĕ эпир партийнăй çынсем...

— Мĕн каласси пур. Ят та, чыс та парса тултарнă ĕнтĕ пире. Темпе таврăпăр.

— Ĕçпе. Акă кăçал вăйлă тырпул туса илетпĕр те, пире никам та нимĕн те калаймасть.

— Мĕнле вăл нимĕн те калаймасть? — ăнланмарĕ Укахви.

— Ну, ара, йĕкĕлтесе пӳрнепе тĕллесе кăтартаймасть.

— А тырă пулмасан?

— Пулать, — алă сулчĕ Зейнаб. — Чипер пăхсан, тырă вăл ниепле те пĕтĕмпе пĕтме пултараймасть. Çанталăк çине шанса ларсан, паллах, ним те тухмасть. Эпĕ кăçал тем тĕрлĕ апат-çимĕç паратăп, пĕр хут тумалли ĕçе виçĕ хут тăватăп, анчах çуркунне калчана шăрăхпа пĕтерместĕп. Эпĕ сăнанă ĕнтĕ, тырă пĕтесси вăл калчана малтанхи шăрăхран сыхласа хăвараймăннинчен нумăй килет. Пĕр çитĕннĕ калча, вăйлă тырпул памасан та, вăтам тухăçлă тырпул паратех.

— Мана Липа савăнтарчĕ-ха, кăçал çанталăк лайăх тăрать терĕ, — юлташĕн сăмахĕсемшĕн хĕпĕртесе каларĕ Укахви.

— Апла пулсан, вăтам тырпул мар, вăйлă тырпул илетпĕр, — çав-çавах хĕрӳллĕн калаçрĕ Зейнаб. — Эпĕ малтан хăракаласа тăраттăмччĕ, те усси пулать, те пулмасть тесе. Халĕ лайăх пĕлетеп: ĕçлесен пулать. Кăçал хĕрсемпе çанна тавăрса ĕçлес-ха.

— Эсĕ капла мана питĕ хавхалантаратăн-ха, — кулчĕ Укахви. — Кăна санăн каламалла марччĕ. Халĕ ĕнтĕ эс мĕнле ĕçлеме шутлани çинчен хамăн хĕрсене каласа кăтартатăп.

— Мĕн пытармалли пур ăна? Пĕлетĕп эпĕ: эсĕ ху та çавăн пекех шутлатăн. Сана мĕн хавхалантармалли — эсĕ ĕнтĕ кашни пучахра миçе пĕрчĕ пулмаллине те тахçанах шутласа хуна.

Вĕтлĕх патне çитсен вĕсен иккĕшин икĕ енне уйрăлмаллаччĕ, анчах Укахви сукмакпа кĕмерĕ, унта çул туман-ха тесе, тантăшне килне çитичченех ăсатса ячĕ, вара Тутаркасран хăйсен ялне тухрĕ.

«Манăн паян вăй та ытларах пек, — аса илчĕ вăл утнă майĕн тин çеç Зейнаб каланă сăмахсене. — Манăн та вăйăм хутшăннă, тăванăм. Ой, мĕн чухлĕ вăй халĕ чĕрере!

Темле обязательство илме те хатĕр. Анчах эпир хĕрсем-çке-ха,пире мухтанни килĕшмест. Луччĕ ĕçлес, Зейнаб, кĕркунне вара курччăр — тивĕçлĕ-и эпир фронтрисене е тивĕçлĕ мар-и? Тĕрĕс сан сăмаху, пирĕн халĕ ĕçлемесен юрамасть».

Вăл килне çитсен те пӳртре ларса тăраймарĕ, çуркунне ăна урамаллах хăваларĕ. Çитменнине, килте никам та çук — пурте ĕçре. Анушка ĕнтĕ тракторпа хире те тухнă пулĕ, хăйĕн ĕçленĕ чух тăхăнакан туфлине йăтса ĕнерех бригадăна чупрĕ.

Укахви, ашшĕпе Левентее тĕл пулас тесе, правленине кĕчĕ, — унта та дежурнăй çеç, ыттисем пурте хире кайнă. Темиçе кун хушши ĕнтĕ колхоз председателĕпе заместителĕ, час-час уя тухса, çĕр типнине хăйсем сăнаса тăраççĕ. Вĕсем кăçал çĕр талккăшĕпех типессе кĕтесшĕн мар, уйрăм вырăнсенче кăшт куштăркама ĕлкĕрсенех сухалама пуçласшăн.

Марине патĕнче Укахви яла ик-виç кун килмен Липăна курчĕ. Вĕсем бригадирпа вир вăрлăхне тĕрĕслеççĕ.

— Эсĕ вир акмасна? — терĕ Марине Укахвине асăрхасанах. 

— Акатăп-çке.

— Апла çавăн вирĕпе опыт ту, — Липăна ун çине кăтартрĕ Марине. — Ăнăçлă пулсан, тепĕр çул эпĕ те çавăн пек акатăп.

— Мĕн пирки юмахлатăр эсир? — ăнланмарĕ Укахви.

— Ак Липа каллех çĕнни шутласа кăларнă. Вире вĕри шывпа чӳхесе акмалла, тет. Эпĕ: вире вĕретсен пăтă пулать, тетĕп. Вăл: пулмасть, тет. Çавăн пирки тавлашатпăр-ха. Ятне мĕнле каларăн-ха эс, Липа?

— Бионтизаци, — терĕ агроном.

— Бионтизаци тăвасшăн.

Липа, вăл чăннипе кутăнлашманнине пĕлсе, унран кулма çеç пăхрĕ:

— Вир вăл пурпĕрех пăтă пĕçерме каять, çавăнпа пăтти маларах пиçнинчен мĕн хăрамаллй пур? Эпĕ сана пулăшасшăн кăна.

— Çук, малтан эс Укахвине пĕçерсе пар. Эпĕ хамăн бригадăра лайăх тĕрĕсленĕ опытсене çеç йышăнатăп.

— Марине, ку вăл опыт мар ĕнтĕ, — терĕ Липа. — Бионтизацине тахçанах тĕрĕслесе пăхнă, ăна ытти районсенче те туса ирттереççĕ.

— Ĕненместĕп, — парăнмарĕ бригадир. — Эс темскер урăхла культурăпа пăтраштаратăн пулĕ-ха. Вире мар, пăрçана вĕри шыва чикмелле пулĕ.

— Ара, ху вуласа пăх, ыран кĕнекине илсе килсе парăп.

Вара калаçăва ку таранччен тĕлĕнсе итлесе тăнă Укахви хутшăнчĕ. 

— Мĕн шутласа кăларна эс, Липа? Манăн та пĕлесчĕ-çке, — терĕ вăл.

Липа ăна бионтизацие мĕнле тумаллине каласа пачĕ. Ку меслет тăрăх вире акас умĕн чăнах та вĕри шывра тытаççĕ. Вăл вир шăтаслăхне нумай ӳстерме пулăшать, бионтизаци тунă вир калчи парка ӳсет. Çак меслетпе акнă колхозсенче иртнĕ çул ик-виçĕ хут тухăçлăрах вир туса илнĕ.

— Ман бригадăра та икĕ гектар вир пур, тен, мана та бионтизаци тума хушатăн? — хăех сĕкĕнчĕ Укахви.

— Марине çĕнĕлле акать пулсан, эс унран тăрса юласшăн-и? — ыйту çине ыйтупах тавăрчĕ агроном. — Мĕнпур вире бионтизаци тăватпăр, вăл ахаль те сирĕн нумаях та мар, кашни бригадăн пĕрер-икшер гектар çеç. Анчах малтанах асăрхаттаратăп, бригадирсем: хăравçăсене итлесе ан тăрăр. Вĕри шывпа чӳхенине курсан, хăшĕсем сехĕрленсе укĕç те вире сая яма памастпăр тесе кăшкăрма тытăнĕç. Бионтизаци тунă чухне вăл пулакан. Эсир, ĕмĕрех бионтизаци тунă пек, çине тăрăр, пĕр килограмм вире те чӳхемесĕр ан хăварăр.

— Малтан ху чӳхесе катартатăн, куçпа курмасăр эпĕ те ĕненместĕп-ха, — терĕ Укахви.

— Çавă ĕнтĕ, сире пĕчĕк ачасене вĕрентнĕ пек вĕрентес пулать. Кĕнекере калани вăл сирĕншĕн мар. Юрĕ, малтанхи кун килсе кайăп, анчах, ĕлкĕреймесен, мана кĕтсе ан тăрăр, кĕнекере кăтартнă градуса çитерĕр те пăтă пĕçерĕр çеç.

Варлăха тĕрĕслесе пĕтернĕ хыççăн хĕрарăмсем радиопа Сталин приказне итлерĕç — пирĕн çарсем нимĕç çĕрĕ çинчи пысăк хулана илнĕ.

— Тата тепĕр хула! — терĕ Марине. — Ай, хĕрсем, сисетĕр-и, часах вăрçă та пĕтет вĕт ĕнтĕ! Арçынсем таврăнаççĕ! Калăр-ха, ăçта тарса пытанатăр каччусем персе çитсен? — вăл шурă шăлĕсене кăтартса сарлакан кулса ячĕ.

— Мĕн тума пытанмалла вĕсенчен? — вырăнсăр сăмахшăн çиленнĕ пек каларĕ Укахви, — Эпир кунта ĕçсĕр ларнă-и?

— Тĕрĕс, тĕрĕс! — терĕ Липа та.

— Электростанцине туса пĕтернĕ, тырпул ӳстернĕ, фронта пулăшнă, колхоза ытлашши юхăнтарман. Ахалех хăрататăн эсĕ, Марине...

— Ман шутпа, сирĕн каччусем питĕ хаяр килессĕн туйăнать.

— Берлина илнĕ хыççăн ăçтан хаяр пулччăр вĕсем?

— Е усал упăшкасем те йăвашланса таврăнĕç-и? — терĕ Марине.

— Паллах, йавашланса таврăнаççĕ, — çирĕплетрĕ Липа. — Вăрçă хĕрарăмне те, арçынне те пĕр-пĕрне ытларах хисеплеме вĕрентрĕ. Халĕ фронтра нумай арçын «Çавăн чухне арăмпа пули-пулмишĕн мĕншĕн вăрçнă-ши?» тесе кулянать пулĕ.

— Хĕрарăмсем ун пек кулянмаççĕ-и вара? — терĕ Укахви.

— Вĕсем те çавах.

— Чăнах та, шутлатăп та, акăш-макăш лайăх пурнăç пуçланать вăрçă хыççăн, — куçĕсемпе таçта аякка тинкерсе каларĕ Марине. — Чĕрĕ юлнисем пурте килте, тăвансем, савнă çынсем хушшинче пулаççĕ. Кашни хăй юратнă ĕçне алла илет. Колхозра каллех ĕнтĕ плансем сӳтсе явма тытăнаççĕ: сад тумалла, хулари пек виç-тăватă хутлă клуб лартмалла, электричествăпа авăн çалмалла. Мĕн тумаллине эпĕ шутласа та кăларас çук...

— Гектартан пилĕкçĕр пăт тырă туса илме тытăнĕç, — тĕртсе хучĕ Липа.

— Пилĕкçĕрпе те чарăнмĕç. Эпир вăрçă вăхăтĕнче мĕн чухлĕ туса илнине асăнсан, кулса кăна ирттерсе ярĕç.

— Кулмĕç, — терĕ Укахви хавассăрăн. — Вăхăчĕ çавăн пек пулнă тейĕç.

Марине чарăнмарĕ-ха, малаллах ĕмĕтленчĕ:

— Эсир ĕнтĕ пурте качча кайса пĕтетĕр, хире ачăр-пăчăрсемпе кĕшĕлтетсе тухатăр. Сирĕнпе ăмăртма хăрушă вара ун чух, сире упăшкăрсем ăс парса тăраççĕ. Кам пĕлет, тен, манăн кăмака çине çеç каймалла пулать.

— Çук ĕнтĕ, кун пек бригадира часах отставкăна кăлараймăн! — хирĕçлерĕ Липа. — Марине пирĕн вăрçăчченех, арçынсем килте чухнех бригадир пулнă. Ăна пырса ан тĕкĕн, вăл фронтовиксене те тырпул туса илме вĕрентĕ-ха.

— Ай, ватăлатпăр, Липа, ватăлатпăр!

— Укахви, кур-ха, ват карчăк тăрать, — йĕкĕлтерĕ лешĕ.

— Çамрăк мар çав, сирĕн пек: чун, чун, яш чун, хӳме урлă сиктерчĕ, пӳрт алкумне хăпартрĕ, тесе юрламалли вăхăтсем иртсе кайрĕç.

— Хăй хĕр пек-ха...

— Ан кул, Липа. Пĕрре кĕвĕлнĕ турăх сĕт пулмасть. Çавăнтах Марине çи-пуçне кăпăр-капăр тирпейлерĕ те Укахвипе Липăна тулалла чĕнчĕ. — Айтăр, кăшт уçăлса çӳрер. Эп паян хире тухса курман.

— Ăслă çыннăн яланах ăслă сăмах, — терĕ Липа. — Эпĕ паçăрах çавăн çинчен шутлап. Чăнах, мĕн пăчăхса ларатпăр эпир пӳртре?

Вĕсем Маринене иккĕн икĕ енчен ярса тытрĕç те урам варрипе укăлча хапхи патнелле утрĕç. Ял хушши шыв-шуртан тасалнă ĕнтĕ. Пӳрт умĕсенче ешĕл курăк пуç сăхать. Йăмрасемпе тирĕк йывăççисем кăчăкă кăларма тапратнă, нумай та вахăт иртмĕ, ватă йăмрасем, çулçă сарса, яла каллех симĕс тумпа хупласа лартĕç. 

Ял хапхи патĕнче ачасем хурăн хуппине виç кĕтеслĕ каснă та пылак шыв ĕçес тесе куркасем вырнаçтараççĕ. Хурăнĕ пĕрре çеç, ачисем вара вуннăн-вуниккĕн те пулĕ.

— Мĕн тăватăр эсир кунта? Кайăр! — хăваларĕ вĕсене Марине. Ачасем ун сассине илтсенех ялалла тарчĕç, анчах нумайлăха мар, хĕрарăмсем чылай аякка иртсен, пĕччен хурăна çĕнĕрен хупăрласа илчĕç.

Марине хĕрсене сăртри вышка патне илсе çитерчĕ те тăпах чарăнчĕ. Кунта пĕр енче — кăçал акмалли участок, тепĕр енче ыраш калчи. Калча ешĕрме пуçламан-ха, вăл самаях тĕксĕмĕн выртать, хĕл каçиччен ун симĕс тĕсне юр çисе янă тейĕн.

Хĕрарăмсем ун çине те мар, Акатуйне кайнă юланутçăсене кĕтнĕ пек, анлă хир леш еннелле, пĕлĕтпе çĕр пĕрлешнĕ евĕр туйăнакан çĕрелле пăхаççĕ. Темĕнччен куç сиктермесĕр пăхсан та, унта нимĕн те курăнмасть, çурхи ăшă сывлăш чĕтревĕ çеç çĕр пăсланнă пек туйăнса тăрать. Уйра шăп — шавлă çураки умĕнхи шăплăх.



XII


Ятман Липа районтан килессине савăнса, анчах кăшт шикленерех кĕтрĕ. Паян ĕнтĕ ăна татса каласа памалла — ун тулли колхозĕпе акма юрать-и, юрамасть-и? Кам пĕлет, тен вăрлăха пăрахăçласа тăкнă, — сахал сăлтав тупма пулать-и ăна тиркес енне кайсассăн? Пĕри министерствăран ыйтмалла, эпир хамăр тĕллĕн ирĕк пама пултараймастпăр, тейĕ, тепри туллăн кăлтăкĕсене шырама тытăнĕ — вутпуççи ерет, сивĕрех çул ытла кая юлса пулать тата тем те пĕр.

Ятман хăй те ăна ытти колхозсенче акасшăн мар-ха, Левентее вăл ыйтсан та памарĕ, анчах хăйĕн колхозĕнче çак сорта акмашкăн хăрама кирлĕ мар тесе шутлать, Зейнаб, ав, урăх вăрлăх пирки калаçмасть те, манăн хам акса ӳстернĕ тулă пур, тет. Ытти бригадирсем те ку тулă çине хăйсене тивĕçмен япала çине пăхнă пек ăмсанса пăхаççĕ. Ятман пĕлмест, мĕншĕн йышăнмалла мар икĕ çул акса тĕрĕсленĕ сорта?

Липа алăкран сĕлкĕш сăнпа кĕчĕ, кăна кура вара, председатель унран ним çинчен те ыйтмарĕ — агрономран ырă хыпар кĕтмелли çук.

— Акма ирĕк памаççĕ, — хыпарларĕ Липа, тулă пакетне ун умне лартса.

— Мĕншĕн?

— Темиçе тĕрлĕ вăрлăх акма юрамасть, теççĕ. Пирĕн государствăн сортсем енĕпе ĕçлекен комиссийĕ çирĕплетсе панă тулă пур, теççĕ.

Председатель ку сăмахсенче суялăх пуррине туйрĕ, агронома куçран сăнарах пăхрĕ те хыттăн кулса ячĕ:

— Ĕненместĕп, Олимпиада Осиповна. Ун пек каламан сана! Эсĕ халĕ райзо агрономĕсен шухăшне мар, хăвăн шухăшна калатăн!

— Эпĕ çавăн пек шухăшлас пулсан, эсĕ ăна хисепе илмен пулăттăн-и вара? — терĕ Липа, сассине çемçетсе. — Эпĕ сирĕн участокри агроном вĕт...

— Итлемен пулăттăм, — хăйне çĕнĕ вăрлăх илсе килсе панă пек, тулла сĕтел çине тăкрĕ Ятман. — Эс ку тулăшăн мана кӳрайманнине тахçанах пĕлĕтĕп. Уншăн эпĕ санран нумай усал сăмах илтрĕм.

— Кăçал мана пăртак памасан, тата илтме лекет.

— Тӳсес пулать ĕнтĕ, мĕн тăвас тетĕн...

— Тепĕр çул миçе пăт илме пулать, эппин? — куçа кĕчĕ Липа.

— Мĕн чухлĕ илес тетĕн, çавăн чухлĕ. Çитес çул, райзо чармасан, атăлкассене те пĕтĕм участок валли тиеттерсе яма пултаратпăр. Кăçал Зейнаб кăна акса тутăр-ха, пур-çук япалана сапалас мар, Олимпиада Осиповна, çакăнпа килĕшер, э?

— Ӳкĕте кĕмен çын эсĕ, Ятман, — кăмăлсăррăн тавăрчĕ Липа. — Левентее хăйĕншĕн кăна тăрăшать тесе хурлатăн, ху унран мĕнпе уйрăлса тăратăн вара? Ху та çавах вĕт...

— Тăхта, çитес çул кӳршĕсене чи лайăх тулă вăрлăхĕ паратăп, акăр, ĕрчетĕр, пуйăр, — трибуна çинчи пек хăлаçланса хыттăн каларĕ Ятман. — Ку кӳршĕсемшĕн тă-рăшни мар-и вара? Шансах тăратăп, Левентейрен вăл вăрлăха тепĕр виç çултан та илеймен пулăттăр.

Тепĕр кунне вĕсем Зейнаб бригадинче тулă акнă çĕрте те пулчĕç. Пурте пырса курассине пĕлнĕ пекех, Зейнаб участока тип-тикĕс сухаласа çемçетнĕ, çиелте пĕр муклашка та çук, сӳрепе сӳреленисĕр пуçне тата креплесе те якатнă тейĕн. Вăрлăхне, Липа сĕннĕ пекех, сеялкăпа хĕреслесе акаççĕ. Сисет Липа, хăш-пĕр колхозниксем ку меслет тĕрĕссине шанмасăр пуçĕсене сулаççĕ.

— Курман халиччен тулăпа ыраша хĕресле акнине, усси те пур вара унăн? — илтет вăл Кави старик сассине.

— Ун пек ытла çăра шăтать пулĕ? — тет тепри.

— Кĕçеленсе ӳсет-тĕр ĕнтĕ. Хăшĕ-пĕрисем вăрлăха та шеллесе илеççĕ.

— Ытла нумай пĕтет вăрлăх — гектар пуçне вунпилĕк пăт!

— Да, ку сахал мар. Унпа эпир ĕлĕк икĕ гектар акнă.

Çул хĕрринче Садыков комсомолец ку участок камăн пулнине кăтартакан хăма çакать. Тĕрĕссипе, хăмине çакнă ĕнтĕ вăл, ун çине мĕн çырмаллине пĕлмест. Участок пысăкăшне кăтартнă, хăçан акнине кăтартнă, бригадир ятне асăннă, тулă сортне мĕнле каламалла?

— Зейнаб, мĕнле сорт тулă акнă эсĕ? — кăшкăрать вăл, кăранташĕпе сывлăшра çырам пек туса.

Бригадир аллине çеç сулать:

— Пĕлместĕп!

— Ара, ху акнине ху епле пĕлместĕн?

— Çыр унта Ятман сорчĕ тесе! — кулать бригадир. Ку калаçăва илтнĕ Липа та Ятманпа тулă сорчĕ пирки сăмах хускатать.

— Чăнах, туллăн сорчĕ мĕнле? Ку мана та кирлĕ пулать, — тет вăл.

— Вот, ăна ĕнтĕ халĕ пирĕн ял хуçалăх академийĕ урлă шыраса тупмалла пулать, ку йывăр задача, — шăл йĕрет Ятман. — Анчах ăна эпир халех пĕлес çук. Вăхăтлăха ятне хамăрăн хумалла пулать. — Вăл хăйсен çывăхĕнче бригада ĕçленĕ çĕрелле пăхса тăракан Зейнаба чĕнет: — Зейнаб, ятне хурса пар çав туллăнне, унсăрăн вăл ытти тулă хушшинче çухалса каять.

— Фронтовая, — тет Зейнаб ытла шухăшласа тăмасăр. — Эсĕ ăна фронтран илсе килнĕ тетĕн вĕт, ячĕ те çавăн пек пултăр.

— Çук, ун пек ан хур, — тет Липа, хăй те ят шыраса. — Тулă фронтра ӳсекен япала мар, ăна лăпкă çеçен хир кирлĕ...

— «Победа»! — тет Зейнаб хыттăн, хăйне кăмăла каякан ят тупнăран вăл пит-куçран та çуталса илет. — Пулас çĕнтерӳ ячĕпе «Победа» ятлă хуратпăр!

— Ку хитре, — ырлать ăна Ятман. — Мана килĕшет.

— Çыр, Садыков, — кăшкăрать Зейнаб. — Сорт «Победа»!

— Есть «Победа»! — тет лешĕ, сорт ятне çырмашкăн хăма патне пĕшкĕнсе.

Нумай çулсем иртĕç, пирĕн мăнуксем пулĕç, чылайăшĕн кăкăрĕсене шурă сухал илемлетĕ, эпир ку куна манмăпăр. Пурăнан пурнăçра сăваплă ĕçсем татах та сахал мар пулĕç (пирĕнни пек чаплă ĕмĕрте вĕсем пулмаллах), эпир хурлăх мĕн иккенне кĕнекесем тăрăх çеç пĕлĕпĕр, чĕресенче савăнăç тата ытларах сарăлса шăранĕ, çапах та ку кун савăнни нихçан та асран тухмĕ. Тĕрĕс каларĕ Кăтра Михала хĕрарăмсене: вăт, ĕнтĕ халь макăрăр, эп сирĕн савăнăç куççульне курма хавас, терĕ. Çавăнтах, пĕрремĕш хĕрарăмне ытакласанах, хăйĕн икĕ куçĕнчен те куççуль шăпăртатса анчĕ. Мĕн каласси пур, пĕчĕк ача пек савăнчĕ Михала çак кун, хăй каларăш, майăн тăххăрмĕшĕнче вăл тата вунçичĕ çуллăха çамрăкланса юлчĕ. Анчах Атăлкассинче çĕнтерӳ кунне чи малтан Михала та мар, никам та мар, Кĕтерне пуçларĕ, çавăнпа сăмаха унран тапратсан тĕрĕсрех пулĕ.

Ун чухне тул тин çеç çутăлса килетчĕ-ха, ял çурхи кĕске ыйхăран тин çеç вăранма пикеннĕччĕ. Кĕтерне, акана каякансем валли апат пĕçермешкĕн васкаса, фермăран килне таврăнатчĕ. Халиччен ирхине ирех ăна çул çинче никамах та тĕл пулакан марччĕ, паян правлени умĕнче пĕр юланут хăваласа çитрĕ. Кĕтерне тинкеререх пăхрĕ — çӳрен лаша çинче Липа маттурăн ларса пырать. Вăл, ялан беретпа çӳрекенекер, пуçне хĕрлĕ тутăр çыхнă, çавăнпа ăна аякран палласа та илейрес çук.

— Ăçта эс капла? — чарăнсах ыйтрĕ Кĕтерне унран.

— Кӳршĕсем патне каймалла-ха, — аллинчи хуллине туй каччи пек вылятрĕ лешĕ.

— Ытла ир тухатăн-çке?

— Ара, ир тăнă çерçи тутă пулнă, тет.

Çапла каларĕ те Липа, челпĕрне карт туртса, утне юртăпа малалла хăваларĕ. Кĕтерне, хăй васканине манса кайса, юланута йăмрасем хушшинче курăнми пуличченех пăхса тăчĕ. Ăшĕнче Липăна ырласа та илчĕ: «Хĕр темерĕн, юланутпа арçынран кая мар çӳрет. Ав, мĕнле вĕçтерчĕ, Укахви ун пек пултараяс çук».

Тата çур сехетрен Кĕтерне Липăна кĕтмен çĕртен тепре курчĕ. Вăл килтисене ирхи апат çитерсе ĕçе кăларса янă хыççăн пахча вĕçне кӳлĕрен шыв ăсма аннăччĕ. Тулли витресемпе тăвалла хăпарнă чухне хыçалта Тутаркас енчен каллех сиккипе юланут килни илтĕнсе кайрĕ. Кĕтерне çаврăнса пăхмасăрах сисрĕ — Липа. Вăл куннинче кăмăлсăр та пулчĕ: ялтан яла мĕн сиккипе çӳремелли пур, Акатуйне кайман вĕт вăл. Анчах çав хушăра хăлхана хĕрарăм кăшкăрнă сасă килсе кĕчĕ. Кĕтерне тăпах чарăнчĕ — тем тесен те, пĕр-пĕр хыпар ĕнтĕ. Кĕтерне чарăнчĕ те витрисене çĕре лартмасăрах юланутçăна кĕтме тытăнчĕ. Чăнах та, Липа тем кăшкăрать, вăл пуçри хĕрлĕ тутăрне сӳсе илнĕ те унпа енчен-енне сулкалать. Акă вăл Кĕтернене те асăрхарĕ пулас, тата хытăрах кăшкăрса ячĕ:

— Çĕнтерӳ, юлташсем, çĕнтерӳ!

— Мĕнле çĕнтерӳ?! — ăнланмарĕ Кĕтерне, пĕр вырăнтах хытса тăрса. Липа, лаши çинчен вăльт! çеç сиксе анчĕ те, карта урлă каçса, Кĕтерне патне чупрĕ.

— Çентерӳ, Кĕтерне инке, çĕнтерӳ!

Кĕтерне вара ку сăмахсем мĕне пĕлтернине тинех тавçăрса илчĕ, хăй сисмен çĕртенех пĕтĕм тăлпăвĕпе малалла туртăнчĕ. Ун хулпуççийĕ çинчи кĕвенти вĕçерĕнсе кайрĕ, витресем шăнкăртатса çĕре персе ӳкрĕç, Кĕтерне ăна-кăна асăрхамасăр тӳрех Липăна хирĕç ыткăнчĕ. Вĕсем пĕр-пĕрин патне темĕн чухлĕ чупса халтан кайнă çынсем пек пырса тăрăнчĕç, аллисене хулпуççисем çине хурса хĕрарăмла сассăр макăрса ячĕç. Кĕтерне темиçе хутчен нăшăклатса та илчĕ.

— Апла Алексей таврăнать иккен, — терĕ вăл, саппун аркипе куççулне шăлкаласа.

— Таврăнать ĕнтĕ... Пурте таврăнаççĕ.

— Ăçтан пĕлтĕн-ха эс ку хыпара? Радио калаçмастчĕ-çке?

— Çавăнпа вĕçтерсе килтĕм те. Кусен паян радио ĕçлемест-ха, пĕлмеççĕ те пулĕ, терĕм. — Липа, карта урлă каялла каçса, каллех лаши çине утланса ларчĕ, ăна урисемпе тапса çĕнĕрен кăшкăрса ячĕ:

— Çĕнтерӳ, юлташсем, çĕнтерӳ!..

Кĕтерне пĕççине шартах çапрĕ: ара, ку хыпара вăл чи малтан илтрĕ-çке-ха, ăна ялта урăх никам та пĕлмест. Вăл хăй те хыттăн кăшкăрса ярасшăн пулчĕ, анчах сасси тухмарĕ, вара вăл, пушă витресемпе чăнкăртаттарса, урамалла чупрĕ.

Липа ялта икĕ çĕрте çеç чарăнса тăчĕ — колхоз правленийĕнче тата промартель правленийĕнче. Унта Левентейпе Куçма Иванча çĕнтерӳ ячĕпе саламларĕ те лашине хирелле юрттарчĕ. Укăлча хапхи тĕлĕнче ăна юланутпа Левентей хăваласа çитрĕ, пĕрремĕш бригадăна вара вĕсем иккĕн кайрĕç. Юланутпа сиккипе килекенсене çынсем аякранах асăрхарĕç, вĕсем ăçта чарăнассине пĕлсе, Маринепе Ятман патне пуçтарăнарах тăчĕç. Малтанхи сăмаха илтсенех хир тăрăх «урра!» янраса кайрĕ, пĕлĕтелле таçта инçете картуссем ыткăнчĕç. Левентейпе Липăна лашисене чарнă-чарман утсем çинчен сĕтĕрсе антарчĕç те умлăн-хыçлăн чуптума пикенчĕç. Çынсем пĕр-пĕрне алă тытаççĕ, ытаклаççĕ, кам мĕн каланине вара никам та итлемест. Мĕн вăл халь сăмахла калани! Çак вăхăтра кашни çын чĕререн капланса тухакан савăнăçпа пурăнать. Липа сăнран хăмач пек пулса кайнă — ăна пурте питçăмартинченех, тутаранах, чуптăваççĕ.

— Лайăхрах, лайăхрах! — терĕ Марине, Липа Ятман ытамне лекнине курсан, хăй каллех Ятман патне пычĕ. — Кӳр, хам та тепре чуптăвам. Паян Липа кĕвĕçеймест!

Липа Ятманран хăтăлса Левентей патне пычĕ, ăна аллинчен туртрĕ:

— Кайрăмăр малалла, асту, пирĕн ытти бригадăсене те пĕлтермелле!

— Тĕрĕс, тĕрĕс, пĕтĕм хирĕпе çаврăнăр, — терĕ Ятман та.

Ытти бригадăсем вĕсемсĕрех пĕлнĕ ĕнтĕ, хирте унта та кунта «урра» кăшкăрни илтĕнет. Арçынсем бригадирсенчен ирĕк ыйтса лавкана эрех илме чупрĕç, часах темиçе çĕрте виççĕн-тăваттăн е çиччĕн-саккăрăн черккесем йăтни курăнса кайрĕ. Марине бригадинче эрех илме каяканĕ шăп кăна Сехре Иванĕ пулчĕ. Çынсем ăна пĕлсе уйăрчĕç: Иван халь хире пĕр чĕрес тăварланă панулми йăтса килет.

— Вăл пулатех, унсăр мĕнле вара? — терĕ Сехре Иванĕ, пĕр ват çынни панулми пирки астутарсан.

Сехре утма та тăнăччĕ ĕнтĕ, çул çине тухса урисене тăпраран тасатма пикеннĕччĕ, çав вăхăтра ун патне Марине кулакан питпе пырса тăчĕ.

— Иван, асту, ман пата илсе пынă кĕленчене ан хăвар. Ларать-и вăл сан шкапра?

— Ларать-çке, — çемçен тавăрчĕ Иван.

— Илсе кил ăна та. Ĕçер пĕреххут...

Сехре Иванĕ тек нимĕн те шарламарĕ, тута айĕн кулса илчĕ те çăмăллăн çеç ялалла чупрĕ. Марине вăл чупса çӳренине пачах курманччĕ-ха.

Кĕтерне, фермăра ĕçлекенсем патне çитсе килме ĕлкĕрнĕскер, халь хăйĕн савăнăçне нимрен малтан Михалана пĕлтересшĕн пулчĕ. Вăл ăна шыраса таçта та çитрĕ, анчах упăшки ниçта та çук.

Михала правленире мар-и тесе, вăл унта кĕрсе тухрĕ, унта та курăнмасть. Правлени алăкĕ янках уçă, унта никам та юлман. Упăшкине Кĕтерне урамра, хăйсен килĕнчен инçе мар, тĕл пулчĕ. Михала «Ăçта çавă? Манăн çавна курасчĕ» тесе хыттăн утса пырать.

— Кама курасшăн çак эсĕ? — йăмра хыçĕнчен ăнсăртран сиксе тухрĕ арăмĕ, хăй çавăнтах упăшкине — аллинчен ярса тытрĕ.

— Ара, Липăна. Çав шуйхантарнă вĕт-ха халăха! Ман ăна тытса чуптăвас килет...

— Эпĕ ватсупнăна ял тăрăх шыраса çӳретĕп, — тутине уснă пек пулчĕ арăмĕ. — Вăл та мана шырать пулĕ-ха, тетĕп. Шырать вăл сана... Ăна Липа кирлĕ...

— Ах, ку эсĕ-çке, ман карчăк! — юриех хыттăн кулса ярса ăна икĕ ăллипе ыталарĕ Кăтра Михала. — Кил, эппин, çĕнтерӳ ячĕпе чуптăвам.

Вăл çапла каларĕ те арăмне виçĕ хутчен чуптуса илчĕ, çавăнтах тата ăна ыйту пачĕ:

— Хĕрсем пĕлеççĕ-и?

— Пĕлеççĕ пулĕ, — терĕ арăмĕ. Михала хыпăнса ӳкне пек пулчĕ, хăвăрттăн каласа хучĕ:

— Эс хире кайман-и? Пĕлтерес пулать, часрах пĕлтерес пулать... Ну, эппин, ывăлна кĕт, карчăкăм. Паянччен вилмерĕ пулсан, таврăнать. Эпĕ хире кайрăм...

Вăл арăмĕ мĕн калассине кĕтмесĕрех айккинелле пăрăнчĕ, шлепкине тӳрлете-тӳрлете хирелле утрĕ. Кĕтерне те килне кайма тумарĕ. Çук, вăл халь пĕр-пĕччен , килте ларма пултараймĕ. Ăна чĕрери савăнăçа уçса пама çынсем кирлĕ, ун халь кампа та пулин калаçмаллах.



XIV


Сехре Иванĕн шухăшĕ час-часах пĕр япала пиркиех икĕ терлĕ пулать. Екки кайнă хушăра хăй тĕллĕн тĕшмĕртсе ларать-ларать те вара, малтан чипер кăмăла кайнă ĕçех тиркесе тăкать е, пачах урăхла, ĕнер юратман япаларах паян темĕн чухлĕ лайăх енĕсем тупать.

Акă вăкăра хăваланă май вăл шухăшпа хăйĕн пурнăçĕ патне тĕрлĕ енчен пыра-пыра пăхрĕ. Çапла тейĕпĕр, манăн сад пур тейĕпĕр, — вĕçрĕ пуçра шухăш-урхамах. — Чипер виçсе пăхсан, паян ман вăрлăх турттарма тухмалла марччĕ, панулми йывăççисене шуратса хăвармаллаччĕ. Тем тесен те, манăнни пек сад ялĕпе те пĕрре-иккĕ анчах. Панулми пулнă çул унăн уссине сахал мар курнă ĕнтĕ. Кăçал та, хам шутланă тăрăх, панулми начар пулмалла мар пек, — ĕçлени харама каяс çук. Тепĕр енчен тата, сад манăнне çăвĕпе тинкене кăларать: ăна пăхас пулать, панулмине сыхламалла, сутма тăрсан, лав шыраса хăшкăлмалла. Иртнĕ çул панулмине пула шăп хĕру вăхăтра колхозри ĕçе пăрахма тĕл килчĕ, ун пирки миçе ĕç кунĕ сая кайрĕ. Пуйма кайнă — пĕтсе килнĕ тенĕ пек, Урала кайни те пăтăрмахлă пулчĕ. Пĕр сăмахпа каласан, иртнĕ çул сад — мана сиен кăна турĕ — тырă та сахал илтĕм, ята та ярса пĕтертĕм. Халĕ çынсем ялан Урала кайни пирки тĕртсе калаçаççĕ.

Иван качаки пирки те çавăн пекех шутларĕ. Выльăхсăр пурăнни мар ĕнтĕ, сĕт-çăва укçалла илни мар. Ирхине тăратăн та ăшă сĕт ĕçетĕн, каçхи апат валли те сĕтел çинче пĕр курка сĕт ларать. Утă-улăм пасартан илсе курман — килхуçалăхра пĕр чĕрчуна çитермелĕх апат тупăнатех. Тата, пĕр качака çеç пулсан та, ячĕ пур, Иван пичче выльăх усрать, теççĕ. Анчах, пуçпа тĕплĕрех ăсласан, пĕр пĕччен çынна ăна тытса усрама та йывăр. Çăткăн выльăх вăл, качака, апат парса та ĕлкĕрмелле мар. Çавна тăрантарма час-час киле чупнăшăнах конюхран тухмалла пулчĕ. Кăçал çулла миçе хутчен ĕçрен юлнă тата! Мĕн тумалла ĕнтĕ çав путсĕр качакапа — сутмалла-и ăна, сутмалла мар-и — Иван пичче пĕлмест.

Ку çеç мар, юлашки вăхăтра Сехре Иванĕ ялти çынсем тĕлĕшĕнчен те иккĕленме тытăнчĕ. Хăш таран ĕненмелле çынсен сăмахне, хăш таран ĕненмесĕр тăмалла? Акă, сăмахран, Ятмана ĕнтĕ вăл ĕмĕрлĕхех тăшман тесе шутланă — миçе çул вĕсем патне кайса кĕмен, миçе çул ăна сăмах чĕнмен, урамра курсан та айккинерех пăрăнса утма тăрăшнă, хăйне уй хуралçинчен кăларттарнăранпа кашни утăмра ăна усал ятпа кăна асăннă. Нумай пулмасть кĕтмен-туман çĕртен Ятман хăй кĕчĕ те нихçан урлă пулман çын пекех калаçса ларчĕ. Пурин çинчен те ыйтать: пĕччен пурăнма кичем мар-и, ĕçкунĕ миçе тунă, сивĕре садри йывăçсем шăнса пăсăлман-и? Вăрçма мар, тăрăхласа та пĕр сăмах каламарĕ. Ирĕксĕрех вара пуçра иккĕленӳ çуралчĕ: тен, чăнах та Ятман вăл шутланă пек усал мар пулĕ?

Виç-тăватă кун каялла Сехре Иванĕ чун килениччен Маринепе калаçса тăчĕ. Марине те асăнчĕ: Ятман сана ырлать-ха, ĕçлеттерме пĕлмелле Иван пиччене, вăл, ман шутпа, çынсем каланă пекех наян мар, тет, сана вăл сад ĕçне ăста пулĕ шутлать. Ун пек пулсан, Ятман — питĕ ырă çын, Сехре мĕнле ĕçе пултарнине тĕрĕс тавçăрса илнĕ. Анчах колхозра сад çук-çке, çавă пĕтерет.

Сехре Иванĕ бригадăна çитрĕ те михĕсене лав çинчен çĕре иле-иле лартрĕ, хăй, Маринене кĕтсе, чĕлĕм чĕртсе ячĕ. Бригадир ăна асăрханă ĕнтĕ, вăл суха кассипе ун патнелле васкать, тин сухаласа пăрахнă тăпра çийĕнче унăн шап-шур чăлхи вĕлтлетни курăнать.

— Çирĕм пăт-и? — терĕ Марине лав патне çитичченех.

— Çирĕм, — йăванса каясран михĕсене пĕр-пĕрин çумне таянтарчĕ Сехре. — Кунта тек кирлĕ мар пулĕ ĕнтĕ сире?..

— Кирлĕ мар. Халĕ çырма хĕррине турттарса кайса паратăн, — Марине аллине ялăн анат еннелле сулчĕ. — Тата акă мĕн, Иван, Кириле пичче пилĕкпе аптранă, вăл ыран пăрçа акаймасть та пулĕ. Эпĕ сана хушас тетĕп. 

Сехре ăна сассăр кулăпа çеç тавăрчĕ.

— Анчах иртерех тух вара, эп чĕнме пырса çӳреместĕп, — терĕ Марине.

— Ĕçрен çывăрса юлас çук ĕнтĕ, — мăнкăмăллăхне пытармарĕ Сехре. — Хăвна пырса вăратас мар-и?

— Мана вăратма кирлĕ мар, эпĕ çăмăл ыйăхлă. Сăмах илтнĕшĕнех Иван ирхине ĕçе Маринерен хăйĕнчен те маларах тухрĕ. Вăл колхоз картишне çитнĕ çĕре лашапа ĕçлекенсем лашисене те кӳлме тытăнманччĕ.

«Кунĕпе ĕçлесе ĕшеннĕ ĕнтĕ бригадир, — хĕрхенсе илчĕ Сехре. — Киле çитсен те тӳрех çывăрма выртайман-тăр: ачи-пăчи нумай, вĕсене тăрантарас пулать. Çапах та эпĕ маларах çитни аван-ха вăл — чĕлхине кăшт йăвашлатĕ, унсăрăн ялан шахвăртать. Акă, кур, кирлĕ пулсан, эпĕ санран та маларах тухма пултаратăп».

Хирте Иван нимрен малтан паян кун хитре пуçланнине асăрхарĕ. Йăлăм хыçĕнчен тин пиçсе тухнă вĕри пӳремечĕ пек хĕвел çĕкленет. Ун çути килсе ӳкнĕрен курак çинчи сывлăм тумламĕсем кĕмĕл пĕрчи пек йăлтăртатаççĕ, вĕсем хĕвеле хăйсемех ирхи парне вырăнне илсе ĕçме сĕнеççĕ тейĕн. Тӳпере пĕр пĕлĕт татăкĕ те çук, тухăçри мамăк евĕр курăнакан шурă тăрăх хĕвел хăйĕнчен уйрăлнăçемĕн çухалса пырăть. Халлĕхе уйри çил вĕрмесен те пăртак сивĕ пек, анчах, кĕтсех тăр, тепĕр сехетрен çири пиншака та хывмалла пулать.

Кăçал Иван çуракинче мĕнле йĕркепе ĕçленине пĕлсех те каймасть: кунта — ик-виç лаша, лере — ик-виç лаша, кунта пăрçа акаççĕ, çур çухрăмра — сĕлĕ акаççĕ, тем пирки питĕ сапаланчăк тата васкаса ĕçлеççĕ, вăхăтра акса пĕтереймесрен хăраççĕ пулас. Тĕрлĕ çĕрте ĕçленĕрен Марине те пĕр тĕлтен тепĕр тĕле чупать, çынсем ун хĕрле çавăрса çыхнă шур тутăрне çеç курса юлаççĕ. Бригадир кăçал хайне валли лаша та илмен, ура вăйне хĕрхенмесĕр çуранах утать.

Марине кун каçиччен пăрçа акнă çĕре темиçе хутчен те пырса кайрĕ, анчах Сехре ун ӳпкевне тивĕçлĕ пулмарĕ — ĕç лайăх пырать, ниçта та чĕрре кĕреймĕн. Каçхине бригадир ăна ырласа та илчĕ:

— Акма ăста иккен эсĕ, Иван. Кăна пĕлнĕ пулсан, сана малтанах çак ĕçе лартмалла пулнă, — терĕ.

— Тавах ыр сăмахушăн, — ăшшăн пăхрĕ Сехре. — Манса кайман апла?

— Манман. Тепĕр ик кунран вир акатпăр, эпĕ урăх çын шырамастăп вара, Иван?

— Мĕншĕн акас мар? Бригадир хушсан, акас, ĕлĕк вăл ĕçе те хушкалатчĕç. — Сехре сассинче каллех мăнкăмăллăх сисĕнчĕ. «Пĕлетĕп эпĕ, пур ĕçе те пĕлетеп, эсĕ çеç мана хакламастăн», — терĕç ун чее куçĕсем.

Вир акма тухиччен малтан Иван пичче тырă склачĕпе юнашар чĕртнĕ вучах умĕнче вăрлăха бионтизаци тунине тĕлĕнсе пăхса тăчĕ. Вăл ку сăмаха Маринерен темиçе хутчен те илтнĕччĕ, анчах бионтизаци кун пек пулассине шутлама та пултарайман: сăра хуранĕ çакса янă та вире вĕри шыва чике-чике кăлараççĕ. Натали агрономпа бригадирсене «Ухмахсем, мĕн хăтланатăр эсир?» тесе вăрçать, лешсем ăна итлемесĕр хуран тавра чупкаласа çеç çӳреççĕ. Укахви темиçе михĕ вире йĕпетсе складалла йăтрĕ ĕнтĕ, Липа ытти бригадăсен миххисене чикме хушрĕ.

— Куратăн-и? — терĕ вăл Маринене. — Эп тытнă чухлĕ тытатăн, унтан ытла юрамасть. Ну, эпĕ Тутаркаса вĕçтертем, мана унта кĕтеççĕ.

Сехре çаврăнса пăхнă çĕре вăл куçран та çухалчĕ. Марине çурри таран пушарнă хурана шыв тултарчĕ, вучаха тепĕр çĕклем вутă пăрахрĕ. Çав вăхăтра ун патне правленирен дежурнăй чупса килчĕ, вăл Левентей ăна васкавлăн хăй патне чĕнтерни çинчен пĕлтерчĕ...

— Ак тата инкек, — вăрçрĕ Марине. — Йĕркеллĕ ĕçлеме те памаççĕ. Çураки вăхăтĕнче мĕн правленине чĕнтермелли пур? — Вăл склад еннелле канăçсăррăн пăхса илчĕ, хăй тумалли ĕçе Укахвие хушасшăн пулчĕ пулас, унтан, ăна курмасăр, Ивана çеç куларах çапла калăса хучĕ:

— Эс арăмсăр арçын, пăтă пĕçерме пĕлмелле — пĕçер. Шăп Липа йĕпетнĕ пек йĕпет, унтан кĕлете кайса ларт. Ытлашши ан тытнă пул, пиçсе кайĕ тата...

— Куртăм ĕнтĕ, — ку тĕлĕнтермĕш ĕçе хăйне хушнинчен аптраса ӳкнине пытараймасăр тавăрчĕ Сехре Иванĕ.

— Асту. Наталие ан итле, вăл сана вĕрентĕ! — асăрхаттарчĕ татах бригадир.

— Кирлĕ мар, хутшăнмастăп, — терĕ Натали куштаннăн. — Пăтă мар, хуть те тинкĕле акăр, ман ĕçĕм çук.

Часах хуран патĕнче Наталипе Иван пичче иккĕшех тăрса юлчĕç.

— Мĕн тăвас, Натали, хамăр бригадăнне те çапла шыва чикес-и? — салтăннă михĕ çăварне хыттăн туртса çыхрĕ Сехре.

— Пĕлместĕп, пĕлместĕп! — силлессĕн каларĕ лешĕ. — Манран ан ыйт.

Вара чăнах та Сехре унран тек ним те ыйтмарĕ, вĕçĕмсĕр хуран патĕнче кăштăртатрĕ. Вучахĕ начар çунать, шывĕ нимпе те ăшăнмасть, ăвăс вутти йăсăрланнăран куçа йӳçĕ тĕтĕм кĕрет.

— Вăт, тупнă ĕç, — хăй тĕллĕн мăкăртатрĕ Сехре, — шухăшласа кăларнă вĕт пĕр ухмахĕ! Ăçтан ăс çитернĕ кăна тума, э, Натали?

Натали çав-çавах нимĕн те чĕнмерĕ-ха, Сехре ĕçе тытăнма хатĕрленнине курсан çеç чăтса тăраймарĕ, ăна ăс пачĕ:

— Эс çиелтен миххине йĕпет, миххине! Вара чиксе кăларнă пек пулать.

Марине каялла килнĕ çĕре йĕпе михĕсем ĕнтĕ тырă кĕлетĕнче ларчĕç. Бригадир Ивана вучах сӳнтерсе сăра хуранне илнĕ вырăна лартма пулăшрĕ те хире сӳре сӳрелекенсем патне васкарĕ.

Иван пичче вире пĕтĕм кăмăлтан хавхаланса акрĕ. Марине юнашар пулнăран-и, вăл кун ĕçленĕçемĕн ĕçлес килчĕ. Умри кунтăк йывăрăшне туймасăр вăл уя утăмпа виçсе пынă пек васкамасăр малтан мала утрĕ, пĕрре сылтăмалла, тепре сулахаялла ывăç хыçççăн ывăç вир сапрĕ. Типĕ вир пӳрнесем хушшипе хăйăр пек юхса пырать. Вăрçăччен вире ятарласа тунă сеялкăпа акатчĕç, халĕ, ăна çĕмĕрсе тăкнă та, алă вĕççĕнех акма тивет. «Юрĕ-çке кăçаллăха алăпа та пырĕ»,« — тет ăшра Сехре, хăй, участок хĕрне тухнă май, ун тепĕр вĕçнелле пăхать. Вăл мĕнле килнĕ, çавăн пекех каялла утăмлать, хăйне унта епле инкек кĕтнине те пĕлмест. Участок вĕçĕнче Липăпа Марине тăраççĕ ентĕ.

— Улталанă вăл сана, пĕр иккĕленмелли те çук, улталанă, — терĕ Липпа, аллинчи вире сăтăркаласа. — Ак, катса пăх.

Вĕсем иккĕшĕ те çăвара вир пĕрчисем хыпрĕç, ăна кантăрвăрри шĕкĕлченĕ пек шĕкĕлчесе пăхрĕç.

— Тип-типех çав, шыв лекеймен пулĕ.

— Ăна весем вĕри шывпа мар, сив шывпа та йĕпетмен.

Хăйсем патне çывхарсан, Сехрене Марине кăчăк туртса чĕнсе илчĕ.

— Ан ак-ха тек, Иван, кунта кил-х-а. 

Иван пичче кунтăкне лартрĕ те хĕрарăмсем патне пырса тăчĕ.

— Вир питĕ типсе кайнă, Иван, акма юрамасть, — ун çине шăтарас пек пăхрĕ бригадир.

— Типĕ пек мар-çке, — ним тăвайман енне вире тĕрĕслеме тăчĕ Сехре.

— Çук, Иван, эс ку вире бионтизаци туман, — татса каларĕ лешĕ.

— Мĕнле, ара, шыв вĕретрĕмĕр... Натали те пурччĕ...

— Эх, эп сана тӳрĕ çын тесе! — Марине тулли михĕ патне пычĕ те ăна салтса ячĕ! — Кур, Липа, тепĕр миххи те типех. Ну, Иван, намăс кăтартрăн эсĕ капла. Каласа хăвартăм вĕт-ха, шаккасах каласа хăвартăм! Мĕнле чӳхемеллине ху куçупа ху пăхса тăтăн. Асăрхаттартăм-ха тата çийĕнчен: асту, Наталие итленĕ ан пул, терĕм.

— Натали хушмарĕ-им? — ун патне пĕр утăм ярса пусса çиллессĕн ыйтрĕ Липа. Сехре туйрĕ, кунта улталама май çук, лачакана шаларах кĕрес мар тесен, тĕрĕссине калас пулать.

— Хам хĕрхентĕм, — йывăррăн каларĕ вăл. — Вир сая каять пулĕ, терĕм, каçарăр...

— Сана каçарма эс пĕчĕк ача-им? — куç харшине вылятрĕ Марине. — Хушнă ĕçе тумасть, улталама пăхать, халь тата «каçарăр». — Вăл, агроном енне çаврăнса, унран канаш ыйтрĕ. — Мĕнле ĕнтĕ халь, каялла илсе каяс-и?

— Хăйне хуш, — терĕ Липа. — Каланă пек бионтизаци тутăр. Анчах ун пирки ĕнтĕ эсир вире кая юлса акатăр.

— Илтрĕн-и? — кăшкăрчĕ бригадир Сехрене. — Халех турттарса кай. Эп пыриччен ан чӳхенĕ пул, унсăрăн тепре улталăн тата...

Ку сăмахсене илтсен, Иванăн пĕтĕм çан-çурăмĕ вĕриленсе кайрĕ, ура вăйĕсем пĕтсе çитрĕç, Маринепе Липа пулмасан, вăл çакăнтах михĕ çине тĕшĕрĕлсе аннă пулĕччĕ. «Ах, мăшкăл — терĕ вăл. — Ах, тĕнче мăшкăлĕ! Пурăнан пурнăçра намăс курнă пулĕ, анчах кун пек пĕрре те намăс курман. Ну, шуйттан Натали!» Вăл хăй те пĕлчĕ, кунта Натали айăплă мар, вăл çав вăхăтра Натали пулмасан та çавăн пекех тăватчĕ, тем тесен те, унăн сап-сар вире вĕри шыв ăшне чикме хăват çитейместчех ĕнтĕ, çапах та халĕ чуна пусарма, айăпа хăйĕн çинчен сирме кама та пулин вăрçасси килчĕ. «Ну, шуйттан Натали, ăс пама пĕлчĕ вĕт, михĕсене йĕпетсе ятне тума хушрĕ. Эп ăна ĕнентĕм пулать ĕнтĕ, кайран çынсем тĕрĕслесе пăхасси пирки шутлама пĕлмерĕм».

Сехре Иванĕ пĕр-пĕр инкекшĕн кулянакан çын, анчах — тĕрĕссине калар — вăл пĕтĕм чунтан хыпăнса ӳксе нумайччей ниçта кайса кĕме пĕлмесĕр хуйхăрса çӳрекен этем мар. Кăшт хăйне вăрçкалать, çынсене вăрçкалать, унтан мĕн пулса иртнине маннă пек пулать — ăçта ĕнтĕ ялан ăша вĕçтерсе çӳрен: ĕмĕрте пĕрре ырă ут та такăнать. Куннинче те Сехре çавăн пекех турĕ, хăйне «Эй, мĕн намăсĕ, эпĕ вăрра кайман-иç» тесе лăплантарчĕ те ним пулман пек колхоз картишне вăкăр кӳлме чупрĕ.

Марине вара ăна темиçе кун куç уçма та памарĕ. Малтан, никам та çуккине кура, çав тери хыттăн вăрçса тăкрĕ, (ай, усал иккен Марине те пĕр вăрçма тытăнсан), калас пеккине каласа пĕтернĕ хыççăн пĕр-икĕ сехет ăна нимĕн те чĕнмерĕ, кайран вара ăна сăмахпа кирлĕ-кирлĕ мар çĕртех тĕрте-тĕрте илчĕ, кашни утăмрах тăрăхлама пăхрĕ.

— Мĕн каласси пур, тĕлĕнтеретĕн, Иван, ĕмĕр кăтартман мыскарана кăтартрăн, — терĕ вăл. — Пирĕн касра Лапшу Çтаппанĕ пек Налим старик пурччĕ. Сунара кайнă чухне вăл сумкăна мулкач вилли чиксе каятчĕ, килнĕ чухне вара ăна, мулкач тытрăм тесе, пилĕкри пиçиххийĕйчен çакса таврăнатчĕ. Чисти çавăн пек хăтланатăн эсĕ те.

— Тен, эпĕ вире çăлса хăварнă пулăттăм, кам пĕлет-ха, акнă пăтă шăтать-и вăл сирĕн? — хăйне тӳрре кăларма тытăнса пăхрĕ Сехре Иванĕ.

— Кай, ан аташса тăр, — хĕрхенӳсĕр каларĕ бригадир. — Агроном пĕлмесĕрех хушас çук. Липа пирĕн ялта тăваттăмĕш çул ĕçлет, тĕрĕс мар тунине курман эпĕ. Çăлса хăварнă пулăттăн эсĕ вире! Çынсем тем пек вăйлă вир вырса илнĕ пулĕччĕç, эпир сана пула вирсĕр тăрса юлнă пулăттăмăр. Ахаль те çынсенчен катăк пулать-ха ĕнтĕ пирĕн вир, мĕншĕн тесен нумай кая юлса акатпăр.

Пуринчен ытла Иван пиччене Натали пирки çакланчĕ.

— Эх, Иван, Иван, — терĕ Марине. — Питĕ начар арçын иккен эсĕ, çав тери çемçе чунлă этем. Хĕрарăм мĕн калать, ним уяса тăмасăр çавăн пек тăватăн. Апла юрать-и, Натали тăлăх арăм тесе ун умĕнче сарçу евĕр ирĕлсе шыва сикмелле-и? Эп сана ун пек арçын тесе шутламан...

Ку сăмахсене Иван пичче ытлашши хĕрелмесĕр йышăнчĕ пулĕ те, ĕç кулăшах иртмерĕ, пулнă инкек Сехре Иванĕпе Марине хушшинчи самаях юсанса çитнĕ туслăха каллех чылай вăхăтлăха пăсса пăрахрĕ. Çук, халĕ ĕнтĕ, пĕр эрне каялла пулнă пек, каçхине Марине патне калаçса ларма каяйман; кĕтмен çĕртен, чи лайăх ĕмĕтсемпе пурăннă çĕртен тепĕр хут хисепрен тухрĕ. Хăçан вăрçма пăрахĕ ăна бригадир? Хăçан вăл унпа унчченхи пек çемçен те йăвашшăн калаçакан пулĕ? Кĕт ĕнтĕ халĕ ăна!



XV


Анушкан кăçалхи çуркуннене ырламашкăн хăйне евĕрлĕ тепĕр сăлтав пулчĕ: вĕсен трактор бригади Атăлкассинче ĕçлерĕ. Тăван ялта ĕçлессинчен ырри мĕн пултăр ара! Эсĕ хăвăн тракторупа гектар хыççăн гектар сухалатăн, çул хĕрринче аçу савăнса, сухалне шăлкаласа тăрать, пĕрремĕш хут трактор курнă пек чупса тухать, унтах тата хĕр тантăшсем, енчен-енне куçса, плуг хыççăн çур çухрăм тăршшĕ утса пыраççĕ. Анушка вĕсен хаваслă сассисене илтет:

— Яра пар, Анушка, сухала пĕр чарăнмасăр вунă гектар!

— Трактористка! Плугсем татăлса юлчĕç! Чар хăвăртрах!

Смена хыççăн канма вăл кашни кунах киле кĕчĕ — кунта ăна амăшĕ пĕчĕк ачана пăхнă пек пăхать. Хăй килте чухне пĕр уншăн кăна вĕри апат пĕçерет, сăмавар лартать, тахçантанпа тытса усракан тутлă ĕçме-çимене турта-турта кăларать.

Хĕлле тăрăшса юсани харама каймарĕ, тракторсем çуракинче пĕрре те пăсăлмарĕç темелле, Анушка тракторĕ хăйсен ялĕнче мĕнпурĕ те пĕр сехет кăна ĕçсĕр ларчĕ, механиксем ăна çийĕнчех юсаса хучĕç.

Левентей Анушкана Тутаркаса кулса çеç ăсатрĕ:

— Тахçанах сана илсе килмелле пулнă иккен. Хамăр ял çынни ĕçлерĕ те, бригада плана срокчен тултарса пачĕ. Ну, халь хăрамастпăр ĕнтĕ, халĕ чиперех акса пĕтеретпĕр. Çĕртме тума та эсех кил!

Турикасра çĕртме тунă кунсенчен пĕринче Анушка хăйĕн трăкторĕ умĕнче чылай аякра симĕс гимнастерка тăхăннă çын тăнине асăрхарĕ. «Кам ку? — терĕ вăл хай тĕллĕн. — Директор килсе тухман пулĕ те?» Директор тесен, мотоциклпа пулмалла, вăл ахаль çӳрес çук. Ку çынни те ун пекех çӳлĕ мар. Анушка çывхарнине кура, çын, çул çинчен пăрăнса, сухаласа пăрахнă вырăн урлă чупса каçрĕ, трактор çулне пӳлме маларах тухрĕ. Кунта вара хĕрача чуть çеç ларкăч çинчен персе анатчĕ — ара, ку Карачăм вĕт! Вăл мĕнле педаль çине пусрĕ-тĕр, трактора мĕнле чарма пултарчĕ-тĕр — ăна нимĕн те астумарĕ, хура питне кĕпе çаннипе шăлса илсе, çĕрелле сикрĕ.

— Ой, Карачăм!

— Аван-и, Анушка!

Çапла каларĕç те вĕсем, пĕр-пĕрин аллине хыттăн чăмăртарĕç.

— Чăтаймарăм, тухса курас терĕм, — хĕр çине ăшшăн пăхса сăмах хушрĕ Карачăм, унăн унчченхинчен те туллин курăнакан пичĕ çемçе кулăпа çуталчĕ.

— Хăçан таврăннă эсĕ? — -вăтаннине пĕчĕккĕн сирсе ячĕ Анушка.

— Каçхине. Тĕттĕм пулсан çитрĕм...

— Эпĕ сана палламан та... Директор килсе тăнă тесе.

— Директор çавах-и пирĕн?

— Çавах.

— А эсĕ улшăннă, Анушка, — хĕр пичĕ çинчен куçне илмерĕ Карачăм.

— Çук пуль...

— Улшăннă.

— Эс ан кул-ха. Ав сан умăнта мĕнле кĕпепе тăратăп, пăхма хăрушă. — Вăл хăйĕн çупа вараланса пĕтнĕ кĕпи çине пăхса илчĕ. — Мĕнле кĕтмен çĕртен сиксе тухрăн-ха эсĕ?

— Кĕтмен çĕртен пулчĕ-и?

— Эп сана халех килет тесе шутламан.

Ку сăмахсене каланă хыççан Анушка сасартăк Карачăм сулахай аллине ним хускатмасăр кĕсьере тытса тăнине асăрхарĕ те хыпăнса ӳкрĕ: — Эс алран аманмантăр?

Карачăм аллине кĕсьерен кăларчĕ те хĕр ывăçĕ çине хучĕ. Анушка вара унăн хăрах аллинче пĕр тĕрĕс пӳрне те юлманнине курчĕ.

— Эпĕ тек тракторист мар ĕнтĕ, Анушка.

— Ĕçлеме май çук-и вара?

— Хăрах алпа ăçтан ĕçлетĕн? Юсанса çитсен, тен руль тытма пултарăп.

— Эс ан кай-ха, иккĕн сухаласа çаврăнар, — Анушка, ăста тракторист пек, мотора наччасах чĕртсе ячĕ, тепĕр минутран трактор вара, тан тĕл пулнă хĕрпе каччăна калаçтарасшăн пулнă евĕр майĕпен шаккаса, суха касси хĕррипе анаталла, çырма еннелле шурĕ.

Анушка аллинче руль çăмăлланчĕ, хĕрачана ĕнтĕ халь трактор çинче пынă пек мар, тикĕс çулла çил пек: вĕçекен автомобиль çинче ларса пынăн туйăнчĕ. Вăл çак хушăра кĕтнĕ телей час çитни çинчен çеç тĕлĕнсе шухăшларĕ. «Ĕнер кăна кайрĕ ĕнтĕ, — терĕ вăл. — Тин çеç юнашар тăрса утă çулнă пек астăватăп, акă вăрçă та пĕтрĕ, ман Карачăм каллех ялта. Ĕçре çапла вĕт вăл вăхăт иртни сисĕнмест те, тĕрĕс турăм эпĕ тракториста кайса кĕрсе».

Тӳрем çĕре тухсан, Карачăм тӳсеймерĕ, сылтăм аллине руль çине хучĕ те Анушкана ларкăч çинчен хĕссе кăларчĕ.

— Госпитальте чухне автомашинăпа çӳресе куртăм! — каялла çаврăнса кăшкăрчĕ вăл. — Унпа ытла йывăрах мар.

— Кунта та хăрах алăпах тытма пулать,— ун хăлхи патне пĕшкĕнчĕ Анушка.

— Тытма пулать, эп кун каçиччен те ĕçлеме пултармалла, анчах мана çӳреме ирĕк памаççĕ-çке-ха!

— Эс директорпа калаçса пăх, тен, вăл ĕçе илме пултарĕ те...

— Çук, Анушка, хăрах алăллă тракторист вăл тракторист мар. Мĕн те пулин юсамалла пулать, йăтмалла пулать, манăн çынна чĕнес-им?

— Мĕнле ĕçе кĕресшĕн эсĕ, апла пулсан? — интересленчĕ хĕрача.

— Кайран калăп.

— Çапах та...

— Çук, халь ан та ыйт.

Каçхине Анушка каччăн юптаруллă сăмахне итлерĕ.

— Пĕлетĕн-и, Анушка, мĕнле ĕмĕтпе таврăнтăм эпĕ хамăр яла? Манăн халĕ сĕм вăрман варрине каясчĕ те унта мунча пек тăпăл-тăпăл пĕчĕк çурт лартасчĕ. Юнашар утар пултăр, кун каçиччен хурт сĕрлетĕр, утар йĕри-тавра панулми йывăççисем ларччăр, улми ташлатăр, çулçи алă çуптăр. Çавăнтах тăрна куçĕ пек тăрă шыв шăнкăртатса юхса вырттăр, вăрманта кайăксем юрлаччăр. Эпĕ тин çеç касса татнă пушăтран алăк умĕнче çăпата хуçса ларам, тем тесен те, хăрах алăпа çăпата хуçма пултаратăп-ха эпĕ. Пуç тăрринче авăрланă пăшал çакăнса тăтăр, упа таврашĕ пырса тухас пулсан, ăна персе ӳкерес. Çавăн пек пурнăç мана халĕ юмахри пек илĕртсе тăрать.

— Мĕншĕн каймастăн? Вĕçтер йăлăма! — темле хăрушлăх та туймарĕ-ха Анушка. — Çурт ларт та, пурăн унта, упасемпе пĕрле!

— Эсĕ пымасран хăратăп, — тавăрчĕ Карачăм. — Пĕччен мĕнле пурăнан-ха вăрманта?

— Эпĕ унта пыма ухмаха ермен-ха.

— Эх, кам ăнланĕ-ши мана халĕ!

— Каласа пăх кама та пулин, тен, тупăнĕ... Вара Нарспипе Сетнер пек тарса каятăр...

— Нарспипе Сетнер мĕн!.. Вĕсем телейсĕр пулнă. Таçта тарсан та, вĕсене шыраса тупнă пулĕччĕç. Халĕ ун пек мар-çке-ха.

— Çавăнпа халĕ тармаççĕ те, — терĕ Анушка.

— Эпĕ тарса мар, ахаль кайăттăм. Пурăнăттăм юрласа çеç. Юлташпа вагонрах калаçса килтĕмĕр. Вăл та ман пек алăсăр юлнăскер. — Пирĕн йĕритавра вăрман, вăрман хуралçине каятăп, — тет. — Унта кичем пулĕ? — тетĕн. — Эй, эс апла вăрман мĕнне пĕлместĕн-ха, çĕр çинчи мĕнпур илемлĕх вăл вăрманта, — тет. Шухăшлатăп та, тĕрĕс калать вăл, вăрçă хыççăн унта çынна сиплĕ пулмалла курортри пек.

— Эс Йăлăма мар, хамăр ял çумĕнчи вĕтлĕхе кай, — кулчĕ хĕр. — Унта çырла нумай. Эпир пыратпăр та, эсĕ пире çырла татма пулăшатăн.

— Ак эс кулатăн, — ӳпкелешнĕ пек пулчĕ Карачăм. — Эпĕ чăнласа калатăп.

— Эпĕ те чăнласа.

— Ну пынă пулăттăн-и эсĕ манпа вăрмана!

— Тен, пынă та пулăттăм. Эсĕ мана пăрахса хăварасшăн-и?

Çапла. Карачăм пĕрре те шӳт туман иккен, тата темиçе кунран вăл Анушкана хăй çирĕм çухрăмри вăрман питомникне ĕçлеме кĕни çинчен пĕлтерчĕ. Малтан хĕр ăна ĕненмерĕ, анчах, леш тĕрĕс каланине туйса илсен аптраса ӳкрĕ, пĕтĕм чун-чĕререн тарăхса кайрĕ.

— Ухмаха ермен-тĕр вĕт эсĕ? — тĕттĕмре ун куçĕсене шырарĕ Анушка. — Мĕнле ăспа кайса кĕтĕн вара вăрман ĕçне?

— Ара, эп сана каларăм вĕт...

— Каларăн! Калама тем те пулать, чĕлхен шăмми çук. Ĕç тунă чух пуçпа шутламалла. Эй, тĕлĕнтермĕш, фронтран таврăннă хыççăн çавăвпа кайса кĕретĕн ĕнтĕ? Намăса туймастăн та-и?

— Вăл ĕç мар-им? — парăнмарĕ Карачăм. — Пирĕн çĕршывра пур ĕç те хисеплĕ! 

Ăна такам та пĕлет! — çиллессĕн тавăрчĕ Анушка. — Эс мана пĕчĕк ачана вĕрентнĕ пек вĕрентсе ан лар.— Кашни çын хăй пултарнă ĕçе тумалла, çăмăл ĕç шырамалла мар. Фронтран таврăнакан çынсем халĕ унчченхинчен пысăкрах ĕç илеççĕ. Ĕлĕк рядовой тракторист пулнă çын халĕ — трактор бригадин бригадирĕ, бригадир пулнă çын — МТС директорĕ. Эсĕ вăрçса ывăннă пулать те ĕнтĕ, лăпкă пурнăç шыратăн...

Çук, Анушка Карачăма ӳкĕте кĕртеймерĕ. Каччă «юрĕ, эс каланă пек пултăр, ниçта та каймастăн» тенĕ евĕр пуçне чиксе итлерĕ, çапах та хăй шутласа хунинчен пĕр утăм та чакмарĕ. Тепĕр кунне вăл, Анушкана памашкăн тем вăрăмăш çыру хăварса, вăрман питомникне тухса кайрĕ.

Мĕнле тытмалла ĕнтĕ халĕ Анушкан хăйне бригадăра? Ун Карачăмне пĕлекен хĕрсем кашни утăмра «Ну, ăçта сан каччу? Мĕншĕн пĕрре те килсе курмасть?» тесе тĕпчеççĕ. — Карачăм ĕнтĕ килте те çук. Савни темелле-ши ĕнтĕ ăна е вĕсен çулĕсем яланлăхах уйрăлчĕç-ши? Питĕ кӳренмелле, меншĕн тесен каччă ун сăмахне нимĕн чухлĕ те итлемерĕ, ку çеç мар, йĕркеллĕ калаçса пăхасшăн та пулмарĕ, çыру хăварчĕ те, тек куç умне курăнма хăранă пек, тухса та шурĕ.

Темшĕн Анушкана Карачăм çара каяс умĕн ĕç вăхăтĕнче тракторне чарсах çывăрма выртни аса килчĕ, вара вăл тӳрккес кăмăллă каччăна тата хытăрах вăрçасшăн пулчĕ. «Тӳрленсе, ăслăланса таврăнас вырăнне ытларах пăсăлса таврăнчĕ, — терĕ вăл. — Вăрманта ĕнтĕ вăл упанах тухать, унта çынсем çук. Эх, Карачăм, Карачăм! Эпĕ сана пĕтĕм чунтан кĕтнĕччĕ-çке?»



XVI


Людмилăпа амăшĕ Украинăна иртнĕ çулах каймаллаччĕ, анчах правлени хистесе ыйтнине пула Анна Ивановна тата тепĕр çуркунне ĕçлерĕ. Вăл хăйĕн бригадине çырма хĕрринчи тем пысăкăш участока пахча-çимĕç лартса тухрĕ, икĕ эрне хушши шăварнă калча çулçă сарасса кĕтрĕ, вара Левентей патне пычĕ те, ăна хăй ĕçленĕ çĕре илсе кайса, йăрансем аяккинче нумайччен кăтартса çӳрерĕ. Левентей хăйне мĕншĕн чĕнсе килнине çнйĕнчех сисрĕ — йышăн, председатель, бригадир ĕçне, вăл киле кайма васкать.

— Халĕ калча вăл илчĕ ĕнтĕ, хăрамалли çук, — терĕ Анна Ивановна, Левентей çине «Ĕнтĕ ман совеçĕм таса, акнă-акман тухса вĕçтерчĕ тесе ӳпкелешме пултараймастăн» тенĕ пек пăхса.

— Пурăнна-пурăннă — кĕркуннеччен тăхта, ху лартнă япалана хăвах пуçтарса кĕрт, — сĕнме пăхрĕ Левентей.

— Çук, çук, каятпăрах. Ахаль те Людмила ятлаçать вăрçă пĕтнĕ хыççăн виçĕ çултан, унти хуçалăха пĕтĕмпех юсаса çитерсен пырса кĕретпĕр-ши Украинăна? тет.

— Ара, унта сирĕн çурт та çуккă терĕр вĕт-ха?

— Тăватпăр. Влаç хамăрăн, пулăшать...

Левентей Анна Ивановнăпа ĕçкунĕсем пирки калаçса татăласшăнччĕ, лешĕ алă çеç сулчĕ.

— Леонтий Петрович! Мĕнле тырă юлтăр пирĕн? Эпир сирĕнне тăватă çул çисе пурăнтăмăр. Колхоз пире хăнара усранă пек усрарĕ, эсир тырă пирки сăмахлатăр. Кирлĕ мар пире нимĕн те...

— Апла çавăн пек тăвăр, — чарăнмарĕ председатель, — Куçма Иванча хушса хăварăр. Вăл сире мĕн чухлĕ тивĕçнине те илĕ, сутса укçине хăвăра куçарса парĕ. Ĕçкунĕсем ахаль пĕтмелле мар.

— Леонтий Петрович, эсир мана кӳрентерсе кăларса ярасшăн курăнать! — хыттăн каларĕ Анна Иванова. — Укçа куçарас пулсан, каялла яратăп, вăл пире мăшкăллани пулать. Мĕн кирлине эпĕ сиртен хамах пĕр вăтанмасăр ыйтатăп. Мана эсир темиçе килограмм пахча çимĕç вăрлăхĕ парăр. Çитсен шыраса çӳремелле ан пултăр...

— Ăна тархасшăн илĕр, шел мар. Хăвăр туса хатĕрленĕ.

— Ытти пирки ĕнтĕ сире хут çырса хăварăп, пирĕн пур-çук тырă кĕркунне колхоза пултăр.

— Аптрамалла сирĕнпе, — пуçне сулчĕ председатель. — Тепри пулсан, астăвăр, мана тырă сахал ан парăр тесе правленине темиçе хут чупса пымалла, пиртен пĕр пус таран шыраса илмелле, эсир... — Вăл каласа пĕтереймерĕ, Анна Ивановна хăйне итлеме пăрахса вырăнтан хускалнине кура, ун хыççăн утрĕ.

Людмилăпа амăшĕ вырсарникун, çынсем пушă чухне кайма хатĕрленчĕç. Çавăнпа-тăр, вĕсене ăсатма çур ял пуçтарăнчĕ. Картишĕнче кӳлсе тăратнă лав тăрать — Анна Ивановнăпа Людмила ниепле те тухса каяймаççĕ. Аякри çынсем пулин те, темиçе çул хушшинче пĕр-пĕринпе тăвансем пек туслашса çитнĕ, кашнине уйрăмăн сывпуллашмалла, кашнинчен юлашки сăмах илтмелле.

Зейнабпа Укахви хăйсенчен Людмила ĕмĕрлĕхех каяссине ĕненме те пултараймаççĕ, çав-çавах «чăнах та каятăн ĕнтĕ, Людмила, тек пĕр-пĕрне нихçан та кураймастпăр-ха?» тесе ыйтаççĕ. Вĕсене çак хаваслă хĕрача, юрă ăсти, пур йывăрлăхпа инкеке те шӳт туса çеç йрттерсе яракан Людмила ачаранпах пĕрле ӳснĕ пек туйăнать. Ăçта каясшăн вăл тăван ялĕнчен? Кăмăлне кайман-и вара ăна Атăлкасси? Вĕсем хăйсен тантăшне вĕçĕмсĕр вĕрентеççĕ:

— Йывăр пулсан, эсир çырса пĕлтерĕр, мĕн çитмест, пурне те кунтан ярăпăр. Аннӳ вăрлăх та сахал илчĕ пуль-ха...

Куçма пичче пӳртĕнчен паян пĕçернĕ çăкăрпа пысăк шăрттан йăтса тухать — çул çине. Вăл çăкăрпа шăрттанне Анна Ивановнăна чыслăн тыттарать те Людмила патне пырать.

— Ну, хĕрĕм, сывă пул, усал ятпа ан асăн.

— Чипер юл, Куçма Иванч. Хăнана пырăр.

Куçма пичче аллинче турилкке. Ун çинчи çăмартана, чăкăта, йăвана, мăйăра вăл ирĕксĕрлесех Людмила кĕсйисене тултарать.

— Пирĕн йăла тăрăх, çула каякан çыннăн кĕсйи пушă пулмалла мар хĕрĕм.

— Çитĕ ĕнтĕ. Ахаль те пĕр лав çимелли илтĕмĕр.

— Ытлашши пăсмасть.

Хĕр тантăшĕсем те çавнах калаççĕ.

— Ытлашши пăсмасть. Сирĕн инçе каймалла-ха...

Шăп хапхана уçас умĕн чăрмав сиксе тухать: Анна Ивановнăпа Людмилăна нумайăшĕ станцăна çитичченех ăсатасшăн, анчах лав çук. Левентей Ваçука тата икĕ лав кӳлсе килме хушать. Хăй Анна Ивановнăран çине-çине каçару ыйтать.

— Ан ятла, Анна Ивановна, машина килте пулмарĕ, машинăпа ăсатас тенĕччĕ. Питĕ хитре мар пулса тухрĕ...

— Лашашăн та тав, — юлашки хут ал парать ăна Людмила амăшĕ. — Трантаспа тухса каятпăр. Ну, Леонтий Петрович, сывă пул, лайăх пурăнăр, колхозăр çултан-çул тĕрекленсе пытăр. Пĕтĕм чунтан тав сире пурне те... Темле сăмахпа тав тумалла, хам та пĕлместĕп. — Çынсем сисрĕç, ун сасси чĕтререх тухрĕ, куçĕнче куççулĕ палăрчĕ, Анна Ивановна хăйĕн тĕреклĕ аллисемпе Левентее мăйран ыталаса илчĕ те тутинченех чуптурĕ. — Сывă пулсан, хăçан та пулин тĕл пулăпăр».

— Тĕл пулатпăр, — терĕ Левентей. — Тен, хăнана та пыратпăр-ха...

— Тем пекчĕ. Куçма пиччепе Санюка та пулин хăнана илсе каясчĕ.

Кăшт тăхтасан, виçĕ тулли лав ялтан тухса хăйăрлă сăрт çине хăпарса кайрĕ. Кайри лав çинче хĕрсемпе пĕрле ларса пыракан Людмила трантас çинчен сиксе анчĕ те юлашки хут Атăлкасси çине ял пĕр вĕçĕнчен пуçласа тепĕр вĕçне çитиччен пăхса илчĕ. Вăл Куçма Иванчăн тимĕр витнĕ çуртне шырарĕ, анчах вăл курăнмасть, яла пĕтĕмпе тенĕ пекех ем-ешĕл йăмрасем хупăрланă. Хĕр, такампа аякран сывпуллашнă пек, алтутрине сулларĕ, лавсем чылай аякка кайнине курсан çеç çемçе хăйăр çийĕпе вĕсем хыççăн чупрĕ.



XVII


Кунсем ытарма çук лайах тăраççĕ. Ытлашши шарăх та, сулхăн та мар. Темиçе кунран пĕрре ăшă çумăр çуса каять, типе пуçланă çĕре çĕнĕрен нӳр парса, курăка ӳсме пулăшать. Июнь — çуллахи чи капăр уйăх, çак вăхăтра пĕтĕм уй-хир, улăх-çаран чечеке ларать, çеçке çурать, пĕтĕм ӳсентăран ешĕрсе çитет. Пахча çумĕнчи кушак чăкăчĕ ĕнтĕ пĕчĕк ачасене выляма хăйĕн шап-шур çимĕçĕсене ӳстерме ĕлкĕрнĕ, вăрманта хурăн çырли курăк айĕнчен хĕп-хĕрлĕн курăнать, садсенче панулми мăйăр пысăкăш чăмăртаннă. Уйри тырпула пăхсан, куç савăнать — ниçта шăтман вырăн çук, çурхи тырăсем халь-халь кĕртыррисене хăваласа çитес пек кашласа ӳсеççĕ.

Хир пăхма тухнă Ятман, Кабир тата Галимджан ял çумĕнчех куçа çисе ларакан тулă участокĕ патĕнче чарăнса тăчĕç. Ку участока халĕ хаклă çипрен тунă сип-симĕс кавирпе çеç танлаштарма пулать. Ун çинче пĕр хура пăнчă курăнмасть, çум курăкĕ кунта мĕн çуркуннеренпех пулман та темелле — калча шыв пек тикĕс.

Кабир правленире çакăнса тăракан кĕлтене аса илчĕ, — çакăн çӳллĕш пулмалла ĕнтĕ тулă каярахпа. Лайăх сорт, мĕн каласси пур! Пĕтĕм хире кун пек тулă аксан, пӳлмесем çитмĕç.

— Зейнаб участокĕ, — терĕ Ятман, çул хĕрринчи хăма татăкĕ çине кăтартса.

— Вăйлă тăрăшнă. Кун пек калча халиччен пирĕн хирте пулман.

— Иккĕмĕш çул акать ĕнтĕ çак тулла. Вăл пирĕн пĕтĕм колхоз мухтавĕ!

Вĕсем калча хĕррипе электростанци патне тухрĕç — ĕнер çеç таврăннă Кабирпа Галимджан электростанцине курман-ха.

— Ку колхоз мухтавĕ мар-и вара? — терĕ Кабир, уйри вĕрçĕнĕ çурт çине куç хывса.

— Вăл пирĕн çеç мар, виçĕ ялăн.

— Çапах та, вăрçă вăхăтĕнче тунă япала.

— Эс паян вĕçĕмсĕр ан ырла-ха. Хăш-пĕришĕн вăрçса та ил.

— Ара, куншăн ниепле те вăрçма пултараймастпăр. Çапла-и, Галимджан?

— Çапла, — терĕ лешĕ, шыв сикки çинчен куçне илеймесĕр. — Эпĕ тĕлĕнсех кайрăм-ха. Кур, мĕн çӳлĕш сикекен тунă. Вăйлă-тăр ку станци питĕ?

— Вăйĕ ун пур, — тата çывăхарах утрĕ Ятман. — Анчах эпир унпа усă курма пĕлместпĕр. Халлĕхе вăл çутă çеç парать-ха. Кĕркунне авăн çапма итем çине лини илсе каятпăр. Урăх тем тумалла — йăлтах аптраса çитнĕ.

— Куртăн-и, Галимджан, çынсем электростанци пур çинче антраса тăраççĕ, — кулчĕ Кабир. — Ăс пар çавна, мĕн-мĕн тума май пур ялта?

— Ăс парсан, тем пекчĕ, — Галимджан чĕнменнине кура сăмах хушрĕ Ятман, — тĕрĕссипе калатăп.— Эпĕ ним тума алă çитерейместĕп. Ларăр-ха, пуçланă япалана калаçар йĕркеллĕ. — Вăл, çерем çине хăяккăн выртса, Кабирпа Галимджана та таса вырăн сĕнчĕ. — Çăм тапакан арман лартас терĕмĕр — мĕнпур укçана чиксе хурас пулать, — радиоузел лартма ĕмĕтлентĕмĕр — каллех вăй нумай кирлĕ. Виçĕ колхоз виçĕ радиоузел туни тата ман шутпа тĕрĕс те мар, пысăкрах радиоузел тăвас та пĕр работник çеç тытас. Манпа килĕшмеççĕ, Левентей хам радиоузел тăватăп, тет. Çамрăксем сасăллă киноустановкăшăн, ăшаланаççĕ — вăл та пысăк япала. Çапла, юлташсем. Темĕн те тăвасшăн эпир.

— Колхоз пĕчĕк, — сăмах хушрĕ Галимджан.

Во-во-во! — хăпартланчĕ Ятман. — Эс ман шухăша пĕлнĕ пекех каларăн: колхоз пĕчĕк, хуçалăха ниепле те сарса ямалла мар. Акă ĕнтĕ пĕр эрне çав шухăшпа сĕмленсе çӳретĕп.

— Кала пире, тен, пулăшăпăр, — терĕ Кабир.

— Каламаллах пулĕ. Акă эсир иксĕр те коммунистсем. Паян сире колхоз председательне лартас пулсан, эсир мĕнле колхоза кайнă пулăттăрччĕ — пĕчĕк колхоза-и е пысăк колхоза-и?

— Паллах, пысăккине. Пысăк колхозра ĕçлемелли майсем те пысăк. Хăшĕнче пурăнма авантарах — мачча кашти пуçа перĕнекен пĕчĕк пӳртре-и е пятистеннăй çуртра? Çавах мар-и вара?

— Ну, çавăн пек тейĕпĕр. Акă сана, Кабир, пĕри виçĕ колхоза пĕрлештерме сĕннĕ пултăр. Эсĕ вăл çын сĕнĕвĕ çине мĕнле пăхмалла?

— Хăш колхозсене? — месерле выртнă çĕртен ялтах сиксе тăрса ларчĕ Кабир.

— «Атăл», «Алга», «Çĕнĕ пурнăç» колхозсене.

— Эпĕ вĕсене паянах пĕрлештернĕ пулăттăм! Ялĕсем пĕрле, уйĕсем юнашар, колхозĕсем уйрăм. Мĕне кирлĕ вăл пире? Тĕрĕс шухăш тытнă эсĕ, Ятман, мухтамалла сана куншăн!

Ятман кăна кĕтменччĕ пулас, вăл юлташĕ çине ку чĕреренех калать-и тенĕ пек сăнаса пăхрĕ, унтан, Кабир пĕр тăрăхламасăр каланине курса, сăмах-юмахне малалла тăсрĕ:

— Пирĕн пуласлăх енчен илсе пăхсан, ман шутпа ку тĕрĕс ĕç пек. Камышинпа калаçса пăхасчĕ-ха. Тем тесен те, пĕчĕк колхозра хуçалăхăн мĕнпур отраçлисене вăйлăн аталантарма май çук, пĕчĕк хутаççа пысăк шăрттан чикеймĕн. Акă халĕ ĕнтĕ пире патшалăх çĕнĕ машинăсем пама тытăнать. Пирĕн колхоз хирне мĕн машинпа ĕçлемелĕх пур? Пĕр саплăк тулă, тепĕр саплăк вир, пăрçа, сĕлĕ... Комбайнпа вырма тытăнсан, пĕр кун ĕçлемелĕх те çук. Тата çакна илсе пăхăр эсир: кашни ялта уйрăм колхоз туса эпир ытлашши штат мĕн чухлĕ тытатпăр, шутласа кăлараймăн! 

— Тĕрĕс, тĕрĕс, — çирĕплетрĕ Кабир. — Карликла колхозсем тытни вăл ĕне вырăнне качака усранипе пĕрех. Çине тăмалла та пĕрлештерсе ямалла. Эпĕ санпа килĕшетĕп... 

Лартас вăл ыйтăва парти пухăвĕнче. Ман майлă пулатăр-и? — çав-çавах хĕрӳллĕн калаçрĕ Ятман.

— Пулатпăр! — пĕр сăмах çеç каласа хучĕ Галимджан.

Кабир вăрăмăн ăнлантарчĕ:

— Парти пухăвĕнче сӳтсе явас та ял çинче ыйту лартас — халăх хăй татса патăр. Анчах эп сисетĕп, ĕçе тума йывăр пулать. Нумайăшĕсем пирĕн пек мар, пачах урăхла шутлаççĕ. Вĕсемшĕн пулсан, колхоз мĕн чухлĕ пĕчĕкрех, ун хуçалăхĕ çавăн чухлĕ тирпейлĕрех, колхоза тытса пыма çавăн чухлĕ çăмăлтарах. Кунта пирĕн халăха тĕплĕ ăнлантарса памалла...

— Хамăр вăя тĕрĕслер-ха, пире халăх итлет-и, итлемест-и? — терĕ Ятман.

Электростанци патĕнчен кайнă чухне сăмах каллех ун çине куçрĕ.

— Виçĕ колхоз вăйне пĕр çĕре пуçтарсан, кунта эпир чылай япала туса лартнă пулăттăмăр, вара ĕç каятчĕ.

— Ку шыва ахаль сиктермелле мар. Вăл ĕлĕк те усăсăр нумай шавланă. Эртелте мастерскойсем уçса тултармалла, ялта радиоузел туса лартмалла тата тем те пĕр. Эпĕ, тин килнĕ çын, мĕн тумаллине чухласах каяймастăп-ха, анчах халĕ ĕнтĕ ĕмĕтленме пулать.

— Маншăн пӳртри çутă та ĕмĕтри япала анчах-ха, — терĕ Галимджан. — Ниепле те хăнăхса çитейместĕп. Хам килте ларнă пек мар, ют çĕрте ларнă пек туйăнать.

— Çывăрма кансĕрлет-им? — тăрăхланă евĕр ыйтрĕ Кабир.

— Унран мар. Эпир кайнă чухне ун пек çутă пулманран-тăр.

— Кулянма кирлĕ мар, хамăр колхоз тунă, хамăр çынсем тунă.

Ятман Кабирпа паян темиçе хутчен те ĕç пирки сăмах хускатса пăхрĕ, анчах ун шухăшне нимĕн чухлĕ те пĕлеймерĕ-ха. Халиччен вăл çакăн пек ĕмĕтпе пурăннăччĕ. Кабир таврăнать те каллех хăйĕн вырăнне йышăнать, эпĕ парторг çеç пулса юлатăп, вара мана ĕçлеме те самаях çăмăлланать, тенĕччĕ. Ирхине каланă тăрăх, Кабир председателе ларассине «тĕлĕкре те тĕлленмест», председатель пур, вăл кунтан час каяс çук тет имĕш. Ку калаçу Ятмана канăçтармарĕ-ха, вăл Кабира правленине тепре чĕнсе кĕртрĕ. 

— Эс мана пĕлетĕн, эпĕ сана пĕлетĕп, давай чĕререн калаçар, Гайнуллович, — терĕ вăл. — Эпĕ карьера шыраса килмен, маншăн эс ĕçлеме тытăнни нимле кӳренӳ те пулма пултараймасть.

— Çапла, Ятман, — хăй пĕрре те çăвар вылятманнине систерсе тавăрчĕ Кабир. — Пĕр-пĕрне ăнлансан лайăхрах пулĕ. Эпĕ хам шухăша пытарман, пытарассăм та çук. Ĕçле чипер кăна, эпир сана вăй çитнĕ таран пулăшăпăр, вот ман татăклă сăмахăм.

— Çапах та сан чуну мĕнле ĕç патне туртать? Эс ĕçсĕр лараймастăн вĕт-ха?

— Халăх шанса парсан, эпĕ каллех фермăна илнĕ пулăттăм. Эпĕ председатель пуличчен фермăра ĕçленĕ вĕт. Юрататăп вăл ĕçе.

— Тӳрĕ кăмăлпа калатăн?

— Тӳрĕ кăмăлпа.

— Виçĕ колхоза пĕрлештерес пулсан, кутăнланаймастăн вара, асту, сана ун чухне райкомпа калаçса татăлсах председателе лартатпăр, — пӳрнипе юнарĕ Ятман.

— Вăл час пулакан япала мар-ха. Колхозсене пĕрлештериччен малтан тырпула пуçтарса кĕртсе валеçес пулать. Тата вăл туман тиха пилĕкне хуçнипе пĕрех — те ĕç тухать-ха, те тухмасть те.

— Тухать, — терĕ Ятман кĕскен çеç.

— Тухсан, пирĕншĕн лайăх. Председательне унта суйлăпăр — сана-и, мана-и, çынсем пирĕн çук мар.

Ятман ыйтнă тăрăх, Кабирпа вăл мĕнле ĕçе каясшăн пулни пирки райком секретарĕ Камышин та калаçса пăхрĕ, ăна та Кабир çав сăмахсенех каларĕ. — Ятмана тивме кирлĕ мар, председательте вăлах юлмалла, Кабира хăйне бригадира е çавăн пек урăх ĕçе лартмалла. Камышин кун çинчен пĕлтерсен тин Ятман тек хăйне ют çын вырăнĕнче ларнă пек туйма пăрахрĕ, вăл ĕнтĕ халь çынсене хăй шутласа хунă пысăк ĕçе тумашкăн хатĕрлеме тытăнчĕ. Камышин ăна çийĕнчех ăнланчĕ, каласа пĕтернĕ-пĕтерменех «Тĕрĕс, Тогаев, пĕчĕк колхозсем прогрессивлă япаласем мар, вĕсене пĕрлештерес пулать» — тесе хучĕ. Анчах мĕнле тапратса ямалла-ха ку ĕçе? Халăха мĕнле ăнлантарса памалла? Колхозсене пĕрлештересси Ятмана электростанци тăвассинчен те йывăртарах пулассăн туйăнчĕ.

Галимджана мĕнле ĕçе вырнаçтарасси пирки председатель Кабирпа темиçе кун каяллах сăмах татрĕ — ăна Нилов патне тимĕрçĕ лаççине вырнаçтармалла, вăл çара кайиччен те унтах ĕçленĕ. Çапах та Ятманăн Галимджан хăй мĕнле шутланине пĕлес килчĕ. 

— Сана Нилов нумайранпа кĕтет, ăмăртса мăлатук çапакан çуккă тесе ӳпкелешет, — хĕтĕртрĕ вăл пĕррехинче, Галимджан çула май правление кĕрсен.

— Сисетĕп-ха та, пĕрер эрне канас терĕм, — ку уншăн тахçанах паллă пулнине систернĕ пек тавăрчĕ Галимджан.

— Апла эс урăх ĕç шырамастăн та пулĕ?

— Мĕнле урăх ĕç тата? Ман вырăн тимĕрçĕ лаççинче, хăвах калатăн-çке Ниловпа ăмăртса мăлатук çапакан çуккă тесе.

— Ху ыйтас пулсан, эпир сана урăх ĕç те пама пултаратпăр, — терĕ Ятман. — Эс кала, тепĕр тĕрлĕ ĕçе кӳлĕнес кăмăл çук-и?

Галимджан пуçне çеç сулчĕ.

— Тимĕрçĕ лаççине çын кирлĕ пулсан, мана унтах ярăр. Маншăн чĕре патне пыракан ĕç çавăнта.

Тепĕр куннех вăл сăран саппунне çакса ĕçе те тухрĕ. Анчах Ятман ăна куннинче Нилова пулăшакан пулса ĕçлеме лартасшăн мар иккен, кăшт вĕреннĕ хыççăн аслă тимĕрçĕ тăвасшăн. Ку Галимджаншăн кĕтмен япала пулчĕ.

— Нилов ăçта каять вара? — ăнланмарĕ вăл, хăйне кун çинчен пĕлтерсен.

— Вăл хăйсен ялĕнче ĕçлетĕр. Сана эпир ĕçкунĕ паратпăр, эсĕ — хамăр колхоз членĕ. Нилов тара кĕрешнĕ çын шутланать, вăл договор тăрăх ĕçлет.

— Хăй вырăнне юлассине пĕлсен, вăл мана вĕрентесшĕн те пулмĕ-ха?

— Вĕрентет, — терĕ Ятман. — Ун пирки калаçса татăлатпăр.



XVIII


Тырă вырма тухас умĕн атăлкассемпе тутаркассем кашни çулах Акатуй ирттереççĕ. Таврари çамрăксемшĕн ку Акатуй питех те чаплă праçник шутланать, ăна вĕсем мĕн çуркуннеренпе кĕтеççĕ. Юлашки Акатуй хĕрĕх пĕрремĕш çулта, вăрçă тухиччен темиçе кун малтан пулнăччĕ. Ăна çынсем манман-ха, ун чухне лашапа кам мала тухнине, паттăрсем пĕр-пĕринпе мĕнле кĕрешнине халĕ те асăнаççĕ. «Ах, Мĕтри çапрĕ вара çавăн чухне! — аса илеççĕ сăмах хускатсан, — миçе çынна пуçхĕрлĕ ывăтрĕ. Паттăр-тăк паттăр ĕнтĕ, пăхма та юман кĕреш пек». — «Хăш колхозранччĕ çак Мĕтри?» — «Ара, «Динаморан», хăш колхозран пултăр». — «Таврăннă-и вăл фронтран, сывах-и?» — «Сывă пулмасăр, ăна пуля витет-и? Килет пулĕ-ха, камит кăтартса хăварать ĕнтĕ тепре».

Çапла, Мĕтри епле кĕрешнине Галимджан та лайăх астăвать, вăл ун чухне пĕр тăруках виçĕ çынна çĕннĕшĕн мар, Мĕтрипе кĕрешме черет çитменшĕн савăннăччĕ: унпа тытăçнă пулсан, ĕнтĕ ял çыннисем «Мĕнле, Галимджан, пилĕкӳ халĕ те ыратмасть-и? Епле ывăтрĕ сана Мĕтри!» тесе кулнă пулĕччĕç. Телее, Галимджана Арифулла маларах парăнтарчĕ те, вăл вара тек намăс курма та шутламарĕ. Мĕтри чи юлашкинчен таçти аякри ялтан килсе тухнă пĕр çинçешке çынпа кĕрешрĕ. Çынни вăйсăр марччĕ, Арифуллана çавă аяла турĕ. Мĕтрипе те вăл темиçе минут лайăх кĕрешрĕ, лешне çӳлелле йăтса илме паман пулсан, тен, çĕнтернĕ те пулĕччĕ. Анчах Мĕтри ăна ал вĕççĕн пуç тăррине çĕклесе илчĕ те «Ăçта çапас? Ăçта çапас?» тесе çеç ахăрса çӳрерĕ. Лешĕ — урисемпе тапкаланать — нимĕн те тăваймасть. Мĕтри ăна пуç çийĕнче тепре çавăрчĕ те çĕре пăрахрĕ.

Галимджана кăçалхи Акатуй тата интереслăрах пулассăн туйăнать-ха, мĕншĕн тесен халăх ирех калама çук нумай пуçтарăннă. Вăрман хĕрринчи тӳрем çеремлĕ-хе лавккасем туса тултарнă, вĕсен варринче карусель çаврăнать. Халлĕхе ярмăркка шырать-ха, Акатуй пуçланман. Арифулла ашшĕпе Кăтра Михала лашапа ăмăртакансене вăрман катине чĕнеççĕ — старт унта пулмалла. Çапах та лашапа килнисем те сахал мар — Галимджан умĕнченех темиçе урхамаха ташлаттарса иртсе кайрĕç.

Галимджан патне Ятман пырса тăчĕ. Вăл та лашасемпе ăмăртнине курма каясшăн мар: унта Тутаркас лаши çук.

— Эпир хамăр колхоз чысне кунта хӳтĕлетпĕр, пулмалла, — терĕ Ятман, такама кĕтнĕрен пĕр пĕччен тăракан юлташне, алă парса.

—  Эсĕ патакпа тухасшăн мар пулĕ те? — ун аллинчи патака асăрхаса, ирĕксĕрех кулчĕ Галимджан.

— Унпа сире хавхалантаратăп, лайăхрах кĕрешĕр.

— Эпĕ паян кĕрешместĕп.

— Ан калаç. Эс кĕрешмесен, кам кĕрештĕр?

— Ман Нилов хатĕрленетчĕ. Ĕнер темиçе хут тренировкăна илсе тухрĕ.

— Вăл пултармалла. Анчах эсĕ те тухатăн. Тутаркассем пуринчен ытла сана шанса тăраççĕ.

Хĕвел тата çӳлерех хăпарсан, кăнтăрла умĕн, çеремлĕхĕн пĕр кĕтесне халăх хуп-хура сăрса илчĕ. Ункă пек тăрса тухнă çынсем варринче çаннисене чавса тĕлĕнчен хĕрлĕ пусмапа çыхса янă Садыковпа районран килнĕ работник çӳреççĕ, вĕсем кĕрешес текенсен хушамачĕсене çыраççĕ.

— Галимджана çыр! — терĕ Ятман, каччă хăй шарламаннине кура.

— Мĕнле, çырас-и, Галимджан? — блокнотпа ун умне пырса тăчĕ Садыков.

— Тем тумалла? Те вăя тĕрĕслесе пăхмалла? 

— Ну, апла çыртăм.

Халăх пухăннăçемĕн пухăнать, çынсем тĕрткелешсе ушкăн варрине тухма тăрăшаççĕ, комисси членĕсем тем пек каялла чакарсан та, кĕрешме хăварнă вырăн пĕчĕкленсех пырать. Çынсем хыçала тенкелсем, чикмексем, урапасем лартса тултарнă, вĕсем çине хăпарса тăрса пахаççĕ.

Акă халăх кăшт сирĕлчĕ — çерем çине икĕ çамрăк кĕрешме тухрĕç. Хăш ялсем вĕсем — Галимджан палламасть, анчах пĕр ялсем мар пулас, вĕсене икĕ ушкăнран кăшкăрни илтĕнет. Çамрăксем пĕр-пĕрне куçпа виçсе илчĕç те комисси членĕсем пушă маррине кура халăх варрипе майĕпен утса çаврăнчĕç. Садыковпа юнашар тăракан çын, физкультурăпа спорт енĕпе ĕçлекен районри комитетăн работникĕ, свисток пачĕ. Çамрăксем, пĕр-пĕрне хыттăн пăчăртаса тытса, пăркалама тапратрĕç. Вĕсем каялла-маялла нумай çӳремерĕç, çарапуç тухнă каччи чакса-чакса пычĕ те хăвăрт тӳнсе кайса çынна хăяккăн ывăтрĕ, лешĕ чухласа иличчен ун айĕнчен сиксе тухса, кăкăрĕ çине хăпарса выртрĕ. Судья свисток пачĕ — çарапуç каччă çĕнтерчĕ.

Ăна хирĕç тата икĕ çын тухрĕç, вăл кусене те хăй айне турĕ. Садыков вăрçăччен паттăра юлнă Мĕтрие чĕнчĕ. Ăна курсан, йĕри-таврари çынсем хаваслăн калаçкаласа илчĕç:

— Э, ку пĕр çĕмел тумалăх кĕлте ывăтса тултарать ĕнтĕ.

— Кăна тӳнтерме йывăр!

— Вăл акă пирĕн каччăсемпе упа хăйĕн çурисене вылянă пек выляма тытăнать.

Чăнах та, Мĕтри темиçе çынна çĕнтернĕ паттăра пĕрре лучăркаса илсех çĕр çине хучĕ. Галимджан пуринчен ытла ун техникине сăнама тăрăшрĕ. Курчĕ вăл малтанхи çынна Мĕтри çăтăр-çатăр тытса ал вăйĕпе пăвса пăрахрĕ — имшертерех çынсене вăл апла парăнтарать иккен. Ун хыççăн тухнă темиçе çынна, вăл шутра Нилова, Мĕтри кĕрешӳ техникипе çĕнтерчĕ — лешсем мĕнле те пулин йăнăш тăвасса сыхлать те ку йанăшпа усă курса вара çавăрса çапать. Галимджана унпа çурма-финалта тĕл пулма май килмерĕ. Мĕтрие, нумай çынна çĕнтернĕскере, финал валли хăварчĕç. Галимджанăн, финала çакланас тесен нумай вăй хумалла-ха. Ăна хирĕç вăйлăран-вăйлă паттăрсем тухаççĕ. Хăйне пĕр-пĕр каччă техникăпа çĕнтерессинчен хăрамасăрах Галимджан темиçе çынна Мĕтри меслечĕпе çăтăр-çатăр тытса парăнтарчĕ, унăн тĕп ĕмĕчĕ Мĕтрие улталасси пулчĕ, — çавă тĕрĕс мар шутлатăр, çавă ăна кĕрешме пĕлмен çын вырăнне хутăр. Каччă кĕрешет, çав вăхăтрах «Динамо» колхоз членĕсен калаçуне итлет.

— Ан хăрăр, кун техника çук, ку вăйпа илет.

— Мĕтри ăна мĕнле пăвса пăрахмаллине вĕрентет.

— Çапах та вăйлă пулмалла, миçе çынна хăй айне турĕ!

Темиçе минут каннă хыççăн, судья свисток панине илтсе, икĕ паттăр халăх варрине тухрĕç. Çывăхри тенкел çине ĕнтĕ çĕнтерекене пама хаклă парнесем хатĕрлесе хуă. Анчах паттăрсем ку парнесем çине мар, хăйсен паллакан çынĕсем çинелле пăхаççĕ. Лешсем ĕнтĕ тусĕсене тахçанах çухатнă, пĕр-пĕрне тĕрткелесе, ура айне кăвар хунă пек, ташласа, пĕтĕм чĕререн хумханса тăраççĕ.

— Ну, Мĕтри, маххă ан пар!

— Тытнă-тытман çĕкле те çап, сиссе те ан юлайтăр!

— Пĕтĕм тĕнче сан çине пăхать, Мĕтри. Галимджана та çавăн евĕрлĕ сăмахсемех калаççĕ. Ун çине те темиçе çĕр мăшăр куç тинкерет. Укахвин çамки çине тар тапса тухнă, вăл ăна çынсем сисиччен хăвăрт шăла-шăла илет. Акă ун куçĕсем Галимджанăн кĕрешӳри чарусăрлăх вучĕпе çунакан хура куçĕсемпе тĕл пулчĕç, каччă ун çине «Мĕн тăвас тетĕн, çĕнтерсен çĕнтерет, иксĕмĕртен пĕрин пурĕпĕрех аяла пулма тивет» тенĕ пек пăхса илчĕ те тепĕр еннелле çаврăнса тăчĕ. 

Судья тепĕр свисток пачĕ — паттăрсен тытăçма вăхăт. Мĕтрипе Галимджан пĕр-пĕрин патне утрĕç. Мĕтрийĕ шăмшакран çав тери тĕреклĕ, унăн урисем çĕре пăраласа лартнă пек пусаççĕ, кĕрешнĕ чухне вара тăлпăва рычакла тĕревленĕ пек тĕревлеççĕ. Куçĕсене курма çук, Мĕтри картусне çамки çинех антарса лартнă. Тутисем вăрттăн кулăпа кăшт чалăшнă пулас. Вăтам ӳт-пӳллĕ Галимджан Мĕтри çумĕнче ӳссе çитмен çамрăк каччă пек тăрать. Хăй картуссăр, сапаланса кайнă çӳçĕ кансĕрленĕ пек, вăл сылтăм аллипе вĕçĕмсĕр ăна тӳрлетет.

Мĕтри мĕнле майпа çĕнтерме шутланине Галимджан çийĕнчех сисрĕ — лешĕ маларах кĕрешнĕ çамрăксем пек аяккалла тармасть, хăй шăмшакне йăлтах Галимджаи ытамне парать. Анчах Галимджан та ухмах мар, вăл юман кĕреш евĕрлĕ çынна хăвана авнă пек авма май çуккине пĕлет. Мĕтри ăна карт туртсанах Галимджан тăлпăвĕпе пружина евĕр хытса тăрать, хускану çине çав тери хăвăрт хусканупа ответлет. Кунта урăхла кĕрешме юрамасть, туртса илнĕ чухне пĕр секунд кая юлсанах — пĕтрĕн вара. «Çапах та эпĕ ăна улталарăм, — шухăшларĕ Галимджан. — Малтан тӳрккессĕн кĕрешнине кура, эсĕ мана техникăпа çĕнтересшĕн. Çук, эсĕ ху ман ая пулатăн». Темиçе минут çӳренĕ хыççăн Мĕтри ăна икĕ алăпа та çатăртаттарса ярса илчĕ. Кĕрешекенсем кăна полусуплесс теççĕ. Галимджан паçăрах курчĕ — ку вăл Мĕтрин юратнă меслечĕ, вăл унпа нумай çынна çĕнтернĕ. «Динамо» колхоз членĕсем савăнса кайрĕç. «Акă çапать, кĕтсе тăрăр, акă çапать!». Галимджан Мĕтрирен тармарĕ, ун ӳт çумне çыпçăнса ларнă аллисенчен хăтăлма тăрăшмарĕ, Мĕтри çумне таччăнрах çеç лăпчăнчĕ. Кĕрешӳ пĕр самант хушшинче вĕçленчĕ — Галимджан чĕркуççине хутлатрĕ, аялалла анчĕ, Мĕтри çĕклесе илме тытăнтăр тесе ун айнерех кĕчĕ, Мĕтри ăна пĕтĕм вăйран çĕклесе илме тăчĕ, анчах кăшт каярах юлчĕ те, Галимджанăн хурçă пек карăннă аллисем ăна хăйне çӳле çĕклесе çĕрелле тăрслаттарчĕç.

Халăх шапăртаттарса алă çупса ячĕ. Галимджан Мĕтрие икĕ хулпуççийĕпех кăшт çĕр çумĕнче тытнă хыççăн çĕкленме пулăшрĕ, унтан хăйсен ял çыннисем патне кайса тăчĕ.

— Маттур, Галимджан!

— Çавăн пек кирлĕ!

— Ай, хитре çапрăн вара, ывăлăм! — илтĕнчĕç сасăсем унтан та кунтан.

Судья ăна тенкел патне чĕнчĕ. Вăл Галимджана мăйран вĕрçĕнĕ питшăлли çакса ячĕ, ытти парнесене тыттарчĕ, юлашкинчен саламлă сăмахсем каласа алă тытрĕ. Галимджан ун сăмахĕсене итлемерĕ, вăл ĕнтĕ халĕ Укахвие шырарĕ. Çак вăхăтра Галимджан çине нумай хĕр «Кам патне пырать-ши ĕнтĕ ку паттăр? Кам патне пырать-ши?» тесе пăхрĕç пулĕ, вĕсенчен чылайăшĕ ăна хăйсен патне кĕтрĕç пулĕ, анчах каччă хăй пекех хура çӳçлĕ, тĕреклĕ пӳ-силлĕ, харсăр пит-куçлă хĕрачана шыраса тупрĕ те тӳрех ун патне пырса чарăнчĕ. Хăмач пек хĕрелсе кайнă Укахви каччăн мăйран çакса янă питшăллине алла илчĕ, ун тарланă питне тирпейлĕ шăлчĕ.

— Çавăн пек, çавăн пек, — кулчĕ çывăхрах Кабир. — Вăл паян тарламалăх ĕçленĕ.

Мĕтри ушкăнĕнчи çынсем кулса калаçни илтĕнчĕ. — Эх, эсĕ те çав, Мĕтри, çав каччăна пăрахаймарăн!

— Мĕн каласси пур, шăши кушака улталарĕ çав!

— Начар вĕçлерĕн, Мĕтри. Эпир кăна кĕтменччĕ... 

Галимджан хăйĕн сылтăм хулпуççийĕ çинче Мĕтрин сулмаклă алли выртнине туйрĕ.

— Итле-ха, юлташ, ятна пĕлместĕп... Давай тепре кĕрешсе пăхар.

Галимджаншăн пĕр харăс темиçе çын тавăрса каларĕ:

— Э-хе, мĕн шутлан!

— Ан кĕреш, Галимджан!

— Ун пек йĕрке çук. Çĕнтернĕ-тĕк çĕнтернĕ!

— Пĕр панă парнене тепĕр хут валеçмеççĕ!

— Мана ун парни кирлĕ мар, — тарăхса алă сулчĕ Мĕтри. — Эп ахаль çеç тепĕр хут тытăçса пăхасшăн. Килĕшетĕн-и?

Кабир кунта шикленсе ӳкрĕ — ĕç черре кĕмест-и? Елĕк Акатуйĕнче кашни çулах чăвашсемпе тутарсем çапăçса каятчĕç, кĕрешӳре тутар çынни çиеле тухсан, чăвашсем кутăнланатчĕç, чăваш çынни çиеле тухсан, тутарсем харкашмалли сăлтав шыратчĕç. Ун чухне çавăн пекчĕ: тĕрĕслĕхпе-и, тĕрĕслĕхпе мар-и, вăйпа-и, вăйпа мар-и — хăйсен çынни çĕнтермелле.

«Мĕнле, Кабир пичче, кĕрешес-и?» тесе ыйтсан, вăл Галимджана «Кирек те мĕн ту, анчах çапăçса ан кайăр» тесе çеç тавăрчĕ.

Паттăрсем çĕнĕрен тытăçнине курсан, саланма пуçланă халăх тепĕр хут пуçтарăнчĕ. Епле пăхас мар: пĕрре çĕнтернĕ çын тепре кĕрешме килĕшет! Кун пекки вăл сайра пулать.

Галимджан сисрĕ, Мĕтри ĕнтĕ куннинче темле пулсан та ăна аяла тума тăрăшать, вăл хăйне Тутаркас ачи çĕнтернине ăнсăртран тунă япала тесе шутлать-ха.

— Асту, Галимджан, тавăрасшăн вăл сана! — хыттăнах асăрхаттараççĕ хăйсен ялĕсем.

— Паттăр ятне ан яр!

— Тепре çĕклесе çап — ĕненмелле пултăр!

Мĕтри чăнах та Галимджана çав тери хытă ярса илчĕ те паçăрхинчен те вăйлăрах енчен енне силлеме тытăнчĕ. Паллах, халĕ вăл хăй ывăтасшăн. Çапах та качча ывăтма çăмăл пулас çук — урисене, пĕтĕм тăлпăвне çирĕп тытать. Мĕтри ăна тата темиçе хут турткаларĕ, çавăнтах, урине мала кăларса тăратса, Галимджана ун çине тайăнтарчĕ. Лешĕ ăна кĕтменччĕ курăнать, такăнчĕ те тĕрекне çухатрĕ, Мĕтри айне кĕрсе ӳкрĕ. Пĕтĕм халăх харăсах кăшкăрса пăрахрĕ.

— Ура хума юрамасть! Тĕрĕс мар ку!

— Ăçта судья?

Судьясем паçăрах кайнă ĕнтĕ, çавăнпа кăшкăрашу тата та вăйланчĕ.

— Ун пек кĕрешмеççĕ, Мĕтри!

— Улталамасăр çĕнтер!

Кабир çынсем кăшкăрнине тĕлĕнсе итлесе тăчĕ: никам та Мĕтрие хӳтĕлемест, «Динамо» колхозран килнĕ чăвашсен ушкăнĕ вара ыттисенчен те хытăрах çухăрать:

— Çук, Мĕтри, апла мар!

— Эс ура ан хур. Этем евĕрлĕ кĕреш! Галимджанпа Мĕтри тăчĕç те ним чĕнмесĕр пĕрпĕрне тепре ярса тытрĕç. Ĕç шала кайнине кура, ĕнтĕ вĕсенчен нихăшĕ те татăклăн çĕнтермесĕр пăрахасшăн пулмарĕ.

Мĕтри каллех Галимджан çине тапăнса пычĕ. Пĕрре те тĕк тăмасть, ялан турткалать те енчен енне çавăрать. «Апла эс мана ху ывăтасшăн иккен-ха, — шутларĕ Галимджан. — Давай, ывăтса пăх, тен, эпир сана урăхла майпа çĕнтеретпĕр». Вăл, Мĕтри ăна ывăнтарса çĕклесе çапасшăн пулнипе килĕшнĕ пекех, ун ытамĕнче ытлашши турткаланмасăр уткаласа çӳрерĕ, халран кайнине систерсе, пӳрнисемпе çурăмран шаккарĕ, Мĕтри хăлхи тĕлĕнче хашлатса сывларĕ. Халĕ ĕнтĕ иккĕленмелли çук — Мĕтри ывăтма хатĕрленет. Апла пулсан, Галимджанăн та вăй пухмалла, алăсене хытармалла, вара...

Малалла мĕн пулса иртнине çынсенчен нумайăшĕсем асăрхаса та юлаймарĕç. Галимджан карт туртăнчĕ, каялла тайăлчĕ, унтан, хăйĕнчен пысăк Мĕтрие çăмăллăн çеç пуç урлă каçарса, ун çине хăпарса выртрĕ.

Вĕсем патне «Динамо» çыннисем хушшинчен пĕр старик чупса пычĕ, тутаркассем хушшинчен Назиб тухрĕ, кĕрешӳ пĕтнине пĕлтерсе, Мĕтрие епле ӳкнĕ çаплипех пусса лартрĕç.

— Пулнă! Пулнă!

— Ай, Галимджан! Шăппăн çӳрерĕ-çӳрерĕ те унтан пуçхĕрлĕ чикелентерчĕ. Вăт, ку хитре!

— Ну, Мĕтри, кайса кан тепĕр çулччен. Пăтă ытларах çи!

Мĕтри майĕпен çеç çĕкленчĕ те каллех Галимджан патне пычĕ, ун аллине икĕ алла чăмăртарĕ.

— Йышăнатăп. Эсĕ — паттăр, иккĕшĕнче те калама çук лайăх çапрăн.

— Йышăнатăн! — кулчĕ Назиб. — Савăнтартăн сăмахупа! Кунта эс кăна мар вĕт, халăх пăхса тăрать. Ав, хăвăр ял çыннисем те йышăнаççĕ.

Галимджана йĕри-тавра çамрăксем хупăрласа илнĕ — кашни хăй савăннине пĕлтересшĕн, ăна куç умĕнче пĕр сăмахпа та пулин ырласа илесшĕн. Пысăккисем çеç мар, пĕчĕккисем те, халиччен курман пек, ун патнех тăрăнаççĕ. Галимджан шавлă калаçăва кулкаласа çеç итлет, хăй алтутрипе вĕçĕмсĕр питне шăлать. Вăл ĕнтĕ чăннипех ывăннă, унăн часрах çамрăксем хушшинчен ирĕкелле, хăйне кĕтнĕ çĕрелле тухас килет. Хуть парнисене куçпа курас — мĕн-мĕн парса тултарнă ăна унта? Ăçта Ятман? Ăçта Липăпа Укахви?



XIX


Гариф килте виççĕн çеç пурăнать: хăй, арăмĕ тата çитĕнсе çитнĕ хĕрĕ. Çуллахи вăхăтра арăмĕпе хĕрĕ кашни кун тенĕ пекех ĕçре, çавăнпа Гариф вĕсене кăнтăрла курмасть те темелле. Вăл килте пĕччен ытларах ларать.

Тепĕр чухне вара арăмĕ, лутра кăна пӳ-силлĕ, çав тери йăрă Миннигел, хĕрхенсе те илет:

— Гариф, эпĕ тĕлĕнетĕп, мĕнле тӳсĕм çитет санăн çапла пăчăхса ларма? Кичем те мар-и вара сана?

— Айда, хăвăн ĕçне ту, арçын ĕçне ан хутшăн! — пӳлет ăна упăшки.

Миннигел вара, пӳртрен тула, тултан пӳрте чупкаласа, çемйи валли апат пĕçерет, килхуçалăхне тирпейлет, унăн ĕçчен аллисем сехет хушшинче çĕр япалана пырса тĕкĕнеççĕ-тĕр, ывăнма пĕлмен урисем картишĕнче е çумпахчара йăпăртатса çӳресе кăна çирĕм-ватăр çухрăм тăваççĕ-тĕр. Хăш вăхăтра çывăрать Миннигел, ăна Гариф пĕлмест те: хăçан пăхатăн — арăмĕ яланах ура çинче.

Фатима пӳрте апат çиме çеç кĕрсе тухать, ытти хушăра вăл яланах хирте те урамра. Кок-сагыз бригадинче ĕçленĕрен Фатиман вăхăта хирте ытти хĕрсенчен ытларах ирттерме тивет тата хĕр чĕри — хĕр чĕриех: çулахи вăйăран та юлас килмест. Миннигел каçсерен туять, унăн хĕрĕн сасси урамра нумай сасăран янравлăрах илтĕнет, юрăсене никам та мар, Фатима пуçласа ярать. Куншăн амăшĕ хăй ăшĕнче çиленме те пăхать, анчах сăмахпа хĕрне хăвна шухă тытатăн тесе нихçан та ӳпкелемен: çамрăк чухне хăй те çаван пек хаваслă пулнă. Ĕçре ун хĕрачи никамран та ӳксе юлмасть, ун çинчен пурте ырă ятпа çеç калаçаççĕ.

Упăшки колхозра нимле ĕçе те хутшăнманнине Миннигел хăнăхнă темелле ĕнтĕ. Мĕн тăвас тен, хут ĕçĕнчен йăлăхрĕ курăнать, хура ĕç патне хăй çыпçăнасшăн мар. Канса пурăнтăр пĕр-икĕ çул, кайран, тен, каллех пĕр-пĕр вырăна кĕрĕ.

Юлашки вăхăтра Гариф патне Ятман темиçе хутчен кĕрсе тухрĕ, вăл ăна таçта вĕренме кайма сĕнет пулас. Упăшки хăйĕн кăмăлне палăртмасть-ха, арăмĕ умĕнче нимĕн те шарламасть. «Кунĕпе чĕлĕм мăкăрлантариччен пĕр-пĕр ĕçе вырнаçсан, паллах, лайăхрах пулмалла, — тет Миннигел. — Ав, пӳрт те кивелнĕ, ывăл таврăннă çĕре ăна юсасчĕ тата кăшт тумтир таврашĕ илесчĕ».

Анчах Гариф тĕнчере ют çын ăсĕпе пурăнакан çын мар, вăл хăйĕн ĕмĕчĕсемпе пурăнать, хăй палăртса хунă сукмакпа утать. Ĕмĕтсем унăн начар мар-ха. Вăл çапла тĕшмĕртет: Кабир çĕнĕрен председатель пулма килĕшмерĕ тейĕпĕр, фермăна кĕчĕ. Ятман, паллах, кунта вăхăтлăх председатель, вăл Тутаркасра нумай ĕçлес çук, ак ăна е района илсе кайĕç, е вĕренме ярĕç, пĕр-пĕр çамрăка суйламасан, вĕсен правленире ĕçлеме мансăр пуçне çын çук, председателе лартмасан та, заместительне лартаççĕ. Çавăнпа вăл Ятман сĕннĕ тăрăх счетоводсен курсне те кайма килĕшмерĕ: пĕр счетовода кĕрсен, председателе çакланма йывăртарах пулма пултарать.

Гариф çакна тĕшмĕртет кăна та мар, шансах тăрать, мĕншĕн тесен, ун шучĕпе, темиçе çул хушши ертсе пыракан ĕçре пулнă çынна яланлăхах манса хăварма тивĕçлĕ мар, пĕр ырă çын тупăнатех ĕнтĕ, районран е Шупашкартан килет те çавăн пек активиста мĕншĕн манса хăваратăр тесе ятлатех. Ялти çынсем çеç ăна хаклама пĕлмеççĕ, ун пĕлĕвĕсемпе усă курас вырăнне ăна ĕçсĕр лартаççĕ.

Кабир хăй таврăннăранпа Гариф патне кĕрсе курманччĕ-ха. Паян вăл ун патне арăмĕ хистенĕ тăрăх каçрĕ — çĕвĕ çĕлемелли машина йĕппи хуçăлнă та, арăмĕ кайса ил те кайса ил тесе аптратать. Кабир кӳршĕ пӳртне пырса кĕрсенех сисрĕ, кунтан ĕнтĕ час тухса каяс çук: Гариф нумай калаçма юратать.

— Йĕп пур, ăна хĕрарăмсем наччас тупса парĕç, — терĕ вăл кӳршĕ мĕншĕн килнине пĕлсенех. — Эс лар, ак кунта тĕпеле ирт. — Гариф ăна хайĕнпе юнашар вырăн тĕллесе кăтартрĕ.

Кабир вăл сĕннĕ çĕре ларчĕ те пĕр-пĕрин патне сайра çӳрекен çынсен йăлипе йĕри-тавралла пăхса çаврăнчĕ. Пӳрт ăшчикки тап-таса, вырăн çине тем çӳлĕш минтер купаланă, чӳречесем умĕнче пур çĕрте те чечек ларать, урайне килте тĕртсе тунă хитре кавир сарнă. Пӳлĕм стени çумĕнче килти çынсемпе тăвансен сăнӳкерчĕкĕсем нумай. Унта Гариф хăй ĕçленĕ чухне темле пуçлăхпа ӳкернĕ карточкăна та курма пулать. Ытла куç умĕнче пулнăран вĕсем «Курăр, ĕлĕк пирĕн Гариф камсемпе ĕçленĕ!» тесе кăшкăрнăн туйăнаççĕ. Хуçа вĕсене пăхса ĕлĕкхине аса илме юратать пулас, унсăрăн вăл çак сарăхса кайнă карточкăсене ăçта та пулин арча тĕпне пуçтарса хунă пулĕччĕ.

— Килтен хăпас килмерĕ ĕнтĕ санăн, Гариф, курса кайма шутламарăн, — сăмах хушрĕ Кабир салху ларакан Гарифа.

— Пулмасть пулĕ, вăй çитерейместĕп пек туйăнать, — тавăрчĕ лешĕ чĕлĕм чăпăкне çăварĕнчен кăлармасăр ĕмнĕ май.

— Ĕçĕ усалах марччĕ, ман шутпа... Саншăн йывăр пулмастчĕ пек.

— Ытла чыслă, эпĕ вăл чыса тивĕçлĕ мар пулĕ тетĕп.

Кабир ăшра кулса илчĕ — кур-ха эсĕ ăна, хăйне счетовод пулма сĕннине мăшкăллани вырăнне хурать! Тĕк тăкма шутламасть-ха, ĕлĕкхи пекех çӳлтен вĕçесшĕн.

— Чысĕ-масарĕ, ăçтан ялан председатель пулан? — тӳрĕ каларĕ Кабир. — Ак эпĕ те председательтен ферма заведующине юлтăм та, кунта кӳренмелли нимĕн те курмастăп.

— Эпĕ ăнланмарăм-ха, сирĕн хушăрта мĕн пулса иртрĕ çак? — терĕ Гариф, кăшт чĕрĕлсе. — Пăхрăм — Кабир таврăннă, хамăрăн законнăй председатель. Хĕпĕртесе кайрăм. Унтан мана Миннигел Кабира ферма заведующине лартнă, тет. Тĕлĕннипе пĕççе шарт! çапрăм. Ну, кусен мĕн те пулин пулнă, тетĕп.

— Мĕн пултăр? — терĕ лăпкăн Кабир. — Нимĕн те пулман.

— Вара хăвăн кăмăлупах килĕшрĕн-и фермăнă кĕме?

— Ара, кам ирĕксĕр ларттăр мана?

— Сан закон тăрăх председателе кĕмеллеччĕ вĕт-ха? — тата ытларах тĕлĕнчĕ Гариф. — Райкомра каламаллаччĕ те, Ятмана кунтан илсе урăх яла яратчĕç е урăх ĕçе куçаратчĕç. Вăл сана йăпăлтатма тытăннă ĕнтĕ: кан-ха кăшт, Кабир, хăвăн вырăнна кĕме ан васка, ак фермăра ĕçлесе пăх, эпĕ санпа командовать тăвам...

— Кирлĕ мара ан калаç, — чарма тăчĕ ăна кӳрши. — Эпĕ Ятмана хăйĕн вырăнĕнче тесе шутлатăп. Колхозшăн председательте Ятман ларни усăллă пулсан, манăн мĕн-шĕн райкомсем тăрăх чупмалла-ха? Эс темскер шанмастăн курăнать ăна, Гариф?

— Шанни-мĕнĕ... шанмастăп тесе калама çук. Çапах та вăл ют йăвана килсе ларнă кайăк. Эп пĕлсех çитерейместĕп-ха, те колхозшăн тăрăшать вăл, те ятшăн ытларах тăрăшать. Маншăн пулсан, вăл пирĕн ялта лайăххи нимĕн те туман, çав, вăл килнĕренпе пӳрте çутă кĕртрĕç ĕнтĕ... Сана Ятман вăйлă лартнă, Кабир, чавса тăршшĕ лартнă. Кайран курăн акă...

— Мĕн курмалли пултăр çак, калаçатăн кирлĕ мара! — кăшт тарăхнă сасăпа тавăрчĕ Кабир. Анчах вăл ун пек калани Гарифа нимĕн чухлĕ те витмерĕ, лешĕ тата ытларах çĕкленсе çеç кайрĕ.

— Вара эсĕ Ятманпа чипер килĕштерсе ĕçлес тетĕн-и? — чĕлĕмне кӳршин пичĕ çывăхнех илсе пычĕ вăл. — Вăл сана ура хумасть тетĕн-и?

— Мĕншĕн ура хумалла унăн мана?

— Э-э, тусăм, эсĕ ун пек çынсене пĕлместĕн-ха. Вăл сисет, эсĕ ку колхозра председатель пулнă, мĕн те пулин сиксе тухас пулсан, ăна хирĕç тăрса каллех председателе кĕме пултаратăн. Çавăнпа та вăл сана çынсен куçĕ умĕнче ниме юрăхсăр çын туса хурать, каларĕ тесе калăн, фермăра та тытмасть. Малтанлăха кăна вăл сана ятшăн ĕç пачĕ, мĕншĕн тесен унсăрăн юрамасть...

— Ав мĕнле! Ку шухăш ман пуçра та пулман, — тавлашăва кĕме шутламасăр, ун сăмахĕсене кулса йышăнчĕ Кабир. — Эс ытла витĕр курса тăратăн, Гариф.

— Пурăнса курнă, — çав-çавах ĕнентерӳллĕн калама тăрăшрĕ Гариф. — Хăвах шухăшла, манран мĕнле çын туса хучĕç. Чипер ĕçлĕнĕ çĕртен ун пек те кун пек ят кăлăрчĕç те, акă халĕ ĕнтĕ Гариф нимле ĕçе те юрăхлă мар. Халĕ ăна колхоз счетоводне çеç лартмалла.

— Вăл ĕçе эсĕ ахалех хурлатăн, — килĕшмерĕ Кабир. — Сан вырăнта пулсан, эпĕ кайнă пулăттăм.

— Тавах ыр сăмахушăн. Ун пекех васкас мар-ха. Счетовода кĕме каярахпа та ĕлкĕрĕпĕр. — Гариф курпунĕпе мĕкĕрĕлсе ура çине тăчĕ те алăк патне пырса арăмне кăшкăрчĕ: — Ăçта çав эсĕ, Миннигел?

Сасă çине çавăнтах Миннигел васкавлăн чупса кĕчĕ, аллисене сăтăркаласа, упăшки çине ыйтуллăн пăхрĕ.

— Эсĕ чĕнтĕн-и çак? Ман хăлха йăнăшмарĕ пулĕ те? — Машина йĕппи тупса пар, — асли кĕçĕннине хушнă пек каларĕ упăшки.

Йĕп илнĕ хыççăн Кабир тек ларса тăмарĕ, арăм çухатрĕ пулĕ мана текелесе, алăк патнелле утрĕ. Çăп-çăмăл йĕппе пĕрле вăл çак çуртран чĕрере питĕ йывăр япала йăтса тухрĕ, мĕнле йывăр япала — ăна Кабир хăй те пĕлмерĕ.

— Килсе лар çапла кӳршĕлле, — илтĕнчĕ хыçалтан Гариф сасси.

— Хăвăр пырса ларăр, эпир килĕпĕр, — терĕ Кабир. Ăшра вара пачах тепĕр тĕрлĕ шутларĕ: «Килетĕп эпĕ сан патна çакăн пек йĕркесĕр сăмахна итлеме, кĕтсех тăр. Сан сăмахна кашни кун итлесен, ăслă çын та ухмаха тухĕ. Ан кала, тупăнчĕ ун патне пырса çакланма сăлтав! Ялта урăх никамăн та йĕп çук тейĕн»...

Каçхине правлени çумĕпе иртсе пынă чухне вăл Гариф Ятман пӳлĕмĕнче ларнине курчĕ. Хăй чӳрече умĕнче чĕлĕм туртать, урамра ун мăкăртатнă сасси кăшт илтĕнсе тăрать. Мĕн çинчен калаçать вăл председательпе — Кабир ăна тăнлама та тăрăшмарĕ. «Мĕн калаçтăр? — терĕ вăл хăй тĕллĕн. — Ятмана ман пирки каласа парать пулĕ, ăна манран сыхланма хушать пулĕ: вăл пире чăнласах тăшмансем туса хунă-çке-ха».

Кӳршĕсем асăрхарĕç, Сехре Иванĕ каллех Марине патне час-часах кĕрсе тухма пуçларĕ. Тĕттĕм пуласпа пырать те çурçĕр çитеспе çеç кăштăртатса килне таврăнать. Малтан çынсем кун çине тĕлĕнерех, шанмасăртарах, ĕненмесĕртерех пăхатчĕç, «Мĕнле йышăнать-ха çавна Марине?» тетчĕç, халĕ хăнăхрĕç ĕнтĕ: килĕштерет курăнать Марине ватă урçана.

Марине Ивана килĕштернине палăртсах каймасть, пек-ха, ытлашши ăшшăн йышăнни курăнмасть. Ĕнер çеç, ятласа тăкас вырăнне, халичченхинчен çемçереххĕн калаçса ларчĕ. Урăхла май та çук, питĕ кулăшла тытрĕ Сехре хăйне ун пӳртĕнче.

— Эп сан патна ĕçпе килнĕччĕ, — яланхи пекех чӳрече умне, сĕтел кĕтессине вырнаçса ларчĕ вăл. — Паян-ыран тырă вырма тухатпăр темелле, эпĕ, бригадир юлташ, хам ăçта ĕçлессине те пĕлместĕп-ха.

— Мĕнле пĕлместĕн вара? — тĕлĕнчĕ Марине. — Ара, эсĕ бригада пухăвĕнче пултăн мар-и?

— Пулнăччĕ, — терĕ йăвашшăн Сехре.

— Унта калаçса татăлтăмăр пек-çке, сана кăçал кĕлте турттарнă çĕрте ĕçлеттерес терĕмĕр. Эпĕ çапла пек астăватăп.

— Çапли çапла-ха вăл... Эпĕ ун хыççăн улăштарман-и терĕм. Тепĕр чухне улăштаратăр та эсир... Пухура пĕр тĕрлĕ калаçса татăлатăр, кайран пăхатăн та — çынни пачах урăх ĕçре ĕçлет.

— Ун пеккине астумастăп-çке эпĕ, — кăшт тăрăхласа, анчах тавлашмасăр каларĕ бригадир. — Яланах çынна малтан каласа хунă ĕçе лартатпăр, хăй килĕшнĕ тăрăх...

— Пулкалать, Марине, урăхла та пулкалать, — хăйĕннех çирĕплетме пăхрĕ Сехре. — Çавăнпа эпĕ бригадиртан тĕплĕрех ыйтса пĕлес терĕм... Ыраш хытать, паян хире тухса çӳрерĕм те, сарăхнă вырăнсемех пур. Кун пек пулсан, нумай кĕтес çук, часах вырмалла пулать...

Çапла пуçланса кайрĕ те калаçу, вара вăраха пычĕ. Çынсем çинче чĕмсĕртерех çӳренĕрен Марине Сехрене халиччен калаçура кун пекех ăста тесе шутламан та. Вăл хăйне кура самаях хитре сăмахлама пултарать иккен, хутран-ситрен Маринене куççуль тухичченех култарса илет. Тен, сăмах-юмах килĕшнĕрен-тĕр, ĕнер Марине Ивана кĕçĕн алăк патĕнче чылайччен калаçса тăрсах ăсатса ячĕ, юлашкинчен тата килсе ларма чĕнчĕ.

Сехре тилмĕртес çук ĕнтĕ, акă вăл паян бригадир ĕçрен таврăничченех йăпăртаттарса килнĕ. Марине алăка уçрĕ те птӳртре хăйĕн аслă ывăлĕпе Сехре çăпата хуçса ларнине курчĕ.

— Ку тата мĕскер? — хăй куçне хăй ĕненмерĕ бригадир. — Эсир пикенсех çăпата тăватăр курăнать?

— Вĕренме кайсан, атăпа çӳрĕ, анчах пурнăçра çăпата хуçма пĕлни те кансĕрлемест, — ĕçлеме пăрахмасăр каласа хучĕ Иван. — Ачу маттур санăн, пĕрре кăтартсанах ăнкарса илчĕ. 

— Темĕн-çке, пушăт пăсма кăна-тăр, çăпата хуçма пĕлмест-тĕр-ха...

— Акă, анне, кур! — терĕ Сантăр, çăпата пуçне çĕклесе. — Хамах хуçрăм, ак Иван пиччерен ыйт.

Ку каç вĕсем пусма вĕçĕнче чылай çĕрле пуличченех ларчĕç. Марине, шăнса кайнă евĕр кĕрĕкпе пĕркеннĕскер, ытлашши шарламарĕ, Сехрене итлерех пачĕ. Сăнран та вăл самаях шухăшлă пек туйăнать. Сехре те паçăрах сисрĕ, Марине пичĕ кĕçĕр нихçанхинчен ырă сăнлă, сасси йăваш та çемçе, кулли кăмăллă та вăтанчăк, хĕр кулли пекех.

Тепĕр чухне, Сехре васкамасăр калаçнă хушăра, Марине куçĕсемпе таçта инçене тинкерет, вăл шухăшпа та аякка-аякка çитет пулмалла. Кам пĕлет, тен çак вăхăтра Маринене ыранхи ĕçсем канăç памаççĕ-тĕр е вăл хăйен пурăнса ирттернĕ пурнăçне, сисĕнмесĕр иртсе кайнă çамрăклăхне аса илет-тĕр. Сахал шухăш кĕрет-и пуçа ун пек чух!

Çапла çав, пурнăçа пурăнса ирттересси уй урлă каçасси мар. Темĕн те курма тивнĕ Маринене хĕрĕх пилĕк çул хушшинче ырри те, усалли те нумай пулнă пулĕ, пĕр аса илме тытăнсан, вĕçне те тухаймастăн вара.

Ачалăхне Марине тĕлĕкри пек çеç астăвать. Ашшĕпе амăшĕ, пысăк çемйипе шуйăхса, пӳртре корзинка аватчĕç. Эрни-эрнипе ĕçлетчĕç те, ашшĕ вара ачисене савăнтарма лавккаран илемлĕ хутпа чĕркенĕ конфет е çинĕ чухне ванса тăракан кĕрпеклĕ кĕлентĕр илсе килетчĕ. Урăх вĕсене нимĕн те илсе паман пулĕ — мĕнпур укçа куланай тӳлеме каятчĕ. Ашшĕпе амăшен яланхи калаçăвĕ вара кивçен илнĕ укçана татса ĕне туянасси çинченччĕ. Хăçан тата мĕншĕн нумай илсе тултарнă вĕсем кивçен — Марине халĕ калама та пултараймасть. Çакна çеç астăвать: ашшĕпе амăшĕ килте лашапа ĕне курмасăрах çĕре кĕчĕç.

Сайра хутран çемьере уяв пулатчĕ — мăнкунра, çăварнире тата тăвансенчен кам та пулин авлансан е качча тухсан. Çăварнипе мăнкуна эрнепе мар, уйăхĕ-уйăхĕпе кĕтетчĕç. Хăль ку савăнăç кулăшла, анчах ун чухне мăнкуна чăн-чăн праçник тесе шутланă вĕт-ха, калăм кунĕ вара тап-таса пуртенккепе вĕр-çĕнĕ çăпата сыратăн, анне кĕсъене пĕр-икĕ ывăç хĕвелçаврăнăш ярса парать (ăна, хаклă япала евĕр, арчарах тытатчĕç), ку кун тата анне кăмакана лартнă вир пăтти çитеретчĕ (ку ĕнтĕ чăнах та Маринесен килĕнче çеç мар, ялти нумай çемьере çулталăкне темиçе çеç тутанса пăхмалли апат шутланнă). Хĕр пулса ӳссе Марине пусма кĕпе тăхăнса курман, пусмана кĕпе арки тата тутăр тума çеç илкеленĕ, ыттине хĕрарăмсем пĕтĕмпех хăйсем тĕртсе тунă.

Улача кĕпепе çеç çӳренĕ пулсан та, пĕве кĕнĕ-кĕменех Марине патне каччăсем евчĕ хыççăн евчĕ яма тытăнчĕç. Анчах вăл ун чухне хăш каччи лайăххипе хăшĕ усаллине пĕлсех кайман, Тутаркасри хастар Назиба юратса пăрахнă та урăх никампа та çӳремен. «Эп сана никама та памастăп. Ан хăра, пурпĕрех пĕрлешетпĕр», — тетчĕ Назиб. Мулла венчет тумасăр намăслантарчĕ те, вĕсен çурхи чечек пек таса та илемлĕ юратăвĕ телейсĕррĕн пĕтсе ларчĕ, — Назиба ашшĕсем ирĕксĕрлесе тутар хĕрне илсе пачĕç, Марине хăйсен ялĕнчи чĕмсĕр Ваçилее качча тухрĕ. Ваçилей начар çын марччĕ, ăна вăл усал ятпа асăнмасть, анчах шăп кăна пурнăç лайăхланса çитсен, нумай ачаллă пулсан, упăшкасăр тăрса юлма лекрĕ.

Тепĕр хĕрарăм, Марине вырăнĕнче пулсан, тахçанах хăйĕн хуйхи айне пулса ватăлса каймалла, ачасене усрама йывăр тесе, унта-кунта пулăшу ыйтса çеç çӳремелле. Марине ун пек мар, вăл чунтан çирĕп-ха, Марине ялан ĕçре — колхозри ĕç вăл чун сиплĕхĕ. Вăрçă вăхăтĕнче йывăр кунсем пулчĕç ĕнтĕ, бригадир ăшĕ кӳтсе çитнĕ самантсенче пит çинчен сахал мар куççуль тумламĕ шăла-шăла пăрахнă. Анчах ăна мĕн аса илмелли пур! Ун вырăнне çынсем халĕ мĕнле ĕмĕтпе пурăнаççĕ! Итлесен-итлесен, чун çĕкленсе каять. Çынсене кура Маринен те ĕмĕтленес килет, колхозри ĕçсем пирки çеç мар, кок-сагызпа тулă, вирпе йĕтĕн пирки çеç мар, туллирех, кăмăллăрах çемье пирки те ĕмĕтленес килет. Нивушлĕ Марине ăна тивĕçлĕ мар?

Иван çав-çавах калаçать, вăтанса тата выранлă сăмăхсем тупаймасăр асапланса, хĕрарăм умĕнче хăйĕн пĕчченлĕхпе тулнă чĕрине уçса парасшăн тăрăшать. Хутран-ситрĕн вăл, ман сăмахсем Марине чĕрине кăшт та пулин хускатаççĕ-и тесе, юнашар пит-куçа çывăхранах сăнаса пăхать.

— Эх, Марине, пĕр-пĕрне ăнланмастпăр курăнать çав! — илтет шухăшсенчен хăтăлайман Марине. — Шанмарăн пулать ĕнтĕ, тăрлавсăр çын терĕн пулĕ. Эп сан патна ырă шухăшпах çӳренĕччĕ, кăшт сан тертӳсене çăмăллатас тенĕччĕ. Мĕн каласси пур, хама та кичем кун пек...

Марине сасартăк ыйхăран вăраннă пек пулчĕ.

— Ан ӳпкелеш-ха эсĕ, Иван, вăхăчĕ çавăн пек тăчĕ вĕт. Вăрçă...

— Вăрçă тесе вара... — Сехрен сăмахĕсем пĕтсе ларчĕç, вăл нимле çавăрса калама пултараймарĕ. — Вăрçă вăхăтĕнче мăшăрланасси пулман-и вара?

— Эпир санпа иксĕмĕр ватăла пуçланă çынсем, Иван. Эпĕ мар, упăшкаллă хĕрарăмсем те темиçе çул хушши упăшкасăр пурăнчĕç. Эсĕ мана качча парасшăн... Чипер калаç.

— Ĕнтĕ вăрçи те пĕтнĕ, эпир санпа çав-çавах кичем пурăнатпăр, — пĕр пуçланă япала хăйĕн йĕрĕнчен пăрăнаймарĕ Сехре. — Ак тырă вырма пуçлатпăр. Кĕркуннеччен иртен пуçласа каçчен ĕçлемелле пулать. Çавăн пек-çке вăл пурнăç, Марине...

— Эх, Иван, — хăйĕн аллине темиçе çул хушшинче пĕрремĕш хут ун алли çине хучĕ Марине. — Сан ĕнтĕ тем пек «Юл, Иван, ăçта каян çĕр хута?» — тесе калаттарас килет. Çапла-и, кала-ха пĕр суймасăр?

— Çапла, илтес килет, — чыхăнса кайнă пек малалла ӳпĕнсе тавăрчĕ Сехре. — Турă пул, Марине...

— Ну, эппин турă пулам, — кулчĕ Марине. — Юл, Иван, ăçта каян çĕр хута? Кĕрсе вырт ав чаршав хыçне.

Иван пичче ĕнтĕ Маринене икĕ аллинчен ярса тытнă, вăл ку сăмахсене мĕнле йышăнмаллине те пĕлмест.

— Кулатăн эсĕ, Марине...

— Ак тата, каласан та юрама çук. Чăнах, чăнах, Иван. Пирĕн шăпа пĕр пек-тĕр ĕнтĕ, иксĕмĕре пĕрлешме пӳрнĕ-тĕр. Тек сана хăваласа тарăхтарас мар, юл, тепĕр каласан...

Сассинченех паллă, вăл мĕн шухăшланине калать. Çук, Марине улталамасть, анчах Сехре çак ăнсăртран йăтăнса аннă телее ĕненме те пултараймасть. Вăл Марине тата мĕн те пулин калассине кĕтет, уншăн халь илтнĕ сăмахсем çителĕксĕр пулчĕç тейĕн, вĕсене Сехрешĕн мар, камшăн та пулин урăх çыншăн каланă тейĕн...

Тата виçĕ кунтан Маринепе Сехре Иванĕ, хулпуççисем çине çурласем хурса, ытти колхозниксемпе пĕрле уя тухрĕç. Вĕсем иккĕш те уяв тумĕпе, хăйсем, тин мăшăрланнă хĕрпе каччă пек, çынсем çине пăхма вăтанарах параççĕ, çак кунсенче калаçса тăранайман пек, ытларах пĕр-пĕринпе юмахлаççĕ. Марине, бригадир пулнă май, пĕр вырăнта нумай тăраймасть, тĕрлĕ çĕре чупкаласа çӳрет, хăй патĕнчен пăрăннă чухне вара Сехре ăна кашнинчех ăшă куçпа ăсатса ярать. «Акă пурнăç кайрĕ санăн, Иван, ялти мĕнпур çынна тĕлĕнтеретĕн, — вĕçет пуçра шухăш. — Мĕнле арăм тупрăм, пăхса тăранмалла мар вĕт. Хир тăрăх пăрчăкан пек çеç вĕçет. Кăмăлĕ, кăмăлĕ мĕнле Маринен, эпĕ ун çинчен ĕлĕк шутлама та пултарайман»...

Пĕр çулталăк каялла кăна-ха атăлкассисем Сехре Иванĕ колхозри паллă бригадира, Маринене, çураçма ĕмĕтленет тенине кулкаласа çеç йышăнатчĕç: кам шаннă ун чухне Марине ăна качча каясса? Акă халь пулма пултарайман япала чăн пулса тăчĕ те, çынсем ытлашши çăвар та кармаççĕ курăнать, тĕлĕнекен çын та çук пек. Мĕнех вара, качча каймасăр, Сехре халь мĕнрен начар çын! Теприсем куншăн хĕпĕртени те сисĕнет. Кĕтерне инке, сăмахран, савăнсах кайнă. Ак, хайхи, вăл ĕмĕтленни пулчĕ, Марине ăна ăнланчĕ. Çавăн пек кирлĕ пулмасăр, Сехререн мĕн хăрамалли пур? Курса тăччăр, иккĕн ăмăртмалла ĕçлеме тытăнсан, колхозра Маринепе Сехре Иванĕнчен ĕçченрех мăшăр та пулмĕ. Сехрене пăрахăçлама иртерех-ха, вăл хăйĕн маттурлăхне кăтартасси малашĕ.

Ятман каçхине урамра Сехре Иванне чарсах пĕр-икĕ ăшă сăмах калас тенĕччĕ, анчах Иван пĕччен пулманни кансĕрлерĕ. Иван Ятман умĕнче Марине ывăлĕпе, Сантăрпа, пыратчĕ. Ăçта кайма тухнăччĕ-ши вĕсем, Ятман пĕлеймерĕ, вăл Сехрепе Сантăр хушшинчи калаçуран темиçе сăмах çеç илтсе юлчĕ.

— Чиркӳ кассипе анатпăр-и е кунтан тӳрех тухатпăр-и? — терĕ Иван, аллипе çырма еннелле сĕлтсе.

— Мĕнле Чиркӳ касси? — ыйтрĕ унран Сантăр.

— Ара, ак ку урам Чиркӳ касси вĕт вăл.

— Вăл шкул урамĕ-иç, Иван пичче?

— Унта ĕлĕк чиркӳ пулнă, урамне те чиркӳ касси тенĕ, — ют çĕртен килнĕ çынна ăнлантарнă пек каларĕ Сехре.

— Эсĕ ĕлĕкхипе ан шутла. Ĕлĕк унта тем те пулнă пулĕ, халĕ ăна шкул урамĕ теççĕ. Куран, пирĕн шкул ларать.

Сантăр каялла çаврăнчĕ те, Ятмана курса, пăртак вăтаннă пек пулчĕ, тек нимĕн те шарламарĕ. Ятман, вĕсен калаçуне пăсас мар тесе, майĕпентерех утрĕ, вара часах Сехрепе Сантăр сасă илтĕнмелле марах малалла кайрĕç.

Ял вĕçне çитсен, ун куçĕ умне кĕтмен çĕртен Марине хăй сиксе тухрĕ. Вăл питĕ васкать пулас, çав тери хăвăрт утать.

— Эс ăçта капла, çĕнĕ кин? — чарчĕ ăна Ятман.

— Кĕтӳç Куçма патне. Вăл мана кĕрсе тухма хушнăччĕ.

Кун пек каласан, Ятман тин кăна Марине ывăлĕ Сехрене ăс панине аса илчĕ те хăй те кун пек вĕрентессинчен тытăнса тăраймарĕ.

— Кам патне тетĕн эсĕ? — юриех хыттăн ыйтрĕ вăл.

— Ара, Кĕтӳç Куçми патне, — тĕлĕнчĕ лешĕ.

— Куçма пичче пирĕн кĕтӳ кĕтет-и вара?

Марине куçне-пуçне чарса пăрахрĕ.

— Кĕтмест те-ха. Ĕлĕк кĕтнĕ те ĕнтĕ, çавăншăн çапла каланă пулĕ.

— Пăрахас пулать вăл ята, Марине. Халь кĕтӳç тени усал ят мар та, çапах та Куçма пиччене ун пек чĕнни килĕшмест, ĕлĕкхине аса илтерет.

— Мĕнле чĕнмелле, эппин? — кулчĕ Марине.

— Куçма Иванчă, те.

Ятман бригадира хăй тин çеç илтнĕ калаçăва пĕлтерчĕ. Марине кăмăллăн кулса ячĕ те, кун пек ахăлтатнине никам та илтмест-и тенĕ пек йĕри-тавралла çаврăнса пăхса, çемçен çеç каласа хучĕ:

— Вăл манăн вĕрентĕ! Вăл сăмах тупаймасăр аптраса тăрас çук...



XXI


Левентей агронома урампа иртсе пынă çĕртен чĕнсе кĕртрĕ. Агроном темшĕн сĕлкĕш чĕннĕ сасса илтсен те вăл правлени енне ӳркенсе тенĕ пек çаврăнчĕ. Анчах Левентей хăйне çĕрĕн-кунĕн канăç паман ĕç пирки никампа та мар, унпа калаçса пăхас терĕ.

— Ай, мăнкăмăлланса кайнă эс, Олимпиада Осиповна, яла килсен те кĕрсе тухмастăн. Юрамасть ун пек! — вăрçам пекки турĕ вăл Липăна.

Унпа хăйне ирĕклĕн тытакан агроном аптрасах ӳкмерĕ, мĕн тавăрса каламаллине çийĕнчех тупрĕ:

— Тĕнчери чи мăнкăмăллă çын эсĕ вăл. Ахаль мар сана çынсем сăвăр, теççĕ.

— Мĕншĕн сăвăр пултăм-ха? — ăнланмана печĕ Левентей.

— Ниçта та тухса çӳреместĕн, çавăнпа. Эсĕ «Çĕнĕ пурнăç» колхоз ăçта ларнине пĕлетĕн-и?

— Пĕлетĕп-çке!

— Картă тăрăх пĕлетĕн çав, ху эс унта ачаран та пыман.

— Мĕн тума пырас? Вăл урăх ял, урăх колхоз. Мана хамăн хуçалăха тимлĕрех пĕлсен те çитет.

— Çавăншăн кĕрес килмест те сан патна, эс ыттисене ытла çын вырăнне хумастăн. Ху çӳреместĕн пулсан, сан патна кам çуретĕр? — Липа аллинчи хаçатпа чĕркенĕ виктори çырлине Левентей умне хучĕ, хăй те хут татăкĕ çине çырла илсе çиме пикенчĕ. — Тутанса пăх, унсăрăн эсĕ хăвăн колхозăнта çырла пиçнине те пĕлместĕн пулĕ-ха.

Левентей çырла пирки шарламарĕ, вăл Липăпа пачах урăххи çинчен калаçасшăн-ха.

— Апла эсĕ мана Турикаса пырса çӳременшĕн ӳпкелетĕн пулать, — сăмах йĕрне тупма тăрăшрĕ вăл.

— Ӳпкелешсе мар, тĕрĕссине калатăп.

— Акă Ятман виçĕ колхоза пĕрлештерет те, вара эпир ют ялсем пулмастпăр, пĕр-пĕрин патне кун хушшинче темиçе хут çитетпĕр.

— Мĕнле пĕрлештерет? — çырла çиме пăрахсах ун çине тĕлĕнсе пăхрĕ Липа. 

— Çаплах. Эсĕ илтмен-и вара?

— Илтмен.

— Э-э, эсĕ пурнăçран юлатăн, — юриех тăсса каларĕ Левентей. — Ятман калама çук пысăк план туса хатĕрлерĕ. Виçĕ колхоза пĕрлештермелле, вĕсенчен пĕр колхоз тумалла. Председателĕ Ятман хăй пулать, агрономĕ — Ашмарина. Кăçалтан пуçласа,эсĕ ĕнтĕ хăвна участковăй агроном тесе ан шутла, эсĕ — колхоз гигант агрономĕ!

— Чарăн! — кăшкăрса пăрахрĕ ăна Липа. — Мĕнле эсĕ çапла шӳт туса калаçатăн. Мĕн çинчен калаçатăн эсĕ — нимĕн те ăнланаймастăп. Каласа пар йĕркипе, пул кăшт этем евĕр...

Левентей сисрĕ, юлашки вăхăтра ытти колхозсенче пурăннăран Липа Ятман шухăшне чăнах та пĕлмест иккен-ха, Ятманпа вĕсем нумайранпа курнăçайман пулас. Вăл вара агронома темиçе кун каялла çак пӳлĕмре Ятманпа иккĕшин хушшинче пулса иртнĕ тавлашу пирки тĕпĕ-йĕрĕпе каласа пачĕ. Пĕр кулмасăр калаçма тытăннăран Липа ăна шухăша кайса, лăпкăн, сăмаха пӳлмесĕр итлерĕ, председатель чарăнсан та, темиçе минут ним чĕнмесĕр ларчĕ.

— Эпĕ шутлатăп-шутлатăп, вĕçне-хĕрне тупаймастăп-ха, — терĕ Левентей, агроном çав-çавах шарламаннине кура. — Е ку чăнах та чаплă план, апла пулсан, ăна икĕ алăпа сасăласа йышăнмалла, е вăл Ятман пуçĕнче çуралнă ниме кирлĕ мар япала. Тем тĕрлĕ те виçсе пăхрăм, тупсăмне тупаймарăм-ха. Мĕншĕн пĕрлештермелле колхозсене?

— Мана та çав ыйту интереслентерет, — шухăшлăн тавăрчĕ Липа. — Мĕншĕн пĕрлештермелле? Юнашарах пулсан та, ялĕсем уйрăм. Кашни колхозăн хăйĕн хуçалăхĕ, хăйĕн çĕрĕ, правленийĕ, йĕрки...

— Тата эсĕ çавна шута ил: пирĕн колхозсем пĕр пек мар вĕт-ха. Пĕри — пуян, тепри — чухăн, пĕрин ĕне выльăх йышлă, теприн сахал. Пĕри машинăсем илсе тултарнă, теприн жнейка çеç. Виçĕ колхоз пурлăхне мĕнле тарасапа виçмелле? Ăна вĕт колхозниксем хăйсем ĕçлесе тунă!

— Çапах та вăл сана мĕн терĕ? Ятман ăнсăртран ун пек ĕмĕт тытман ĕнтĕ...

— Вăл сăлтавне тупнă, — терĕ Левентей, çырлапа вараланнă аллине хаçатпа тасатса. — Колхоз пĕчĕк пулни хуçалăха аталантарма чăрмантарать, тет, пысăк колхозăн ĕçĕсем те пысăк, тет.

— Йывăр задача патăн эсĕ мана, — ура çине тăчĕ агроном. — Сан пекех, халлĕхе эпĕ те ăнкарсах çитереймерĕм-ха. Шутлас пулать.

— Шутлас пулать çав, Олимпиада Осиповна. Колхозсене шултралатмалла пулсан, ăна пирĕн парти пĕр-пĕр постановлени кăларса та тунă пулĕччĕ. Пĕрлештермелле-тĕк — пĕрлештермелле. Юнашар ларакан пĕчĕк колхозсем «Алга»-па «Çĕнĕ пурнăç» çеç мар. Эп кун çине çапла пăхатăп.

Липа ăна пӳлме тăчĕ:

— Çук, тусăм, ку вăл постановленипе тумалли ĕç мар. Ăна колхозниксемпе калаçса татăлса тумалла — вĕсен ирĕкĕ.

— Колхозниксем килĕшес çук, — татса каларĕ Левентей. — Пирĕн ялсем, паллах, яхăмне те ямаççĕ.

— Ман шутпа, турикассем те килĕшессĕн туйăнмасть. Пĕчĕк-и, пысăк-и — кашни хăйĕн колхозне юратать. Тепĕр кунне Липа Левентей патне тепре чупса пычĕ. Халĕ вăл ĕнерхи пек мар, хаваслă, куçĕ-пуçĕ çиçсе кăна тăрать. Ĕçпе килнĕ çынсем тухса кайиччен вăл хăйне çав тери кирлĕ хыпара пĕлтерме васканă çын пек тытрĕ, председатель пӳлĕмĕ пушанса юлсан вара, сĕтел çывăхне сиксе ларса, сăмахне пуçларĕ:

— Эпĕ Ятман шухăшĕпе килĕшетĕп, Леонтий Петрович, кирлĕ пулсан, хамăн аргументсене «Атăл» колхоз председательне йăлтах каласа пама пултаратăп. Итле...

— Кирлĕ мар, — терĕ Левентей. — Ман шухăшсем санăнни пек сехетре улшăнмаççĕ, пурпĕрех каласа ĕнентереймĕн.

— Ĕнентеретĕп!

— Çук, пулас çук. Сана, авă, Ятман час ӳкĕте кĕртнĕ. 

— Эпĕ Ятмана курман та! Мĕн эсĕ питĕ чăркăш пулса кайнă? Виртлешмесĕр пĕрре те юмахлаймастăн? Авлантарма та юрамасть авă сана.

— Ан çилен, — йăпатма пăхрĕ ăна Левентей. — Эс килĕшетĕн пулсан, килĕш, эпĕ килĕшместĕп, мĕншĕн тесен ку тĕрĕс мар. Икĕ колхозĕ те таçта кайра сĕтĕрĕнсе пычĕç иккен те, халĕ вĕсене пирĕнпе пĕрлештермелле. Тепĕр пилĕк çул ĕçлеччĕр-ха, пирĕнни пек хуçалăх туччăр, счетра пирĕн чухлĕ укçа тытакан пулччăр, вара калаçса пăхăпăр — пĕрлештерме юрать-и, юрамасть-и.

Çав вăхăтра правленине кĕтмен çĕртен Ятман кĕрсе тăчĕ. Вăл, Левентейĕн сăмахĕсене ăнсăртран çеç илтнĕскер, айăплă çын пек хĕрелсе кайрĕ, тĕпелелле иртме вăтана евĕр, алăк патĕнче туйипе уйрăмăнах нумай кăштăртатрĕ.

— Хуняму савать сана, шăп кăна хăвăн çинчен калаçнă хушăра килтĕн, — терĕ хăй те питрен кăшт хĕрелнĕ Левентей.

— Хуняма савать-ха та, Петров савмасть, — Липа панă тенкел çине вырнаçса ларчĕ Ятман.

— Тен, Петров та савать. Ăçтан пĕлетĕн?

— Пĕлмесен те туятăп.

Икĕ председателе ĕç пирки калаçтарасшăн пулни Липа Ятмана тӳрех ыйту пачĕ:

— Итле-ха, Тогаев юлташ, эпĕ Петровран çĕнĕ хыпар пĕлтĕм. Вăл каланă тăрăх, ку хыпара сараканни эсĕ. Виçĕ колхоза пĕрлештермелле-им?

— Ман шутпа, пĕрлештермелле. Петров, авă, пĕрлештермелле мар тет, — тавăрчĕ Ятман. — Хĕрӳ ĕç вăхăчĕ çитнĕ май, калаçман-ха ун пирки. Коммунистсенчен сансăр пуçне пурне те каласа пăхрăм, ырлаççĕ пек, Петров вăрçать курăнать. Çапла-и, Петров?

Ятман Левентей çине тӳррĕн пăхрĕ, вăл иртнĕ расри пек мĕн те пулин чăрсăррăм каласа хурасса кĕтрĕ. Анчах Левентей лăпкăн ларать, калаçасса та майĕпен çеç калаçать.

— Вăрçма эс ман алăри çăкăра туртса илмен. Пĕрлешесси вăл Петровран кăна килекен япала мар. Колхозниксем килĕшсен, эпĕ пĕр пĕччен тăрса юлас çук. Ак Олимпиада Осиповна ĕнерех каларĕ, ку вăл колхозниксен кăмăлĕнчен килет.— Пуху йышăнмарĕ-тĕк, эсĕ атăлкассене ирĕксĕр хăвăн колхозна кĕртеймĕн.

— Илтрĕне, Олимпиада Осиповна, мĕнле юрлать! — кулчĕ Ятман. — Халăх килĕшсен, вăл та килĕшет, халăх йышăнмасан, вăл та йышăнмасть. Кăна кам калаçать тетĕр эсир? Руководитель. Вăл массăна ертсе пырать, çынсене ыран мĕнле пурăнмаллине çул кăтартса тăрать.

— Пирĕн çул кăтартаканни парти пур, — çав-çавах лăпкăн тавăрчĕ Левентей. — Йăнăшсан, пире тӳрлетет, ыран мĕнле пурăнмаллине те кăтартса парать. Эпир вăл ертсе пынипе ĕçлекен çынсем çеç...

— Парти камран тăрать? — ытларах хĕрӳленчĕ Ятман. — Санпа ман пек çынсенчен мар-и? Эпир çав ертсе пыракан парти членĕсем пулсан, пирĕн хамăра шанса панă участокра ертсе пымалла мар-и?

— Сана колхоз шанса панă — ертсе пыр..

Кунта Липа тӳсеймерĕ, Ятман хутне кĕрсе сăмах хушрĕ.

— Вăл колхоз председателĕ пулнисĕр пуçне тата пирĕн парторг. Ун ытти колхозсем çинчен те шутлас пулать, çавна ан ман эс, Петров, — терĕ.

— Манмастăп, манмастăп, Ашмарина юлташ.

— Уншăн мар, — терĕ Ятман, — манăн парторг пулмасан та ытти колхозсем çинчен, пĕтĕм çĕршыв интересĕсем çинчен шутламалла. Манăн та, санăн та, Петров, санăн та, Ашмарина. Халĕ хăвăн колхозăнта тĕрлĕ вак-тĕвек ĕçсемпе чакаланса ларнипе малалла каяймăн, хутран-ситрен йĕри-тавраналла та çаврăнса пăхас пулать çынсем мĕнле ĕçлеççĕ, çĕршыв ăçталла утать?

— Ăна пĕлетпĕр-çке, — тĕртсе хучĕ Левентей.

— Тепĕр чухне асăрхамастпăр çав. Панă мана колхоз — ертсе пыратăп, тетпĕр. Панă сана колхоз — ертсе пыр, ман ĕçе ан хутшăн, кирек те мĕнле ĕçлем, уншăн эпĕ ответ тытатăп. Çук, Петров, коммунизм патне эпир ,пĕри аслă çулпа васкаса, тепри кукăр-макăр сукмаксемпе мĕшĕлтетсе кайма пултараймастпăр. Эсĕ ĕнтĕ пурсăмăр та ĕмĕтленекен çав çăтмаха пĕр вунă çул малтан вĕçтерсе çитесшĕн, тутаркассемпе турикассем Левентей унта ырă курнă хыççăн кăна çитчĕр. Çапла-и? Ĕçлĕр лайăхрах, вара пĕрлех çитетпĕр. 

— Ĕçлетпĕр, — терĕ Ятман. — Анчах кунта унсăр пуçне хăш-пĕр япаласем кирлĕ, коммунизм патне кайнă çĕрте тĕл пулакан чăрмавсене вăхăтра пĕтерме пĕлни кирлĕ. Çавăнпа пирен шутласа пăхас пулать: малалла мĕнле утсан лайăхрах — пĕчченшерĕн-и е ушкăнла-и?

— Колхоз ушкăн мар-и вара? — чĕрре кĕме пăрахмарĕ Левентей.

— Вунпилĕк çул каялла Тутаркасра çирĕм хуçалăхран колхоз туни те лайăх ĕç пулнă, вăл уйрăм супинкке хуçалăхпа пурăнакан хресченсене социализм çулĕ çине тăратни пулнă. Халĕ акă, вăрçă пĕтрĕ те, пирĕн умма çĕнĕ ĕçсем тухса тăчĕç, пирен вăрçă вăхăтĕнче юхăннă хуçалăха юсаса çитерсе нихçанхинчен вăйлăн аталантарса ямалла. Часах машинăсем килеç, унчченхи пек çеç машинсем мар, çĕнĕ те кăткăс машинăсем. Кала-ха, манăн Тутаркас колхозĕнче комбайна мĕнле ĕçлеттерес? Вунă гектар тулла вырма комбайн илсе пырас-им? Ав çуркунне МТС Турикас колхозĕпе мĕнле вăрçрĕ. Каймастпăр вĕсем патне, вĕсен ĕçлемеллех ĕçĕ те çук, теççĕ.

— Ку тĕрĕс ĕнтĕ, хам çапăçман пулсан, трактористсем пымастчĕç те пулĕ, — çирĕплетрĕ Липа.

— Нумай пулмасть эпĕ молотилка пирки района кайрăм. Мана «МК — 1100» йышши молотилка сĕнеççĕ. Унпа ĕçлеме сахалтан та çирĕм пилĕк çын кирлĕ. Мĕн пулса тухать-ха вара? Ман пĕтĕм колхозниксене молотилкăпа ĕçлеме тăратас пулать. Пĕчĕк колхоз ытти енчен те юрăхсăр, Петров, Строительство енĕпе ил-ха, мĕн тăвас тетĕн эс Тутаркасра е Турикасра? Пĕр клуб тума тытăнтăн пулсан, кулянса пĕтетĕн: мĕнпур укçана чиксе хума лекет. Е тата пурăна-киле колхозсенче пуринче те ветврачсем, зоотехниксем, агрономсем, инженерсем пулаççĕ. Паллах ĕнтĕ, эпир вĕсене тытма пултараймастпăр, çирĕм хуçалăхлă колхозшăн ăçтан специалист тытан?

Ятман шухăша кайнă пек чарăнса тăчĕ. Вăл чăнах та юлташне тата ăнлантарма сăмах шыранăччĕ пулас, анчах Левентее кусем çинчен кăшт урăхларах иртнĕ расра та каланине аса илчĕ те «кирлĕ мар, вăл ăна ахаль те пĕлет тенĕ евĕр алă сулчĕ.

Çапах та чи кирлине каламарăн! — терĕ Липа. — Пĕчĕк колхозра пусуçаврăнăшне тĕрĕс тытса пыма май çук. Ну, Турикас çĕрне мĕнле вунă пусă çине уйăратăр эсир? Эпĕ вăл колхоза юри куçса кайрăм, ну, ку Катрам Иванне пусуçаврăнăшне пăхăнма вĕрентеп, терĕм. Çĕрĕ сахал пулсан, председатель мĕн тутăр-ха? Вăл ячĕшĕн вунă пусă мар, вунпилĕк пусă тума пултарать, анчах ку саплăксене вара пĕр машинăсăр сухаламалла, сӳрелемелле, акмалла. Комбайн пек машинăсем пирки Турикасра çăвар та ан уç, вăл çунашкана лашапа турттарса пыниех пулать. Тĕрĕс, Тогаев, çине тăмалла, парти пухăвĕнче сӳтсе-явас та ку ыйтăва, ĕçе пикенес, тен, пире кура ытти пĕчĕк колхозсем те пĕрлешĕç.

— Мана Петров çав простой япалана ăнланманни тĕлĕнтерет, — ун çине куç хыврĕ Ятман

— Вăл ăна ăнланать пулĕ-ха, — терĕ Липа. — Петрова кунта урăххи хăратать пулас.

— Мĕн хăратать? — ялт çеç çаврăнса ыйтрĕ Левентей.

— Ху паçăр калани. Пĕр колхозĕ — пуян, тепри — чухăн. Чухăн хĕре епле пуян каччă илтĕр? Малтан хĕр тупра тутăр, вара куç курать...

— Эс хĕр ентĕ, санăн пĕлмеллех, качча каякан хĕрĕн тупра пулмалла-и, пулмалла мар-и?

— Ман шутпа эс, Петров, хăвăн колхозна ыттисенчен ытлашши уйăратăн, — терĕ Ятман. — Ак агроном кунта, калатăр, пирĕн тырă саннинчен питех начар-и вара? Начарах мар. Ну, машина пур ĕнтĕ сан, ферма вăйлăрах. Машина, тепĕр тесен, патшалăх панă япала.

— Пĕрлешмелли сăлтавсем ытларах, — пулăшрĕ ăна Липа. — Ялсем çывăхрах лараççĕ, çуртсене куçарасси çук, кӳлле пĕрле тунă, электростанцине пĕрле туса лартнă, уйсем юнашар.

Левентей, пӳлĕмре пăчăланса çитнине туйса, чӳречене уçрĕ те хăй тенкелĕпе ун çывăхне куçса ларчĕ.

— Эсир иксĕр те лайăх агитаторсем, анчах мана агитацилеме кирлĕ мар, — терĕ вăл. — Эпĕ — Атăлкасси çынни, хамăр ялта колхоз пур чух сирĕн колхозăра пырса кĕрессĕм килмест-ха. Уйрăмăн ĕçлер, юлташсем, чипер кăна ăмăртар. Лайăх ĕçлесен, пĕчĕк колхозра та пысăк ĕçсем тума пулать.

— Çапах та ыйтăва парти пухăвĕнче лартма лекет, — хутлатса лартнă чĕркуççийĕ ывăннăран ура çине тăчĕ Ятман. — Çапăçмалла пулать вара, Леонтий Петрович?

— Çапăçатпăр! — çирĕппĕн каларĕ лешĕ. — Вунпилĕк çул уйрăм ĕçленĕ колхозсене арпаштарма памастпăр.

— Ну, апла кун çинчен çитĕ, — каллех ал сулчĕ Ятман. — Эп сан пата урăх ĕçпе килнĕччĕ.

Вĕсем вара тавлашуллă ыйтăва тек хускатмарĕç. Председательсем агрономпа пĕрле пулса çитнĕ ырашпа тулă çинчен, фронтран таврăннă çынсене кама мĕнле ĕçе лартни, патшалăха хăçан тырă парасси, ĕç вăхăтĕнче коммунистсенчен камăн мĕнле докладпа калаçу ирттересси çинчен тата тем те пĕр çинчен калаçрĕç, анчах пĕр-пĕрне ăнланса, — вăрçмасăр, чĕрре кĕмесĕр, кӳренмесĕр. Хăйсемех туяççĕ, çамрăк коммунистсем ьгтти ĕçсем çине пурте пĕр пек пăхаççĕ иккен.

Çак кун Левентей нумай çĕре çитрĕ, нумай çынпа юмахларĕ, анчах пуçĕнче ун вут тивертсе янă ăвă пек вĕçĕмсĕр пĕр шухăш амаланчĕ. Председатель хăйне такам ал-ураран тăлласа лартнă çын евĕр туйрĕ. «Акă ĕнтĕ тырă вырса кĕртетпĕр, — мăкăртатрĕ вăл. — Мĕн чухлĕ ырашпа тулă валеçĕнет кĕркунне! Çынсем ĕçе бригадирсем чĕнмесĕрех тухаççĕ, кашни ытларах ĕçкунĕ тăвасшăн. Халăх кăмăлĕ кăçал, вăрçă пĕтнĕ пĕрремĕш çул, кун пек пулсан, тепĕр çул мĕнле пулмĕ! Çынсем нумайăшĕ таврăнчĕç, колхозра арçын алли хутшăнчĕ — ĕçле те ĕçле, çултан-çул вăйлă тырпул туса ил. Кунта Ятман кăмăла хуçакан япала шыраса тупнă, «Атăл» колхоза пачах пĕтерсе лартасшăн...»

Левентей килте те пĕр вырăнта лараймарĕ, чӳрече патĕнчен чӳрече патне пычĕ, пĕрре кутник сакки çине месерле выртса, тепре ăш вĕçнĕ çын пек сĕтел умне пырса ларса, Ятман сăмахĕсене шайлаштарчĕ, вĕсен чăн-чăн пĕлтерĕшне шырарĕ, парторга тавăрса калама, хăй тĕрĕс шухăшланине кăтартса пама чĕлхе вĕçне хăватлăрах сăмахсем пуçтарчĕ. Тем пек хăваласан та, пуçа ырă мар шухăш кĕрсе вырнаçрĕ. «Асту, Левентей, — терĕ вăл, ăс-тăна тата ытларах çивĕчлетсе, — Ятман чее хăтланать. Вăл пĕчĕк колхоза ертсе пырасшăн мар, пысăк колхоз председателĕ пуласшăн. Чап кирлĕ ăна, чап. Вăл сана хыçлă тенкел çинчен хăваласа ярасшăн та унта хăй кĕрсе ларасшăн. Асту, Левентей, вăл сан хĕрне çавăрчĕ, сан телейне тытса илчĕ, халĕ сана пуçлăхран кăларасшăн. Сăмахпа вăл хитре çăвать, ĕçре ав ялан ура хурать. Аса ил-ха йăлтах, фронтран таврăннăранпа миçе хутчен çăва хирĕç тухрĕ?» Вĕриленсе кайнă миме вара çакна çирĕплетме васкарĕ. «Çапла çав, Левентей, юлташу сана валли, ыррине хатĕрлемест, уншăн тĕнчере хăйĕн ĕмĕтне пурнăçласа пултăр, хăйĕн ятне çĕклесе пултăр. Мĕнле майпа — сана таптаса-и, тепĕрне таптаса-и — пурпĕрех». Левентей иккĕленмест, виçĕ колхоза пĕрлештерсен, Ятман, паллах, председатель пулать, çавăнпа ун ĕмĕчĕ хăй каланă пек таса пулнине ниепле те ĕненес килмест.»

Юлашкинчен вăл мĕнпур инкекрен хăтăлма пĕр çăлăнăç тупрĕ: Камышин патне каймалла. Вăл татса патăр — «Атăл» колхоз пĕчĕк колхоз-и, пĕчĕк мар-и? Çук, «Атăл» колхоза пĕтерме пама юрамасть, ăна районра çеç мар республикăра та пĕлеççĕ. Пĕрлештерес пулсан, «Алга»-па «Çĕнĕ пурнăç»-а пĕрлештерччĕр, кунпа Левентей ним тавлашмасăрах килĕшме пултарать.



XXII


Кĕтерне каллех кукăльпе пӳремеч пĕçерет — ахаль чухнехи пек çĕрулми кукăлĕ мар, купăста кукли! Анушкапа Укахви, кантăрвăрри янă çĕрулми кукăльне кăмăлларах параканскерсем, амăшне юриех купăста ан хур тесе хистерĕç. Кĕтерне, вĕсен кăмăлне ытараймасăр, купăста кукли те, çĕрулми кукли те, упăшки юратарах паракан панулми кукли те пĕçерсе тултарчĕ. Паян ĕнтĕ амăшĕ ывăлĕшĕн тăрăшать: станцинчен халь-халь Алексей килсе çитмелле.

Ашшĕ ывăлне илме ирех тухса вĕçтерчĕ, Кĕтерне шутланă тăрăх, вĕсем ĕнтĕ халиччен яла та çитмелле пек. Тепĕр тесен, майĕпентерех килсен те юрать, мĕншĕн тесен кăмакари çимĕçсем пиçсе тухман-ха, тата Анушкапа Укахви те ĕçрен час пушанаймаççĕ курăнать.

Кĕтерне, чĕререн лăпкă мар пулин те, ытла хыпăнса ӳкмен, паян ун Алексей вăрçă вăхăтĕнче килсе кайнă чухнехи пек ăшталанса çӳреме сăлтав çук: ĕнтĕ ывăл курма кăна килмест, яланлăхах таврăнать. Кĕтерне ирĕксĕрех ирхине Укахви каланă сăмахсене аса илчĕ. «Эпĕ ĕненместĕп-ха, те вăрçă туйăмĕпе нумай пурăннăран, мана Алексей темиçе кунлăха кăна килет пек, вара ăна каллех ăсататпăр пек», — терĕ аслă хĕрачи. Амăшĕ ăна: «Ан ухмахланса тăр, мĕн кирлĕ мара калаçатăн çак эсĕ!» — тесе вăрçса тăкрĕ. Ак халь шухăшлать те, кун пек туйăм унăн хăйĕн те пур.

Укахви, килне кĕнĕскер, тепĕр хут урама чупса тухрĕ: ăна ашшĕ хăйсем таврăннă çĕре Левентейпе Ятмана тата Сахрун пиччене чĕнме каланăччĕ. Сахрун пиччене калама вăл кӳршĕ ачине ячĕ, Левентей патне правление хăй кайрĕ. Каялла килсе пӳрте кĕрсен, вăл мăн тĕкĕр патĕнче Алексей çӳçне тураса тăнине курчĕ. Алексей те ăна асăрхарĕ пулас, хăвăрт каялла çаврăнчĕ те аппăшĕн аллисене ярса илчĕ.

— Ах, ав вĕсем мана мĕнле кĕтеççĕ! — терĕ вăл. — Пĕри те килте çук. Ай, ай, Укахви...

— Ĕç вăхăче-çке, — ăна куçпа виçрĕ аппăшĕ. — Эпĕ ахаль те хам бригадăна пăрахсах килтĕм-ха. Çур сехетрен ытла…

Алексей Укахвине итлесе пĕтереймерĕ, чӳречерен Анушка килнине курса, çелнике ăна хирĕç ыткăнчĕ. Пӳрте вĕсем ытакланса тенĕ пек кĕчĕç.

— Акă пирĕн трактористка çитрĕ! Кăна хуть каçарма пулать, ун машинине ĕçсĕр лартма юрамасть, — савăнăçне пытараймасăр шавлăн каларĕ Алексей. — Хамăр ялтах ĕçлет-ха вăл, трактористка.

— Эп сире куртăм, эсир трантаспа килеттĕрччĕ! — терĕ Анушка.

— Мĕншĕн хирĕç тухмарăн апла? Машинăпа пирĕн çула пӳлмеллеччĕ.

— Ĕлкĕреймерĕм. Тутăрпа султăм, султăм, эс пăхмарăн та...

— Айăплă, — ашшĕпе амăшĕ пĕр пичке симпыл йăтса кĕнине асăрхаса çул пачĕ Алексей. — Анне темле пичкесем йăвалантарма пуçларĕ-ха пирĕн, темĕскер кĕçĕр ӳсĕр пулатпăр пулмалла.

— Пĕр эрне каялла килмеллеччĕ, — терĕ йывăр йăтса кĕнипе аран-аран сывлакан амăшĕ. — Халĕ ĕнтĕ хăнасене пуçтарма та май çук — ĕç вăхăчĕ.

— Каçар, анне, çул инçе пулчĕ, — амăшĕ еннелле чыслăн пуç тайрĕ ывăлĕ. — Асăнни çичĕ кун, тухни виç кун, асăннă кун тухаймарăмăр, тухнă кун çитеймерĕмĕр. Утсем ырхан марччĕ, анчах çулсем хура пулчĕç...

— Ну, çитни паха-çке, — кулăпа йышăнчĕ ун сăмахĕсене амăшĕ.

Ашшĕ пӳртрен каялла тухнă хушăра Укахвирен ăнсăртран тенĕ пек:

— Эс çынсене каларăн-и çак? — тесе ыйтрĕ.

— Каларăм. Вĕсем каçсăр килеймеççĕ пулĕ, — терĕ Укахви.

Тĕттĕм пулса çитсен, пӳртре электричество çутти çутăлса кайсан, Кĕтернен сарлака сĕтелĕ йĕри-тавра çемьери çынсемпе хăнасем ларса тухрĕç. Пĕр хĕррине амăшĕпе икĕ хĕрĕ вырнаçнă, варринче — Алексей, тепĕр хĕррине Левентейпе Ятман тата Сахрун пичче ларнă. Килхуçи — уйрăм тенкел çинче, сĕтел хăрах енче. Михала пичче яланхи пекех темле кулăшла «истори» каласа парать, çамрăксем ăна ытлашши ахăлтатса кулмасăр итлеме тăрăшаççĕ — хыттăн кулма сĕтел хушшинче аван мар. Арăмĕ, ăна чарма тăрса, çине-çине чавсинчен тĕкет.

— Эс куркисене тултар, халап çапса çитĕ...

Акă ĕнтĕ куркасем те тулли, Михала пичче пурне те вĕсене алла тытма сĕнчĕ.

— Алексей таврăннă ятпа, тăванăмсем...

Пурте куркасене Алексей енне тăсрĕç, унпа шаккаса ĕçрĕç.

— Вăт халь ĕнтĕ вăрçă пĕтнине ĕненетĕп, — кашнин умне çимĕç тĕртрĕ Кĕтерне. — Пĕркунхине мана старик: «эс илтнĕ-и çак, вăрçă пĕтнĕ вĕт!» — тет. Эп ăна пĕлнĕ-ха, савăннипе хĕрарăмсемпе макăрса та илнĕ, «Çук пулĕ, пĕтмен пулĕ», — тесе тăратăп. «Хăçан та хăçан ывăл таврăнать, вара ĕненетĕп, унччен ĕненме пултараймастăп», — тетĕп.

— Кала çавна, Алексей, вăрçă пĕтнĕ-и, пĕтмен-и? — тăрăхларĕ упăшки.

— Пăхатăп та, телейлĕ эс Михал Михалч, — сăмах хушрĕ Ятман. — Мĕнле каламалла, телей темелле-и ăна, хам та пĕлместĕп: ывăлна кĕтсе илтĕн вĕт эсĕ!

— Унсăрăн мĕнле тата? — хулпуççине хуçлатса, кăшт мухтаннă пек каларĕ Михала пичче. — Пĕртен-пĕр ывăл-çке-ха вăл манăн.

— Астăватăн-и, пĕррехинче эпир Сахрун пиччепе кĕрсен, кулянса лараттăн. Çемье саланчĕ ĕнтĕ манăн, каялла те пуçтарăнать, теттĕн. Ак кур, пурте куç умĕнче, хăйсен йăвине вĕçсе килнĕ ăмăрт кайăк чĕпписем пек лараççĕ.

— Карчăк, шутла, пурте килте-и? — куç хĕсрĕ Михала пичче.

— Мĕн шутламалли, виççĕн кăна вĕсем пирĕн, — терĕ Кĕтерне. — Телей пур-тăр çав пăртак, çемьерен çын çухатмарăмăр. Ав, Ятманăн шăллĕ таврăнмарĕ, Левентейĕн шăллĕ таврăнмарĕ.

— Çапах та сахал вĕт пирĕн ача-пăча, — çăвар вылятма пăрахмарĕ Кăтра Михала. — Тепре кирлĕ те пулать пулĕ, карчăк, э?

Карчăкĕ ăна каллех вăрçса çеç тăкрĕ:

— Хă, ватсупнă, мĕн ĕмĕтленет вăл! Тепре авлан та хуть виç ача ӳстер. — Унтан сĕтел хушшинчи ытти çынсемшĕн ытарлăн каласа хучĕ: — Ачи-пăчи çитет-ха вăл пирĕн, вĕсене хамăра кура ӳстеркеленĕ. Качча памалăх хĕрĕсем те пур, авлантармалăх ывăлĕ те пур. Шĕкĕр турра…

— Ак, кĕр мăнтăрĕпе, — терĕ Ятман.

— Кĕр мăнтăрĕпе, — йĕкĕлтерĕ Кăтра Михала. — Хăвăр хăçан авланатăр эсир, хĕрĕхрен иртсен-им? Вот, пурăнаççĕ икĕ хусах, пĕри авланмасть, ăна кура, тепри авланмасть.

— Малтан эсĕ Укахвине качча паран, Алексейне авлантаран, вара пире черет çитет, — сăмах хушрĕ Левентей.

— Алексей çамрăк-ха, васкама кирлĕ мар. Ĕçлетĕр кăшт. Тата ман ун пирки вăрттăн шухăш пур-ха: манăн ăна вĕренме ярас килет.

— Кам пулма? — çийĕнчех пуçне çĕклерĕ Алексей.

— Комбайнер пулма. Тракторист пур пирĕн çемьере, ман шутпа, санăн комбайнера каймалла. Вăрçă пĕтнĕ ĕнтĕ, Атăлкассине комбайнсем килме пуçлĕç. Лайăх машина, унпа ĕçлеме те кăмăллă пулмалла, Алексей...

Ку сăмахсене илтсен, ним чĕнмесĕр ларакан Анушка тутине пăрнă пек пулчĕ. Ăна ку калаçу пĕртте килĕшмерĕ. Ăшра вăл ашшĕне вăрçса та илчĕ. «Мĕн ăнланатăн эсĕ тракторист ĕçĕнче? Тракторпа ĕçлеме çав тери лайăх, Алексее пирĕн бригадăна ямалла». Вăл, ан килĕш тесе, Алексее чавсипе тĕртрĕ, анчах лешĕ ăнланаймарĕ курăнать.

— Эп, атте, вĕренме каятăп, анчах комбайнера мар, — тесе хучĕ.

— Ăçта тата?

— Института.

— Тĕрĕс! — ырларĕ ăна Левентей. — Халĕ вăрçă пĕтнĕ, инженера вĕренес пулать!

— Мĕнле инженер пуласшăн вара? — терĕ ашшĕ.

— Энергетик.

Кунта вара Ятман та ырламасăр чăтаймарĕ. 

— Лайăх шухăш тытнă, Алексей! Пурăна киле, хамăр колхозах инженер-энергетик кирлĕ пулма пултарать. Ан ӳкĕтле, Михала пичче, комбайнера вĕренме ямалли çын тупăнĕ пирĕн, ак Анушках кайма пултарать, — вăл хăвăрттăн Анушка еннелле куç хывса илчĕ. — Алексей института вĕçтертĕр. Эп хам та, кăшт çамрăкрах пулсан, электромеханически института çеç вĕренме каймалла. Хăвăрах шухăшлăр, пирĕн пурнăç малашне пĕтĕмпех электричество çинче тытăнса тăракан пулать — электричество вăйĕпе сухалатпăр, акатпăр, выратпăр, çапатпăр, электричествăпа ĕне сăватпăр, кĕле çăватпар, уй-хире шăваратпăр — мĕнпур ĕçе каласа та пĕтерес çук. Инженер-электрик е инженер-энергетик вĕт вăл пирĕншĕн турă вырăнĕнче пулать. Сана çумăр кирлĕ — тин лартнă купăстана шăвармалла — унран çумăр ыйтатăн; сана пĕтĕм яла пĕлĕт таран çутатма çутă кирлĕ — ăна çеç заявка паратăн. Халех хатĕрленме тытăн, Алексей.

— Эпĕ кĕнекесем илсе килнĕ ентĕ, — лăпкăн çеç тавăрчĕ Алексей.

— Михала пичче сисрĕ, çамрăксем пурнăçра аякрине кураççĕ, вĕсемпе тавлашма йывăртарах. Комбайнер пуласси те чыслă ĕç ĕнтĕ, ку таранччен ашшĕ ывăлне комбайнер тăвас ĕмĕтпе пурăнатчĕ, инженера тухасшăн-тăк — тухтăр, Ятман каларĕш, комбайн çине Анушкана та лартма пулать.

Да-а, пурнăç хитреленет, — сухалне шăлкаларĕ старик. Вĕрен, вĕрен, Алексей. Çулсем иртмен-ха санăн, ăсхакăл пух. — Вăл Сахрун пичче çине чеен пăхрĕ. — Эпир санпа ăçта вĕренме кайăпăр, Сахрун?

— Кăмака çине, — терĕ лешĕ.

— Ну, çук, Сахрун! Халех кăмака çине — ир-ха. Давай пĕр-пĕр курса вĕренме ярас сана? Сад ăстаçисен курсне, сăмахран, хурт-хăмăр ăстаçисен курсне...

— Пулмĕ ĕнтĕ, — йывăррăн ал сулчĕ Сахрун пичче. — Ыттисем кайччăр. Эпир санпа иксĕмĕр пуртăпа пăчкăсăр пуçне урăх ĕç хатĕрĕ тытса кураймастпăр-тăр. Платниксем вĕт...

— Çапла çав.

— Ак Алексей вĕренсе таврăнать те электричествăпа ĕçлекен пăчкă туса парать, — терĕ Кĕтерне кулкаласа.

— Тем пекчĕ. Вара эпир чĕлĕм çеç паклаттарса ларнă пулăттамăр.

Сĕтел хушшниче калаçу хĕрсех пырать. Вăхăт чылая кайнă ĕнтĕ, çынсем ăна асăрхамаççĕ те. Анушка çеç амăшĕн çурăм хыçĕпе тĕпелти пысăк сехет çине чалăша-чалăша пăхать.

— Каймалла-им? — тет Укахви, ăна курса.

— Вуниккĕ тĕлне çитмелле манăн.

— Эс ан кай, пĕррелĕхе юрĕ, — сĕтел хушшинчен тухма çул памасть амăшĕ.

Анушка ăна куç шурри çеç кăтартать, вара амăшĕ ирĕксĕрех хĕрне хăй умĕнчен кăларса ярать. Анушка ĕçе васканине Алексей те сиснĕ ĕнтĕ, вăл та сĕтел хушшинчен тухать.

— Айда, Укахви, ăсатса хăваратпăр ăна, — тет вăл, картусне тăхăнса.

Килти çынсем хыççăн ура çине тăнă Ятманпа Левентее тата Сахрун пиччепе Кăтра Михала ирĕксĕрлесех хăйсен вырăнне лартать.

— Эсир ан та хускалăр-ха, пĕр килнĕ чух калаçăр. Вăхăчĕ çавăн пек пулнăран-и, пĕр-пĕрин патне сайра çӳретпĕр.

Сăмахне вăл хăех пуçласа парать.

Калăр, тархасшăн, çамрăксем: тырă йăтăнса пулчĕ ĕнтĕ кăçал, ĕç кунĕ çине пĕлтĕрхинчеи икĕ хут ытларах валеçетпĕр, мĕн тăватпăр колхозра куçа курăнмалли?

— Сан ĕнтĕ кашни çул куçа курăнмалăх пысăк япала тăвас килет? — кулать Ятман.

— Унсăр мĕнле пултăр? Эпĕ Левентей мĕн те пулин шутласа кăларнă пулĕ тетĕп-ха.

— Ферма çурчĕ тумалла пулать. — тет Левентей кăшт шухăшлăн. — Тем тесен те, выльăх-чĕрлĕх ĕрчетессипе начар ĕçлетпĕр эпир. Пирĕн условисенче выльăх ĕрчетмесĕр колхоз хуçалăхне çĕклеме çук. Фермăсем ытларах тăвас — сахалтан та пилĕк ферма, вот, вара куçа курăнать.

— Итле, итле, — тĕпелелле пăхать Михала, — сана тивет ку сăмах.

— Итлетĕп-ха, — илтĕнет унтан Кĕтерне сасси. — Пилĕк ферма таранах-и вара?

— Пиллĕк, — çирĕплетет председатель. — Лаша ферми, ĕне, сурăх, сысна тата хурпа чăх фермисем. Иртнĕ расра районра та çаплах каларĕç: колхозăн сахалтан та тăватă-пилĕк ферма пулмалла, терĕç. Анчах кунта ĕç, Михаил Михайлович, фермăсен шутĕнче мар, выльăх шутĕнче. Выльăх ытларах усрас пулать пирĕн, ăратла выльăх илсе тултарас пулать. Çавăнпа кĕркуннеччен Сахрун пичче бригадине каллех ĕçе кӳлме тивет. Ну, ун çинчен пухура сӳтсе-явăпăр-ха. Ман плансем пысăк, халь мухтаннă пек пулать, калас мар...

Левентей хăйне тултарса панă симпыла тепĕр сыпкăм ĕçет те, Ятман сăмахне итлесшĕн пулса, ун енне çаврăнать. Михала пичче ун шухăшне пĕлнĕ пек:

— Тутаркассем мĕн тăваççĕ-ши кăçал? — тесе хурать.

— Эп тĕлĕнсе ларатăп-ха, — пуçне сулать Ятман. — Петровпа кун пирки калаçман, вăл йăлтах ман ĕмĕте уçса пачĕ. Тутаркассем выльăх-чĕрлĕх ĕçне пикенерех тытăнасшăн. Тырпул акса тунипе çеç сахал, пирĕн те фермăсене вăйлатмалла пулать. Кабир ĕçе кĕнĕренпе Тутаркас правленинче выльăх-чĕрлĕх çинчен кăна калаçаççĕ.

— Апла иккен, кăçал ферма çурчĕсем тăватпăр.

— Чи кирли çавă пек туйăнать мана, — тет Левентей.

— Эпĕ пĕр-пĕр кермен тăватăр тесе.

— Ăна лартма ĕлĕкĕрĕпĕр-ха. Хальхи клуб та начар мар. Унта та уйăхра пĕрре пуху пухатпăр та, теплере пĕрре вечер пекки ирттеретпĕр...

— Çавна калатăп çав, — ун шухăшне ярса илет Михала. — Эпĕ Ятманпа иксĕр культура тĕлĕшĕнчен акăш-макăш япала шутласа кăларнă тесе. Тĕттĕмре пурăнатпăр вĕт, кино та уйăхра иккĕ кураймастпăр! Мĕнле-ха эсир, çамрăксем, культурăшăн тăрăшмастăр? Эпĕ, ватă пулсан та, тепĕр чухне вара ай-ай! кулянатăп. Йĕрке пулать-и вăл, ку таранччен путексене хĕлĕпе пӳртре тытатпăр, нумайăшĕсем пӳрте ĕне кĕртеççĕ, колхозсем тăвичченхи пекех.

— Вăл тĕрĕс, — килĕшет Ятман. — Ăшă витесем те тутармалла пулать. — Путексене килте усрасси вăл ĕлĕкхи пурнăçран юлнă япала. Нумай пулмасть комсомолецсен пухăвĕнче хытă шавларĕç-ха культура пирки — сассине вăйлăлатать вăл, — лайăх шухăшсем пачĕç. Атăлкассинче лектори уçас терĕç, виçĕ ял валли. Вара темле лекци те итлетпĕр, сана, Михала пичче, сăмахран, колхозникĕн кил-çуртĕнчи культури çинчен доклад тутарттаратпăр. Эс унта хĕлле выльăха пӳрте кĕртме юраманни çинчен каласа парăн.

— Памасăр! — кăмăлтан çĕкленет Кăтра Михала. — Лектори пулсан, мана та сăмах тивет ĕнтĕ унта. Хам та юратса итленĕ пулăттăм. Унсăрăн эпĕ Укахвирен тахçантанпах Лысенко çинчен каласа пама ыйтатăп. Вăл: «Олимпиада Осиповнăран ыйт», — тет. Ну, ыйтăп ĕнтĕ, пилĕк минут каласа парĕ, а манăн тĕплĕнтерех пĕлес килет. Калĕ ĕнтĕ вăл: ученăй, тейĕ, çĕнĕ сортсем ĕрчетет, çĕнĕ меслетсем шутласа кăларать, тейĕ. Манăн ытларах пĕлесчĕ, мĕнле ученăй, мĕнле сортсем ĕрчетет, мĕнле меслетсем сĕнет, вăл меслетсене хамăр колхозра мĕнле пурнăçламалла?

— Çав Михалана нумай кирлĕ-çке вара пирĕн? — тĕпелтен илтĕнет Кĕтерне сасси.

— Кирлĕ пулмасăр! — маттурăн тавăрать упăшки. — Сана та кирлĕ вăл лектори. Выльăх пăхма пĕлместĕн, пăрусем ялан хушка пулаççĕ.

— Хушка пулни сан пек кукша пулни мар-çке вăл!

— Ăçта çухалчĕ çак пирĕн Алексей? — илтмĕш пулать Михала.

— Хире çитичченех ăсатса ячĕç пуль. Эс ĕçтер кăшт, ĕçтер...

— Çук, çамрăксем ĕçме пĕлмеççĕ, вĕсен курки паçăртанпах тулли ларать. Ун вырăнне Михала пичче Сахруна ытларах сĕнет.

— Эс ĕç, çамрăксем çине ан пăх. Вĕсем калаçчăр. Стариксем хăйсене уйрăм юмах пуçланине кура, Ятманпа Левентей паян кунхи ĕçсем çинчен — тыр вырасси çинчен сăмах хускатаççĕ, вара сĕтел хушшинче калаçу икке уйрăлса каять. Кĕтерне вĕсен юмахне итлеме пăрахнă ĕнтĕ, вăл çелнике тухнă та ывăлĕ валли май пур таран çемçерех вырăн сарса парас тесе тăрмашать.

Ялтан тухсанах анлă хир çынсăр пек туйăнать: унта-кунта турттарса кĕреймен çĕмел ларать, теплере пĕрре çулпа кĕлте урапи шăлтăртаттарса иртет, урăх ним те çук темелле. Анчах вăл малтанлăха кăна. Çулпа ыраш пуссине шалтан шалалла кĕнĕçемĕн куç умне ĕçлекен çынсен ушкăнĕсем йышлăран-йышлăн туха-туха пыраççĕ. Ыраш вăйлансан çынсем инçетрен курăнмаççĕ те иккен. Чăннипе, халĕ пĕтĕм халăх хирте, яла юлсан пĕчĕк ачасемпе утайман карчăксем юлнă-тăр. Кăна Алексей çулпа инçе кайичченех туйса илчĕ — икĕ енчен те ăна, çурла айĕн пăхса е кĕлте çыххи туса, тыр выракансем саламлаççĕ.

— А-а, пирĕн Алексей таврăннă! Кĕрсе тух, Алексей! Алексей пĕр çĕре, хăйĕн юлташĕсем курăнакан ушкăна кĕрет, тепĕр çĕртен картусне кăшт хускатса пуç тайса çеç иртсе каять. Вăл утăмне пĕчĕклетет те:

— Вăй патăр! — тесе хурать. 

— Тавах-ха. Сана кунта патăр! — теççĕ ăна сасăсем. Укахви бригади ĕçлекен вырăнта жнейка хăлаçланать, хĕрарăмсем кĕлте çыхаççĕ. Вĕсем çырла татнă чухнехи пек çĕрелле хăвăрт-хăвăрт пĕшкĕнеççĕ, келте хума çӳренĕ май пĕрре малалла, тепре каялла чупкалаççĕ. Кунта çывăха çитсен, Алексее виç-тăват хĕрарăм пĕр тăрук кăшкăрчĕç:

— Кĕмесĕр иртсе ан кай, Алексей! Хисеп ту.

Ку ушкăна кĕмесен, чăнах та юрамасть: ыттисем хушшинче Алексей салтак гимнастеркиллĕ хĕрачана курать. Унпа тĕл пулманни темиçе çул ĕнтĕ, çавăнпа каччă чи малтан ун патне пырать.

— Хăçан таврăннă эсĕ, Санюк? — пурне те алă парса тухнă хыççăн ăна хирĕç чарăнать Алексей.

— У-у, эп таврăнни эрне ытла! — ку питĕ нумай вăхăт пулнине палăртасшăн пулнă пек тавăрать Санюк. — Эс трактор бригадине çул тытнă пулас-ха?

— Çавăнта çитсе килес тенĕччĕ.

— Чун туртатех апла тракторсем патне?

— Унта кайса курмасăр мĕнле пултăр? Хамăн тракторпа пĕр-иккĕ çаврăнас-ха.

Тата темиçе минутран Алексей ĕнтĕ трактор çине ларать. Вăл хăвăртлăх рычакне вăйлăн туртса тепĕр çĕре куçарать те, кăшт газ хушса, çак çулсенче пĕрре те трактор çинчен анса курман çын евĕр хăюллăн анаталла çул тытать. Хăнăхнă алăра руль çăмăллăн çеç вылянкаласа пырать, хыçалта плугсем майĕпен чăнкăртатни илтĕнет. Лайăх çапах та тракторпа ĕçлеме, алăра унăн хăватлă вăйне туйса пыма! Вăрçăра яланах танкист пулса çапăçнă Алексее ку машина фронтри боевой машинăна аса илтерет, кăна туйса тăнă майăн ун трактора тата хытăрах хăвалас, малалла юлашки хăвăртлăхпа ыткăнтарас килет.

Анушка патне пуçтарăннă трактористкăсем Алексей ĕçлени çине савăнса пăхса тăраççĕ. Вĕсем каччă кашни çаврăнса килмессеренех «Ну, çитĕ ĕнтĕ, ан!» — тесе кăшкăраççĕ. Алексей «Тата тепре çаврăнам-ха», — тет те, тракторне малтанхинчен те çăмăллăн илсе пыма тăрăшать. Анушка çак вăхăтра аса илес мар тенĕ çĕртенех, хăйĕн Карачăмне аса илет. Вăл та çартан таврăнсан тракторпа çапла чунтан хавхаланса ĕçлерĕ, хĕрачана катаччи чуптарнă пек, Анушкана хир тавра пилĕк-ултă хутчен çавăрчĕ. Алли тĕрĕс пулнă пулсан, каймастчех ĕнтĕ вăрмана, МТС-рах, тен, Анушкасен бригадинчех ĕçлетчĕ пулĕ.

Анушка алли кĕсьере хăй тĕллĕнех Карачăман лӳчĕркенсе пĕтнĕ çыруне хыпашласа тупать, хĕрачан ăна тантăшĕсенчен кăшт пăрăнса тепĕр хут вуласа тухас кăмăл килсе каять. Анчах мĕн вуламалли пур вăл çырăва? Ăна Анушка ахаль те питĕ лайăх астăвать.

«Эпĕ çитнĕ чухне чăнах та участокра никам та çукчĕ, упа пек, кунĕ-кунĕпе варманта сĕтĕрĕнсе çӳреттĕм. Халĕ кунта вăрман лартмалли питомник тăваççĕ, çынсем йышлăлансах пыра пуçларĕç. Пушă вăхăтра килсе кур, сана эпĕ пĕр витре хурăн çырли татса пама пултаратăп»... Тата мĕн пурччĕ вăл çырура? Э, ара, кĕркунне валли мăйăр нумай татса хума пулать. Питех кирлĕ ун мăйăрĕ Анушкана! Кышлатăр хăй пĕччен, çавăншăн вăрман ĕçне кĕчĕ пулсан. Ав, ĕнер Алексей те тĕлĕнчĕ: «Мĕн тума унта кайса вырнаçнă вара вăл? Урăх ĕç тупайман-им?» — терĕ.

Кăмăл тăраниччен сухаланă хыççăн Алексей хĕрсене тав турĕ те, таса шывпа аллисене çуса, вăхăтлăха туса лартнă ӳплене кĕчĕ. Кунта та сывлăш вĕри, çапах та хĕвел хĕртмест, ытла пăчăхса çитнĕрен кĕрсе канма пулать. Алексей, пĕр-пĕр тракторисчĕ килессе кĕтсе, гитара калакаласа ларчĕ, журналсем пăхкаларĕ, вара, никама кĕтсе илеймесĕр, каллех хĕвеле тухрĕ. Хĕрсем ĕнтĕ пурте тракторсем çинче, вĕсем кăнтăрлахи апата час чарăнас çук-ха, çавăнпа Алексей ыраш пусси тепĕр хĕррипе аялалла çул тытрĕ.

«Пĕррелĕхе юрĕ, — терĕ вăл хăй тĕллĕн. — Паян курса çӳресен те пырать. Анчах кашни кун çапла хир тăрăх ĕçсĕр сĕтĕрĕнме тапратсан, çынсем ырринех калас çук. Тырă вырнă вăхăт вĕт вăл колхозниксемшĕн чи хĕрӳллĕ вăхăт, халь ватти-вĕтти юлашки вăйне парса ĕçлет. Ыран аннерен çурла ыйтмалла пулать. Ыраш вырнă кунсенче те пулин ĕçлес, кайран института хатĕрленме тытăнсан та пырĕ».

Çартан таврăннă çамрăкăн çитсе курмалли нумай-çке ун. Алексей яракун мĕнле иртнине сисмерĕ те. Амăшĕ ăна фермăна пырса кайма хушнăччĕ. Ăçта унта фермăна кайма! Кашни утăмра çын чарать, кашниех кăкăр тулли орденлă паттăрпа мĕн çинчен те пулин калаçса пăхасшăн.

Каçхине Кăтра Михала çемйи Укахви çинчен çеç сăмахларĕ. Укахви кĕлте çыхмалли çĕнĕ меслет шутласа кăларнă иккен, тăваттăн ĕçлесе кун каçиччен вунпилĕк пин кĕлте çыхнă. Вăл сĕтел хушшинче кун пирки каласа пачĕ те, нихăшĕ те ĕненесшĕн пулмарĕç.

— Çын пуçне тăватă пине яхăн! Пулма пултараймасть! Эсир тĕрĕс мар шутланă, — терĕ амăшĕ. — Ун чухлĕ пирĕн ялта никам та çыхман.

— Кайса тĕрĕсле, — кулчĕ Укахви.

— Нумай, нумăй, — сухалне шăлкаларĕ ашшĕ. — Хамăн та иккĕленес килет. Ыран пырса пăхас-ха...

Укахви вĕсене «Курăр акă, ыран тата ытларах çыхатпăр!» тесе хурасшăнччĕ, анчах шарламарĕ, ун пек мухтанни пулать тесе шутларĕ. Хăй вăл ыран ытларах çыхасса çав тери çирĕп шанса тăчĕ. Паян ĕçе хĕрсем самай кая юлса тухрĕç тата Укахви ытти ĕçпе унта-кунта сахал мар чупкаласа çӳрерĕ. Ыран вĕсем иртерех тухаççĕ, ĕçлессе те тăрăшарах ĕçлеççĕ. Вара курччăр пурте — çĕнĕ меслетпе мĕн чухлĕ кĕлте çыхма пулать.

— Мана хăвăр ушкăна илетĕр-ши эсир? — терĕ Алексей Укахвие çывăрма выртас умĕн. — Сирĕн патăрта çын хӳттипе стахановец ятне илтсе пулмĕ-ши тетĕп.

— Пырсам, ара. Пирĕн ушкăнра çын çитет. Ху тепĕр ушкăн ту.

Çавăнтах Укахви шăллĕне ытарлăн асăрхаттарса та илчĕ:

— Анчах пирĕн пек ĕçлесен, эсĕ хулсăр юлатăн. Малтан хăнăхас пулать.

— Хăнăхатăп, — терĕ Алексей. — Вара сирĕнпе ăмăртма тытăнатăп.

Усал хыпар утпа çӳрет, ырă хыпар çуран çӳрет, теççĕ. Çук, вăл тĕрĕс мар. Укахви тăваттăн вунпилĕк пин кĕлте çыхни çинчен тепĕр кунах таврари пур ялсем те пĕлчĕç. Атăлкассисем хирте ирхине ирех пур çĕрте те комсомолецсем кăларнă «Боевой листоксене» вуларĕç. Унта хĕрсене тем те пĕр каласа мухтаса пĕтернĕ. Кăнтăрла тĕлне кун пек хаçата колхоз правленийĕ умне те кăларса çакрĕç. Çĕрле пулас умĕн яла çĕнĕ хыпар сарăлчĕ: Укахви ушкăнĕ вунултă пин кĕлте çыхнă. Виççĕмĕш кунĕнче хĕрсем вăтанакан та пулчĕç: мĕнпур çын вĕсем патне пырать, кӳршĕ ялсенчен колхоз председателĕсемпе бригадирсем юланутпа вĕçтере-вĕçтере килеççĕ.

Ятман Укахви рекорчĕ çинчен пĕрремĕш кунĕнчех илтрĕ, иккĕмĕш кунĕнче вара чăтаймасăр Галимджан патне тимĕрçĕ лаççине пычĕ.

— Эсĕ илтнĕ-и? — терĕ вăл. — Санăн Агаю çĕнĕ меслетпе кĕлте çыхма пуçланă.

— Ăçтан çыхать вара вăл кĕлтене? — шăл йĕрчĕ Галимджан. — Кĕлте тĕпĕнчен мар, пуçĕнчен-им?

— Кам пĕлет. Айда, кайса курар.

— Кĕлте çыхнине мĕн курмалли пур. Эпĕ сана хам та çыхса кăтартма пултаратăп.

— Э-э, çук, — терĕ Ятман. — Вăл çĕнĕ меслет шутласа кăларнă. Çын пуçне тăватшар пин кĕлте çыхнă.

— Тĕрĕс мар пуль. Пĕрер пин çыхнă пулсан та...

— Айда, айда, — ăна хулĕнченех тытрĕ Ятман. — Уçăлмалла кайса килетпĕр. Тутар япалана куçпа курмасăр ĕненмест, тет.

— Чăваш хыпашласа пăхмасăр ĕненмест, теççĕ, — çийĕнчи таса мар кипкине хывса çакрĕ Галимджан. — Ну, çитсе курар, эппин. Эп командир приказанине пурнăçлама вĕреннĕ.

Ĕç вăхăчĕ пулнă май Галимджан Укахвие темиçе кун курман ĕнтĕ, çавăвпа вăл ун патне çитсе курма сăлтав тупăннăшăн савăнсах кайрĕ. Аван мар теме çук, мĕншĕн тесен пĕччен пыман, Ятманпа тата ахаль те килмен, пурне те тĕлĕнтерсе пăрахнă çĕнĕ меслете курма килнĕ.

Вĕсем çитнĕ çĕре Укахви бригадинче никамах та çукчĕ, Укахвипе Санюк тата икĕ хĕрача никам çине пăхмасăр хыпăнса ĕçлетчĕç. Тутаркас хăнисене курсан, Укахвин пĕр самантлăха чарăнса тăмалла пулчĕ. Вăл пичĕ çине усăнса аннă çӳç пайăркине илемлĕн айккине ывăтрĕ те Ятманпа Галимджанран именнине пытараймасăр вĕсен енне темиçе утăм турĕ.

— Комсорг, хăвăн çĕнĕ меслетне кăтарт-ха, — терĕ ăна Ятман.

— Курăр, ав ĕçлеççĕ, — хĕрсем еннелле алă сĕлтрĕ Укахви. — Кĕлте çыхнинче çĕнни мĕн пултăр? Асаттесемпе асаннесем çыхнă пекех çыхатпăр, ĕçе çеç урăхла валеçсе тухнă.

Пĕр минута яхăн сăнаса тăрсанах Ятманпа Галимджан çĕнĕ меслете ăнкарса илчĕç. Ун меслечĕ çавăн пек иккен: Укахви машинапа вырнă ыраша кĕлте пысăкăш купасем туса пырать, иккĕмĕш хĕрĕ кĕлте çыххи тăвать, ăна çыхмалли купа айне хурать, тепри ăна çыхать, тата тепри йăтса каять. Ĕç питĕ хăвăрт пырать, хĕрсем пĕрре куç хупса илнĕ çĕре тĕм туса лартаççĕ.

Ятман Укахвирен ку çĕнĕ меслетпе ĕçлесси ун пуçне мĕнле пырса кĕнине ыйтса пĕлесшĕнччĕ. Галимджан та тем каласшăн пулса хĕр çине ăшшăн-ăшшăн пăхкаларĕ, анчах Укахви «Ну, эсир мана тытса ан тăрăр!» — терĕ те часрах хĕрсем патнелле чупрĕ. «Хаçатра вуланă пуль, Кубань таврашĕнче çакăн пек ĕçлени çинчен çырнине астăватăп, — шутларĕ Ятман. — Унта пилĕк çынтан кĕлте çыхакан звеносем тăваççĕ. Укахви тăватă çынтан тума шутланă. Маттур хĕрача. Эп тавçăрса илеймен, вăл тӳрех усă курма пĕлнĕ».

Ытти çынсемпе пĕрле кĕлте çыхнă çĕре Липăпа Левентей те, Кăтра Михалапа Сахрун пичче те пырса кайрĕç. Укахви хăйĕнпе ăмăртакан Марине килессе кĕтрĕ, анчах вăл пымарĕ. Марине паян хăйĕн бригадипе тӳрем мар çĕрти ыраша çурлапа вырать иккен.

Виççĕмĕш кун Укахви хăйĕн хĕрĕсемпе вунпилĕк пин ытларах кĕлте çыхрĕ. Çакăнпа ун рекорд тăвасси те пĕтрĕ: жнейкăна тепĕр бригадăна илсе кайрĕç.

Хиртен таврăнса каллех киле пуçтарăнсан, Кăтра Михала ачисене халиччен каламаннине каласа хучĕ.

— Итле-ха, карчăк, — терĕ вăл, арăмĕ çине чеен пăхкаласа. — Пĕчĕк чухне ачана ытла мухтама юрамасть, теççĕ, ун пек вĕсем пăсăлма пултараççĕ. Ӳссе çитсен мĕнле? Юрать-и?

— Пĕлместĕп, ара, — ун умне нӳхрепрен тин ăсса тухнă квас пырса лартрĕ арăмĕ. — Чĕлхӳ вĕçне ырă сăмахсем нумай пуçтарăнса çитрĕç-им?

— Çапла пулмасăр. Куратăн вĕт, Укахви мĕнле чаплăланса кайрĕ пирĕн! Ун çинчен район хаçатне çырса кăларнă. Апла та капла, акăш-макăш. Пултарать вĕт хĕрача, э? Фермăра ĕçлекенсене очко парать, çапла-и?

— Çамрăк чухне эпир те пултараттăмăрччĕ те, халь ватăлтăмăр...

— Тем пултарнă эс, — виртлешрĕ упăшки. — Мĕн чухлех вырнă пулĕ вара пĕччен?

— Кун каçиччен иккĕн пĕр çурпилĕк вырнă ĕнтĕ.

— Э-э, пĕр çурпилĕк. Çурпилĕкре тухсан виçĕ çĕмел тухнă, самай нумаййи тăваттă. Çĕмелте çирĕм тĕм. Шутла, кунне эсĕ хĕрĕх тĕм вырнă. Çук, ун чухлĕ вырайман та.

— Марине паян тăхăрвунă тĕм вырнă! — сăмах хушрĕ Укахви.

— Ан тĕлĕнтер? — ун енне çаврăнчĕ амăшĕ. — Тăхăрвуннах мар пуль те...

— Чăнах, чăнах, ара. Сехре Иванĕ каларĕ. «Вăт ман арăм ĕçлерĕ паян!» — тесе мухтанса пырать. Хиртен пĕрле таврăнтăмăр.

— Пулĕ те, Маринерен кĕтме пулать, — терĕ ашшĕ. — Вăл хĕрсенчен ӳксех юлас çук. Анчах, карчăк, эпĕ хамăн ачасене те хурламастăп. Лайăх ĕçлеççĕ. Анушки те, Алексей те... Маттур, ачасем, çавăн пек кирлĕ! Яла тухсан — ят аслă, киле кĕрсен — чыс аслă, тенĕ. Ят вăл чи малтан — ĕçре, çавна ан манăр.

— Кур-ха, епле ăс парса ларать, — чарам пекки турĕ арăмĕ. — Пĕлмеççĕ пулĕ ăна сансăр. Эпĕ мĕн те пулин путлĕ сăмах калать тесе.

Михала, арăмĕ хайне ачисем умĕнче хăтăрма юратнине тахçанах вĕренсе çитнĕскер, сухал айĕн кулса çеç илчĕ.

— Ăслăраххине эсĕ кала, ман чĕлхе пуклакрах ĕнтĕ, пĕлетĕн, — терĕ.

— Мĕн кирлĕ мара калаçса ларатăн?

— Кирлĕ мара тет. Ара, паян райком секретарьне Камышина куртăм, — сассине хăпартарах каларĕ Михала пичче. — Вăл Анушка ман хĕрача иккенне пĕлнĕ те: — Михал Михалч, ара, сан тепĕр хĕр те пур-çке, трактористка, — тет. — Пур, — тетĕп, — манан ывăл та пур, — тетĕп. — Ун пирки мана Петров каласа кăтартрĕ-ха, ăна пĕлетĕп, — тет, — лайăх ачасем ӳстернĕ эс, — тет. — Ӳпкелешме пултараймастăп, — терĕм.

Çапла хыпарланă хыççăн Михала ачисем çине куç хыврĕ. Вĕсем нимĕн те чĕнмеççĕ, тытасса та хăйсене ашшĕ мĕн те пулин хурласа каланă чухнехи евĕр вăтанчăклăн тытаççĕ. Анушка, хăйне усал сăмах пуринчен ытларах çакланнă пек, хĕрелсех кайнă, ашшĕ çине пăхма та именет.

Ятманăн колхозра канашлусем ирттермелĕх бригадирсем çук. Колхоз мĕн пурĕ те икĕ бригадăран кăна тăрать, вĕсем те пулин, Атăлкассинчи бригадăсемпе танлаштарсан, ытла пĕчĕккĕ. Председатель кӳршĕсем патĕнчен таврăнчĕ те тӳрех Назибпа Зейнаб ĕçленĕ çĕре васкарĕ. Вăл бригадирсене иккĕшне те атăлкассем машинă хыççăн кĕлте çыхас ĕçе мĕнле хăвăртлатни çинчен каласа кăтартрĕ. Назибпа Зейнаб ун — сăмахĕсене илтсен савăнсах кайрĕç, вĕсем вырса пăрахнă тырă çумăр айне пуласран хăранăччĕ-ха. Капла, тен, ĕçе чылай хăвăрт тума пулать. 

Тепĕр кунне тутаркассем те кĕлтене Укахви меслечĕпе çыхрĕç. Киле таврăнас умĕн шутласа пăхрĕç те, чăнах ку кун нумай ытларах çыхни курăнчĕ, Зейнаб, ыраша çыхса пĕтерсе, хăйĕн бригадипе тулă пуссине куçрĕ. Анчах тулла машинăпа мар, алăпах вырас терĕç. Машинăна Ятман вăхăтлăха «Çĕнĕ пурнăç» колхоза пама шут тытрĕ — унта ĕçсем питех те вăраххăн пыраççĕ.

Тем сăлтава пула, турикассем ыраш вырма икĕ колхозĕнчен те каярах тухрĕç, çавăнпа халĕ çурри те вырман-ха. Ĕнер Липа Ятман патне чупса килчĕ те ӳкĕтлесех Катрам Иванне пулăшма ыйтрĕ. Паян парторг «Çĕнĕ пурнăçа» хăй те кайса килчĕ, тĕрĕс, унта ĕçсем питĕ начар. Катрам Иванĕ ăна ан хăра, ыраша чиперех вырса пуçтаратпăр тесе шантарать, анчах Ятман ăна ĕненсех каймарĕ. Ыраш тăкăнакан пула пуçланă ĕнтĕ, тепĕр виçĕ кун уйра лартсан, вăл темĕн чухлĕ сапăнса юласси паллах.

Парторг хăйĕн кабинетне çитсенех телефонпа Левентее чĕнсе илчĕ. 

— Итле-ха, кӳршĕ, — терĕ вăл: — «Çĕнĕ пурнăçа» пулăшар пулĕ, ун ыраш уй тулли кашласа ларать. Пар пĕр машинуна икĕ кунлăха.

Левентей сăмаха кулă çине çеç пăрса яма пăхрĕ:

— Вĕсене пулăшма пĕтĕм колхоза илсе каяс мар-и? Турикассем кăмака çинче ларччăр, эпир вырар. Кала Катрам Иванне, ыран воскресник туса ирттеретпĕр, хăйсем ан та тухчăр.

— Кунта шӳт тумалли çук, Петрович, — ăнлантарчĕ ăна Ятман. — Вĕсен чăнах та тырă тăкăнать. Сана машина халĕ ун пекех кирлĕ мар.

— Çук, Ятман, машинăна парса пулмасть. Пĕр сехет ĕçлĕç те пăсса пăрахĕç. Катрам Иванĕн унăн чипер машинист та çук!

— Ара, эс пĕр-ик кунлăха машинистна та пар.

— Катрам Иванне уя тухса çӳреме выездной лаша парас мар-и тата? — йĕкĕлтерĕ Левентей. — Тавах ыр сăмахушăн. Эс пĕр машина панă, çитет. Вĕсен икĕ машинăпа вырмалăх ырашĕ те çук.

Ятман ăна вăрçса та пăхрĕ.

— Мĕнле ялан хăвăншăн кăна тăрăшма юрататăн эсĕ, Левентей? Килĕшмест ку малта пыракан колхоз председательне! Май пур вĕт-ха сан пулăшма, эсĕ юри кутăнланатăн.

Телефон трубкинче Левентейĕн хивреленсе каланă сăмахĕсем илтĕнчĕç.

— Çук, çук, Ятман. Кутăнланатăп-и, кутăнланмастăп-и, эпир хамăр та тырă выратпăр, пире машина хамăра кирлĕ. Пирĕн çĕршывра правило çакăн пек, кашни хăйĕн ĕçĕшĕн ответ тытать. Çапла-и? Вот, эпĕ те чи малтан Катрам Иванĕшĕн мар, хамшăн ответ тытатăп.

— Тĕрĕсех мар вăл сан правилу, — пӳлчĕ ăна Ятман тарăхарах. — Пĕри пуриншĕн те ответ тытать, пурте пĕриншĕн ответ тытаççĕ. Пирĕн правило çавăн пек, Левентей. «Çĕнĕ пурнăçа» пулăшмасан, пире пушшех намăс: вăл хамăр ял Советне кĕрекен колхоз... Эппин, сан пирки парти пухăвĕнче калаçса пăхмалла пулать...

Левентей тата темскер тавăрса каларĕ те трубкине хучĕ, вара Ятман та, хăй пĕтĕм çан-çурăмран вĕриленсе кайнине туйса, трубкăна вырăнне çакрĕ.

Çав вăхăтра ун патне Липа васкаса кĕчĕ, чарăннă-чарăнманах каласа тăкрĕ:

— Сан машинуна Катрам Иванĕ йышăнмасть унта. — Кирлĕ мар, хамăрах вырса пĕтеретпĕр, кунĕн-çĕрĕн ĕçлетпĕр те пĕтеретпĕр, — тет. — Мĕншĕн? — тетĕп те, мана вăрттăн: — Колхозниксем ман мĕн калĕç вара? Çын пулăшмасăр тырă та выртараймасть, тейĕç, председатель вырăнне хума та пăрахĕç, — тесе хучĕ. — Кайса ăс пар, парторг, эп итлеттереймерĕм. 

— Ак инкек, — ал сулчĕ Ятман. — Пĕри пулăшасшăн мар, тепри пулăшăва йышăнасшăн мар. Кайрăмăр эппин. — Вăл хăвăрттăн ура çине тăчĕ.

— Кам пулăшасшăн мар? — терĕ Липа. 

— Левентей. Кам пултăр? — ӳркенсе тавăрчĕ Ятман, хăй, алăка шăлтăр-шалтăр питĕрсе, пысăк утăмсемпе тулалла утрĕ.

Липа паллашнăранпа Ятман кăмăлне пĕтĕмпех вĕренсе çитнĕ ĕнтĕ. Мĕн каласси пур, вĕри вăл, Ятман, тепĕр чухне хăйне хĕрхенме те пĕлмест, вут пек хыпса çунать. Çапах та чунĕ таса та йăваш. Пĕр-пĕр ырă ĕçе курсанах вара пĕчĕк ача евĕр хĕпĕртесе ӳкет, ун çилли çӳхе хут çурнă пекех час сӳнсе ларать.

Халĕ те каччă тарăхăвĕ нумайлăха пымарĕ. Ятман хĕре хулхушшинчен тытрĕ те çак кунсенче курнă-илтнĕ пули-пулми çинчен хаваслăн каласа кăтартма пикенчĕ. Вăл каланинче кулăшли те, хурланмалли те, халиччен илтни те, илтменни те нумай. Липа пурне те итлет, мĕншĕн тесен Ятман вăл пĕлекен япаланах хăйне евĕр каласа парать, пулса иртнĕ ĕç пирки хăйĕн шухăшне хушса хурать. Ятманпа юнашар утма çăмăл та савăк. Липăн унпа Турикаса çитиччен çеç мар, аякка-аякка утас килет, пĕр чарăнмасăр, пурнăç тăршшĕпе! Ятман çапла хулхушшинчен çирĕп тытса пытăр, калаçтăр, утнăçемĕн çаврăна-çаврăна хальхи пек ăшшăн куçран пăхтăр.



XXVI


Кабир хăйне ферма заведующийĕ пулма лартсанах асăрхарĕ, Хаята ĕнесем патĕнче ĕçлеме йывăр. Ватăскерĕн куçĕ начар курать, вăйĕ пĕтсе çитнĕ, ăна-кăна, йăтмалла чухне ялан çынна чĕнет. Тем пек палăртасшăн мар пулсан та, карчăк хăй вăйран тайăлнине пытараймасть, — кăшт çӳресенех ларса канать. Пĕррехинче ăна Галимджан Кабир умĕнчех: — Килте кăна лармалла сан, анне, асап вĕт сана кунта? — тесе хучĕ. — Пĕр хăнăхнă ĕçе пăрахас килмест-çке, ывăлам, — ытарлăн каларĕ ăна амăшĕ. Паян ак хăех ĕçрен кăларма тархасласа ыйтрĕ.

— Шултăркаса çитнĕ эпĕ, лартăр ман вырăна урăх çынна, эпĕ пурпĕрех нумай ĕçлеес çук, — терĕ.

Ятманпа Кабир фермăна Хаят вырăнне кама илесси пирки нумайччен шухăшларĕç, юлашкинчен унта ĕçлеме Миннигелрен хастар хĕрарам тупаймăпăр, терĕç. Миннигел хăй те вĕсен сĕнĕвне хаваслансах йышăнчĕ».

— Шанса паратăр пулсан, эпĕ килĕшетĕп, унта пĕтĕм чуна парса ĕçленĕ пулăттăм. Анчах шухăшласа пăхăр, тен, манран лайăх çын тупăнать» — пулчĕç ун сăмахĕсем.

Килте унăн ку хыпар пирки асар-писер тавлашу пуçланса кайрĕ. Мĕн юрамарĕ-тĕр упăшкине — арăмĕ йĕркеллĕ калама пĕлмерĕ-и е Гарифăн тарăхнă вăхăт пулчĕ, вăл ферма çинчен илтсен савăнмарĕ çеç мар, йăлăнтармăш ача пек тутине çеç усрĕ.

— Пĕлместĕп, пĕлместĕп, — мăкăртатрĕ хăй.

— Мĕн пĕлместĕн? — ыйтрĕ арăмĕ.

— Мĕнле ĕçе лартаççĕ сана, çавна пĕлместĕп. Мана каламан.

— Ха, ăна каламан! — сăмах тĕртрĕ тин çеç ĕçрен таврăннă Фатима. — Санран ыйтмалла пулнă иккен, ав мĕн çитмен тата...

Ашшĕ ун çине хаяр куçĕсемпе пăхса илчĕ, унтан сăмаха пăчăртаса кăларнă пек каларĕ:

— Сан шутпа мĕнле, манпа калаçмалла та пулман-им?

— Мĕн тума санпа калаçмалла вара? Фермăна сана илмеççĕ вĕт, аннене илеççĕ! — парăнмарĕ хĕрĕ.

— Эп кил хуçи-и, кил хуçи мар-и? Эс мана кам вырăнне хуратăн?

— Тупăннă кил хуçи! — Фатима сассинче темле тăрăхлани илтĕнчĕ. — Сăмахĕ епле тата — хуçа. Эпир кам, тарçă-им?

Кун хыççăн Гариф чăтса тăраймарĕ, хĕрне тепре куç шурри кăтартрĕ те ал чăмăрĕпе сĕтеле пĕтĕм вăйран шанлаттарчĕ.

— Чарăн!

Тавлашу шала каяссине сиссе, амăшĕ те Фатимана чарăнма хушрĕ.

— Çитĕ, Фатима. Мĕн вăрçтаратăн эсĕ ăна?

— Ара, мĕн вăл кунта кил хуçи тесе ларать. Ниçта та ĕçлемест, кăçал çĕр ĕçкунĕ туман. Тырă вырнă çĕре те виçĕ кун тухрĕ те наяна печĕ. Кам вара вăл раснах?

— Ăна санран ыйтмаççĕ, — сассине кăшт çемçетрĕ ашшĕ. — Халиччен эс ĕçлесе илнипе пурăнман. Чĕлхӳне чарнă пул. Пăхатăп та, эсĕ ытла маттурланса кайнă, асту...

Фатима, чĕрере капланса тăнине каласа тăкас тесе пулас, ашшĕне çав-çавах илтме йывăр сăмахсемпе питлерĕ.

— Çынсенчен намăс пула пуçларĕ — нимле ĕçе тухмасть. Чирлĕ тесен, чирлĕ мар, ватă тесен, ватă мар.

Алла хыçалалла тытать те çӳрет урам тăрăх, эпир аннепе ялан ĕçлетпĕр. Эпир çеç-и, халь пĕтĕм халăх ĕçлет. Вăл пур, кăçал минимум та тăвайман. Намăс, колхозран кăларса çапасси çеç юлать. Анне те вăрçмасть хуть ăна, наяна, пĕчĕк ачана пăхнă пек пăхать...

— Эп калатăп та, итлемест вĕт-ха, — терĕ амăшĕ. — Ĕçе кĕреп тесе çӳрет.

— Кĕрет, асту, хатĕрлесех хунă ун валли ĕç. Пĕлетĕп эп вăл мĕнле ĕмĕтпе пурăннине. Çук, унран пуçлăха кĕресси пулмасть, ан та ĕмĕтлентĕр.

— Эс çăварна хупатăн-и е хупмастăн-и? — хăмсарчĕ ăна ашшĕ. — Хăçан вĕреннĕ эсĕ кун пек калаçма?

— Тахçанах, — терĕ Фатима, — хăй варт çеç çаврăнчĕ те пушă витресене йăтса шыв ăсма чупрĕ.

Ытла тӳрĕ каланăран-тăр, Гариф, шухăша кайнă пек пулса, пуçне пĕкрĕ, арăмне те нимĕн те чĕнеймерĕ. Вăл çемьере хайĕнпе çакăн евĕр юмахланине илтменччĕ-ха, çавăнпа Фатима чăрсăрлăхĕ ун кăмăлне йăлтах тепĕр майлă çавăрчĕ, вăл çиллине шăнараймасăр нумайччен хăй тĕллĕн çав тери тулашса ларчĕ. Ав мĕнле килсе тухаççĕ иккен Гариф тĕлĕшĕнчен ĕçсем! Миннигеле фермăна ĕçлеме илеççĕ — унпа калаçма кирлĕ тесе те шутламаççĕ, ашшĕ çынсен умĕнче хăйĕн хĕрĕпе мухтанса çӳрет, ватăлсан пăхмалăх хĕр ӳстертĕм тесе савăнать — Фатима ăна харампыр вырăнне çеç хурать. Тамаша! Ав епле ӳсеççĕ ачасем! Анчах Гариф кăмăлтан ытлашши хуçăлмасть: кăтартĕ-ха вăл хăйĕн пултарулăхне, тупĕ хăйне валли ĕç. Тĕнче уншăн та хĕсĕр мар.

Çак вăхăтра унăн пĕрре те хăй çинчен шухăшлас килмерĕ. Вăл паян тĕлĕнмелле сăмах илтнĕ-ха, çавна Ятманпа е Кабирпа калаçса тĕрĕслес терĕ.

Правленире вăл Кабира çеç тĕл пулчĕ, Кабир Ятмана кĕтет пулас — пĕрмай чӳречерен пăхать. Гарифăн çилли иртнĕ ĕнтĕ, вăл, кӳршине саламласа, лăпкăн çеç сăмах хушрĕ:

— Мĕн туса ларатăн, Гайнуллович? Сывлăх мĕнле? Кабир тюбетейкине аллине тытса пуç тайрĕ, чӳрече умĕнчен пăрăнса, вăрăм тенкел çине ларчĕ.

— Ятмана кĕтетĕп, Турикаса кайрĕ те çухалчĕ, — терĕ вăл.

Гариф ун малтанхи сăмахнех чĕрре кĕчĕ.

— Çавă ĕнтĕ вăл, пирĕн председатель. Пĕрре — Турикасра, тепре — Атăлкассинче, Тутаркас валли мĕскĕнĕн вăхăчĕ те çук пулĕ.

— Эс ан ӳпкеле-ха ăна, вăл ĕçпе кайнă, — каламасăр чăтаймарĕ Кабир.

— Ара, ĕçпе ĕнтĕ, ĕçсĕр кам çӳретĕр? Çапах та кĕтетĕн авă? Сана ун пек кĕтместчĕç-çке? Э-э, Кабир, председатель тени вăл ялан çакăнта лартăр, — Гариф аллипе— пӳлĕм алăкĕ çинелле кăтартрĕ.

Кабир сисрĕ ĕнтĕ, вĕсен калаçăвĕ куннинче те çыпçăнмасть, пĕтсен те вăл тавлашупа кăна пĕтет. Инкек çак Гарифпа тĕл пуласси — ялан пĕр юрă.

Гариф, телее, тек шалалла кĕрсе каймарĕ, сăмаха урăххи çине куçарчĕ.

— Гайнуллович, — терĕ вăл май пур таран çемçен, — ялта хыпар сарăлнă, виçĕ колхоза пĕрлештермелле, тет. Эсĕ çавна илтмен-и?

— Илтнĕ-çке, — тавăрчĕ Кабир, Гариф кун пирки мĕн шухăшланине пĕлесшĕн пулса. — Калаçкалаççĕ.

— Кама кирлĕ-ши вăл? Каллех Ятмана пулĕ?

— Мĕншĕн Ятмана? Сана мĕнрен начар? Вăйлă колхоз тăватпăр.

— Мана кун пек те лайăх, эпĕ колхоз председателĕ мар. Ятмана, паллах, килĕшмест ĕнтĕ, ун пысăкрах колхозра пуçлăх пулас килет.

— Çавăншăн пĕрлештерме тăрăшать пулĕ-и?

— Çавăншăн пулмасăр, — тутине чалăштарса сассăр кулчĕ Гариф. — Çынпа чап сахалрах — колхоз ытла пĕчĕк. Çамрăк председательсем вĕсем чапшăн çунаççĕ вĕт. Капла ĕнтĕ виçĕ ял ун аллинче пулать. Эх, Кабир, итлемерĕн эсĕ мана! Çартан таврăнсанах председателе хăвăн кĕмеллеччĕ те санăн....

— Юрĕ-çке, Гариф, ун çинчен калаçмăпăр, — кăшт асăрхаттарнă пек сăмах хушрĕ Кабир. — Манăн ĕç халь те начар мар.

— Пĕчĕк вăл сана ферма. Унта эсĕ хăвна кăтартаймастăн. Председательте эс питĕ вырăнлăччĕ. Çынсем те хисеплетчĕç.

Кабир ăна «Çитĕ, куç умĕнче ан ырла, куç хыçĕнче ан хурла» тесе каласа хурасшăнччĕ, анчах кăна ытлашши тесе шутларĕ. Пакăлтаттăр, чĕлхен шăмми çук.

Тата пăртак тăрсан, правление Ятман килсе кĕчĕ. Ун пичĕ çинче савăнăçлă хумхану палăрса тăрать, Тутаркасра темле ырă ĕç тунă пулмалла — кун пек сăн унăн пĕр-пĕр лайăх ĕç тунă хыççăн пулать.

— Эпĕ сана кĕтеттĕмччĕ, — терĕ ăна Кабир. — Ыран «Динамо» колхоза вăкăр пирки калаçса татăлма каясшăн.

— Кайса кил, — тӳрех сĕтел хушшине вырнаçрĕ Ятман. — Эпĕ председательне хут çырса парăп. — Вăл çавăнтах аллине ручка тытрĕ те васкаса çырма пуçларĕ. — Вите тăвас пирки кăшт тăхтама лекет, тен, ăна тума кирлĕ те мар. Çитес кунсенче çав пĕркунхи ыйтăва сӳтсе явма пуху пуçтаратпăр.

— Пĕлетĕп, пĕлетĕп, манран ан пытар, — хутшăнчĕ Гариф.

— Пĕлетĕн пулсан, тата лайăх. Малтан «Атăл» колхозра ирттеретпĕр. Унта Камышин хăй килме пулчĕ. Атăлкассемпе калаçса татăлсан, ытти икĕ колхозĕнче ыйтăва лартма ансатрах пулма кирлĕччĕ.

— Колхозсене пĕрлештерес пулсан, фермăсене йăлтах Турикаса куçармалла, эх, вĕсен вырăн лайăх-çке! — терĕ Кабир.

— Çапла, вĕсен вырăн лайăх. Шывĕ те çывăхра, ял çумĕнчех те мар.

Ятман хутне çырса пĕтерсе Кабира тыттарчĕ те, васкавлăн ура çине тăрса, иккĕшне те хăйĕнпе пĕрле пыма чĕнчĕ.

— Халĕ кĕлете айтăр. Пирĕн пата тулă курма ученăй килнĕ. Питĕ интереслă, мĕн калĕ-ха ун пирки...

— Чăнах-и? — тĕлĕнчĕç Кабирпа Гариф. — Айтăр пырса курăр.

Ученăя вĕсем Гариф пӳрчĕ çывăхĕнче тĕл пулчĕç. Куçлăхлă лутра старик тем шыранă пек унталла-кунталла пăхкаласа тăрать. Хăрах аллинче кукăр патак, тепĕр аллинче тĕксĕм кăвак шлепке. Ватă пулин те, пас тытнă евĕр шуралнă куçхарши айĕн чĕрĕ те ăслă куçсем йăлкăшаççĕ.

— Килĕр-ха, килĕр-ха, — тахçантанпах паллакан çынсене йыхăрнă пек кăчăк туртрĕ старик, Тогаев çынсемпе килнине курсан, — калăр-ха, çак çуртра ĕлĕк кам пурăннă? — Вăл патаккине Гариф çурчĕ еннелле çĕклерĕ.

— Ман атте, — терĕ Гариф именчĕклĕн.

— Санăн аçу хăлхаран витĕрех марччĕ-и?

— Çук, хăлха ун чиперехчĕ.

— Апла эпĕ манса кайнă, — вăтаннă пек каласа хучĕ ученăй. — Эпĕ çак çурт тесе. Пĕлетĕр-и мĕн, эпĕ сирĕн ялта революциччен пулнăччĕ, пĕр вăтăр çул каялла. Çакăнта таçта хваттере кĕрсе выртрăм. Килĕнче пĕр илтсех кайман старик пурччĕ, ывăл ачи, суккăртарах карчăкĕ...

— Эсир вăл киле кĕмен-тĕр, ак çак киле кĕнĕ-тĕр, — хăйĕн пӳрчĕ çине тĕллесе кăтартрĕ Кабир. — Манăн атте илтместчĕ.

— Пулĕ те, — иккĕленчĕ старик. — Унтанпа пӳртне урăх лартнă ĕнтĕ, паллах, ăçтан пĕлен. Вырăнне лайăх астăватăп. Ял вĕçĕнчеччĕ, çак енче. Эпир ун чухне иккĕнччĕ. Хваттере кĕтĕмĕр те апат пĕçерсе пама тата чей вĕретме хушрăмăр. Апат вырăнне пире çăмарта пĕçерсе лартрĕç. Чей те вĕретрĕç. Пĕлетĕр-и мĕнпе? Чукăнпа. Сĕтел çине лартрĕç. Арăмĕ суккăртарах, куçĕ юхса тăрать. Куртăмăр ĕнтĕ, чукăнне çурĕ. Анчах чей тултарма тăтăмăр та тĕлĕнсех кайрăмăр — чукăн çав тери таса мар, ун хĕррине тем те пĕр хытса ларнă. Кăмăл лĕкленсе килчĕ, тем пек ĕçес тесен те, ĕçеймерĕмĕр. Тав турăмăр та сĕтел хушшинчен тухрăмăр. Вырăн пире урайне сарса пачĕç. Карчăкĕ «Сак çинче кансĕр пулать, кăшт хăнкăла пур», — терĕ. Ăçта кăшт унта: урайне выртсанах сырса илчĕç те, çĕр каçиччен йĕркеллĕ çывăрса та каяймарăмăр. Вара сирĕн патăрта çывăрнă пулать-ши? — Ученăй, ача пек кулса, Кабир çине йăвашшăн пăхрĕ. — Старик пурăнать-и?

— Вилнĕ, — терĕ Кабир. — Анне те вилнĕ.

— Шел, — пуçне сулкаларĕ ученăй. — Кĕрсе курасшăнччĕ.

— Тархасшăн, кĕрĕр, кĕрсе курăр. 

— Чăрмантарасси.

— Мĕн чăрмантарасси? Айтăр. — Кабир старик килĕшессе кĕтмесĕрех хăйĕн хапхи еннелле утрĕ. Ун хыççăн ыттисем те çулран пăрăнчĕç.

Кабир арăмĕ, çак вăхăтра хăнасене мар, упăшкине те кĕтменскер, пӳрте çакăн чухлĕ çын кĕнине курсан, вăтаннă пек пулчĕ. Вал вучах умĕнчи ĕçрен те пушанайманччĕ-ха, апат çакса ярса ал çума çеç хатĕрленнĕччĕ» Старик, Кабир хыççăн тĕпелелле иртсе, тӳрех ун арамĕ патне пычĕ, ăна алă тытрĕ.

— Ай, ман алă та таса мар-ха, — аллисене часрах тыттарма тĕчĕ Кабир арăмĕ.

— Юрать-çке, куратăп ĕçлетĕр, — йăпатрĕ ăна ученăй, хăй çавăнтах пурт ăшчиккине пăхса çаврăнчĕ. — Çакăнта пурăнатăр эппин? Тĕлĕнместĕп, эп кунта тĕлĕнме кĕмен. Ав епле таса сирĕн. Радио, электричество, сехет. — Старик чӳрече патĕнчи диван çине ларчĕ. — Миçен пурăнатăр?

— Виççĕн, — терĕ Кабир. — Ывăл ачам ӳсет. — Хĕр пурччĕ, аслăраххи, усраймарăмăр.

Вăл арăмĕ патне пычĕ те ăна пăшăлтатса тем каларĕ, ун хыççăн арамĕ сăмаварне шыв тултарчĕ.

— Эсир маншăн сăмавар лартасшăн мар пулĕ те? — тавçăрса илчĕ старик.

— Кăшт тăхтăр, вăл пирĕн çав тери час вĕрет.

Ун пек каласан старик диван çинчен ялтах сиксе тăчĕ те Ятманпа Гариф патне утрĕ.

— Çук, çук, чей кирлĕ мар. Эп ĕлĕкхине аса илнĕрен кăна кĕтĕм. Тавах, тавах...

— Апла, ученăй юлташ, пирĕн пата кайран килетĕр. Чим, Ятман, — вăл Ятман енне çаврăнчĕ, — эс ăна хваттере ман пата вырнаçтар. Тĕрĕс, тĕрĕс, никам патне те мар, ман пата.

— Хваттерне тупăпăр-çке, хам пата та хаваслансах илсе каятăп терĕ Ятман.

Кабир ăна çавăнтах пӳлсе лартрĕ.

— Çук, Ятман. Ученăй юлташ каçпа кунта килет. Унсăрăн эпĕ иксĕре те питĕ çиленетĕп.

— Юрать, хваттере сирĕн пата кĕрĕп, — Кабир патне çывхарса, ăна чавса тĕлĕнчен тытрĕ ученăй. — Анчах ытлашши ан чăрманăр. Çимелли таврашĕ манăн хамăн.

— Ун пирки ан калаçăр, — кӳренчĕ Кабир. — Çимелли те, ĕçмелли те тупатпăр. — Эсир пире ун пекех чухăн тесе ан шутлăр. Вăрçă вăхăтĕнче те çăкăрсăр ларман. Кашни çулах валеçнĕ.

— Кайрăмăр, кайрăмăр,— васкатрĕ ăна ученăй. — Эп тулă курма килнĕ вĕт-ха. Ав, тĕттĕм пулса кайрĕ.

Чăнах та, тулта самаях каç пулнă ĕнтĕ, итем патне çĕре тата ытларах тĕттĕмленме тивĕçлĕ. Ятманăн ученая: « Юл кунта тулла ыран та кайса курăпăр», — тес килет, анчах кăна калама хăяймасть. Каласан та усси пулас çук, старик кĕçĕр тулла курмасăр чăтаймастех ĕнтĕ.



XXVII


Ученăй тулла мĕн кăна тумарĕ пулĕ: малтан, пĕр пучаха шĕкĕлтесе, пĕрчĕсене ывăç тупанĕ çинче чылайччен сиктеркелерĕ, — йывăрăшне пĕлесшĕн пулчĕ курăнать, унтан çурмаран çурчĕ, куçлăхĕ патне илсе пырса тинкерчĕ, вара. кĕсйинчен пĕчĕк микроскоп кăларса, ун витĕр пăхрĕ, юлашкинчен çăварне хыпса чăмларĕ те çăтса ячĕ. Кăна вăл пĕтĕмпех ним чĕнмесĕр, хăйĕн çывăхĕнче çынсем йышлăн тăнине асăрхамасăр турĕ. Мĕнпур ĕçне пĕтерсен çеç, тепĕр тулли пучах татса илсе:

— Лайăх тулă, — тесе хучĕ. Çынсем çăмăллăн сывласа ячĕç.

— Лайăх тулă, — тепĕр хут каларĕ ученăй. — Питĕ лайăх.

— Темле-ха, кулачне çисе курман, — сăмах тĕртрĕ Назиб.

— Иртнĕ çул авăртман-и?

— Çук. Пĕтĕмпех вăрлăха хунă.

— Кăçал та авăртма тӳр килмест, — татса каларĕ ученăй. — Акас пулать, ытларах акас пулать.

— Эпир кăçал кулачне тутанса пăхасшăнччĕ.

— Пулмасть. Тепĕр çул, юлташсем, тепĕр çул. — Çавăнтах вăл Ятман енне çаврăнса унран кăна ыйтрĕ:

— Мана парса яратăн пулĕ кăшт, кучченеç вырăнне, э?

— Нумай-и? — терĕ Ятман.

— Темиçе килограмм. Ну, пĕрре кулач пĕçермелĕх, — кулкаларĕ ученăй.

— Парас. Ыран хатĕрлесе хурăпăр.

Ученăй куçлăхне сăмса тутрипе шăлса тасатрĕ, ăна çĕнĕрен сăмси çине лартса ячĕ, унтан, тулă капанĕ çине кăтартса, хавхаланса калаçма пуçларĕ.

— Ытарма çук тулă тунă эсир, юлташсем! Колхозсене шăп çавăн пек вăрлăх кирлĕ те. Сирĕн туллăн кăлтăкĕсем те пулĕ-ха, ăна лайăх сăнаса пĕлес пулать, анчах пăхсах паллă, вăл сире пуйтаракан япала. Эсир, ĕмĕр çĕр ĕçĕпе пурăнакан çынсем, ăнланмалла ĕнтĕ: вăрлăх вăл — чи хакли, чи кирли, тырпул тухăçне татса параканни. Эпир, ученăйсем, сире валли юрăхлă вăрлăх туса парас тесе вуншар çул хушши тăрăшса ĕçлетпĕр, асапланатпăр, йăнăшатпăр, çĕнĕрен çĕнĕ сортсем шыратпăр, пĕр пучахран туратланса ӳсекен темиçе пучах тăватпăр, кĕркунне-акмалли тырра çуркунне акса пăхатпăр, тата тем те пĕр. Тепĕр чухне колхозсем хăйсемех чипер вăрлăх тупаççĕ, кайса пăхатăн та тĕлĕнсе тăратăн — акă вăл эпир шыракан вăрлăх, тетĕн. Хăвăрах шухăшласа пăхăр: çĕр вĕт вăл сĕтел çинчи турилкке пекех: мĕн хуратăн, çавна илсе çиетĕн, лайăх вăрлăх акрăн, лайăх тырă пулать, начар вăрлăхăн тырри те начар. Çак çулсенче пирĕн халиччен-нихçан пулман тырпул туса илме вĕренсе çитмелле. Гектартан вăтăршар, хĕрĕхшер, аллăшар центнер, пурăна киле унтан та ытларах! Çавăнпа вăрлăх вăл пирĕншĕн ылтăнпа пĕрех...

Нумай ăнлантарчĕ ученăй колхозниксене, вăрлăх çинчен лекци вуларĕ, тейĕн. Каярах кăна хашкаса чупса çитнĕ Липа вăл каланине пурне те илтеймерĕ, çапах та калаçу вĕçне пĕтĕм чунтан хĕпĕртесе итлесе тăчĕ. «Ах, çав профессорсен чĕлхи, — терĕ вăл, — ытла япшар калаçаççĕ-çке, итленĕçемĕн итлес килет. Эпир йĕркеллĕ ĕçлеме те, халăхпа калаçма та пĕлместпĕр. Тӳрментерех çав пирĕн чĕлхе».

Вăл çынсем хушшипе профессор патне çывхарма тăрăшрĕ. Темле пулсан та, çаплах кăларса яма çук ĕнте ăна, паллашас пулать. Липа кунта çак ĕмĕтпе килнĕ те... Анчах профессор хăй çывăхĕнчи хĕрачана асăрхамасть, вĕçĕмсĕр сăмахлать. Акă ĕнтĕ çынсем те саланчĕç, профессор Кабирпа та Ятманпа çеç тăрса юлчĕ. Ятман айккинелле пăрăннăран старик Кабирпа калаçса майĕпен урамалла утрĕ. Мĕнле паллашмалла ĕнтĕ унпа? Липа хыççăн утма та аптрарĕ.

— Эпĕ сана паллаштараймарăм, — терĕ ун патне пынă Ятман, Липа мĕншĕн кичемĕн тăнине ăнланса.

— Паллашмаллаччĕ çав, — терĕ агроном. — Эп унпа калаçса юласшăнччĕ, ыйтмаллисем нумайччĕ манăн.

— Ыран калаçатăн ак, — ăна хул хушшинчен тытса утма сĕнчĕ Ятман.

— Ара, эп ăна хваттере хам пата илсе каясшăнччĕ-çке. Вара çĕрĕпе юмахланă пулăттăмăр.

— Ну, çук. Хваттере вăл ман пата пырать, эпĕ çавăн пек ырă çынна сана памастăп.

Липа вĕриленерех каласа хучĕ:

— Мĕн калаçан, Ятман? Мана вăл çав тери кирлĕ, çав тери! Мĕншĕн сан патăнта вырттармалла ăна? Ăнлан эс мана, ыйтса пĕлмелли калама çук нумай...

— Çапах та çывăрма вăл ман пата пырать, — юри вăрçтарчĕ ăна Ятман. — Ыйтса пĕлмелли манăн та пур.

— Эс мана тĕлĕнтеретĕн, — тăпах чарăнчĕ Липа. — Эпĕ чĕререн ыйтсан та килĕшме пултараймастăн-и вара? Ну, Ятман...

— Старике икке пайлаймастпăр ĕнтĕ. Шăпа ямалла пулать.

— Ан кул, Ятман, эпĕ çиленме тытăнатăп.

Ятман ăна икĕ аллинчен те тытрĕ, таврара никам та çуккине кура, хĕрача патне çывхарса, çапла каларĕ:

— Олимпиада Осиповна, Липа... Давай çавăн пек тăвар: вăл çывăрнă хваттер санăн та, манăн та пултăр. Кун пек калаçса татăлаймастпăр эпир...

Липа, ун шухăшне ăнланса, пуçне пĕкрĕ, пичĕ хăмач пек хĕрелсе кайрĕ пулас, анчах Ятман тĕттĕмре ăна курмарĕ.

— Юрать-и? — терĕ вăл.

— Пĕлместĕп, — аран-аран тавăрчĕ Липа.

— Манăн çавăн пек тăвас килет. Йывăр мана сансăр пурăнма...

Липа чĕнмерĕ. Вăл ку калаçăва юлашки уйăхсенче яланах кĕтнĕ, ăна чунĕпе васкатнă, шухăшласа та пайтах асапланнă, анчах калаçу паян пулассине аса та илмен. Профессор кĕçĕр иккĕмĕш хваттерĕнче çывăрать-ши вара? Вăл Кабир патне каймарĕ-ши? Кăна çак минутра Ятман кăна пĕлчĕ. Пĕлчĕ те Липăна пĕр сăмах та шарламарĕ.



XXVIII


Левентейсен пӳрчĕ çĕнĕ те пысăк. Унта утса çӳремелĕх те, пӳлĕмсене кĕрсе канмалăх та вырăн пур. Çапах та Левентее пӳртре тăвар, пулĕмсенче ăна сывлăш çитмест. Тăвăлнă чуна тем хĕсет, хĕсет. Чĕрере, шухăшра çакăн пек, канăçсăрлăх иртнĕ çуркунне пулнăччĕ, — ун чухне Ятманпа вăрçнă хыççăн Левентей темиçе кун хушши ниçта кайса кĕреймерĕ. Халĕ те ак ни ыйăх килмест, ни урама туртмасть, çав вăхăтрах пӳртре те тем çитмен пек. Мĕн çитмест — ăна Левентей хăй те ăнлантарайман пулĕччĕ. Вăл хăйне ыйту хыççăн ыйту парать, нумай ыйтăвĕсем вара ответсăрах тăрса юлаççĕ.

«Тен, эс, Левентей, хăвăншăн çавăн пек пăшăрханатăн пулĕ, сана хăвăн вырăну çухаласси шиклентерет пулĕ? — те шухăш таçта пуç кĕтессинче. — Апла пулсан, вăл юрăхсăр япала, кун пек ĕçре хăвăншăн çеç сехĕрленни сана пĕрре те килĕшмест. Эс коммунист пек пул, Ятман каларĕшле, йĕри-тавра çаврăнса пăх, аякрине те курма тăрăш».

«Çук, эпĕ хамшăн çунмастăп. Эпĕ председатель пулмасан та ĕçсĕр ларас çук. Ку таранччен ĕçлесе хама тĕрĕслеме ĕлкĕрне ĕнтĕ, карьерăшăн тăрăшни манăн нихçан та пулман. Кунта çынсем Ятман çине тĕллерех кăтартаççĕ, çавă тата çӳлĕрех хăпарасшăн ăшаланмасть-и? Райком кăтартнипе тумасть вĕт-ха вăл ку ĕçе, хăй хускатрĕ, хăй пуçарса ячĕ».

«Председатель, эс кам пуçарса яни çинчен ан шухăшла, вырăнта чухласа илнинче унта начарри нимĕн те çук. Эс урăххи пирки пуçна çĕмĕр: усăллă ĕç-и вăл е никама та кирлĕ мар-и? Колхозсем мĕнле пулсан ăнăçлăрах ĕçлемелле — пысăкрах пулсан-и е пĕчĕкрех пулсан-и? Астăватăн-и, темиçе çул каялла кăна хăвăр ялти хаш-пĕр çынсем: «Çав Тутаркаспа Турикасра ĕçлеме лайăхрах пулĕ: пĕчĕк колхозра хуçалăха тирпейлĕрех тытма пулассăн туйăнать», — тетчĕç. Ятман ав пачах урăхла ăнлантарать. Ун шучĕпе, колхоз мĕн чухлĕ пысăкрах, вăл çавăн чухлĕ хăватлăрах, унăн обществăллă никĕсĕ çавăн чухлĕ вăйлăрах, ун хуçалăхĕнче малашне çĕнĕ техникăпа çавăн чухлĕ ытларах усă курма пулать».

«Эс шутла, шутла, сан вĕт хăвăн татăклă сăмахна каламалла. Пухура ыйту лартсан, колхозниксем пурте сан çине пăхĕç, вара мĕн тейĕн? Хатĕр мар вĕт-ха эсĕ пухăва. Асту, колхоз председателĕн ăна пуринчен малтан татса памалла — хăвăншăн мар, колхозшăн, кĕвĕçӳпе кӳренӳ туйăмĕ хушнă пек мар, чипер ăс-тăнпа, тĕплĕ виçсе, Атăлкасси пуласлăхне шута илсе».

...Районалла каякан аслă çулпа çӳрен ут юртать. Ăна никам та тилхеперен туртса хăваламасть, шухăша путнă хуçи хăй ăçта ларса пынине те маннă пулĕ ĕнтĕ, ут çапах та чарăнма пĕлмест. Вăл, хуçине кунта нумай хутчен илсе çитернĕскер, район центрĕнче ăçта чарăнмаллине те чухлать, илемлĕ пысăк çурт тĕлне çитсен, хăй тĕллĕнех вăрăм карлак умнелле пăрăнать. Ларса килнĕ çын ăна куншăн пĕр çĕклем ешĕл утă парса тав тăвать, хăй, тусанланнă костюмне тасаткаласа, рăйком алăкĕ патнелле утать.

Камышин, кунта çынсем пур чухне çиçсе тăракан пит-куçпа, тепĕр чухне пуçа пĕксе хурлăхлăн килнине курма тахçанах хăнăхнăскер, Левентейĕн кăмăлĕ пăсăлнине çийĕнчех чухласа илчĕ, çавăнпа унпала нумайччен калаçрĕ, Левентей калас пеккине каласан та, Атăлкăссинче мĕн пулса иртнине ăнланса çитеймен пек, ыйту хыççăн ыйту пачĕ. Вăл сисрĕ, икĕ председатель пĕр-пĕрне ăнланмаççĕ, ку акă Тогаева тăшман туса хунă, ăна шанми пулнă.

— Хăвăрах шухăшлăр, Камышин юлташ, — терĕ Левентей кӳреннĕ сасăпа. — Вăл фронтран таврăннăранпа миçе хутчен тытăçса илтĕмĕр эпир унпала! Мана председатель вырăнне хурать пулсан, унăн ниепле те ура хурса пымалла мар, пулăшма тăрăшмалла. Çук, эпĕ Тогаев пулăшнине курмастăп. Кам пĕлет, тен, эпĕ ĕçлеме пултараймастăп пулĕ? Ун пек-тĕк, ĕçрен кăларăр...

— Ан вĕрилен, ан вĕрилен, — лăплантарчĕ ăна Камышин. — Сăмах пĕрре те кун пирки пымасть халĕ. Сана райком мар, халăх суйласа лартнă. Тогаевран та эпĕ Петров начар председатель тенине илтмен.

— Сăмахпа вăл ырлать, эпĕ пĕлетĕп, ĕçре ав кушакпа йытă пек пурăнатпăр.

— Ӳстерсе калаçма юрататăн, Петров, — çав-çавах лăпкăн каларĕ секретарь. — Кушакпа йытă пек пурăнмастăр, сирĕн хушăрта нимĕн те çук. Иксĕр те лайăх работниксем эсир, анчах характерсем кăшт урăхларах пулас, тепĕр чухне пĕр ĕç çинех икĕ тĕрлĕ пăхатăр. Вăл пулма пултарать, уншăн паника тума кирлĕ мар. Ĕмĕт пĕр пек пулсан, характерсем çынсене уйăрмаççĕ. Урăхла характерлă çынпах ĕçлеме пулать, ĕçлемелле те, Петров юлташ. Акă эпир иикĕмĕш секретарьпе тĕрлĕ çынсем, вăл, манпа танлаштарсан, пачах урăхла çын. Пытармастăп, хăш-пĕр ыйтусене вăл час-часах хăй тĕрлĕ, эпĕ хам тĕрлĕ татса парасшăн. Çапах та калаçса татăлатпăр, мĕншĕн тесен вăл та ĕçе лайăх та тĕрĕсрех тăвасшăн, эпĕ те, пирĕн тĕллевсем пĕр пек. Хăшĕн шухăшĕ тĕрĕсрех, хăшĕ парти интересне çывăхрах тăрать, çавна суйласа илетпĕр. Нихçан та пĕр-пĕрне тăшман вырăнне хуман, ун пек туни питĕ кулăшла пулнă пулĕччĕ...

— Ара, Тогаев нихçан та калаçса татăлма тăрăшмасть-çке-ха. Вăл каланă пек тумалла, ун шухăшĕ çеç вырăнлă. Петров яланах йăнăшать — авă мĕнле пулса тухать.

— Вăл тĕрĕс мар, сана та итлемелле, Тогаев та йăнăшма пултарать. Çав вăхăтрах, Петров юлташ, ĕçре большевикла принцплăх та кирлĕ. Юлташпа вăрçас мар тесе нихçан та хăвăн шухăшăнтан чакмалла мар. Хăвна тĕрĕс тăватăп тесе шутлатăн пулсан, мĕнпур вăйпа çак тĕрĕслĕхе ĕнентерме тăрăшмалла. Халĕ эсир мĕн пирки вăрçса кайнине каларăн ĕнтĕ. Эсĕ колхозсене пĕрлештересшĕн мар, вăл пĕрлештересшĕн. Мĕн тумалла? Сире мĕнле килĕштермелле? Кунта, Петров, пĕр решени кăна пулма пултарать: патшалăхшăн, колхозсемшĕн мĕнле усăллă, çавăн пек тумалла. Эпĕ те шухăшланă ун пирки...

— Пĕрлештермелле? — чăтаймарĕ Левентей.

— Пĕрлештермелле! Хăш-пĕр колхозсем ытла вĕтĕ, çавăнпа питĕ майĕпен аталанаççĕ.

— Вĕсене организациленĕ чухнех шултрарах тумалла пулнă.

Камышин çемçен кулса çеç илчĕ.

— Ав мĕнле тиркетĕн эс пирĕн ĕçе! Эпир уйрăм хуçалăхпа пурăнакан темиçе миллион хресчене колхозсене пĕрлештертĕмĕр. Вăл ялта революци туни пулчĕ, Сталин юлташ ăна Октябрь революцийĕпе танлаштарчĕ. Эс шултрарах тумалла пулнă тетĕн. Вĕсене тĕрĕс йĕрке тăрăх — ялсем тăрăх организациленĕ. Нумайăшĕ вĕтĕ те мар. Анчах ял принципĕ тăрăх тунăран пĕчĕкрех ялсенче, паллах, пĕчĕк колхозсем çуралнă. Халĕ, колхоз стройĕ хăйĕн вăйне кăтартса панă хыççăн, эпир вĕсене хăюллăнах пĕрлештерме пултаратпăр. — Секретарь чарăнса тăчĕ, телефон шăнкăртатнине итлесе, такшинпе темле канашлу çинчен сăмахларĕ, унтан каллех Левентей енне ӳпĕнчĕ. — Эсĕ пĕр тунă хуçалăха аркатни пулать тетĕн. Çук, эс ăна тĕплĕ шухăшласа пăхман. Колхозсем пурте пĕрех — вĕсенче пуринче те тĕп ĕç хатĕрĕсене пĕрлештернĕ. Ним те арканмасть. Сирĕн виçĕ колхоз ĕç хатĕрĕсем пĕрлештереççĕ те, пĕр вăйлă пысăк колхоз пулса тăрать. Çĕр ĕçлеме вара нумай çăмăлланать, машинсем ытларах илсе килме пулать. Ку ыйтупа Тогаев йăнăшмасть, тусăм. Уи пирки каланă усал шухăшсене эсĕ пуçран кăларса пăрах. Вĕсем чун тулашнă вăхăтра килсе кĕнĕ айванла шухăшсем кăна. Пĕлетĕп, камран илтнĕ эсĕ ăна...

— Камран? — терĕ Левентей. 

— Гарифран.

— Ăна курман та!

— Çапах та çавă калать вĕсене, эпĕ илтрĕм. Обыватель ан пул, Петров, шаларах пăх. Шухăшла: мĕнле коммунист хăй председатель пулассишĕн виçĕ колхоза пĕрлештертĕр? Ан та калаç ун çинчен...

— Вăл манăн сăмах майĕн тухса кайрĕ, тĕп сăлтав, паллах, унта мар. Тогаев ахаль те колхоз председателĕ...

— Вот, кăна илтме кăмăллă! — секретарь сасси раснах хаваслăн тухрĕ. — Пысăк ĕç пуçланă эсир, ăна вĕçлес пулать. «Эсир» тетĕп, мĕншĕн тесен эсĕ ку ĕçре Тогаева пулăшасса шанса тăратăп. Колхозсене тĕреклетес пулать, Петров, вăрçă вăхăтĕнче вĕсем самай вăйсăрланчĕç. Ан ман: Лысенко хăйĕн открытийĕсемпе ӳсентăрансенчен вегетативлă вăхăтне кĕскетрĕ, пирĕн, коммунистсен, колхозсене тĕреклетсе, коммунизм патне куçмалли вăхăта кĕскетмелле. Çак таса ĕмĕтпе танлаштарсан, пурнăçри вĕт-шак харкашу, кӳренӳ, ӳпкелешӳ нимĕн те мар.

Секретарь каллех телефон трубкине илчĕ, ун паçăр чĕннĕ канашлăва кайма вăхăт çитрĕ курăнать. Вăл умĕнчи хучĕсене пуçтаркаларĕ те Левентейрен: — Пĕр-пĕрне ăнлантăмăр-и? — тесе ыйтрĕ.

— Ăнлантăмăр, — терĕ лешĕ. Вăл секретаре алă пачĕ те васкамасăр пулĕмрен тухрĕ. Алăк патĕнче Левентей пĕр самантлăха чарăнса тăчĕ: ăна халь пулса иртнĕ калаçу вĕçленмен пек, вăл секретаре чи кирлине каламасăр хăварнă пек туйăнчĕ. «Тен, кунта килсе хам иккĕленнине кăтартса памалла марччĕ? — терĕ вăл. Çавăнтах ăшра ку шухăша сирсе ячĕ. — Çук, килниех лайăх, такшин патĕнче пул,ман, райком секретарĕ патĕнче пулнă. Тем тесен те, Ятман пирки вăл тĕрĕсех калать, эпĕ ăна ытла шанми пулнă, ун пек юрамасть».



XXIX


Тутаркас тимĕрçĕ лаççи умĕнче, çерем çинче, час-часах мыскараллă картина пулса иртет. Ниловпа Галимджан таврари иртен-çӳрене пăхмасăр пĕр-пĕрне пиçиххирен ярса тытаççĕ те, çĕклесе çапма майлă самант шыраса, каялла-маялла çӳреме пикенеççĕ. Тĕрлĕ вăхăтра тĕрлĕ пулать: пĕринче çерем çине Галимджан йăванать, тепĕр чухне çамрăк паттăртан нумай патмартарах Нилов чикеленсе каять. Пĕрре кĕрешнипе лăпланмаççĕ, малтанхи хутĕнче аяла пулнă тимĕрçи юлташĕ патне пырать те ăна тепре пиçиххирен тытать, иккĕмĕш хутĕнче те хăй çĕнтереймесен тин килĕшет: «Паян эсĕ паттăр».

Хĕрсе ĕçлекен тимĕрçĕсем çерем çине тухнине курсанах ача-пăчасем, пĕр-пĕрне кăшкăрса чĕнсе, вĕсем патнелле чулаççĕ. «Курăр, курăр, каллех кĕрешме пуçланă!»

Паян икĕ паттăр тытăçнă хушăра Назиб пичче те пулчĕ.

— Ну-ка, — ывăç тупанне сурам пекки туса аллисене сăтăркаларĕ вăл. — Хăшĕ вăйлă сиртен? Ну-ка.

Старик кĕрешекенсем тавра пĕчĕк ача евĕр хыпăнса чупкаласа çӳрерĕ, вĕсен йăнăшĕсене курса, канашсем пачĕ: — Нилов, эс аллуна ун пек час-час ан вĕçерт, куран, сана вăл çав вăхăтра тытса çапать. Галимджан, эс ялан ан мекĕрлен, вăл хăй те кăшт ĕçлетĕр.

Куннинче те Галимджан çиелте выртнине курса, Назиб кăмăлсăррăн пуçне сулчĕ: — Эй, Нилов, Нилов, мăрантарах пулмалла эсĕ, каллех çĕклесе илме патăн. — Галимджана старик çапла асăрхаттарчĕ: — Ман Арифулла таврăнмарĕ-ха, вăл сана мĕнле çĕклесе çапмаллине кăтартатчĕ те...

Галимджан пиçиххине тӳрлетсе çыхнă май шурă шăлĕсене кăтартса кулса çеç тăрать.

Анчăх тимĕрçĕ лаççи умĕнчи çакăн пек тытăçусем пĕтеççĕ пек туйăнать ĕнтĕ. Нилов ĕнер Галимджана эпĕ çак эрнере кунтан каятăп тесе пĕлтерчĕ. Мĕн каласси пур, Нилова кăларса яма питĕ шел. Çав тери лайăх çын иккен вăл, Тутаркас чăвашĕ! Ĕçлеме тытăнсанах Галимджан çапла шутланăччĕ: Нилов ăна вĕрентме килĕшес çук, вăл унпа килĕштерсе ĕçлес çук, мĕншĕн тесен хăйĕн вырăнне юлакан çынна мĕнле тимĕрçĕ ыр кăмăлпа вĕренттĕр? Нилов унпа хăйĕн ачипе ĕçленĕ евĕр ĕçлерĕ, вăл кĕвĕçнине, сана пула манăн ку колхозран каймалла пулать тесе ӳпкелешнине Галимджан пĕрре те асăрхаман. Çавăнпа вăл ĕнер унран ыйтмасăр та чăтаймарĕ:

— Эс мана çиленместни? — терĕ Нилов ăнланмарĕ те курăнать.

— Мĕншĕн? Паян эс çĕннĕ, ыран эпĕ. Уншăн мĕн çиленмелли пур?

— Эпĕ ун пирки мар...

— Мĕн пирки тата?

— Ара, эсĕ мана хăвăн вырăнна вĕрентрĕн-çке-ха? Пирен кунта тимĕрçе ĕçкунĕлле ĕçлеттересшĕн.

— Эпĕ хамăр колхоза каятăп, — ĕçлĕн тавăрчĕ Нилов. — Катрам Иванĕ Турикасра та тимĕрçĕ лаççи уçасшăн.

— Апла питĕ лайăх, — савăнчĕ Галимджан. 

— Эпĕ çиленет пулĕ тесе хăранăччĕ. Тĕрĕссипе, мана çакăн пек тăрăшса вĕрентессе шанманччĕ те.

— Ахалех ун пек шутланă. Эпĕ тимĕрçĕ кăна мар, колхозник, совет çынни. Кунта тырăшăн кăна килмен.

Халĕ Нилов пичĕ çинче чăнах та кӳренӳ палăрчĕ. Кăмăла каймарĕç тимĕрçе каччă сăмахĕсем. Галимджан хăй те сисрĕ, вăл юлташне вырăнсăр япала каларĕ. 

Ĕçрен таврăннă чухне Галимджан Нилов пирки калаçма юриех Ятман патне правление кĕчĕ.

— Ятман, хăçан пулать çак сан пухăву? Хăçан пĕрлештеретĕн эс колхозсене? — терĕ вăл.

— Сана тимĕрçĕ лаççинче пурпĕрех мар-и? — шӳтлерĕ Ятман. — Тутаркас хĕрачи кусар йăтса пычĕ — хăйраса пар, Атăлкассинчен Укахви çурла йăтса пычĕ — шăллаттарса пар.

— Пурпĕрех мар, — хирĕçлерĕ Галимджан. — Ман Нилов кайма хатĕрленет.

— Кайтăрах. Тырă ытла нумай илет вăл сиртен. 

Галимджан, кăна илтсе, ним калама аптрарĕ. Пĕр авăк чĕнмесĕр тăнă хыççăн çеç:

— Итле-ха, Ятман, ĕçкунĕпе ĕçлеме килĕшсен, вăл унтах юлать-и вара? — тесе хучĕ.

— Паллах, юлать.

— Чăнах-и?

— Чăнах пулмасăр, тавăрчĕ Ятман. — Анчах вăл ун пек килĕшмест-çке-ха?

Галимджан, ăна чарасшăн пулнă пек, аллине çĕклерĕ.

— Эп ӳкĕтлесе пăхăп. Килĕшет. Калаçмасăрах пĕлетĕп: килĕшет! Çынни çавăн пек. Хăварас пулать ăна, Ятман. Ун пек тимĕрçĕ эпир тупаймастпăр. Вăл çын мар — ылтăн.

— Колхозсене пĕрлештерсен, вăл хамăр колхоз членĕ пулать ĕнтĕ, ăна ĕçкунĕ çине куçарма та çăмăл.

Тĕрĕс! — савăнса каларĕ Галимджан. — Çав тери лайăх пулать. Ыранах калаçатăп унпа!



XXX


Ятманпа Липа пухăва ыттисенчен чылай малтан çитрĕç. Вĕсем пынă чухне правленире Левентейпе Кăтра Михала çеç ларатчĕç.

— Тулта ирттермелле мар-и пухăва? Тӳсме çук шăрăх вĕт, — терĕ Ятман, Кăтра Михалан тарлă çамки çине пăхса.

— Кунта чăтма йывăр пулать, — килĕшрĕ унпа старик. — Чăнах тула тухар, Леонтий Петрович, йăмрасен айне.

Часах темиçе çĕр çын ватă йăмрасен сулхăнне вырнаçса пĕтрĕç. Те пухăвĕ расна пуху пулнăран, халăх питĕ йышлă пуçтарăннă. Ятман савăнса пăхать: колхозра арçынсем нумайланчĕç, унта та кунта кăкăр тулли орденпа медаль çакса янă çынсем курăнаççĕ. Ĕлĕкрех халăх пухăннă çĕрте хĕрарăмсем çакса çӳрекен кĕмĕл тенкĕсем шăнкăртатни илтĕнетчĕ, халĕ ав арçын кăкăрĕсем çинчи чыслăх паллисем хăлхана савăнтараççĕ. Темиçе уйăхран акă хĕрарăмсем те, тылра пулнă арçынсем те çĕнĕ йышши тенкĕсем туянĕç: правительство вăрçă вăхăтĕнче лайăх ĕçлекенсене медаль парасси çинчен указ кăларнă.

Ял халăхĕ пĕтĕмпех куç умĕнче пек. Райком секретарĕ Камышин çеç çук — вăл, пуху пуçланиччен тесе, Маринепе Укахвие илсе машинăпа кок-сагыз анине курма кайрĕ те килсе çитеймерĕ-ха. Шăл йĕрме юратакансем ĕнтĕ, арăмна машинăпах вăрласа кайрĕç тесе Сехре Иванĕнчен кулса та пăхрĕç, ăна часрах хире чупма сĕнчĕç, çав вăхăтра урам леш енчи сарай умне машина çитсе чарăнчĕ, Камышин, халăх пуçтарăннине кура, часрах сĕтел хушшине кĕрсе ларчĕ.

— Пирĕн паян пĕр ыйту, — терĕ президиума суйланă Левентеă. Вăл — ял Советĕнчи колхозсене пĕрлештересси çинчен. Урăх хушмаллисем çук-и? 

— Пур! — кăшкăрчĕ хыçалтан Марине.

Пĕгĕм халăх ун еннелле çаврăнчĕ: халь пĕлтернĕ кун йĕрки çумне мĕн те пулин хушассине никам та кĕтменччĕ.

— Мĕскер санăн? — ыттисенчен кая мар тĕлĕнчĕ Левентей.

— Эпĕ икĕ ял хушшинче çĕнĕ кĕпер тăвасси çинчен сӳтсе явма сĕнетĕп. Тин çеç Тутаркасран аннă чухне утă лавĕ тӳнсе кайрĕ, аран çĕклесе тăратрăмăр.

Марине сăмахне çирĕплетмелле аллипе витĕмлĕн сулчĕ те çынсем хушшине пĕшкĕнчĕ. Пуху шавласа кайрĕ.

— Тĕрĕс, кĕпер кивелнĕ, çĕнĕ кĕпер тумалла çавăнта!

— Унта кашни çул лав тӳнет!

— Ытла час тăватăн! — кулчĕ пĕри. — Çĕнĕ кĕпер пулсан та çур çухрăм тăршшĕ пулмалла.

— Пулин! Пултараймăпăр тетĕр-им! 

Левентей, вĕсене чарса, хăйĕн шухăшне каларĕ.

— Пысăк ыйту хускататăн, Марине, анчах, ман шутпа, халĕ ăна кун йĕркине кĕртме май çук. Малтанхи ыйтупа пирĕн нумай калаçмалла пулать, ăна сӳтсе явсан та çитĕ.

Ыттисем ун шухăшĕпе килĕшрĕç. Левентей пĕрремĕш ыйтупа Ятмана сăмах пачĕ. Ятман хăйĕн умне кăвак хупăллă тетрадь сарса хучĕ, кăштах ӳсĕркеленĕ хыççăн унта çырни тăрăх калама пуçларĕ. Халиччен яка калаçакан Ятман çырнă сăмахах йывăррăн вуланине Липа хĕреле-хĕреле итлерĕ. Вăл айăпне йăлтах хăй çине илчĕ: Липа çырнине вулаймасть, çавăнпа такăнать. Анчах докладчик каланăçемĕн уçăлса пычĕ, унăн сасси тĕрекленнĕ çемĕн тĕрекленчĕ, вара Липа та çăмăллăн сывласа ячĕ.

— Хăшĕ-пĕрисене эпир сӳтсе явакан ыйту ытахальтен лартнă ыйту пек туйăнать пулĕ, — терĕ Ятман. — Мĕн уйрăмлăхĕ пултăр — апла та колхоз, капла та колхоз теме пултараççĕ. Унтан та ытларах, пĕр пытармасăрах калас пулать: теприсем колхоз пĕчĕкрех пулнине лайăхрах тесе шутлаççĕ. Тĕрĕс-и ку? Мĕнле колхоз лайăхрах: пысăкки-и е пĕчĕкки-и? Мĕнле колхозпа эпир малалла хăвăртрах кайма, пуянтарах пурăнма пултаратпăр? Пысăк колхозпа, юлташсем. Ăна ăнланма та ăывăр мар. Пысăк колхоз...

Левентей шурă хут татăкĕ илчĕ те хăй мĕн çинчен калассине пĕрер сăмахăн тĕрлеме пикенчĕ. Ятман калани уншăн халĕ пĕтĕмпех паллă, вăл ун чунне витнĕ ĕнтĕ, пуç мимине çитнĕ. Çапла, пысăк колхозпа чаплă ĕçсем тума пулать. Анчах, Левентей ăсĕпе, Ятман кăна пĕр енчен çеç илсе ăнлантарать, пысăк колхоза хуçалăх хăвачĕ тĕлĕшĕнчен кăна илет. Ку сахал, тет Левентей, пысăк колхозăн тата тепĕр лайăх енĕ пур: вăл ĕçе организацилеме çăмăллăхсем кӳрет. Виçĕ колхоза пĕрлештерсен, Тутаркаспа Турикасри звено пысăкăш бригадăсем пĕтеççĕ, вĕсен вырăнне тем пысăкăш лаптăк çинче тĕрлĕ культура акса тăвакан вăйлă бригадăсем организацилеме пулать. Левентей малашне колхозра мĕнле бригадăсем пулмаллине çырать: пилĕк-ултă бригада тырпул акса тăваканнисем, пĕр бригада пахча çимĕç лартса тăвать, икĕ бригада выльăх-чĕрлĕх пăхмалла (пĕри — лашасене, тепри — ытти выльăх-чĕрлĕхе), пĕр бригада строительство енĕпе ĕçлемелле, пĕр бригада кок-сагыз ӳстермелле.

Левентей пурне те çырса ĕлкĕреймерĕ. Ятман докладне пĕтерчĕ те пуху председателĕпе юнашар пырса ларчĕ. Левентей ыйтусем пама сĕнчĕ. Çынсем нумай кĕттермерĕç, пĕри сĕтел патĕнченех ыйту пачĕ:

— Турикассен çĕр лайăхрах. Вĕсем пĕрлешме килĕшеççĕ-и-ха пирĕнпе? 

Унтан ыттисем те хускалчĕç.

— Лашасем пĕр пек мар-çке пирĕн! Пĕрин нумай, теприн сахал. Ăна мĕнле шута илетĕр?

— Кăçал тепĕр автомашина пулать-и? 

Ятман ăнлантарса панă хыççăн çынсем шапăртах пулчĕç, малтанласа нихăшĕ те сăмах илме хăюллăх çитереймерĕ. Вара ирĕксĕрех Левентейĕн хăйĕн тапратса памалла пулчĕ. Вăл нумай каламарĕ, анчах ун сăмахĕ ĕнентерӳллĕ тухрĕ. Левентей хăй сăнанă тăрăх, ăна Камышин та питĕ тăнласа итлерĕ. Левентей хыççăн сĕтел патне Сахрун пичче пырса тăчĕ.

— Ман хамăн шухăшăм та пур, эп ун çинчен калăп-ха, анчах чи малтан манăн кунта ларакан райком секретарĕн сăмахне илтес килет. — — Вăл майĕпен Камышин еннелле çаврăнчĕ. — Парти мĕнле хушать: пĕрлешмелле-и, пĕрлешмелле мар-и?

— Пĕрлешмелле!— илтĕнчĕ Камышинăн çирĕп сасси.

— Хаклă сăмах, — терĕ Сахрун пичче. — Апла эпир парти шутланă пекех шутлатпăр. Ман шутпа та пĕрлешмелле. Мĕншĕн тесен ĕнтĕ вăрçа пĕтертĕмĕр, ывăлсем таврăнчĕç, хуçалăха юсама пуçлатпăр. Хуçалăха пирĕн мĕшĕлтетсе мар, пĕтĕм халăхпа кар тăрса юсамалла. Эп чухланă тăрăх, тĕнчере пире юнакан этемсем пĕтмен-ха, çавăнпа колхозсене ĕлĕкхинчен тĕреклĕрех туса çитермелле. Тата — мĕн пытармалли пур — ватăлăхра вăрçăчченхинчен лайăхрах та пурăнса курас килет...

Хĕрарăмсем хушшинчен Марине çĕкленсен, пуху раснах чĕрĕлчĕ — пурте унран хĕрӳллĕ сăмах каласса кĕтрĕç.

— Эп хамăр ялсене пĕлетĕп, — пуçларĕ вăл. — Вĕсем нумай чухне мухтанма юратаççĕ. «Пирĕн, Атăлкассинче, пурте лайăх: йăмрасем çинче панулми ӳсет, тырă кĕлетсене вырнаçмасть, çыннисен пурин те пĕр пичĕ хĕвел, тепĕр пичĕ уйăх, теççĕ. Кӳршĕре вара çынсем ĕçлеме те пĕлмеççĕ пулать, выльăх та усраймаççĕ, тырă акса тума та пĕлмеççĕ, имĕш. Ĕлĕк вара пуянсем чухăнсене çапла хăртатчĕç: эсир кахал кунĕн-çĕрĕн çывăратăр, çавăнпа выçă пурăнатăр, тетчĕç. Мĕншĕн калатăп çакна, юлташсем? Мĕншĕн тесен çак кунсенче эпĕ çынсенчен ялан кӳршĕ ялсене хурланине илтетĕп. «Пĕрлешме юрамасть, ун пек вĕсем пирĕн çăкăра çиме тытăнаççĕ».

Марине тутăрне тӳрлетнĕ май президиум çине пăхса илчĕ, унти çынсем шарламасăрах итленине кура, сăмахне малалла тăсрĕ.

— Тĕрĕс-и вăл? Çук, тĕрĕс мар. Кӳршĕсен те выльăхĕ те, тырри те, ĕç хатĕрĕ те — тем те пур. Çынсем вара пирĕннинчен нумай маттуртарах пулĕ. Эсир Турикасри Кулине ĕçленине курнă-и? Вăл çурлапа тырă вырнă чух иккĕ касса ывăç тултарать. Сиртен кам Тутаркасри Зейнабпа ăмăртма пултарать? Вăл кăçал гектартан ватăр центнер ытла тулă туса илнĕ. Пирĕн хăш бригадăра тулă ун чухлĕ туни пур?Çынсене ан хурлăр, юлташсем. Ĕçлеттерме пĕлсен, çынсем пирĕн те, вĕсен те лайăхах. Çавăнпа «колхозсем пĕр пек мар, пĕрлешес пулсан, эпир нумай çухататпăр» тесе калаçнисене эпĕ вырăнсăр тесе шутлатăп.

Вăл, хĕрсе кайнăскер, чылайччен чарăнаймарĕ. Анчах çынсем Марине кĕпер çинчен те каламасăр хăвармасть тесе шанса тăнă иккен, Марине «Эп пĕтертĕм» тесе вырăнне ларма тăрсан, темиçе сасă ăна çийĕнчех тытса чарчĕ.

— Лав тӳннине мантăн та-и?

— Эсĕ кĕпер çинчен каласшăнччĕ-çке!

Вара Марине хăйĕн вырăнĕнчен тепĕр хут çĕкленчĕ… Халĕ ĕнтĕ унăн сасси вылянчăклăн тухрĕ.

— Ытла итлес килет пулсан, калам, — терĕ вăл. — Анчах кайран çав Маринен чĕлхи усал тесе ан вăрçăр. Астăватăн-и, Кирук пичче, эсĕ пĕррехинче Тутаркас лавкинчен таврăнаттăнччĕ? — Марине ыйту паракана сатуррăн куçран пăхрĕ. — Пылчăк тăрăх леш енчен анаталла купарчапа шуса антăн, çунашкапа ярăннă пек, хамăр ял енне хăпарма тытăнсан, çур сехет тăватуран упалентĕн. Эпир, хĕрарăмсем, сана питĕ хĕрхенсе пăхса тăтăмăр. Сана çеç мар, ытти арçынсене те хĕрхенмелле — час-часах темиçешер сехет тăвалла хăпараççĕ. Утă лавĕсем кĕлте лавĕсем чикелене-чикелене кайнине сиртен кашниех пĕлет. Çапах та ку таранччен никам та çавăнта пысăк кĕпер тăвас тесе сăмах хускатмасть, ĕлĕкхи пурнăçпа пурăнатпăр тейĕн. Ĕлĕк, тутарсемпе чăвашсем вăрçсан, пĕр-пĕрне хĕнеме ан каçайччăр тесе, аялти кĕпере юри ишнĕ, тет. Халь ун чухнехи мар вĕт-ха ĕнтĕ, кӳршĕсемпе пĕр ратне пек туслă пурăнатпăр. Туса парăр, арçынсем, çавăнта кĕпер, икĕ ял хушшипе тăрлаттарса кăнă каçса çӳремелле пултăр. Колхозсене пĕрлештерсен, вăл кĕпер пушшех кирлĕ пулать...

Марине хыççăн пĕрин хыçсăн тепри тата çич-сакăр колхозник тухса каларĕ. Ятман нихăшĕнчен те колхозсене пĕрлештермелле мар тенине илтмерĕ-ха. Йывăрлăхсем çинчен калаçаççĕ, ытти икĕ колхозĕ чухăнраххи çине кăтартма пăхаççĕ, анчах тĕп шухăшĕ пĕрре: пĕрлешмелле. Хирĕç пĕри те каламасть.

Акă Камышин та хăй кунта вăйлă тавлашу пулассине кĕтни çинчен пĕлтерчĕ: — Лайăх калаçса татăлтăр, лартнă ыйтăвăн пĕлтерĕшне çынсем тĕрĕс ăнланаççĕ, — терĕ. Вăл Атăлкассине малашне те малта пыма чĕнчĕ, халăх вара ăна шавлăн алă çупнипе тавăрчĕ.

...Тата виçĕ кун иртрĕ. Ытти икĕ ял колхозникесем, атăлкассем пекех, виçĕ колхоза пĕрлештерме йышăнчĕç… Тăваттăмĕш кунĕнче виçĕ колхозăн пĕрлешӳллĕ пухăвĕ пулчĕ. Ку пухура çĕнĕ правлени суйларĕç. Левентейшĕн ку пуху раснах асра юлчĕ: унта ăна правлени членне суйлама никам та мар, Ятман сĕнчĕ. Пуху правлени составне Левентейсĕр пуçне Ятмана, Кăтра Михалана, Кабира, Назиба, Кулинене тата темиçе çынна суйларĕ.

Липăпа Зейнаб куç умĕнчех таçта кайса çухалчĕç. Левентей ним шутлама пĕлмерĕ, ăçта çĕтрĕç вĕсем — вĕтлĕхе кечĕç-им, е урăх сукмакпа ялалла хăпарчĕç? Вăл хĕрарăмсене кăшкăрса чĕнме те хатĕрленнĕччĕ, хайне çăвар уçнă çĕртен тытса чарчĕ: аван мар, тен, юри пытаннă. Çапах та чĕре лăпкă мар, Левентейĕн Зейнабпа тата кăшт калаçасси килетчĕ. Тем тесен те, кун пек тĕлпулу вăл час-час пулмасть. Юрать-ха Липа ăна улăх курма тесе сĕтĕрсе килчĕ, — агроном кăçал кĕркунне улăха тикĕслетсе, тĕрлĕ ăпăр-тапăртан тасатса хăварасшăн.

Левентей çырма хĕрринчи йӳпленсе ӳсекен çĕмĕрт йывăççи умне пырса чарăнчĕ. Ун тăррине ачасем сахал мар хăпарса аннă курăнать, аялта унта та кунта шаннă çулçăллă туратсем выртаççĕ, çапах та çӳлте хуп-хура: çĕмĕрт çупкăмĕсем йышлăн усăнса тăраççĕ. Левентей чăтаймарĕ, ăшра темле çăмăллăх туйса илсе, кăпăр-капăр йывăç çине хăпарса кайрĕ. Вăл малтан ку ача вăййи мĕнпе пĕтесси пирки шутламарĕ те, кĕсйине çупкăм хыççăн çупкăм çĕмĕрт хучĕ. Анчах унăн паян телейлĕ кун иккен, йывăç тăрринчи каччăна курса пулас, ун тĕлне аяла Липăпа Зейнаб пырса тăчĕç.

— Пире валли юлнă-и унта? — илтĕнчĕ Липа сасси. Левентей тавăрса калас вырăнне вĕсем çине кĕсйинчи çĕмĕртне ывăç-ывăçăн пăрахма тытăнчĕ. Хĕрарăмсем ăна ӳкнĕ çĕртенех тытса е çĕртен илсе пуçтарса тăчĕç.

— Çитĕ, Леонтий Петрович! — кăшкăрчĕ Липа. — Кайăксем валли хăвар тата!

— Вĕсем ахаль те нумай шĕкĕлченĕ кунта, çавăнпа çупкăмĕсем пĕчĕк, — терĕ Левентей, çĕрелле анса.

Вăл хăех сисрĕ, ун пичĕ халь вăтаннă хĕрача пичĕ евĕр çиçсе тăрать, кăна палăртас мар тесе каччă, çĕрелле пĕшкĕнсе, хĕрарăмсем тупайман çĕмĕрте пуçтарам пекки туса çаврăнкаласа çӳрерĕ. Тепĕр икĕ минутран вĕсем ывăннă çынсем пек майĕпен утса, ялалла çул тытрĕç.

Левентей чĕринче çак вăхатра ăшă-ăшă туйăм сарăлнăçемĕн сарăлчĕ, кăмăла çĕклентерсе, пуçра ытармалла— мар çепĕç шухăшсем вăранчĕç. Ку туйăма Левентей виççĕмĕш кун сиссе тăрать ĕнтĕ, вăл Зейнаб çумра çук чухне те çухалмасть. «Лайăх çапах та хăвна çын юратнине туйса тăма, — тет каччă, — пурнăç хитререх пек, шăм-шакра вăй ытларах пек, умри ĕмĕт çутăрах пек».

Левентей утнă майăн паллашу мĕнле пуçланса кайнине аса илет. Ун чухне Тутаркасра колхозниксен пухăвĕ пыратчĕ. Левентей, унта Ятман чĕннипе пынăскер, кĕтесре çамрăксен ушкăнĕнче ларать. Пуху пĕтес умĕн вăл, паллакан çынсене сăнаса, тепĕр кĕтесре ларакан хĕрсем çине пăхрĕ те кĕтмен çĕртен Зейнаб куçĕсемпе тĕл пулчĕ. Вăл çийĕнчех сисрĕ, хĕрĕн хура куçĕсем халичченхи пек мар, темле тĕмсĕлсе, раснах тинкерсе пăхаççĕ. Тепре çав еннелле пăхсан, каччă хĕр куçĕн ылтăн çутисене татах тытса юлма ĕлкĕрчĕ. Вара вăл Укахви тахçанах каланă сăмахсене аса илчĕ те хăй тĕллĕн кулса ячĕ. «Чăнах та, акă кам вăл чĕкеç çунаттисем пек куçхаршиллĕ, яштака кăна пӳ-силлĕ хĕрача! Анчах ĕненмелле-ши кăна? Мана çавăн пек лайăх хĕр савать-ши?» Каçхине вăл урамра Зейнабпа темиçе сехет уйрăла пĕлмесĕр калаçса тăчĕ. Вара Зейнаб хăйне мĕнле хаваслăн тытнинчен, вăл мĕнле хавхаланса юмахланинчен Левентей хĕр ку тĕлпулăва тахçанах кĕтнине туйса илчĕ.

Липа ĕнтĕ иккĕмĕш эрне Атăлкассинче пурăнать. Халĕ унăн яла Левентейпе пĕрле хăпарма лекет, анчах вăл Атăлкасси çулне асăрхаман пек пулать, ниçта пăрăнмасăр Тутаркас еннелле утать.

— Эсир мана ăсатасшăн мар пулĕ те? — кăна сиссе ыйтрĕ Зейнаб.

— Эп пымасан, Леонтий Петрович хăюллăх çитерес çук, виççĕнех утар ĕнтĕ. — Левентейпе Зейнаб хушшинчи тин çеç амаланма тытăннă туслăха туйса илнĕ пек, иккĕшĕн çине те куç хыврĕ Липа.

Левентей чĕнмест, вăл çав-çавах хăйне каччă евĕр ирĕклĕн тытаймасть-ха. Чĕрере тем ирĕлет, сĕтеклĕн, тутлăн ирĕлет, анчах чĕлхе нимех те çавăрса калаймасть. Ĕнер шухăшлани тĕрĕс иккен: Зейнаб унран хăюллăрах.

Çав вăхăтра вĕсен хыçĕнче паллакан сасă илтĕнсе кайрĕ:

— Чипер утатăр, ярмăрккаран таврăнакансем пекех!

— Карачăм! — терĕ Левентей, темшĕн хавасланса. — Эс мĕн кутамккапах?

— Çул çӳрекен çын, — вĕсемпе танлашрĕ Карачăм. — Аякка каятăп.

— Ăçта? — терĕç Липăпа Зейнаб пĕр харăссăн.

— Сталинград облăçне. Комсомол райкомĕ ярать. — Карачăм кутамккине çурăм çинчен илчĕ те ал вĕççĕн тытрĕ, унтан, юлташĕсемшĕн халь калани çителĕксĕррине туйса, малалла ăнлантарчĕ: — Сталинград облăçĕнче вăрман лартмалли станци — ЛЗС — тăваççĕ. Мана комсомольски трасса тунă çĕре командировка пачĕç. Унта питомникре ĕçлеме специалистсем кирлĕ.

— Сисетре, мĕнле ĕç пуçланать, юлташсем? — терĕ Липа, шухăша кайнă пек пулса. — Шăрăх çанталăкран сыхланма вăрман лартма пикенеççĕ. Чăнах та, ай, мĕнле интереслă ĕç пулать унта!

— Çавăнпа каятăп та! — мухтаннă евĕр сăмах хушрĕ Карачăм.

— Райком командировка панă-ха, — кулчĕ Левентей. — Анчах сана хĕрсем ирĕк параççĕ-и? Çавсем тытса чармĕç-и?

— Çук, чармаççĕ.

— Темскер, ĕненес килмест.

— Ара, эпĕ ыранах каятăп ĕнтĕ, Леонтий Петрович! — витĕмлĕ пултăр тесе, хыттăн тавăрчĕ Карачăм.

Арифулла куçне уçсанах сисрĕ, вăл çывăрса юлнă, ашшĕ ăна вăратман. Уншăн ашшĕ кун пек хăтланни кулăшла туйăнчĕ, пĕчĕк чухне вара, пĕр-пĕр çĕре каймалла чух, ывăлĕ ытла тархасланăран каçхине: «юрĕ-çке, илсе кайăп», тесе шантаратчĕ те ирхине систермесĕр тухса каятчĕ. Халь ĕнтĕ Арифулла пĕчĕк мар, ăна ун пек улталамасан та юрать.

Кĕпер тăвассинчен вăл çывăрса юлма пултараймасть, унта вăл каятех, çартан ĕнер çеç таврăннă пулсан та, халăх ĕçленĕ çĕре тухатех.

Арифулла, кун уяр тăнине кура, чӳречине яриех уçса ячĕ те, урамра мĕн курăнать тесе, пĕр хут кĕпе вĕççĕнех уçă кантăкран тулалла кармашса пăхрĕ. Урамра никам та çук, каламасăрах паллă, пĕтĕм халăх халь çырма хĕрринче. Арифулла çывăхĕнчех пĕр чĕкеç хӳрипе çапса хăварас пек вĕçсе иртрĕ, çăвăннă хушăра уçă кантăк патне çерçи ларса каччăран йĕкĕлтенĕ евĕр нумайччен чевĕлтетрĕ, анчах, пӳртре кушак пуррине туйсан, вăл та пăр-р çеç вĕçсе кайрĕ. 

Хĕвел, Йăлăм урлă каçса, Атăлкасси хирĕ тĕлне çитнĕ ĕнтĕ, вăл, кĕркунне пулнине систерсе, çĕр çине кăшт сивĕнме пуçланă шупка çутă сапать. Таврара пур çĕрте те кĕрхи сăн сисĕнсе тăрать. Çывăхри ветлĕх хăйне евĕр капăр сарă тумтир тăхăннă. Пахчара хытхураран хытхурана пурçăн çип евĕр эрешмен карти тăсăлать. Улмуççи çинчи хĕп-хĕрлĕ панулмисем халь-халь татăлса ӳкес пек çакăнса тăраççĕ. Арифулла, пахчине тухсан, вĕсенчен пĕр-иккĕшне аллине тытнă тимĕр кĕреçепе тĕкĕнсе татса антарчĕ те, карта урлă çăмăллăн сиксе каçса, çул çине тухрĕ.

Ял вĕçне çитсен, Арифуллан куçĕ-пуçĕ алчăраса кайрĕ: ăçтан пуçтарăннă çакăн чухлĕ халăх, миçе ял тухнă ку кĕпере тума? Тем тесен те, кунта виçĕ ял çынни çеç пулас çук, çырма ик айккипе кăткă пек халăх кускалать. Чул турттаракан автомашина кăна çиччĕ-саккăртан кая мар, леш айккинче тата гусеничнăй трактор кĕрлени илтĕнет.

Арифулла ашшĕне шыракаларĕ, анчах çакăнта ăна мĕнле тупан? Ăна Миннигел чĕнсе илчĕ.

— Э-э, салтак, çывăрса юлнă пулас эсĕ! Кил, хамăрпа пĕрле ĕçле, ав эпир Фатимапа мĕн пысăкăш чулсене йăвантаратпăр.

Уншăн Миннигел сăмахĕсем вырăнлă пулчĕç, вăл ĕнерех Фатимана курасси çинчен шухăшланăччĕ-ха. Анчах ĕненмелле мар: Арифулла умĕнче ĕлĕкхи ӳссе çитмен çинçешке хĕр вырăнне тулли питлĕ, кĕрнеклĕ ӳт-пӳллĕ çитĕннĕ хĕр тăрать. Ак мĕн тăвать вăхăт çынсемпе: ваттисене ватăлтарать, çамрăккисене вăйпитти çын туса хурать.

Фатима та хăвăрт-хăвăрт, амăшĕ сисиччен, каччă çине пăхать.

«Ытла паттăр çав эс, ытла чаплă, тивĕçлĕ мар-тăр эпĕ сана, — теççĕ хĕрĕн иккĕленерех пăхакан куçĕсем. — Пĕтĕм Тутаркас хĕрĕ саншăн çунать, ĕнер эс таврăннине илтнĕ те пурте Арифулла та Арифулла тесе çеç тăраççĕ. Ав, кур-ха сана, умăнти орденусемпе медалюсене те шутласа кăлараймăн».

Каччă куçĕсенче иккĕленӳ те, шиклĕх те çук, вĕсем Арифулла тĕлĕннине çеç кăтартаççĕ, анчах тĕлĕнни çеç мар вара ку хăмăр куçсенче, савăнăç çук-и? «Ăçта çуралса ӳснĕ эсĕ, кун пек чечен хĕрача? — теççĕ вĕсем. — Епле пуçтарса пĕтернĕ эсĕ çут тĕнчери мĕнпур илемлĕхе ху валли? Пăхма сăпай та вăтанчăк, хитрелĕхӳпе вара эсĕ ирхи сывлăм тумламĕ пек, çумăр шывĕпе çăвăннă— пиçнĕ чие пек».

Арифулла Фатима çине пĕр самант хушши ытларах пăхрĕ курăнать çав, мĕншĕн тесен Миннигел куларах тĕртсе хума та ĕлкĕрчĕ:

— Э-э, салтак, ун пек эсĕ ман хĕре куçăхтарма та пултаратăн, айда-ха луччĕ ĕçлеме тытăнар, — терĕ.

Арифулла кĕреçине хыттăн çерем çине лартрĕ те хĕрарăмсемпе пĕрле чул муклашкисене йăтма пуçларĕ. Çапла вăл пĕр-икĕ сехете яхăн ĕçлерĕ. Машинасем таçтан шап-шур чул турттараççĕ, хĕрарăмсем ку чула вут шаршанĕ пек купасене вырнаçтараççĕ. Арифулла малтан кун чухлĕ чул кĕпер тунă çĕрте мĕн тума кирлине ăнланма та пултараймарĕ, кăна хăйĕн патне пынă Кабиртан çеç пĕлчĕ. Кĕпер тăвиччен малтан çырма икĕ айккипе çыран таранах çĕр купаланаççĕ иккен, вара, шыв юхмалăх вырăн хăварса, тем вăрăмăш дамба туса каяççĕ. Кĕпер аялта мар, çыранпа тан, дамба çӳллĕш пулать. Капла тума çырма тĕпне темиçе пин кубла метр çĕр купалама тивет.

Атăлкасси çыннисем ку купана ят хума та ĕлкĕрнĕ ĕнтĕ, улăп тăпри купалатпăр, теççĕ. Чăнах та, халлĕхе çырма тĕпĕпе хăпаракан купа улăп тăприне аса илтерет. Тата темиçе кунтан икĕ енчи купасем çырма урлă пĕрлешмелле те çырмана пӳлсе лартмалла. Вара çĕре хальхи евĕр çывăхран кĕреçепе тырă сăвăрнă пек ывăтмалла пулмасть, айккинчен машинăсемпе туртмалла тата наçилккесемпе йăтмалла пулать.

— Ĕçĕ нумай, мĕн каласси пур, — тет инженерпа юнашар тăракан Ятман. — Анчах ан хăрăр, пирĕн халăх çĕр чавса курнă. Электростанци тунă чухне те çапла виçĕ ялпа ĕçлерĕмĕр. Çĕр чавма пĕр пус укçа та пĕтермен.

Инженер, ăна итлемен пек айккинелле пăхса, вĕçĕмсĕр хăйĕн юратнă сăмахĕсене калать:

— Чĕнтĕрлĕ те кĕпер юман юпа, авăнмасть, авăнмасть, тееççĕ.

Ку сăмахсене ĕнтĕ Ятман иртенпе сахалтан та вунă хут илтрĕ, анчах инженера вĕсем йăлăхтармаççĕ курăнать. Вăл çине-çине:

— Чĕнтĕрлĕ те кĕпер юман юпа, авăнмасть, авăнмасть, тееççĕ, темĕн чул авăнсан та каçатпăр, — тесе тăрать.

Вĕсенчен инçе мар çынсем ахăлтатса кулни илтĕнет. Унта Ятман Маринепе Сехре ĕçленине курать. Вăл вара чăтаймасть, ку ушкăн патне çывхарать. Куннинче Марине култармасть иккен, унран хăйĕнчен кулаççĕ. Тупнă сăлтав, ĕçчен Марине паян пуринчен кая юлса тухнă. Çынсемшĕн кулă, Сехрешĕн савăнăç: паян ирхине Марине ачисемпе ун çуртне пурăнма куçрĕ, тек вăл Сехрепе пурăнса пĕтерейĕп-ши тесе иккĕленмест.

Тутаркас çыннисенчен ĕçре чи хавасси, пуринчен те хавхаланарах ĕçлекенни Назиб пулĕ. Вăл паян мĕнпур чир-чĕрĕнчен тасалнă тейĕн, йăпăртатса чупкаласа кăна çӳрет. Чĕлхерен те халичченхинчен ытларах япшар пек, вĕçĕмсĕр калаçать, вĕçĕмсĕр култарать.

— Пĕлетĕр-и, эпĕ каччă чухне çак çырма урлă мĕнле каçаттăмччĕ? — тет вăл. — Вăрăм шалча илеттĕмччĕ те хытă чупса пыраттăм, унтан ыткăнса сиксе каçаттăм, çамрăк физкультурниксем пек. Пĕррехинче хам пытарса хăварнă шалчана тупаймарăм та, тумтире хывса шыв урлă утса каçмалла пулчĕ.

Галимджан ăна итленĕ май хăйĕн Укахвийĕ çинчен шухăшлать. Вăл ун патне Назиб пек каçса çӳремен, анчах ăна темшĕн çак кĕпере никамшăн та мар, Укахвипе иккĕшĕшĕн, вĕсене пĕр-пĕрин патне çăмăллăн каçса çӳремелле пултăр тесе, пулас çĕнĕ кĕпер урлă ĕмĕрлĕхех пĕрлештерес тесе тума пикеннĕн туйăнать. Ку шухăш ун пуçне паçăрах килсе кĕчĕ те ниепле те тухма пĕлмест. Ун куçĕсем хăйсем тĕллĕнех çырма леш еннелле пăхаççĕ, нумай тĕслĕ илемлĕ тутăрсем хушшинче Укахвин: кĕрен тутăрне шыраççĕ.

Укахви пуçне çĕклемесĕр ĕçлет, кĕреçепе çĕр ывăтнă хушăра Липăпа Анушка калаçуне итлет.

— Çапах та мĕнле калаçса татăлтăр вара, пĕлме юрать-и? — тĕпчет Липа.

— Ним те калаçса татăлман. — Сывă пул, — терĕ те, эпĕ те:

— Чипер кай, — терĕм.

— Апла çулсем тек пĕрлешмеççĕ те-и?

— Мĕншĕн пĕрлешмеççĕ? Ара, вăл ĕçлеме кайрĕ вĕт-ха, пĕр-ик çуллăха çеç...

— Апла кĕтетĕн?

— Кĕтетĕп.

Укахви ку сăмахсене хăйне каланă ăшă сăмахсене йышăннă пек йышăнать: эппин, Анушка Карачăмне çухатман-ха. Укахви, айван, уншăн сахал мар пăшăрханнăччĕ. Унăн çак вăхăтра, хăй именнине сирсе ярса, йăмăкне: «Тĕрĕс, Анушка, кĕт ăна, вăл ак унтан тата лайăх çын пулса таврăнать», — теес килет. Тепĕр тесен, Карачăм халь начар çын-им? Ну, лăпкă пурнăç шыраса вăрмана кайрĕ, тейĕпĕр. Мĕнех вара? Вăл унта та ĕçсĕр ларман, тен, вăрмана кайни каччăшăн усăллă та пулчĕ-тĕр, вăл хăй сĕм вăрман варринче пĕр пĕччен пурăнма çуралманнине ăнланса илчĕ-тĕр.

Çапах та Укахви Карачăм çинчен нумай шухăшлаймасть, ĕмĕтсем ăна каллех çырма леш енне, хăйĕн Галимджанĕ патнелле илсе каяççĕ. «Ăçта эсĕ, ăш çунтармăш Галимджан? Хăçан ман патăма каçса курăн? Е кунта çĕнĕ кĕпер урлă хыçлă трантаспа каçас тетĕн-и? Асту, эсĕ мана ытлашши нумай кĕттеретĕн».

Галимджан унран инçе мар, вăл çул хĕрринче, пурин куçĕ умĕнче Арифуллапа юнашар ларать, Каччăсем паян иртенпе канса курман, пĕрремĕш хут пĕр-пĕрне енчĕкри махоркăпа хăналаççĕ. Вĕсен çумĕпе, каччăсене хăйсен маттурлăхне кăтартасшăн пулнă пек, хĕрсем каялла-маялла чупкаласа çӳреççĕ, хăйсем темле пахас мар тенĕ çĕртенех арçынсем çинелле куç хывса илеççĕ, Галимджанпа Арифулла вара вĕсене асăрхамаççĕ те темелле. Вĕсем, пĕчĕк ачасем пек, йăпанмалли урăх япала тупнă: чылайранпа ĕнтĕ çывăхра чĕкеç вĕçнине сăнаççĕ.

— Чĕпписене вĕçме вĕрентет, кая юлса кăларнă пулас, — асăрхать Арифулла.

— Кăнтăралла кайма вăхăт çитнĕ, васкать.

— Кур-ха эс ăна, юри çынсен куçĕ умĕнче вĕçсе çӳрет, урăх вырăн тупайман тейĕн.

Галимджанăн ăшра «Вăл чĕпписене кунта вĕçме вĕрентмешкĕн илсе килмен, çынсем ĕçленине кăтартма илсе килнĕ» текен шухăш çуралать, анчах ăна юлташне каламасть, шăлаварĕ çумне çыпçăннă тусана шаккакаласа, ура çине тăрать.

— Салтак, ĕçлеме тытăнар пулĕ, асту, унсăрăн хĕрарăмсен чĕлхи вĕçне çакланатпăр.

— Наянсем тейĕç-и?

— Калĕç те. Ав епле пăха-пăха илеççĕ.

— Айда, эппин, тепре кайса шуйăхтарар.

... Çырма хĕрринчен тин çеç килсе çитнĕ Ятман хăйĕн пӳрчĕ умĕнче çӳллĕ мар тĕкме çине таянса пăхса тăрать. Иртен-çӳренсем ăна пахчара кама та пулин сăнать теме пултараççĕ, мĕншĕн тесен вăл вĕçĕмсĕр унталла тинкерет, анчах чăннипе Ятман çак минутра нимĕскере те сăнамасгь, умра нимĕн те курмасть. Ăна кун пек тăма лайăх, çавă çеç. Кунĕпе ури ывăниччен чупнă, аллисем хăпарса тухиччен тăпра ывăтнă, хул суракан пуличчен чул йăтнă, халĕ ĕнтĕ пӳрте кĕмелле те вырăн çине канлĕн тăсăлса выртмалла. Çук-ха, кĕме иртерех, Ятман ĕç хыççăнхи ырă туйăма ытларах туйса юласшăн, киле кĕрес килменни мар, шăп кăна çак ыр туйăм тытса чарчĕ ăна пӳрт умĕнче.

Ятман пурнăçра телей пирки нумай шухăшланă, тулли телей мĕнле пулмаллине хай тĕллĕн ăнкарса илме тăрăшнă. Кашни çыннăн вăл расна пулать-тĕр, анчах Ятман халĕ хăйне телейлĕ тесе шутлать. Ĕçре вăл паян çынсемпе пĕрле чун килениччен, кăмăл туличчен ĕçлерĕ, яракуна хăйĕншĕн çеç мар, çынсемшĕн, колхоз ĕçĕшĕн ирттерчĕ, килте ăна хăй хисеплесе юратакан çын, пĕрре куçран пăхсах ăнланакан арăм кĕтет. Çук, Ятманшăн халĕ телей хут çинчи сăмах çеç мар, ăшри туйăм, куçа курăнакан япала.

Ун пичĕ çине анма пуçланă хĕвел шевли ӳкрĕ. Вăл унăн куштăркаса тĕксĕмленнĕ питне хĕрлĕ тĕс парса илемлетрĕ, сарă çӳç пайăркисемпе савăшса вылярĕ, унтан, çӳлĕрен-çӳлĕ хăпарса, йывăç тăррисене улăхса çитрĕ те сарăхнă çулçăсем çинче пĕр авăк сиккелесе ташларĕ.

Ятман, анăçри пĕлĕт тĕсĕ тăрăх çанталăк улшăнассипе улшăнмассине пĕлме тăрăшнă пек, тасалса, шупкаланса пыракан пĕлĕт татăкĕсем çине нумайччен пăхрĕ, ыран кун паянхинчен те лайăхрах пулассине курсан çеç васкамасăр кĕçĕн алăк патнелле утрĕ.

  